
 “Orta əsr Azərbaycan memarlığının qiymətli nümunə-

lərindən biri sayılan, tikintisi XIV əsrin sonu–XV əsrin əvvəllərinə 

təsadüf edən “İmamzadə türbəsi” və onun ətrafında XVII-XVIII 

əsrlərdə inşa edilən məscid, sərdabə və digər türbələr əzəmətli 

dini-tarixi kompleks kimi bugünədək qorunub saxlanılmaqdadır. 

Bu müqəddəs məkan əsrlərdən bəri Azərbaycandan, eləcə də 

başqa ölkələrdən gəlmiş müsəlmanların ziyarətgahına çevril-

mişdir. Şərqin qədim karvan-ticarət yolu üzərində olub, müxtəlif 

vaxtlarda dağıntılara məruz qalan “İmamzadə” kompleksi XIX 

əsrdə bərpa edilmişdir. 

Gəncə Dövlət Tarix-Mədəniyyət Qoruğu ərazisində yer-

ləşən “İmamzadə” kompleksinin milli memarlıq ənənələrimizə uy-

ğun şəkildə təmiri, bərpası və ətrafında abadlaşdırma işlərinin 

aparılması məqsədi ilə qərara alıram: 

1. Azərbaycan Respublikasının 2010-cu il dövlət büdcəsində 

nəzərdə tutulmuş Azərbaycan Respublikası Prezidentinin Ehtiyat 

Fondundan Gəncə Dövlət Tarix-Mədəniyyət Qoruğu ərazisində yer-

ləşən “İmamzadə” kompleksinin təmiri, bərpası və ətrafında abad-

laşdırma işlərinin aparılması üçün Gəncə Şəhər İcra Hakimiyyətinə 

3,0 (üç) milyon manat məbləğində vəsait ayrılsın. 

2. Azərbaycan Respublikasının Maliyyə Nazirliyi bu Sərən-

camın 1-ci bəndində nəzərdə tutulmuş vəsaitin maliyyələşdirilməsini 

müəyyən olunmuş qaydada həyata keçirsin. 

 

İlham ƏLİYEV 

Azərbaycan Respublikasının Prezidenti 

 

Bakı şəhəri, 1 mart 2010-cu il”. 

Ön söz 
 

Ümummilli liderimiz Heydər Əliyev tərəfindən bizə əma-

nət edilmiş və möhtərəm Prezidentimiz İlham Əliyev cənablarının 

cəsarətli səyləri ilə qorunan dövlət müstəqilliyi Azərbaycan xalqı 

üçün milli-mənəvi dəyərlərimizin bərpası, milli kimlik və tarixi 

köklərimizə qayıdış üçün tarixi əhəmiyyətli şərait yaratmışdır.  

Bu şəraitdən yararlanan tədqiqatçı və alimlərimiz, o cüm-

lədən ilahiyyatçı alimlər tərəfindən son illərdə azərbaycançılıq ideo-

logiyasının tərkib hissəsi olan ənənəvi dini dəyərlərimiz, Azərbay-

canın çoxəsrli dinlərarası tolerantlıq tarixi, bu unikal dünyagörü-

şünün keşiyində duran tarixi fenomenlərin araşdırılması istiqa-

mətində maraqlı təşəbbüslər həyata keçirilmişdir.  

Bu araşdırmaların sırasında alimlərimizin Azərbaycanda 

“Əhli-beyt irsi” mövzusuna müraciət etməsi təsadüfi deyil. Əhli-

beyt İslam dünyasını birləşdirən ən önəmli dəyərlərdən biridir. 

Əhli-beytin İslamdakı dəyəri öz ifadəsini Həzrət Məhəmmədin (s) 

“Mən sizə iki ağır, dəyərli əmanət qoyub gedirəm. Bunlardan biri 

Allahın kitabı, digəri İtrətim-Əhli-beytimdir”
1
 hədisində tapmışdır. 

Bu hədis tarix boyunca məzhəbindən asılı olmayaraq bütün müsəl-

manların Əhli-beyt sevgisini müəyyənləşdirən əsas meyar ol-

muşdur. Tarixin müəyyən dövrlərində Peyğəmbər ailəsinə qarşı 

edilən zülmlər və onlara qarşı aparılan əks-təbliğatlar müsəlman–

ların Əhli-beytə qarşı sevgisini və ehtiramını azaltmamış, əksinə 

daha da artırmışdır.  

Əhli-beyt adı İslam tarixi boyunca o qədər həlledici rola 

malik olmuşdur ki, sırf bu ad uğrunda dövlətlər qurulmuşdur. Ab-

basi və Fatimi xilafətlərinin, İdrisi, Büveyhi və Səfəvi dövlətlərinin 

qurulmasında Əhli-beyt məfhumu mərkəzi rola malik idi. Belə 

nümunələrin sayını artırmaq mümkündür. Bu da onu göstərir ki, 

                                                 
1 Müslim. Səhih. Fəzailus-səhabə 36. Beyrut, tarixsiz. c. 7, səh. 122-123; Küleyni. 

əl-Kafi. thq. Əli Əsğər Ğəffari. Tehran, 1365, c. 2, səh. 415. 

Əhli-beytin dinimizdəki əhəmiyyəti İslam tarixinin axışını müəy-

yənləşdirəcək qədər böyük olmuşdur.  

Tarixən Əhli-beytə və bu irsə qarşı öz həssas mövqeyi ilə 

seçilən ölkələrdən biri də vətənimiz Azərbaycan olmuşdur. Azər-

baycandakı Əhli-beyt sevgisi dərin tarixi qatlara malikdir. Bu sevgi-

nin nümunələri İslamın ölkəmizdə yayıldığı ilk əsrlərə qədər gedib 

çıxır. Əməvilərin zülmündən qaçan İmam Məhəmməd Baqirin (ə) 

oğlu İbrahim, eləcə də İmam Museyi-Kazımın (ə) qızları Həkimə 

xanım və Rəhimə xanımın məhz Azərbaycana sığınması Peyğəm-

bər (s) əmanətinə xalqımızın göstərdiyi ehtiramın təzahürüdür.  

Əhli-beyt məhəbbəti və ənənəsi Azərbaycanın ictimai və 

mədəni həyatının bütün qatlarına hopmuşdur. Azərbaycan 

ədəbiyyatının dühaları olan Əfzələddin Xaqani, Nizami Gəncəvi, 

İmadəddin Nəsimi, Məhəmməd Füzuli, Şah İsmayıl Xətai, Molla 

Pənah Vaqif, Seyid Əzim Şirvani, Qasım bəy Zakir, Mirzə Ələkbər 

Sabir, Mir Həmzə Nigari, Seyid Kəlağa Baba, Aşıq Qurbani, Aşıq 

Alı, Aşıq Ələsgər, Aşıq Hacı Xəlil, Aşıq Mutaza Əli, Aşıq Cuma və 

başqa bir çox ədibimizin öz yaradıcılıqlarında Əhli-beyt məhəb-

bətini tərənnüm etmələri bunun ən önəmli təzahürüdür.  

Əhli-beyt eyni zamanda, Azərbaycanda müxtəlif İslam 

məzhəblərini birləşdirən bir faktor olmuşdur. İstər şiəlikdə, istərsə 

də sünni-təsəvvüf ənənəsində Əhli-beyt irsinin müəyyənedici bir 

ünsür kimi təzahür etməsi başqa İslam ölkələrində yaşanan məzhəb 

ayrı-seçkiliyinin Azərbaycanda mövcud olmamasını təmin edən ən 

başlıca amillərdən biri olmuşdur. Heydər Əliyev Fondunun təşəb-

büsü ilə YUNESKO tərəfindən elan edilən 2013-cü il “Seyid Yəh-

ya Bakuvi ili” çərçivəsində bu il 550 illiyini qeyd etdiyimiz Seyid 

Yəhya Bakuvinin yaradıcılığı bunun ən bariz nümunəsidir. Öz yara-

dıcılığında Əhli-beyt məhəbbətini və irsini təbliğ edən Seyid Yəh-

yanın irsi məzhəblərüstü bir xarakterə malikdir. Eləcə də, nəqşi-

bəndilik yolunun önəmli mürşüdlərindən olan Seyid Həmzə Niga-

rinin də məhz Əhli-beyt irsinə istinad edərək məzhəbçiliyə qarşı 

mübarizə aparması Əhli-beyt ənənəsinin birləşdirici xarakterinin 

bariz nümunəsidir. “Allahı, Məhəmmədi, Alı sevən dostdanız. Nə 

sünniyiz, nə şiə, biz xalis müsəlmanız” deyən Seyid Nigari Allah, 

Həzrət Məhəmməd (s) və onun Əhli-beytinin sevgisi ətrafında bir-

ləşən müsəlmanlar arasında məzhəb təfriqəçiliyinə yol verməyin 

qəbuledilməz olduğunu vurğulamışdır.  

Azərbaycan dövləti ölkəmizdə Əhli-beyt irsinin qorunma-

sına həmişə xüsusi diqqət ayırmışdır. Təsadüfi deyildir ki, ölkənin 

maddi baxımdan bir çox problemlərlə üzləşdiyi bir dövrdə 

Ümummilli Lider Heydər Əliyevin sərəncamı ilə Bibiheybət 

ziyarətgahı və məscid kompleksi yenidən tikilmişdir. Ümummilli 

Liderin 28 mart 1999-cu ildə Qurban bayramında Bibiheybət 

məscidindəki çıxışı onun İslami dəyərlərə və Əhli-beyt irsinə 

verdiyi əhəmiyyətin bariz nümunəsidir. Ulu Öndər qeyd olunan 

çıxışının bir bölümündə bu irsə olan ehtiramını belə ifadə etmişdi: 

“Bu gün biz Qurban bayramı münasibətilə İslam aləminin 

müqəddəs yeri Bibiheybət pirinə, Həzrət Hökumənin qəbri olan 

yerə toplaşmışıq. Hamımızı sevindirən odur ki, keçmişdə, bir neçə 

il öncə burada olan xarabazarlıq ləğv edilibdir, 1934-cü ildə 

nadanlar tərəfindən dağıdılmış Bibiheybət məscidinin yerində 

yeni, ondan da gözəl, yaraşıqlı, əzəmətli məscid tikilib və bu gün 

biz bu məsciddəyik. Bu, bizim tariximizə, dinimizə, imanımıza, 

milli-mənəvi ənənələrimizə sədaqətin rəmzidir. Biz heç vaxt öz 

dinimizi, tariximizi, milli-mənəvi dəyərlərimizi unutmamalıyıq. 

Onları yaşatmaq, onlardan bəhrələnmək, ruhlanmaq həyatımızın 

əsas istiqaməti,  gələcək işlərimizin zəmanətidir”. 

Ulu Öndərin İslami dəyərlərə və bu dəyərlərin ayrılmaz bir 

hissəsi olan Əhli-beyt irsinə göstərdiyi qayğı onun layiqli varisi 

Prezident İlham Əliyev cənabları tərəfindən də davam etdirilir. Belə 

ki, Azərbaycan Respublikasının Prezidentinin Sərəncamı ilə Əhli-

beyt yadigarı olan Gəncədəki İmamzadə kompleksinin dövlət 

vəsaiti hesabına əsaslı təmiri və yenidənbərpası başa çatmaq üzrə-

dir. Ümumiyyətlə, dövlət müstəqilliyimizi yenidən əldə etdiyimiz 

dövrdə cəmi 17 məscidimiz fəaliyyət göstərdiyi halda hazırda iki 

mindən çox məscidimiz xalqın ixtiyarındadır. Dini ibadətgahların 

bir çoxu dövlət tərəfindən inşa və təmir olunur. Təkcə son 10 il 

ərzində Azərbaycanda iki yüz əlliyə yaxın məscid təmir və bərpa 

olunub. Təzəpir, Əjdərbəy, Şamaxı Cümə məscidi kimi bir çox 

ibadət ocaqlarının dövlət tərəfindən əsaslı təmir olunması bunun 

bariz nümunəsidir. Bütün bunlar dövlətin milli-mənəvi dəyərlərə 

verdiyi əhəmiyyəti göstərir. 

Dini Qurumlarla İş üzrə Dövlət Komitəsinin dəstəyi ilə nəşr 

olunan “Azərbaycan və Əhli-beyt irsi” adlı əsərin çap edilməsi 

Azərbaycan dövlətinin milli-mənəvi dəyərlərimizə verdiyi əhəmiy-

yətin növbəti göstəricisidir. Əsərdə Azərbaycanın sosial və mədəni 

həyatının Əhli-beyt irsi ilə bağlı yönlərini əks etdirən tədqiqatlar öz 

əksini tapmışdır. Azərbaycanda Əhli-beyt mənsublarının adları ilə bağ-

lı ziyarətgahlar, ədəbiyyatımızda Əhli-beyt irsinin rolu, ölkəmizdəki 

birgəyaşayış, tolerantlıq ənənələrinin formalaşmasında Əhli-beyt irsi-

nin rolu, Əhli-beyt irsinin qorunmasında Azərbaycanın rolu və s. 

mövzularda ölkəmizdəki ilahiyyat sahəsindəki aparıcı mütəxəssislər 

tərəfindən qələmə alınmış sanballı məqalələrə yer verilmişdir.  

Ümid edirik ki, qeyd olunan əsər bundan sonra da milli-

mənəvi dəyərlərimizin daha geniş tədqiq edilməsi və beynəlxalq 

miqyasda tanıdılmasına həsr olunmuş yeni araşdırmalara təkan 

verəcəkdir.  

 

 

Elşad İSKƏNDƏROV, 
Azərbaycan Respublikası Dini Qurumlarla  

İş üzrə Dövlət Komitəsinin sədri  

Elmi redaktordan 

 

Əhli-beyt irsi tarix boyunca İslam dünyasının mənəvi, 

elmi və ictimai həyatında aparıcı rol oynamışdır. Müsəlmanlar 

Həzrət Peyğəmbərin (s) “Sizə biri Allahın kitabı, digəri Əhli-

beytim olmaqla iki ağır əmanət qoyub gedirəm” hədisini əsas 

götürərək Əhli-beytə hörmət göstərmiş və dini dünya görüşl-

ərində bu irsdən faydalanmışlar.  

Əhli-beyt irsi bütün əsas İslam elmlərinin inkişafında 

mühüm rol oynamışdır. Kəlam, fiqh, təfsir və təsəvvüf başda 

olmaqla müxtəlif sahələrin alimləri öz elmi fəaliyyətlərində 

başda Həzrət Əli (ə) olmaqla Əhli-beyt imamlarının dərin elm 

xəzinəsinə müraciət etmişlər. Bu təkcə dini elmlərə deyil, dil-

ədəbiyyat, kimya və fəlsəfəyə də aiddir. Məsələn, ərəb nəhvinin 

əsasını qoyan Əbül-Əsvəd əd-Düəli (ö. 69/688) Həzrət Əlinin 

(ə) əshabından olmuş və birbaşa özü nəhvlə əlaqəli bilikləri 

ondan kəsb etdiyini söyləmişdir. Orta əsrlərdə kimya elminin 

ən məşhur alimlərindən olan Cabir ibn Həyyan isə İmam 

Cəfəri-Sadiqin (ə) tələbəsi olmuş və malik olduğu bütün bilik-

ləri “hikmətin mənbəyi” kimi səciyyələndirdiyi bu Əhli-beyt 

imamından aldığını qeyd etmişdir. Əhli-beyt imamlarının Alla-

hın varlığına inanmayan dəhrilərlə və İslamın haqq dini oldu-

ğunu qəbul etməyənlərlə fəlsəfi xarakterli polemikaları onların 

düşüncə sahəsində nə qədər dərin biliklərə malik olduğunu 

göstərir. 

Əhli-beytin qeyd olunan yüksək dəyəri səbəbilə məz-

həbindən asılı olmayaraq bütün alimlər Həzrət Peyğəmbərin (s) 

bu əmanətinə böyük hörmət və sevgi bəsləmişdir. İmam Şa-

feinin (r.a.) aşağıdakı sözləri bu hörmət və sevgini ifadə etmək 

üçün kifayətdir: 

“Ey Allahın elçisinin Əhli-beyti! Sizə sevgi bəsləmək 

Allahın nazil etdiyi Quranda fərz buyrulub. Sizin dəyərinizin 

ucalığı üçün təkcə bu kifayət edər ki, namazda sizə salam 

göndərməyənin namazı düzgün olmaz”. 

İmam Əbu Hənifə (r.a.) də iki il İmam Cəfəri-Sa-

diqdən (ə) dərs almış və “Bu iki il olmasa, Numan həlak 

olardı )لو لا السنتان لهلك النعمان(” deyərək Əhli-beyt irsinin əhə-

miyyətini vurğulamışdır. 

Oxuculara təqdim edilən “Azərbaycan və Əhli-beyt 

irsi” adlı əsərin əsas məqsədi ölkəmizin dini, ədəbi və sosial 

həyatında tarixən Əhli-beyt irsinin oynadığı rolu üzə çıxar-

maqdır. On altı məqalədən ibarət olan topluda Əhli-beyt irsinin 

müxtəlif sahələrdəki təzahürləri tədqiq olunur. Məqalə müəllif-

lərinin əksəriyyətinin gənc mütəxəssislərdən ibarət olması ölkə-

mizin artıq ilahiyyat sahəsində kifayət qədər elmi potensiala 

sahib olduğunu göstərir. Bu potensialın mövcudluğu ölkəmizdə 

dini sahədə tədqiqatların çoxalmasına, “Azərbaycan və Əhli-

beyt irsi” kimi yeni qiymətli əsərlərin yazılmasına təkan verə-

cəyinə ümid verir. 

 

Akademik Vasim MƏMMƏDƏLIYEV 

AZƏRBAYCANDA TOLERANTLIQ  

MÜHİTİNİN FORMALAŞMASINDA  

ƏHLİ-BEYT İRSİNİN ROLU 

 

Aqil ŞİRİNOV, 

ilahiyyat üzrə fəlsəfə doktoru 

 
Müxtəlif mədəniyyətlərin və böyük imperiyaların 

kəsişmə nöqtəsində yerləşən Azərbaycan tarixən fərqli 

konfessiyaların nümayəndələrinin birlikdə yaşadığı bir mə-

kan olmuşdur. Bu baxımdan birgəyaşayış ənənəsi ölkə-

mizdə tarixi dərin köklərə malikdir. Şübhəsiz ki, bu birgə-

yaşayış ənənəsinin formalaşmasında Azərbaycanda İslam 

dininin xüsusi rolu olmuşdur. 

Qurani-Kərimə, Peyğəmbərimizin (s) və onun Əhli-

beytinin irsinə nəzər saldıqda burada digər dindən olanlara 

qarşı dözümlü münasibətin öz əksini tapdığını və radikal-

lığın əsas göstəricisi sayılan dözümsüzlüyün rədd edil-

diyini görürük.  

Allah Quranda İslam ümmətinə xitab edərək “Be-

ləliklə də, sizi orta bir ümmət etdik ki, insanların 

əməllərinə şahid olasınız” ( مَّةً وَسَطًا  مْ أُ اكُ نَ عَلْ كَ جَ َٰلِ ذَ كَ كُونُوا  وَ تَ لِ

دَاءَ عَلَى النَّاسِ هَ (شُ
2
 deyir. Orta ümmət bütün ifrat meyillərdən 

uzaq olan ümmətdir. Quran, eyni zamanda dinin əmrlərini 

məcburi şəkildə insanlara mənimsətmək və öz dinlərini 

digərlərinə zorla qəbul etdirmək kimi fikirlərə mənfi 

münasibət göstərir.  “Dində məcburiyyət yoxdur” ( كْرَاهَ  ا إِ لَ

                                                 
2 Bəqərə surəsi, 2/143 

(فِي الدِّينِ
3
 və “Sizin dininiz sizə, mənim dinim mənə” ( ْم كُ لَ

ينِ يَ دِ مْ وَلِ كُ ينُ  ,ayələri bunun ən bariz nümunəsidir. Əlbəttə (دِ

bu, Quranın başqa dinlərə qarşı plüralist mövqedən çıxış 

edərək “çox həqiqətlilik” prinsipini qəbul etdiyi mənasına 

gəlmir. İslama görə, xüsusilə Kitab əhli sayılan yəhudilə-

rin və xristianların dinlərində ilahi gerçəkliyi təmsil edən 

fikirlər mövcud olsa da, ilahi həqiqət dəyişməyən və son 

halı ilə İslamda təzahür etmişdir. Lakin bu, digər dinlərin 

nümayəndələri ilə birgə yaşamağa, onların əqidələrinə ehti-

ram göstərməyə və onlara qarşı dözümlü olmağa əngəl de-

yildir. “Maidə” surəsinin 48-ci ayəsi bu gerçəkliyi belə 

ifadə edir: “Əgər Allah istəsəydi, sizi (eyni şəriətə tabe) 

vahid bir ümmət edərdi. Lakin bu (müxtəliflik) Allahın 

verdikləri ilə sizi imtahan etməsi üçündür. Elə isə yaxşı 

işlər görməkdə bir-birinizi ötməyə çalışın (bir-birinizlə 

yarışın). Hamınızın axır dönüşü Allahadır. (Allah) ara-

nızda ixtilaf doğuran məsələlər barəsində sizə xəbər ve-

rəcəkdir!” Deməli, Qurana görə, Yaradan insanı doğrunu 

və yanlışı bir-birindən seçəcək iradə və ağılla 

mükafatlandıraraq onun məhz öz azad iradəsi ilə həqiqəti 

tapmasını istəyir. İnsanları məcburiyyətlə hər hansı bir dinə 

yönəltmək ilahi qanuna zidd olduğu kimi, Allah tərəfindən 

insana verilən iradəyə və ağıla qarşı da hörmətsizlikdir. 

İlahi kəlamın ən mükəmməl tətbiqatçısı olan Pey-

ğəmbərimiz (s) də, yuxarıdakı prinsipləri həyata keçirmiş, 

insanlara ilahi həqiqətləri zorla deyil, sevdirərək və ağıl-

larına xitab edərək aşılamışdır. Mədinədə qurduğu kiçik 

şəhər - dövlətində yəhudilər və hətta müsəlmanlara toxun-

                                                 
3 Bəqərə surəsi, 2/256 

mayan bütpərəstlər belə öz dinlərini sərbəst bir şəkildə 

yaşama hüququna sahib idilər.  

Mənbələrdə qeyd olunur ki, Ərəbistanın cənubunda 

yerləşən Nəcran bölgəsində yaşayan xristianlar Həzrət 

Məhəmmədin (s) peyğəmbər olub-olmadığını öyrənmək 

üçün Mədinəyə altmış nəfərdən ibarət bir nümayəndə he-

yəti göndərmişdi. İbadət vaxtları gəlib çatanda xristianlar 

Məscidi-nəbəvidə (Peyğəmbər məscidi) öz ibadətlərini icra 

etmək istəmişdilər. Səhabələrdən bəziləri buna mane ol-

maq istəmiş, lakin Peyğəmbərimiz (s) buna qarşı çıxaraq 

onların ibadət etmələrinə icazə vermişdi.
 4

  

Peyğəmbərimizin (s) həyatından bəhs edən mənbə-

lərdə nəql olunan aşağıdakı tarixi fakt da İslamın başqa 

dinlərə qarşı olan dözümlülüyünü əks etdirir: 

Peyğəmbər (s) səhabələri ilə oturarkən bir cənazə 

qafiləsi onlara yaxınlaşdı. Cənazə onların yanından keçər-

kən Peyğəmbər (s) ehtiram əlaməti olaraq ayağa qalxdı. 

Yanındakılar “Ey Allahın elçisi, axı bu yəhudi cə-

nazəsidir!”, - dedilər. O da “Məgər o insan deyilmi?! 

-de - ,”(?hərfi mənası o da bir “nəfs” deyilmi- أليست نفساً ؟)

di.
5
 Maraqlıdır ki, Peyğəmbər (s) hədisdə “insan” kəlməsi 

yerinə “nəfs” sözündən istifadə etmişdir. Burada sanki in-

cə bir məqam vardır. İslam fəlsəfi ənənəsində “nəfs” 

məfhumu “ruh” mənasında işlədilmiş və “orqanik cismin 

ilk mükəmməlliyi” şəklində tərif edilmişdir. Bitki, heyvan 

və insan kimi canlılar nəfsə malik varlıqlar hesab 

olunmuşdur. Yəni canlı olmaq nəfsə malik olmaqdır. Sanki 

Peyğəmbər (s) “O, nəfs deyilmi”, - deyərək, sadəcə insan 

                                                 
4İbn Hişam. Əs-Siratun-nəbəviyyə. Qahirə, 1955, I/573-575; İbn Səd. Təbəqat. 

Beyrut, 1957, I/357. 
5  Buxari. Cənaiz, 49; Müslim. Cənaiz, 78, 1596-cı hədis 

olmağın deyil, istər bitki, istər heyvan və istərsə də insan 

olsun, hər canlı varlığın ehtirama layiq olduğunu vurğu -

lamaq istəmişdir. 

Həzrət Məhəmməd (s) digər bir hədisdə belə buyur-

muşdur: “Sizə möminin niyə bu adla adlandırılmasının sə-

bəbini deyimmi? (Ona görə ona bu ad verilib ki) İnsanların 

canları və malları onun zəmanəti altındadır (ərəb dilində 

mömin sözü ilə amanda, zəmanətdə olma mənasına gələn 

“əmn” kəlməsi eyni kökdən törəyib). Müsəlman isə əlin-

dən və dilindən insanların zərər görmədiyi şəxsdir. Bəs si-

zə mühacirin kim olduğunu deyimmi? O (mühacir), pislik-

lərdən və Allahın haram qıldığı şeylərdən uzaqlaşandır”
 6

  

Peyğəmbərimizin (s) Əhli-beytinin həyatı da başqa-

larına qarşı mülayim davranma nümunələri ilə doludur. Bu 

kontekstdə Həzrət Əlinin (ə) Malik Əştərə etdiyi tövsiyə 

çox mənalıdır. İmam Əli (ə) Misirə vali kimi göndərdiyi 

Malikə idarə etdiyi insanlarla necə rəftar etdiyinə dair 

uzun bir məktub göndərmişdir. Bu məktubun bir bölümün-

də belə deyilir: “Xalqla mərhəmətlə rəftar etməyi özünə 

adət elə. Onları sevməyi, onlara lütf etməyi öz xarakterin 

halına gətir. Onların yeməklərini, içməklərini qənimət 

bilən yırtıcı heyvan olma. Çünki onlar (insanlar) iki qisim-

dir: Bir qismi sənin din qardaşın, o biri qismi yaradılış 

yoldaşındır. Onlar səhv və xəta edə bilərlər; bilərəkdən, ya 

da səhvən əllərindən bəzi şeylər çıxa bilər. Öz əməllərini 

Allahın bağışlamasını necə arzu edib istəyirsənsə, sən də 

onları bağışla, xətalarından keç”.
 7

 Bu sözlər bəlkə XXI 

əsrdə yaşayan insanlar üçün adi görünə bilər. Lakin nəzərə 

alsaq ki, bunlar təqribən min beş yüz il bundan qabaq, hələ 

                                                 
6 Şeyx Səduq. Sifatuş-şiə. Tehran, tarixsiz, səh. 31. 
7 Nəhcül-bəlağə (Abduh şərhi ilə birlikdə), Beyrut, tarixsiz, səh. 84. 

insanlığın quldarlıq qurluşunda yaşadığı, qara dərililərin 

ağ dərililər tərəfindən insan kimi qəbul edilmədiyi bir 

dövrdə deyilib, o zaman bunların nə qədər dəyərli olduğu 

aydın olar. 

Digər Əhli-beyt imamları da yaşadıqları dövrlərdə 

insanlara qarşı xoşrəftar olmuş və öz tərəftarlarına da belə 

olmağı tövsiyə etmişlər. Əhli-beyt ənənəsində insanlara 

qarşı təbəssüm etmək belə savab sayılmışdır. İmam Sadi-

qin (ə) “Kim ki, qardaşına təbəssüm edərsə, onun üçün bir 

yaxşılıq (savab) vardır”
 8

 ifadəsi bunun ən gözəl nümu-

nəsidir. 

Məhz Əhli-beytin insanlara qarşı bu xoş münasi-

bətinin bir təzahürü olaraq tarix boyunca əzilən, məzlum 

kütlələr Peyğəmbər (s) ailəsinin sevgisi ətrafında birləş-

miş, bu məhəbbətinin yayıldığı bölgələrdə dinlərarası və 

məzhəblərarası münasibətlərdə tolerant mühit hakim ol-

muşdur. Bu bölgələrdən biri də Azərbaycandır.  

Azərbaycan əhalisi məzhəbindən asılı olmayaraq 

tarix boyunca Əhli-beytə qarşı sevgi bəsləmiş, təqibə mə-

ruz qalmış bu mübarək ailənin nümayəndələrinə öz ağu-

şunu açaraq onları düşmənlərdən qorumuşdur. Bu gün 

ölkəmizdə başda imam övladları olmaqla, Əhli-beyt nəs-

linə mənsub çox sayda ziyarətgahın mövcudluğu bu fikrin 

doğruluğunu təsdiqləyir. Üstəlik Əhli-beyt mənsublarının 

Azərbaycana pənah gətirməsi həm sünni, həm də şiə 

xanədanlıqları tərəfindən idarə olunan dövrlərə təsadüf 

etmişdir. Demək ki, Əhli-beyt məzhəbindən asılı olma-

yaraq bütün Azərbaycan müsəlmanlarını birləşdirən bir 

dəyər olmuşdur. 

                                                 
8 Küleyni. Əl-Kafi. c.2, səh. 206. 

Azərbaycan xalqının Əhli-beytə ehtiramının təza-

hürlərindən biri də, seyid ocaqlarına göstərilən hörmətdir. 

“Seyid” kəlməsi tarixən Əhli-beyt nəslinə mənsub insanlar 

üçün istifadə olunmuşdur. Hazırda Azərbaycanın bütün 

bölgələrində bu ocaqlara rast gəlmək mümkündür. Daşı-

dıqları mənəvi funksiya ilə yanaşı, seyid ocaqları ölkə-

mizdə, eyni zamanda İslam dininin müxtəlif məzhəblərinə 

mənsub insanları birləşdirən bir funksiyaya da malik 

olmuşdur. Bu fikri konkret faktlarla əsaslandırmaq müm-

kündür. Məsələn, Qarabağ bölgəsində bir çox seyid ocağı 

vardır. Bunların içərisində Seyid Yusif, Seyid Lazım, 

Seyid Əşrəf, Seyid Bəhram ocaqları şiə məzhəbinə, Hacı 

Qaraman və Mir Sədi ocaqları isə əhli-sünnəyə mənsub-

dur. Lakin məzhəb fərqinə baxmayaraq, bu ocaqların ha-

mısı məzhəbindən asılı olmayaraq bölgədə və hətta bölgə 

xaricində yaşayan bir çox insan tərəfindən mənəvi mərkəz-

lər olaraq qəbul edilmişdir. Azərbaycanın digər bölgələ-

rində də bunu müşahidə etmək mümkündür. Eyni halı ziya-

rətgahlarda da izləmək mümkündür. Bütün bunlar Əhli-

beyt ənənəsinin ölkəmizdəki bütün müsəlmanları birləş-

dirən dəyər olduğunu göstərir.  

Azərbaycanda tolerant mühitin formalaşmasında 

rolu olan başqa bir məktəb birbaşa Əhli-beytdən bəhrə-

lənən təsəvvüf-irfan ənənəsidir. Sevgi və xoşgörü prinsi-

pini önə çəkən bu ənənədə Əhli-beytin xüsusi yeri vardır. 

Təsəvvüf təriqətlərinin hamısında Həzrət Peyğəmbərə (s) 

qədər gedib çıxan bir silsilə mövcuddur. Təriqətlərdə iki 

əsas silsilə vardır. Əksər təsəvvüf təriqətləri öz silsilələrini 

Həzrət Əli (ə) vasitəsi ilə Peyğəmbərimizə (s) bağlayırlar. 

Bu silsiləyə “ələvi silsilə” deyilir. Xüsusilə, Nəqşibəndi 

təriqətində qəbul olunan silsilə isə Həzrət Əbu Bəkr vasi-

təsilə Peyğəmbərə (s) çatır. Bu silsilə isə “siddiqi silsilə” 

adlanır. Maraqlıdır ki, hər iki silsilə imam Cəfəri-Sadiqdə 

(ə) birləşir. Məhz bu səbəbdən ona “məcməul-bəhreyn və 

mültəqan-nəhreyn (iki dənizin birləşdiyi, iki çayın qovuş-

duğu məqam)” deyilmişdir.  

Əhli-beyt sevgisini önə çəkən irfan ənənəsi Azər-

baycanda köklü tarixə malikdir. Əbun-Nəcib Əbdülqadir 

Sührəverdi (v. 1168), Əbu Həfs Sührəvərdi, İbrahim Zahid 

Gilani (v. 1282), Ömər Xəlvəti (v. 1350), Seyid Yəhya əş-

Şirvani əl-Bakuvi (v. 1464), İbrahim Gülşəni (v. 1534), 

Şeyx İsmayıl Şirvani-Kürdəmiri (v. 1848), Seyid Həmzə 

Nigari (v. 1866) kimi təsəvvüf ənənəsində böyük əhəmiy-

yətə malik Azərbaycanlı irfan böyüklərinin İslam dünya-

sında irfan ənənəsinin genişlənməsində xüsusi xidmətləri 

olmuşdur. Bu ənənənin mənsubları da Əhli-beyt sevgisini 

önə çəkmiş, Əhli-beyt ənənəsindəki birləşdirici dəyərləri 

insanlara təbliğ etmişlər. İslam dünyasının hər tərəfində 

çox sayda tərəftarlara sahib olan Xəlvətiyyə təriqətinin 

ikinci piri Seyid Yəhya Bakuvinin farsca qələmə aldığı 

“Mənaqibi Əmirəlmöminin Əli” (Həzrət Əlinin (ə) mənqi-

bələri) adlı əsəri təsəvvüfdəki Əhli-beyt sevgisinin bir 

nümunəsidir. Seyid Yəhya əsərin bir bölümündə Həzrət 

Əlini (ə) belə tərənnüm edir: 

 

Bu qul, Nəbidən sоnrа mürşid Əlini tаpdım, 

Əhməd şəhər idi, Əlini qаpısı оlаrаq gördüm.  

Həm nəbi, həm vəli, iki аləmin bütün zərrələri, 

Bахdıqdа yəqin оlаrаq Əlini gördüm  

Vəlayət nöqtəsində bil ki, ilk əvvəl o vardı,  

Həm hikmət nöqtəsində sonuncusu da, bil ki, Əlidir. 

Peyğəmbərdən sonra rəhbər Heydərdən başqasını axtarma, 

“Sən məndənsən” sözünü eşit və bil ki, bizə öyrədən Əlidir. 

“Ya Rəbb, mənə ya Əli” deməyi sən söylədin, 

Sənin məhrəminin yoldaşı o idi, ondan ötrü ya Əlidir.  

 Əlidən kim ayrı qaldısa Nəbidən də uzaq qalar 
9
  

 

Hazırda İslam dünyasında yayılmış ən böyük təri-

qətlərdən olan Nəqşibəndiliyin Xalidiyyə qolunun quru-

cusu Mövlanə Xalid Bağdadinin tələbəsi azərbaycanlı 

mürşid Şeyx İsmayıl Şirvaninin yetirmələri Əhli-beyt 

sevgisini ön planda tutaraq müxtəlif İslam məzhəblərinə 

mənsub insanları bu sevgi ətrafında birləşdirmək üçün səy 

göstərmişlər. Şirvaninin tələbəsi və Nəqşibəndiliyin Niga-

rilik qolunun qurucusu Seyid Həmzə Nigari də məhz Əhli-

beyt sevgisindən çıxış edərək İslamda şiə-sünni təfriqəsinə 

qarşı çıxmış, məzhəbi təfriqəçiliklə mübarizə aparmışlar. 

Seyid Nigarinin aşağıdakı beyti bunun ən gözəl nümu-

nəsidir: 

 

Allahı, Məhəmmədi, Alı sevən dostdanız, 

Nə sünniyiz, nə şiə, biz xalis müsəlmanız. 

 

Həm təsəvvüfi, həm də ictimai-siyasi və iqtisadi 

struktur kimi orta əsrlərdə Azərbaycan cəmiyyətində 

önəmli funksiyaya sahib olmuş Fütüvvət təşkilatında da 

Peyğəmbər (s) ailəsi bir nümunə kimi götürülmüş, məz-

luma və kasıba yardım etmək, comərdlik, insan sevgisi 

kimi Əhli-beytin xüsusi diqqət yetirdiyi dəyərlər ictimai 

həyatda önə çəkilmişdir. “Gənclik, igidlik, comərdlik” 

mənasına gələn “fütüvvət” kəlməsi “gənc, igid, comərd” 

                                                 
9 bax. Mehmet Rıhtım. Seyid Yəhya Bakuvi. Bakı, 2013, səh. 76-77. 

anlamını ifadə edən “fəta” kəlməsindən törəmişdir. 

Fütüvvət əhli bu kəlməni “Əlidən başqa igid (fəta) yoxdur 

( عليلا فتى الا  )” 
10 hədisindən çıxış edərək istifadə etmiş və 

Həzrət Əlini (ə) “fata”-lıq nümunəsi saymışlar. Bəzi mən-

bələrdə “fütüvvət” termininin ilk dəfə İmam Cəfəri-Sadiq 

(ə) tərəfindən istifadə olunduğu qeyd olunur. Fütüvvət an-

layışı, həmçinin orta əsrlərdə Azərbaycanın ictimai hə-

yatında böyük təsir gücünə malik əxilik təşkilatında da xü-

susi əhəmiyyətə malik olmuşdur.
 11

 

Nəticə olaraq qeyd edə bilərik ki, Əhli-beyt ənənə-

sinin ən önəmli xüsusiyyətlərindən sayılan insan sevgisi, 

həlimlik, comərdlik, “insanlıq yoldaşlığı” prinsiplərini önə 

çəkərək bu ənənə ətrafında təmərküz edən Azərbaycandakı 

İslami yaşantı cəmiyyətdə birləşdirici və sülhsevər bir din 

anlayışının hakim olmasında önəmli funksiya icra etmiş-

dir. Məhz bunun sayəsində Azərbaycan İslam dünyasının 

bəzi bölgələrində olduğu kimi, heç vaxt dini və məzhəbi 

zəmində bölünmüşlüyə əsaslanan ictimai struktura malik 

olmamışdır.  

  

                                                 
10 Məhamməd Salih Mazəndarani. Şərhu Usulil-Kafi. Tarixsiz, c. 12, səh. 191. 
11  bax: “Fütüvvet”. Türkiye Diyanet Vakfı İslam Ansiklopedisi. c. 13, səh.; Yusuf 

Benli. “Fütüvvetnâmelerde Hz. Ali Algısı”. Hikmet Yurdu. Yıl: 5, s: 5, sayı: 10, 

Temmuz – Aralık 2012/2, səh. 33 – 60. 

Azərbaycan əhalisi məzhəbindən asılı olmayaraq tarix 

boyunca Əhli-beytə qarşı sevgi bəsləmiş, təqibə məruz 

qalmış bu mübarək ailənin nümayəndələrinə öz ağuşunu 

açaraq onları düşmənlərdən qorumuşdur. Bu gün 

ölkəmizdə başda imam övladları olmaqla, Əhli-beyt 

nəslinə mənsub çox sayda ziyarətgahın mövcudluğu bu 

fikrin doğruluğunu təsdiqləyir. Üstəlik Əhli-beyt 

mənsublarının Azərbaycana pənah gətirməsi həm sünni, 

həm də şiə xanədanlıqları tərəfindən idarə olunan 

dövrlərə təsadüf etmişdir. Demək ki, Əhli-beyt 

məzhəbindən asılı olmayaraq bütün Azərbaycan 

müsəlmanlarını birləşdirən bir dəyər olmuşdur. 

AZƏRBAYCAN HƏDİSLƏRDƏ 
 

Natiq RƏHİMOV, 

tədqiqatçı-jurnalist 

 

Hər şeydən öncə qeyd etməliyik ki, Qurani-Kərim-

dən sonra İslamın əsas mənbəyi sayılan hədislərdə Azərbay-

canla bağlı məlumatlar o qədər də çox deyil. İslam xila-

fətinin bəzi bölgələri ilə müqayisədə Azərbaycanın və Azər-

baycana aid olan məntəqələrin adı hədislərdə çox az çəkilir. 

Bunun bir səbəbini Azərbaycanın xilafət mərkəzlərindən – 

Mədinə, Kufə, Dəməşq və Bağdad şəhərlərindən kifayət 

qədər uzaqda yerləşməsi ilə izah etmək mümkündürsə də, 

zənnimizcə, əsas səbəbi Azərbaycan əhalisinin və bu tor-

paqlarda hakimiyyət sürən müsəlman valilərin siyasi məsə-

lələrə və intriqalara az qoşulmasında axtarmaq lazımdır. 

Hər halda, Məkkə, Mədinə, Kufə, Şam, Xorasan, Yəmən ki-

mi bölgələrlə müqayisədə Azərbaycanın adı hədislərdə daha 

az hallanır. 

Bununla belə, İslam tarixinin bəzi mühüm nöqtələ-

rində Azərbaycanla bağlı müəyyən məqamlara rast gəlirik. 

Məsələn, məhz Azərbaycanın fəthində iştirak edən səhabə-

lərin fərqli qiraətlərlə Quran oxumaları barədə üçüncü 

xəlifə Osman ibn Affana şikayət edildikdən sonra İslam di-

ninin ana mənbəyi sayılan Qurani-Kərimi indiki ardıcıllıqla 

toplamaq zərurəti yaranmış və bunun nəticəsi olaraq vahid 

Quran nüsxəsi meydana çıxmışdı. 

İkincisi, Azərbaycanla bağlı hədis və rəvayətlərdə 

indiki Cənubi Azərbaycana aid olan məntəqələrin adı Şi-

mali Azərbaycana nisbətən daha çox rastımıza çıxır. İstər 

Savalan dağı barədə İslam Peyğəmbərindən (s) rəvayət 

edilən hədis
1
 qəbilindən olan rəvayətlərin mətnində, istərsə 

də ümumilikdə hədis sənədlərində və rical külliyyatlarında 

adını oxuduğumuz ravilərin nəsəbində Cənubi Azərbaycana 

aid coğrafi məntəqələrin adı Şimali Azərbaycana nisbətən 

çoxdur. Bu da Cənubi Azərbaycanın xilafət mərkəzinə nis-

bətən daha yaxında, Şimali Azərbaycanın isə əksinə, daha 

ucqarda yerləşməsi ilə əlaqədardır. 

Bəzi hədislərdə isə Azərbaycandan danışılarkən şi-

mal və cənub bölgüsü aparılmadığı üçün bunlardan hansının 

nəzərdə tutulduğunu ayırd etmək çətinlik törədir. Bu məqa-

lədə əsasən hədislərdəki Şimali Azərbaycanla bağlı məqam-

ları işıqlandırmağı qarşımıza məqsəd qoymuşuq. Bununla 

yanaşı, ümumilikdə Azərbaycandan bəhs edən və şimal-cə-

nub aidliyi dəqiq bilinməyən hədisləri də diqqətdən kənarda 

qoymamaq qərarına gəldik. 

Hədis və rəvayətlərdə Azərbaycanla bağlı məqamları 

araşdırarkən əsasən, dörd istiqamətdə məlumatlar qarşımıza 

çıxır: 

a. Qurani-Kərimdə Azərbaycanla bağlılığı ehtimal 

edilən “Əshabür-Rəss” haqqındakı ayələrin təfsirin-

də buyurulmuş hədislər; 

b. “Nəhcül-bəlağə”də Azərbaycanla bağlı məqam; 

c. İmam Mehdinin (ə) zühur əlamətlərinə aidliyi eh-

timal edilən bəzi hədislər; 

                                                 
1 bax: Biharül-ənvar. 35-cü cild, səh. 122. 

d. İmam Mehdinin (ə) səhabələri arasında Azərbay-

canla bağlı şəxslərin olduğunu xəbər verən hədislər.   

 

“Əshabür-Rəss” haqqındakı  

Quran ayələrinin Azərbaycanla əlaqəsi 

 

Qurani-Kərimin mətnində “Azərbaycan” sözünə rast 

gəlmirik. Lakin Müqəddəs Kitabda adı çəkilən bir qövmlə 

bağlı təfsirlərdə Azərbaycana işarələr vardır. Söhbət “Əsha-

bür-Rəss”dən (Rəss sahiblərindən və ya Rəss qövmündən) 

gedir. Quran mətnində iki dəfə bu qövmün adına rast 

gəlinir: 

 

يْنَ ذَلِكَ كَثِيراً أَصْحَابَ الرَّسِّ وَ وَ دَثَمُو عَاداً وَ وَ  .قُرُوناً بَ

“Biz Adı da, Səmudu da, Rəss əhlini də, həmçinin, 

onların arasında olan bir çox nəsilləri də (yerlə-yeksan etdik)”.
2
 

 

هُمْ قَوْمُ نُوحٍ وَ كَذَّبَتْ لَ بْ  .ثَمُودُ أَصْحَابُ الرَّسِّ وَ قَ

 

“Onlardan (Məkkə müşriklərindən) əvvəl Nuh tay-

fası, Rəss əhli, Səmud qövmü (peyğəmbərləri) təkzib et-

mişdi”.
3
 

Bu ayələrdə Rəss əhli barədə dəqiq məlumat veril-

mədiyi üçün onların kimliyi, harada (Yəməndə, Antakiyada, 

yoxsa Araz çayı sahilində) yaşadığı və hansı peyğəmbərin 

qövmü olduğu haqda fikirlər müxtəlifdir. “Rəss” sözünün 

mənşəyi barədə müxtəlif fikirlər vardır. Bəziləri bu sözün 

                                                 
2 Fürqan surəsi, 38. 
3 Qaf surəsi, 12. 

ərəb dilində “kiçik yadigar, zəif təsir” mənası ifadə etdiyini 

əsas tutaraq bildirmişlər ki, Rəss əhli özündən sonra tarixdə 

böyük bir irs qoymadığına və izsiz-soraqsız məhv olduğuna 

görə ona bu ad verilib. Digərləri “rəss” sözünün “quyu” 

demək olduğunu ön plana çəkərək ehtimal etmişlər ki, Rəss 

qövmünün bol sulu, dərin quyuları vardı. Başqa bir qrup isə 

onların öz peyğəmbərlərini quyuya atıb öldürdüklərini söy-

ləmişlər. Bəzi təfsirçilərin fikrincə isə, “Rəss” sözü Ərəs, 

yəni Araz çayının adından götürülüb; çünki bu qövm Araz 

çayının sahilində yaşayırmış. Bizim üçün maraqlı ola biləcək 

nəzəriyyə də məhz sonuncudur. Bu və digər nəzəriyyələr 

haqqında “Biharül-ənvar”da (XIV, 148-160) və “Təfsire-nü-

munə”də məlumat verilir (XV, 91-95). 

Əllamə Məclisi “Biharül-ənvar” kitabında “Nübüv-

vət” (peyğəmbərlik) bölümündə 13-cü babı “Əshabür-Rəss 

və Hənzələnin əhvalatı” adlandırıb.
4
 

Bu babda 7 hədis verilib. Həmin hədislər Şeyx Sədu-

qun “İləlüş-şərayi”, “Üyunü əxbarir-Riza”, “Məanil-əxbar”, 

“Səvabül-əmal”, Küleyninin “əl-Kafi”, Əli ibn İbrahim 

Qumminin “Təfsir”, Təbrisinin “Məcməül-bəyan”, Kəracik-

inin “Kənzül-fəvaid”, Sələbinin “Əraisül-məcalis fi qisəsil-

ənbiya” kitablarından nəql edilir. Əllamə Məclisi yeri gəl-

dikcə bu hədislərə şərhlər də verir, adıçəkilən yer adlarına 

və çətin anlaşılan ifadələrə aydınlıq gətirir. 

“Biharül-ənvar”da verilmiş hədislərdə və onların şər-

hində Əshabür-Rəssin məhz Azərbaycan ərazisində yaşadığı 

barədə qeydlərə dönə-dönə rast gəlirik. Məsələn, “Təfsiri-

Qummi”yə istinadən yazılıb: 

                                                 
4 Biharül-ənvar. XIV, 148-160. 

 و الرسّ نهر بناحية آذربيجان.

“Rəss Azərbaycan bölgəsində bir çaydır”.
5
 

 

“Qisəsül-ənbiya” kitabına istinadən İmam Musa 

Kazımdan (ə) rəvayət edilən hədislərin birində isə əslində 

tarixdə iki Əshabür-Rəss olduğu bildirilir. Bunlardan biri-

nin əhvalatı Quranda yoxdur. Allah onlara Həzrət Salehi (ə) 

və daha bir neçə peyğəmbəri göndərdi, onlar isə bu pey-

ğəmbərləri qətlə yetirdilər. O biri Əshabür-Rəss isə Qu-

randa adı çəkilən qövmdür: 

 

، و كان فيهم أما الذين ذكرهم الله في كتابه فهم قوم كان لهم نهر يدعى الرس

يجان، و أنبياء كثيرة، فسأله رجل: و أين الرس؟ فقال: هو نهر بمنقطع آذرب

 هو بين حد أرمينية و آذربيجان 

 

“Amma Allahın öz kitabında xatırlatdığı qövmə gəl-

dikdə isə, onların Rəss adlı çayı vardı (yəni Rəss adlı çayın 

sahilində yaşayırdılar). Onların arasında çoxlu peyğəmbər 

yaşayırdı”. Bir nəfər soruşdu: “Rəss haradadır?” İmam bu-

yurdu: “O, Azərbaycan tərəfdə, Ərməniyyə ilə Azərbay-

canın sərhəddi arasından axan çaydır”.
6
  

“Biharül-ənvar”ın XIV cildinin 155-ci səhifəsində 

Rəss məkanının coğrafi mövqeyi barədə Yaqut Həməvinin 

“Möcəmül-buldan” kitabındakı nəzəriyyələrə aydınlıq gəti-

rilir, bunlardan Azərbaycanla bağlı olanlara daha çox üs-

tünlük verilir: 

                                                 
5 Biharül-ənvar. XIV, 153. 
6 Biharül-ənvar. XIV, 154. Məqalənin növbəti bölümlərində Ərməniyyə adına 

aydınlıq gətiriləcək. 

إنه وادي آذربيجان و حد آذربيجان ماوراء الرس، و كان بأران على و قيل: 

الرس ألف مدينة فبعث الله اليهم نبيا يقال له موسى، و ليس بموسى بن عمران 

فدعاهم إلى الله فكذبوه، و مخرج الرس من قاليقلاء و يمر بأران ثم يمر 

بيلقان، و يمر بورثان ثم يمر بالمجمع فيجتمع هو و الكر، و بينهما مدينة ال

الكر و الرس جميعا فيصبان في بحر جرجان، و الرس هذا واد عجيب فيه من 

السمك اصناف كثيرة و فيه سمك يقال له شورماهي، لا يكون الا فيه،   

و نهر الرس يخرج إلى صحراء البلاسجان و هي إلى شاطئ البحر في الطول 

رية و أكثرها خراب، من برزند إلى برذعة، و في هذه الصحراء خمسة آلاف ق

الا أن حيطانها و ابنيتها باقية لم تتغير لجودة التربة وصحتها، و يقال: ان تلك 

القرى كانت لاصحاب الرس و يقال: انهم رهط جالوت قتلهم داود و سليمان 

 عليهما السلام.  

 

“Deyirlər ki, Rəss Azərbaycana məxsus olan vadidir. 

Azərbaycanın hüdudu Rəssin xaricində bitir. Aranda Rəss 

çayının üzərində min şəhər yerləşirdi. Allah onlara Musa (ə) 

adlı peyğəmbəri yolladı (bu, Musa ibn İmran (ə) deyildi), 

Musa (ə) onları Allaha doğru çağırdı, onlar isə onu təkzib 

etdilər. Rəssin çıxışı (yəni mənbəyi) Qaliqladır. Çay Aran-

dan, sonra Vərsandan axır, sonra Kürlə birləşdiyi yerdən 

keçir. Bu iki çayın arasında Beyləqan şəhəri yerləşir. Kürlə 

Araz birlikdə axıb Cürcan (Xəzər) dənizinə tökülür. Rəss 

çox qəribə çaydır, onun sularında cürbəcür balıqlar yaşayır. 

Bunlardan biri də “şurmahi” adlı balıqdır ki, başqa heç yer-

də ona rast gəlinmir. Rəss çayı Balasakan səhrasına çıxır. 

Bu səhra dənizin kənarında Bərzənddən Bərzəəyə (Bərdəyə) 

kimi uzanır. Bu səhrada beş min kənd yerləşir, bunların 

əksəriyyəti xarabalıqdır. Buranın torpağı bərk və tikinti 

üçün əlverişli olduğundan, uçulmuş tikililərin yalnız divar-

ları qalıb. Deyirlər ki, bu kəndlər Əshabür-Rəssin olub. 

Deyirlər ki, onlar Calutun adamları olublar, Davud və Sü-

leyman (ə) onları öldürüblər”.
7
 

Şeyx Səduqun “Üyunü əxbarir-Riza” kitabında
8
 rə-

vayət edilən bir hədisdə deyilir ki, Həzrət Əli (ə) məsciddə 

zərbətlənməsindən üç gün əvvəl Bəni-Təmim qəbiləsindən 

olan bir nəfərin Əshabür-Rəss barədə verdiyi suala cavab 

olaraq, bu qövmün tarixçəsini danışmışdı. Kitabda üç səhi-

fədən artıq yer tutan bu geniş hədisdə Rəss qövmünün şərq 

torpaqlarından axan, suyunun bolluğuna və şirinliyinə görə 

tayı-bərabəri olmayan Rəss çayının sahilindəki 12 kənddə 

yaşadığı xəbər verilir. Onlar “Şahdirəxt” adlı nəhəng sənubər 

(küknar) ağacına pərəstiş edirdilər; bu ağacı vaxtilə Həzrət 

Nuhun (ə) oğlu Yafəs əkmişdi. Rəss qövmünün kəndlərinin 

adı belə idi: Aban, Azər, Dey, Bəhmən, İsfəndar, Fərvərdin, 

Ordibehişt, Xordad, Mordad, Tir, Mehr və Şəhrivər.
9
 Allah-

Təala Bəni-İsrail qövmündən Yəhud ibn Yəqubun (ə) övlad-

larından bir peyğəmbəri onlara göndərdi. Lakin Əshabür-

Rəss peyğəmbərə tabe olmadı. Axırda peyğəmbərin duası ilə 

onların müqəddəs saydıqları ağac qurudu. Onda Rəss sakin-

ləri qəzəblənib dərin quyu qazıdılar, peyğəmbəri quyuya atıb 

öldürdülər. Bundan sonra Allah-Təala onlara şiddətli bəla 

göndərib hamısını məhv etdi. 

                                                 
7 Biharül-ənvar. XIV, 155.  
8 1-ci cild, səh.183-186, XVI bab. 
9 Bunlar hicri-şəmsi təqvimin aylarının adı ilə eynidir. 

Azərbaycan və “Nəhcül-bəlağə” 

 

Coğrafi məkan olaraq, Azərbaycan adını İslam dün-

yasında Qurandan sonra ən mötəbər dini mətnlərdən sayı-

lan, hətta bəzi alimlər tərəfindən “Allah kəlamından əskik, 

bəşər kəlamından yüksək” adlandırılan “Nəhcül-bəlağə” 

kitabında da görürük. Miladi X əsrdə böyük ədib Seyid Rəzi 

tərəfindən toplanmış “Nəhcül-bəlağə” Həzrət Əlinin (ə) 

xütbə, məktub və hikmətli kəlamlarını əhatə edir. Kitabın 

ikinci bölümündəki məktubların 5-cisi İmam Əli (ə) tərə-

findən Azərbaycan valisi Əşəs ibn Qeys əl-Kindiyə ün-

vanlanıb.  

 

ومن كتاب له )عليه السلام( إلى أشعث بن قيس عامل أذربيجان   

مَانَةٌ وأَنْتَ مُسْتَرْ قِكَ أَ لَكَ لَيْسَ لَكَ بِطُعْمَةٍ ولَكِنَّهُ فِي عُنُ عًى وَ إِنَّ عَمَ

يْكَ مَالٌ  دَ ةٍ وفِي يَ يقَ وَثِ تَاتَ فِي رَعِيَّةٍ ولا تُخَاطِرَ إِلا بِ نْ تَفْ يْسَ لَكَ أَ مَنْ فَوْقَكَ لَ لِ

عَلِّي أَلا أَكُونَ شَرَّ  هِ حَتَّى تُسَلِّمَهُ إِلَيَّ ولَ نْتَ مِنْ خُزَّانِ مِنْ مَالِ اللَّهِ عَزَّ وجَلَّ وأَ

 .وُلاتِكَ لَكَ والسَّلامُ 

 

İmam Əli əleyhissalamın Azərbaycan valisi Əşəs ibn 

Qeysə məktubu: 

“Sənə verilən hakimiyyət tamahkarlıq etməyindən 

ötrü deyil, öhdəndə olan bir əmanətdir. Səndən vəzifəcə 

yüksəkdə olanlar qarşısında camaat barədə cavabdehsən. 

Rəiyyətin işində öz istədiyin kimi davrana bilməzsən. Sənə 

əmr gəlməyincə özündən heç nə edə bilməzsən. Əlində olan 

mal izzət və cəlal sahibi olan Allahındır. Sən həmin əmlakı 

mənə (xəlifəyə) təhvil verənə kimi Allahın xəzinədar-

larından birisən. Ümidvaram ki, mən sənə münasibətdə baş-

qalarından pis hökmdar olmaram. Vəs-salam”.
10

 

 

İmam Mehdinin (ə) zühur əlamətləri ilə  

bağlı olan hədislərdə Azərbaycan 

 

Azərbaycan adının çəkildiyi hədislərin böyük bir 

qismi XII İmam Həzrət Mehdi Sahibəz-zamanın (ə) zühur 

əlamətləri ilə bağlıdır. Məşhur şiə alimi, “Mühəcüd-

dəavat”, “Məlhuf”, “Fəlahüs-sail”, “Cəmalül-üsbu”, “ət-

Təraif” kimi dəyərli əsərlərin müəllifi olan Seyid ibn Tavus 

İmam Mehdinin (ə) zühur əlamətləri haqqında rəvayətləri 

“əl-Məlahim vəl-fitən” adlı kitabda toplamışdır. Əsərin 56-

cı babında belə bir hədislə rastlaşırıq: 

 

حدثنا نعيم, حدثنا عبد الخالق بن زيد بن واقد عن ابيه عن مكحول 

عن النبي صلي الله عليه و سلم قال: يكون للترك خرجتان: خرجة يخرجون 

من آذربيجان, و الثانية يربطون خيولهم بالفرات لا ترك بعدهما.  

 

Nüeym, Əbdül-xaliq ibn Zeyd ibn Vaqiddən, o öz 

atasından, o – Məkhuldan, o isə Peyğəmbərdən (Allahın 

salavatı və salamı Ona olsun) rəvayət edib ki, o Həzrət (ə) 

buyurub: “Türklərin iki dəfə xürucu (böyük hərəkatı) ola-

caq. Bir dəfə onlar Azərbaycandan xüruc edəcəklər. İkinci 

dəfə öz atlarını Fərat çayının suyu ilə sulayacaqlar. Bu iki 

hadisədən sonra türk olmayacaq”.
11

 

                                                 
10 bax: Nəhcül-bəlağə, 5-ci məktub. 
11 Seyid ibn Tavus. Əl-Məlahim vəl-fitən. 56-cı bab, 68-ci hədis, səh. 99. 



Məqalələr toplusu 

 

 31 

Bu hədisin mötəbərliyi bir neçə cəhətdən şübhə 

altındadır. Əvvəla, hədisin sənədində yer alan bütün ravilər 

– Nüeymdən Məkhula kimi məchuldur (naməlumdur). 

İkincisi, Seyid ibn Tavusu Həzrət Məhəmməd Peyğəmbərin 

(s) zamanından 600 ildən artıq vaxt kəsimi ayırır. Hədisin 

sənədində isə Peyğəmbərə (s) kimi cəmi dörd ravinin adı 

çəkilir. 600 illik bir dövr üçün dörd ravi inanılmaz dərəcədə 

azdır. Deməli, hədisin sənədində silsilənin bir neçə halqası 

“itib”. Bu cür hədisləri mürsəl adlandırırlar və onların eti-

bar dərəcəsi aşağıdır. Nəhayət, üçüncüsü, bu hədisi birmə-

nalı olaraq on ikinci İmamın (ə) zühuruna aid etmək düzgün 

deyil; çünki buna hər hansı aşkar dəlil yoxdur. Məsələn, 

türklərin atlarının Fərat çayından su içməsi Abbasilər 

xilafətindəki “türklər dövrü” və ya “Samirə (Samərra) döv-

rü” ilə də bağlı ola bilər. Məlumdur ki, miladi IX əsrin bi-

rinci rübündən başlayaraq bir neçə onillik boyunca Ab-

basilər sarayında, xüsusilə, orduda türklərin təsiri artmışdı. 

Hətta türk əyanlar bir xəlifəni devirib başqasını taxta 

otuzdurmaq gücünə sahib idilər. Hədisin sonundakı “bu iki 

hadisədən sonra türk olmayacaq” ifadəsini ya bundan sonra 

türklərin bir daha Fərat sahillərinə kimi irəliləməsinin 

qeyri-mümkünlüyü, ya da onların xürucunun (hərəkatının) 

bir daha baş tutmaması kimi mənalandırırlar. 

Azərbaycanla bağlı olan və kitablarda on ikinci 

İmamın (ə) zühuru ilə əlaqələndirilən başqa bir hədis hicri 

IV əsrdə yaşamış məşhur şiə alimi Nömaninin “əl-Ğeybə” 

kitabında verilib. Əsərin XI babının (“Şiələrə səbr etmək, 

kifayətlənmək, fərəci gözləmək, Allahın əmrini və tədbirini 

tələsdirməmək əmrinin rəvayət olunduğu bab”) ilk hədisi 

belədir: 

 

نُ مُحَمَّدِ بْنِ سَعِيدٍ ابْنُ  ا أَحْمَدُ بْ حْمَدُ بْنُ حَدَّثَنَ ا أَ عُقْدَةَ الْكُوفِيُّ قَالَ حَدَّثَنَ

نُ مِهْرَانَ قَالَ  ا إِسْمَاعِيلُ بْ نَ بُو الْحَسَنِ قَالَ حَدَّثَ عْقُوبَ الْجُعْفِيُّ أَ نِ يَ يُوسُفَ بْ

بِيهِ وَ وُهَيْبِ بْنِ حَفْصٍ عَنْ أَبِي نِ أَبِي حَمْزَةَ عَنْ أَ ا الْحَسَنُ بْنُ عَلِيِّ بْ  حَدَّثَنَ

نَارٍ  ا بُدَّ لِ نَّهُ قَالَ لِي أَبِي)ع( لَ بَصِيرٍ عَنْ أَبِي عَبْدِ اللَّهِ ع قَالَ إِ  

هَا شَيْ قُومُ لَ كُمْ  مِنْ آذَرْبِيجَانَ لَا يَ يُوتِ اسَ بُ حْلَ لِكَ فَكُونُوا أَ ذَا كَانَ ذَ ءٌ وَ إِ

ا فَاسْ ذَا تَحَرَّكَ مُتَحَرِّكُنَ ا فَإِ نَ دْ بَ لْ بِدُوا مَا أَ لْ وْ حَبْواً وَ أَ يْهِ وَ لَ لَ عَوْا إِ  

 

Əhməd ibn Məhəmməd ibn Səid ibn Üqdə Kufi, Əh-

məd ibn Yusif ibn Yəqub Cüfi Əbül-Həsəndən, o – İsmail 

ibn Mehrandan, o – Həsən ibn Əli ibn Əbu Həmzədən, o – 

atasından, o – Vüheyb ibn Həfsdən, o – Əbu Bəsirdən, o isə 

Əbu Abdullahdan (İmam Sadiqə (ə) rəvayət edib ki, Həzrət 

(ə) buyurdu: “Atam mənə deyib ki, Azərbaycandan olan alov 

labüddür, onun qabağında heç nə dayana bilməz. Belə ol-

duqda, evinizin palazı olun (yəni evinizdə qalın). Biz sakit 

durduqca siz də sakit durun. Bizim hərəkət edənimiz hərə-

kətə keçəndə, sürünə-sürünə olsa belə, ozünüzü ona ye-

tirin...” (hədisin ardında ərəblərin İmam Mehdiyə (ə) müxalif 

olacaqları bildirilir və azğın ərəblər məzəmmət olunur).
12

  

Eyni hədisi mərhum Əllamə Məclisi “Biharül-ənvar”da 

rəvayət etmişdir.
13 

Amma burada hədisin əvvəlindəki “labüddə 

linarin min Azərbəycan” (Azərbaycandan olan alov labüddür) 

ifadəsi “labüddə ləna min Azərbəycan” (Azərbaycan bizə la-

büddür) şəklində verilib. 

                                                 
12 Nömani. Əl-Ğeybə. XI bab, I hədis, səh. 200.  
13 Biharül-ənvar. 53-cü cild, səh. 135. 

Hədisin incələnməsi barədə bunları deyə bilərik: 

1. Hədisin sənədindəki Həsən ibn Əli ibn Əbu Həm-

zə (Bətaini nəsəbi ilə tanınır) və atası rical kitablarında qey-

ri-mötəbər ravi kimi xarakterizə edilirlər. Məsələn, məşhur 

rical alimi Nəcaşi Həsən ibn Əlini vaqifə məzhəbinin baş-

çılarından sayır.
14

 Vaqifə məzhəbinə görə, Həzrət Musa Ka-

zım (ə) sonuncu imamdır və qeybə çəkilib, ondan sonra 

imam olmayacaq. Bu məzhəbdə İmam Rzaya (ə) və sonrakı 

imamlara etiqad yoxdur. Vaqifə məzhəbinin qurucuları 

İmam Kazımın (ə) bir qrup keçmiş səhabəsi idi. İmam 

zindanda olarkən, bu adamlar onun adından şiələrdən xüms-

zəkat pullarını yığırdılar. İmam Kazım (ə) zindanda şəhid 

olduqdan sonra onlar pulları İmam Rzaya (ə) verməkdən 

imtina edib mənimsədilər. Deyilənlərə görə, adı çəkilən Hə-

sən ibn Əlinin atası Əli ibn Əbu Həmzə Bətaini bu yolla 30 

min dinar pulu mənimsəmişdi. 

Rical elminin məşhur mənbələrindən olan “İxtiyarü 

mərifətir-rical” kitabında etibarlı ravilərin dilindən Həsən 

ibn Əli ibn Əbu Həmzə Bətaini “kəzzab” (yalançı), “məlun” 

və “rəcülün su” (pis adam) adlandırılır. Həmin kitabda 

İmam Musa Kazımın (ə) Əli ibn Əbu Həmzəyə belə buyur-

duğu rəvayət edilir: “Ey Əli! Sən və dostların uzunqulaq 

kimisiniz”.
15

  

Şeyx Tusi öz “Rical”ında Əli ibn Əbu Həmzə Bə-

tainini İmam Musa Kazımın (ə) raviləri sırasında
16

 yerləş-

dirərək, onun haqqında “vaqifi” ifadəsini işlədir. 

                                                 
14 Ricali-Nəcaşi. səh. 36, 73-cü sıra sayı. 
15  İxtiyarü mərifətir-rical. səh. 338 və 456. 
16 5049-cu sıra sayı, səh. 339. 

2. Ümumilikdə bu hədisdə Azərbaycanla bağlı məqa-

mın müsbət məna daşıdığını iddia etmək çətindir. Qarşısın-

da heç nə dayana bilməyən Azərbaycan və ya Azərbay-

candan çıxan alov hər nədirsə, hədisdə ona qoşulmamaq və 

İmam Mehdinin (ə) zühurunu gözləmək tövsiyə olunur. 

Tədqiqatçılar belə bir ehtimal irəli sürmüşlər ki, əgər hədisi 

səhih qəbul etsək belə, burada yenə Abbasilər dövründəki 

türk təsirindən danışılır. Hər halda, hədisdən görünən budur 

ki, Azərbaycanla bağlı məqam Mehdinin (ə) zühuru ilə 

bağlı deyil; şiələrin vəzifəsi səbrlə o həzrətin zühurunu göz-

ləməkdir. 

Nömaninin “əl-Ğeybə” kitabında
17

  Azərbaycanla 

bağlı daha bir rəvayət də gözə çarpır: 

 

نُ مُحَمَّدٍ الدِّينَوَرِيُّ قَالَ  ا أَحْمَدُ بْ نِ سَعِيدٍ قَالَ حَدَّثَنَ دُ بْنُ مُحَمَّدِ بْ حْمَ ا أَ خْبَرَنَ أَ

الَتْ حَدَّثَنِي    ا عَمِيرَةُ بِنْتُ أَوْسٍ قَ نَ حَدَّثَنَا عَلِيُّ بْنُ الْحَسَنِ الْكُوفِيُّ قَالَ حَدَّثْتَ

ارِ أَنَّهُ  حْبَ أَ ةَ عَنْ كَعْبِ الْ جَدِّي الْحُصَيْنُ بْنُ عَبْدِ الرَّحْمَنِ عَنْ عَبْدِ اللَّهِ بْنِ ضَمْرَ

لُ  قْتَ يَّةٍ وَ آذَرْبِيجَانَ تِلْكَ حَرْبٌ يُ يَانٍ أَرْمِينِ عَبَّاسِ مَعَ فِتْ دِ الْ لْ ... وَ حَرْبِ وُ قَال 

يْهِ رَايَاتٌ سُودٌ تِلْكَ  قْبِضُ عَلَى سَيْفٍ مُحَلَّى تَخْفِقُ عَلَ فِيهَا أُلُوفٌ وَ أُلُوفٌ كُلٌّ يَ

أَغْبَرُ أَحْمَرُ وَ الطَّاعُونُ الْ هَا الْمَوْتُ الْ شُوبُ  حَرْبٌ يَ

 

İmam Mehdinin (ə) zühurundan əvvəl baş verəcək 

hadisələri işıqlandıran hədisin bu hissəsində deyilir: “Abbas 

oğullarının Ərməniyyə və Azərbaycan cavanları ilə döyüşü 

(baş verəcək). Bu döyüşdə minlərlə adam öləcək, hər kəs 

bəzəkli qılıncını sıyırıb döyüşəcək. Qara bayraqlar dalğala-

nacaq. Bu döyüş al-qırmızı ölümlə və dəhşətli taunla qa-

rışacaq”. 

                                                 
17 X bab, hədis 4, səh. 148-149. 

Göründüyü kimi, rəvayətin sənədi Kəbül-əhbarda 

bitir. Kəbül-əhbar İslamı qəbul etməzdən əvvəl Yəhudiliyə 

inanırdı və əslən Yəmən yəhudilərindən idi. İkinci xəlifə 

Ömər ibn Xəttabın hakimiyyəti zamanı İslamı qəbul etmiş, 

qısa müddət ərzində Qurani-Kərimdəki Bəni-İsraillə bağlı 

ayələrin mahir təfsirçisi kimi tanınmışdı. Kəbül-əhbardan 

rəvayət edilən xəbərlərin əksəriyyəti israiliyyat qisminə aid 

olub, İslam mənbələrində əsası olmayan və Tövratdan qay-

naqlanan məlumatları ehtiva edir. Məhz Yəhudi inancına 

xas olan bilikləri müsəlmanlara təlqin etməyə çalışdığı üçün 

Kəbül-əhbar Əli ibn Əbu Talib (ə), Əbuzər Ğiffari kimi 

məşhur səhabələrin tənqid hədəfinə çevrilmişdi. Bu gün də 

dini ədəbiyyatda “Kəbül-əhbar” ifadəsi münafiq, öz sifətini 

gizlədən yəhudi mənasında işlədilir. Bu səbəbdən, şiə məz-

həbi baxımından hədisi mötəbər saymaq olmaz. 

 

İmam Mehdinin (ə) silahdaşları  

sırasında azərbaycanlıların yeri 

 

Dini mənbələrdə İmam Mehdinin (ə) silahdaşları iki 

təbəqəyə bölünür. Birinci təbəqə İmamın (ə) zühurunun lap 

əvvəlində ona yardım göstərəcək insanlardan ibarətdir. İkin-

ci təbəqəyə isə sonradan Həzrət Mehdiyə (ə) beyət edib, 

onun bayrağı altında haqq uğrunda döyüşəcək şəxslər 

aiddir. 

Hədislərə görə, İmam Mehdinin (ə) birinci təbəqəyə 

mənsub ən yaxın və sadiq səhabələrinin ümumi sayı 313 

nəfər olacaq. Bu, həm də Qurani-Kərimdə
18

 xatırlanan və 

                                                 
18 Bəqərə surəsi, 249-252. 

Talutun başçılığı altında düşmənlə döyüşə yollanan mömin 

əsgərlərin sayıdır. Həmçinin, İslam uğrunda aparılmış ilk 

irimiqyaslı hərbi əməliyyatın - Bədr savaşının müsəlman iş-

tirakçıları da 313 nəfər olmuşlar. “Səhihül-Buxari”də rəva-

yət edilən Bəra ibn Azibin sözü də bunu sübut edir.
19

  

İmam Mehdinin (ə) silahdaşlarının böyük əksəriyyə-

tini əcəmlər (qeyri-ərəb millətlərindən olanlar) təşkil edə-

cək. Hətta İbn Ərəbi “əl-Fütuhatül-Məkkiyyə” əsərində on-

ların hamısının qeyri-ərəb olduqlarını, amma ərəb dilində 

danışacaqlarını iddia edir ki, bu da İmamın (ə) səhabələri 

arasında Ərəbistan, İraq, Yəmən, Bəhreyn, Oman, Şam, Mi-

sir əsilli şəxslərin olacağını bildirən hədislərlə ziddiyyət 

təşkil edir.
20

 313 nəfər müsəlman Şərqinin müxtəlif şəhərlə-

rinə mənsubdur. Elə şəhərlər var ki, oradan cəmi bir nəfər 

çıxacaq. Bəzi şəhərlərin isə bir neçə (hətta onlarla) sakini 

bu dəstəyə aid olacaq. Hindistan, Orta Asiya, Afrika əsilli 

insanlar da bu cərgədə yer tutacaqlar. Hətta onların arasında 

Qərb (Firəngistan və Əndəlüs) müsəlmanlarının da olaca-

ğına işarələr vardır.  

Bu şəxslərin bəzilərinin kimliyi hədislərdə açıq 

şəkildə göstərilir. Məsələn, dörd peyğəmbərin – Həzrət İsa 

(ə), İdris (ə), Xızır (ə) və İlyasın (ə) İmam Mehdiyə (ə) 

yardım göstərəcəkləri və keçmişdə yaşamış daha 27 nəfər 

müqəddəsin ilahi əmrlə dirilib ona qoşulacağı bildirilir. 

Həmin 27 nəfər bunlardan ibarətdir: 7 nəfər Əshabi-kəhf, 

Həzrət Musa Peyğəmbərin (ə) qövmündən ədalətlə hökm 

vermiş 15 nəfər mömin, Həzrət Musanın (ə) canişini Yuşə 

                                                 
19 Səhihül-Buxari. Kitabül-məğazi. VI bab, hədis 3957-3959. 
20 Əli Kurani. Əsrüz-zühur. səh. 216-217. 

ibn Nun, fironun qövmündən iman gətirmiş mömin, Salman 

Farisi, səhabə Əbu Dücanə və Malik Əştər.
21

  

On ikinci İmamın (ə) silahdaşlarının adı, vətəni və 

hər coğrafi məkandan neçə nəfərin çıxacağı barədə məlu-

matlar rəvayətlərdə fərqlənir. Bu barədə bir neçə hədis 

vardır ki, onların hamısının sənədi Həzrət Əliyə (ə) gedib 

çıxır. Həmin rəvayətlərin fərqli variantları aşağıdakı kitab-

larda öz əksini tapmışdır: 

1. Şeyx Əli Yəzdi Hairi. “İlzamün-nasib fi isbatil-

hüccətil-ğaib”; 

2. Seyid ibn Tavus. “Əl-Məlahim vəl-fitən”; 

3. İbn Cərir Təbəri əs-Səğir. “Dəlailül-imamə”; 

4. Mir Məhəmməd Sadiq Xatunabadi. “Kəşfül-

həqq”; 

5. Seyid Məhəmməd Kazım Qəzvini. “İmam Mehdi 

əz vəladət ta zühur” və s. 

İmam Mehdinin (ə) 313 nəfər səhabəsi arasında həm 

Cənubi, həm də Şimali Azərbaycandan onlarla şəxsin ola-

cağı şübhəsizdir. Cənubi Azərbaycana aid olan Xunəc şəhə-

rindən iki, Ərdəbildən bir, Marağadan bir (digər rəvayətə 

görə üç), Səlmasdan bir, Xoy şəhərindən bir, Təbriz yaxın-

lığındakı Cabrəvan məntəqəsindən üç nəfər, əhalisinin 

böyük hissəsini azərbaycanlılar təşkil edən Həmədandan 

iki, Qəzvindən səkkiz nəfər İmamın (ə) qoşununda yer 

tutacaq.  

Seyid Məhəmməd Kazım Qəzvininin “İmam Mehdi 

əz vəladət ta zühur” kitabında
22

 İmam Mehdinin (ə) səha-

                                                 
21 Biharül-ənvar. 52-ci cild, səh. 346; Təfsirül-Əyyaşi, 2-ci cild, səh. 32. 
22 səh. 589. 

bələrinin və mənsub olduqları şəhərlərin adı siyahı şəklində 

verilir. Bu siyahıda Əhməd və Hüseyn adlı iki nəfərin Ər-

məniyyədən çıxacağı bildirilir və bu adın o zamanlar indiki 

İran, Türkiyə, Azərbaycan Respublikası ərazilərinə şamil 

olduğu qeyd edilir. Eyni adlar Şeyx Əli Yəzdi Hairinin “İlza-

mün-nasib fi isbatil-hüccətil-ğaib” kitabında
23

 da verilir. 

Mir Məhəmməd Sadiq Xatunabadinin İmam Mehdi 

(ə) barədə 40 hədisin şərhindən ibarət olan “Kəşfül-həqq” 

kitabında
24

 Şeyx Hibətullah Trablusinin “əl-Fərəcül-kəbir 

fil-ğeybə” əsərinə istinadən Cabir ibn Abdullah vasitəsilə 

İmam Əlidən (ə) rəvayət edilən hədisdə də Azərbaycandan 

3 nəfərin çıxacağı bildirilir. O zamanlar Azərbaycan ərazisi 

şimallı-cənublu vahid anlamda qəbul edildiyi üçün bu üç 

nəfərin Şimali yoxsa, Cənubi Azərbaycana mənsubluğunu 

qəti şəkildə söyləyə bilmərik. 

İbn Cərir Təbərinin (onu məşhur tarix və təfsir 

müəllifi Təbəri ilə qarışdırmayın; bu, daha sonralar yaşamış 

alimdir) “Dəlailül-imamə” kitabında da İmam Mehdinin (ə) 

səhabələrinin adı və hansı bölgələrdən olmaları barədə fərq-

li variantlarda məlumatlar verilir. Həmin kitabda oxuyuruq: 

و من موقان رجل و هو عبيد بن محمد بن ماجور.  

 

“Və Muğandan bir nəfər. O, Übeyd ibn Məhəmməd 

ibn Məcurdur”.
25

 Həm Şimali, həm də Cənubi Azərbaycan-

da Muğan məntəqəsi olduğu üçün burada hansının nəzərdə 

tutulduğu tam aydın deyil. 

                                                 
23 2-ci cild, səh. 202-203. 
24 səh.186. 
25 səh. 310. 

Seyid ibn Tavusun “əl-Məlahim vəl-fitən” kitabın-

da
26

 Əsbəğ ibn Nübatənin İmam Əli ibn Əbu Talibdən (ə) 

rəvayət etdiyi hədisdə İmam Mehdinin (ə) silahdaşlarından 

birinin də Şirvandan olacağı göstərilir. Ərməniyyədən bir 

nəfərin də İmama (ə) qoşulacağını bu siyahıdan öyrənirik. 

Məlum olduğu kimi, o zamanlar Ərməniyyə (və ya Ərmi-

niyyə) deyərkən yalnız Ermənistan deyil, müasir Azərbay-

can torpaqlarının bir hissəsi və əlavə ərazilər (indiki Gür-

cüstan, Ermənistan, Dağıstan) nəzərdə tutulurdu. Ərmə-

niyyə müsəlman xilafətinin böyük inzibati əyalətlərindən 

biri idi. Bəzi mənbələrdə Dərbənddən Həmədana kimi uza-

nan torpaqlar Azərbaycan, Arran və Ərməniyyə adlı üç 

hissəyə bölünür, bəzən isə ümumiləşdirilərək ya hamısı 

Azərbaycan, ya da Ərməniyyə adlandırılırdı. 

“Ərəblər çox vaxt üç ölkəni – Azərbaycan, Arran və 

Ermənistanı bir inzibati vahiddə birləşdirərək, bir canişinlik 

yaradır və bunu bəzən “Ərməniyyə”, bəzən də “Azər-

baycan” adlandırırdılar. Bu halda Azərbaycan böyük bir 

ölkə olub, cənubunda Həmədan, şimalında isə Dərbənd yer-

ləşirdi. 

İstəxri bu məlumatı verir: “Biz Ermənistan, Arran və 

Azərbaycanı xəritədə birləşdirir və ona bir ölkə kimi 

baxırıq...” Həmin Azərbaycanın hər tərəfini gəzib onun 

xəritəsini tərtib edən İbn Hövqəl İstəxrinin dediklərini ta-

mamlayaraq, Azərbaycan, Arran və Ermənistanın ümumi 

xəritəsini yaratmış və bunu “Azərbaycanın xəritəsi” adlan-

                                                 
26 səh. 94. 

dırmışdır... “Hüdud əl-aləm” müəllifi Azərbaycan, Arran və 

Ermənistanı bir ölkə kimi qeyd edir”.
27

  

Həmçinin, Seyid ibn Tavusun “əl-Məlahim vəl-fitən” 

kitabında
28

 İmam Mehdinin (ə) 313 nəfər səhabəsindən 

birinin Bərdədən çıxacağı xəbər verilir. Qədim Azərbaycan 

şəhəri Bərdə (ərəb mənbələrində, o cümlədən, adı çəkilən 

hədisdə “Bərzəə” adlanır) Arran vilayətinin paytaxtı idi. 

Miladi 789-cu ildən etibarən Bərdə şəhəri xilafətin üçüncü 

inzibati vilayətinin mərkəzi sayılırdı. Bərdə mühüm ticarət 

və mədəniyyət şəhəri olduğuna, Bağdadı Azərbaycanla 

birləşdirən ticarət yolları buradan keçdiyinə görə Azərbay-

canın şimalında şəhərlərarası məsafələr Bərdədən hesabla-

nırdı. Məşhur səyyah Müqəddəsi Bərdəni “vilayətin Bağ-

dadı”, İbn Hövqəl isə “Arranın anası” adlandırırdı
29

.  

 

  

                                                 
27 Z.Bünyadov. Azərbaycan VII-IX əsrlərdə. səh. 136-137. 
28 səh. 377, hədis 546. 
29 Natiq Rəhimov. İslam tarixi, III hissə. səh.427-428. 

“...Məhz Azərbaycanın fəthində iştirak edən səhabələrin 

fərqli qiraətlərlə Quran oxumaları barədə üçüncü xəlifə 

Osman ibn Affana şikayət edildikdən sonra İslam 

dininin ana mənbəyi sayılan Qurani-Kərimi indiki 

ardıcıllıqla toplamaq zərurəti yaranmış və bunun nəticəsi 

olaraq vahid Quran nüsxəsi meydana çıxmışdı”. 

SEYİD YƏHYA BAKUVİNİN  

ƏHLİ-BEYT SEVGİSİ 
 

Fəridə Əliyeva, 

şərqşünas-tədqiqatçı 
 

Ümumi mənada Həzrət Peyğəmbərin (s.a) ev əhalisi 

olaraq qəbul edilən Əhli-beyt anlayışı İslam mədəniyyətinin bir 

çox sahələrində özünə yer etmişdir. Gündəlik həyatımızda 

Peyğəmbər (s.a) nəslindən olan seyid və şəriflərə göstərilən 

ehtiram Rəsulullahın (s.a) onlara qarşı sevgi, hörmət bəsləməyə 

təşviq, əksindən çəkindirməsinin bir nəticəsidir. Eləcə də, 

fərzlərlə yanaşı, Rəsulullahın (s.a) sünnətinə əməl edərək 

insanı-kamil olmağa can atan sufilər də Əhli-beyt sevgisini 

qəlbdə və dildə yaşadanlardan olmuşlar. Bu sevgini qəlbində 

yaşayıb dilində vəsf edən mürşid sufilərdən biri də Seyid Yəhya 

Bakuvi (v:1463/66) həzrətləri olmuşdur. Bu məqalədə XV əsr 

Azərbaycanın irfani həyatında baş rolu oynamış şirvanlı 

mütəfəkkirin əsərlərində Əhli-beyt sevgisinin təzahürlərini üzə 

çıxarmağa çalışacağıq. 
 

 

Əhli-beyt qavramı 

Ərəb, fars və türk dilli islami ədəbiyyatda Əhli-beyt, 

ali-əba, pənceyi-ali-əba, xəmseyi-ali-əba, əhli-kisa kimi 

müxtəlif adlarla anılan “Əhli-beyt” ifadəsi islami ənənədə ən 

çox müzakirə edilən mövzular içərisində yer almaqdadır. 

Belə ki, hərfi mənası “ev əhalisi” demək olan bu ifadə 

Qurani-Kərimdə 3 yerdə keçmişdir: bunlardan ilki, Hud 

surəsinin 73-cü ayəsi
1
 Həzrət İbrahimin (ə), ikincisi, Qəsəs 

surəsinin 12-ci ayəsi
2
 Musa əleyhissalamın və üçüncüsü, 

Əhzab surəsinin 33-cü ayəsi Məhəmməd Peyğəmbərin (s.a) 

ev əhalisi haqqındadır.
3
 Əhzab surəsinin 33-cü ayəsi “Əhli-

beyt” ifadəsi ilə kimlərin nəzərdə tutulduğu mübahisəsində 

əsas dəlildir. İkinci qüvvətli dəlil isə Peyğəmbərin (s.a) 

xanımı Həzrət Ümmü-Sələmədən rəvayət edilən hədisdir: 

“Peyğəmbər (s.a) Həzrət Ümmü Sələmənin evində ikən 

Həzrət Fatimə əlində ət və undan hazırlanmış yemək dolu bir 

qabla gəlmiş. Peyğəmbər (s.ə.v) Həzrət Fatiməyə Həzrət Əli 

(ə) və oğulları Həsənlə (ə) Hüseyni (ə) də çağırmasını 

buyurdu. Birlikdə yemək yedikləri əsnada Əhzab surəsinin 

məlum ayəsi endirildi: “Ey Əhli-beyt! Allah sizdən çirkinliyi 

(günahı) yox etmək və sizi tərtəmiz (pak) etmək istər”. 

Rəsulullah (s.a) onları əbasının (kisa) altına toplayaraq: 

“Bunlar mənim Əhli-beytimdir”, - dedi. Və: “Allahım, mə-

nim Əhli-beytim və yaxınlarım bunlardır. Bunlardan pisliyi 

uzaq et, onları pak et”, - şəklində dua etdi. Bunu eşidən 

                                                 
1 (Mələklər ona) dedilər: “Allahın əmrinə (əmr etdiyi bir şeyə) təəccübmü edirsən? 

Ey ev əhli! Allahın bərəkəti və mərhəməti üstünüzdə olsun. Allah təriflənib şükür 

olunmağa, öyünüb mədh edilməyə layiqdir!” (Allahın bütün işləri bəyənilmişdir. 

O, tükənməz və əvəzsiz nemət, ehsan və kərəm sahibidir!) 
2 Bundan (anası saraya gəlməmişdən) qabaq Biz ona (Musaya) süd analarını (özgə 

qadınların döşünü əmməyi) qadağan etmişdik. (Musanın bacısı Firon əhlinə) belə 

dedi: “Sizin üçün o uşağa süd verməyi (ona baxmağı) təmin edəcək, həm də ona 

qarşı xeyirxah olacaq (onunla yaxşı davranacaq) bir ailəni (ev əhlini) sizə nişan 

verimmi?” 
3 “Evlərinizdə qərar tutun. İlkin Cahiliyyat dövründəki kimi açıq-saçıq olmayın. 

(Bər-bəzəyinizi taxaraq evdən çıxıb özünüzü, gözəlliyinizi yad kişilərə 

göstərməyin!) Namaz qılın, zəkat verin, Allaha və Rəsuluna itaət edin. Ey Əhli-

beyt! Allah sizdən çirkinliyi (günahı) yox etmək və sizi tərtəmiz (pak) etmək 

istər!” 

Həzrət Ümmü Sələmə: “Ya Rəsulullah, bəs mənim möv-

qeyim nədir?”- deyə soruşdu. Peyğəmbər (s.a): “Sən sahib 

olduğun yerdəsən”, – deyə cavab verdi”
4
. 

Bu iki dəlil İslam alimləri tərəfindən müxtəlif əsas-

larla şərh edilərək Əhli-beytin kimlərdən ibarət olması haq-

qında üç görüş ətrafında qruplaşmışdır:  

1. Birinci qrup alimlər bu ifadənin sadəcə Həzrət 

Peyğəmbərin (s.a) xanımlarına aid olduğunu iddia edir. 

2. İkinci qrup Əhli-beytə sadəcə Həzrət Əli, Fatimə və 

Həsənlə Hüseyni (ə) daxil edir. 

3. Üçüncü qrup isə orta yol tutmağa çalışaraq ayədəki 

Əhli-beyt ifadəsindən məqsəd Peyğəmbərin (s.a)  xa-

nımları, uşaqları və Həzrət Əlidir (ə), - deyə iddia et-

məkdədir.
5
  

Bu üç qrupda toplanan İslam alimlərinin hər biri yuxarıda 

qeyd etdiyimiz iki dəlili və Əhli-beyt haqqında rəvayət olunmuş 

onlarla hədisi müxtəlif yönlərdən izah edərək öz iddialarını əsas-

landırmağa çalışmışlar. Belə ki, Həzrət Peyğəmbərin (s.a) Əhli-

beytə sevgini təşviq edən hədisləri də məsələnin izahında önəmli 

amil olmuşdur. Məsələnin bu qismi məqaləmizin mövzusundan 

uzaqlaşmağa gətirib çıxaracağı üçün ümumi məlumatlarla kifa-

yətlənir və əsl mövzumuza giriş edirik.  

 

 

 

                                                 
4 Faruk Ömer Fevzi. Ehl-i Beyt kavramı üzrine, Selçuk Üniv.İlahiyat fak.dergisi 99, 

sayı 9, Konya 2000, s.402. 
5 M.Zeki Duman. Kuran-i Kerimde Ehl-i beyt, Erciyes Üniversitesi İlahiyat 

fak.dergisi, sayı 11, Kayseri 2001, s.37-58. 

Təsəvvüfdə Əhli-beyt anlayışı 

“Əhli-beyt” qavramının təməl islami elmlərdə hansı 

əsaslarla qəbul edildiyinə giriş bölümündə qısaca toxunduqdan 

sonra təsəvvüfdə qazandığı mənaya və münasibətə nəzər salaq. 

Təsəvvüfi təriqətlərin əksəriyyətində silsilə başında Həzrət 

Əlinin (ə) qeyd edilməsi və silsilənin onun vasitəsilə Həzrət 

Peyğəmbərə çatdırılması sufilərin bu məsələdə ikinci görüşü qəbul 

edən tərəf olduqlarını söyləməyə əsas verir. Həzrət Əlinin (ə) 

təsəvvüfdəki yeri Həzrət Peyğəmbərin (s.a) “Mən elmin şəhəriyəm, 

Əli isə onun qapısıdır”
6
 hədisi-şərifi ilə müəyyən edilmiş, sufilər 

Həzrət Əli (ə) vasitəsilə batini elmlərin Peyğəmbərdən (s.a) onlara 

ötürüldüyünə inanmışlar. Çünki bu hədisdə zikr edilən elm sözü ilə 

fərqli bir elm qaynağına sahib olan batini elmlərin nəzərdə tutul-

duğunu iddia etməkdədirlər. Təsəvvüfdə bu tip vasitəsiz bilgi kəşf, 

ilham, mərifət kimi adlarla adlandırılmışdır.
 
Əlavə olaraq “Əli kimi 

fəta-gənc yoxdur”, “Mənim dostum Əlinin də dostudur, mənim 

düşmənim Əlinin də düşməni” kimi hədisi-şəriflər Həzrət Əlinin (ə) 

bəzi müsəlmanlar tərəfindən siyasi rəhbər mənasında başa düşü-

lərkən, bəzi müsəlmanların onun mənəvi rəhbər kimi qəbul edil-

məsinə səbəb olmuşdur.
7
 Bektaşilik kimi bəzi təriqətlərdə Əhli-beyt 

motivi xüsusilə güclüdür. Eyni zamanda, fütüvvət anlayışının da 

əsasında şahi-mərdan, miri-miran, şahı-övliya kimi vəsflərlə mədh 

edilən Həzrət Əlinin (ə) durması sufilərin onun fəzilətindən hər-

tərəfli feyzlənərək, özlərinə mənəvi rəhbər seçdiklərinin göstə-

ricisidir.  

 

                                                 
6 Bax: Seyid Yəhya əş-Şirvani əl-Bakuvi. Şəfa əl-Əsrar, haz: Mehmet Rıhtım, Elm, 

Bakı, 2010, s. 23-24 
7 Mustafa Kara, s. 384 

Seyid Yəhya Bakuvi və Əhli-beytə sevgisinin qaynağı 

XIV əsrin sonlarında Şamaxıda Şirvanşahların nəqibül-

əşrafı olan Seyid Bəhaəddinin ailəsində təsəvvüf tarixində uzun 

əsrlər boyunca öz məktəbindən söz etdirəcək olan əs-Seyid 

Cəmaləddin Yəhya ibn əs-Seyid Bəhaəddin əş-Şirvani əş-

Şamaxi əl-Bakuvi dünyaya gəlmişdir. Yeddinci İmam Museyi-

Kazımın (ə) nəslindən olan Bakuvinin ata-babaları Nəqiblər 

sülaləsindən olmuşdur. Seyid Yəhya Şamaxıda Xəlvətiyyə 

şeyxi Sədrəddinin tədris halqasında seyrü-sülukunu tamam-

lamış, şeyxinin vəfatından sonra Bakıya gələrək irşad fəaliy-

yətinə başlamışdır. Pir Ömər Xəlvətinin əsasını qoyduğu Xəl-

vətiyyə təriqətinin prinsiplərini sistemləşdirmiş və bu gün də 

mövcudluğunu qoruyan irfan məktəbinə çevrilməsində əvəzsiz 

rol oynamışdır. 1465-ci ildə Bakıda vəfat edərək Şirvanşahların 

sarayındakı xanəgahında dəfn edilmiş Seyid Yəhya Bakuvi 

ərəb, fars və türk dillərində 20-yə yaxın nəzm və nəsr əsərin 

müəllifidir. Seyid Yəhya irsinin uzun illərdən sonra üzə çıxarıl-

masına nail olmuş Mehmet Rıhtım azərbaycanlı arifin əsərlə-

rinin nəşrini həyata keçirmişdir. 

Qeyd etdiyimiz kimi, Nəqiblər sülaləsindən olması Se-

yid Yəhyanın Əhli-beytə mənsubiyyətinin sübutudur. Nəqibül-

əşraf müsəlman dövlətlərində Həzrət Peyğəmbərin (s.a) süla-

ləsinə mənsub olan seyidlərin işləri ilə əlaqədar bir vəzifə idi. 

Bu vəzifəyə yalnız seyid olan bir şəxs təyin edilirdi. O, seyid-

lərin nəsəblərini, doğum və ölümlərinin qeydiyyatını aparır, 

onların yanlış iş görmələrinə mane olur, seyid ailəsindən olan-

ları özlərinə münasib insanlarla evləndirirdi. Peyğəmbər (s.a) 

xanədanı üzvlərinin bir varisi rolunu oynayırdı. Seyidin ataları 

da bu mənsəbə layiq görülmüş zatlar idilər. İrsən damarlarında 

axan sevgi ilə Əhli-beytə mənsubiyyətini şeirlərində istifadə 

etdiyi “Seyid” təxəllüsü ilə bəyan etmiş, Rəsulullahın (s.a) əm-

rinə vəfa göstərmişdir.
8
 

 

Əsərlərində Əhli-beyt mövzusu 

Ümumlikdə nəzər saldıqda Seyid Yəhyanın əsərlərində 

Əhli-beyt motivi iki şəkildə diqqəti çəkməkdədir. Bunlardan ilki 

bilavasitə Əhli-beyt mənsublarının mədhidir, digəri isə Həzrət 

Əmirəlmöminindən gətirdiyi rəvayətlər, nəql etdiyi hədislərdir.  

İlk qrupa “Mənaqibi Əmirəlmöminin kərrəmallahu 

vəchəhu”, “Mənazilül-aşiqin”, “Ətvarül-qülub”, “Virdü-Səttar” 

adlı əsərləri daxildir ki, sevgisini, bilavasitə ünvanladığı vəsflər, 

mədhiyyələrlə bəlli etmişdir.  

“Mənaqibi Əmirəl-möminin kərrəmallahu vəchəhu” 

mənzuməsi adından da göründüyü kimi, Həzrət Əliyə (ə) həsr 

olunmuş bir mədhiyyədir. Hətta bir qədər mübaliğəli ifadələrin 

olması onun Seyid Yəhyaya mənsubiyyətində şübhə də doğur-

muşdur. Lakin hələ ki, bunu sübut edəcək dəlillər əlimizdə olma-

dığından mövcud fikirlə qane olmaqdayıq. Bu mənzumə Seyid 

Yəhyanın əsərlərinin üzə çıxarıldığı üç nüsxədən
9
 sadəcə Çorum 

nüsxəsində mövcud olub həcmi kiçikdir və farscadır.  

Seyid əsərin başlanğıcında sufilərin əsas qəbul etdikləri 

“Mən elmin şəhəriyəm, Əli onun qapısı” hədisini qeyd etməklə 

Həzrət Əliyə həqiqət sirlərinin mədəni təşbehini yaraşdırır və bu 

elmin ondan intiqal etdiyinə işarə edib özünün mövqeyini ortaya 

qoyur: 

 

                                                 
8 Mehmet Rıhtım, Seyid Yəhya Bakuvi, elm və təhsil, Bakı, 2013 
9 Türkiyənin Çorum, Manisa, Nuru-Osmaniyyə kitabxanalarındakı nüsxələr 

Mən gəda, peyğəmbərdən sonra mürşid Əlini gördüm, 

Əhməd elmin şəhəridir, qapısı Əlini gördüm. 

... 

Həqiqət sirlərinin mədəni, bütün müşküllərin həlli, 

Haqdan rəhmət, şəfaətçi mən Əlini gördüm. 

 

Sonrakı misralarda Həzrət Əlinin (ə) Quran və sünnəti 

mükəmməl bilməsi, digər dini-dünyəvi elmlərdə mahir olmasını 

Allahın kəlamına natiq, nübüvvət elminin natiqi ifadələrilə dilə 

gətirərək Həzrət Yunus (ə), Həzrət Musa (ə) və Həzrət İbra-

himə (ə) verilmiş peyğəmbərlik möcüzələrinə müqabil Həzrət 

Əlinin (ə) Məhəmməd Peyğəmbərin (s.a) möcüzəsi olduğuna 

işarə edir, eyni zamanda, “Onun canı Seyidin canı, Seyidin nitqi 

onun nitqi”,- deyə silsilə başında duran Həzrət Əliyə (ə) 

sevgisini izhar edir: 

 

Hər bir peyğəmbərə Allahdan bir möcüzə verilər, 

Əhmədin bütün möcüzələrində mən Əlini gördüm. 

Onun nuru Əhmədin nuru, onun canı Əhmədin canı, 

O iki bədəni bir köynəkdə (birləşmiş olaraq) mən Əlini gördüm. 

 

Mən və biz qalmadı, mənsiz, bizsiz söz söyləyən, 

Allahın kəlamına natiq mən Əlini gördüm. 

Əla mədəni üzərində əyləşmiş, ilahi elmlər mədəni, 

Vatir və natiq, peyda (var olan, görünən) Əlini gördüm. 

Quran alimi, Allahın sirrinə vaqif olan, 

Bu gizli sirlərin sirri Əlini gördüm. 

Qurani-Kərimdə keçən Xızır əleyhissəlam qissəsi təsəv-

vüfdə güclü təsirə malikdir. Bunun səbəbi qissənin sanki təsəv-

vüfün iki əsas prinsipini irşad və lədün elmini təmsil etməsidir. 

Belə ki, Həzrət Musa (ə) mürid, yəni lədün elmlərinə talib, 

Həzrət Xızır (ə) isə Allahın elmi-lədün bəxş etdiyi mürşiddir və 

Həzrət Musaya (ə) yol göstərməkdədir.
10

 Seyid Yəhya həzrət-

ləri də bu düşüncəyə sadiq qalaraq,- “Hər kim Xızırı gördüm 

deyirsə, o Əlini görmüşdür”,- deyərək, Həzrət Əlini Həzrət 

Xızırla eyniləşdirir, çünki Həzrət Əliyə (ə) də batini elmlər 

təlim edilmişdir.  

Özünü Həzrət Əlinin (ə) xirməninin başaq toplayanı, 

onun gədası adlandıran Seyid Yəhya Həzrət Əlini (ə) sevməyin 

vacib olduğunu, Məhəmməd Peyğəmbəri (s.a) sevənin onu da 

sevməli olduğunu, onu sevənin xilas olacağını, inkar edənin isə 

zülmə uğrayacağını səmimiyyətlə dilə gətirir.  

 

Heydərin məhəbbəti Haqqın qürbünə bir vəsilədir, 

Haqqın bəxşişi, bəxşişlərin kanı (səxavət mədəni) Əlidir. 

Əgər ona məhəbbətin yoxdursa, Haqqa tərəf yolun da yoxdur, 

Bu yolda rəhbər, yolgöstərən, sirlərin sahibi Əlidir. 

 

“Mənazilül-aşiqin” və “Ətvarül-qülub” məsnəviləri 

farsca yazılmış mənzum əsərlərdir. 1797 beytdən ibarət “Mə-

nazilül-aşiqin” təsəvvüf yolunun saliklərinə qət edilməsi vacib 

olan mənzilələr barədə məlumat verir. 772 beytli olan “Ətvarül-

qülub” (qəlbin halları) isə qəlbin təsəvvüfdəki önəmindən bəhs 

                                                 
10 Hızır (Tasavvuf ve Halk İnancı), Süleyman Uludağ, DİA, cilt: 17,  sayfa: 409-410, 

İstanbul 1998 

edir.
11

 Seyid həzrətləri bu iki əsərdə də “Dörd dostun mədhi” 

başlığı altında Həzrət Əlini (ə) öyərək Əsədullah, Şiri-Yəzdanın 

“elmin qapısı” olduğuna işarə edir:  

 

Əli Şiri-Yəzdan (Allahın aslanı) ləqəbini qazanmışdır, 

Allah elmi və güc-qüvvəti ona ram etmişdir. 

Peyğəmbər elmin şəhəri, Əli onun qapısıdır. 

Bu qapı olmadan şəhərin içinə girmək mümkün deyil.  

(Mənazilül-aşiqin) 

 

Əliyə Allahın aslanı adı verildi, 

Bütün əşyaları ona ram etdilər. 

Əli “Bəhrül-əcaib” (qəribəliklər, qeyri-adi  

kəramətlər dəryası) oldu, 

Ondan yüz cür qeyri-adiliklər peyda oldu.  

(Ətvarül-qülub) 

 

Seyid ən məşhur əsəri, müridlərinin gündəlik oxumaları 

üçün tərtib etdiyi, yalnız Xəlvətiyyə deyil, digər təriqət mən-

subları tərəfindən də sevilərək oxunan səhər virdi - “Virdü-

Səttar” da Əhli-beytə sevgisini nümayiş etdirməkdədir. Bu 

virdin yazılması səbəbi ilə bağlı nəql edilir ki, Seyid Yəhyanın 

Həzrət Əli (ə) haqqındakı tərif, səna dolu ifadələri bəzi zahir 

əhlinin dilində onun rafizi olduğuna dair dəlil kimi istifadə 

edilmiş və şayiələr uydurulmuşdur. Virdü-Səttarın şərhlərində 

qeyd edilən rəvayətə görə: “Təriqət əhlindən öndə gələn saleh 

və sağlam kəslərin nəql etdiyinə görə, Seyid Yəhya Şirvani 

həzrətlərini bəzi müftərilər rafiziliklə günahlandırdılar. Şeyx 

                                                 
11 Şəfa, 75-78 

bundan çox mütəəssir oldu. Yuxusunda Nəbi sallalahu əleyhi 

və səlləmi gördü. Ona bu virdi təlim etdilər və səhər namazın-

dan sonra oxumasını əmr etdilər. Bu virdi şeyxin dilindən 

eşidən iftiraçılar söylədiklərindən xəcalət çəkdilər.”
12

  

Virddə Əhli-beytdən Həzrət Əliyə (ə) Peyğəmbər (s.a) 

elminin qəyyumu, vəfalı, səxavətli əmir - deyə salatu-salam 

edir, Hüseyn (ə) və Həsən (ə) həzrətlərini də məzlum, məsum, 

şəhidlər deyə anır, onları günəşə və aya bənzədir. 

ثم السلام من الملك الولى الى الامير الوصى بن عم النبى قالع الباب  

الزهرى وارث علوم النبى امير المؤنين على الرضى السخى  الخيبرى زوج فاطمة

الوفى رضى الله عنه ثم السلام على الامامين الهمامين السعيدين الشهيدين 

الممظلومين المقتولين المقبولين الشمسين القمرين البدرين الحسيبين النسيبين 

دا الحسن و بالقضاء الراضيين و على البلاء الصابرين اميرى المؤمنين ابى محم

اابى عبد الله الحسين رضى الله عنهم  

(Sоnrа, xəlaiqin cümləsinə hakim və vəli olan Allahın 

salamı; əmanət sahibi əmir, Peyğəmbərin (s.a) əmisi оğlu, Хey-

bər qapısının fatehi, Fаtimətüz-Zəhrаnın zövcü, Peyğəmbəri-

mizin (s.a) zahir və batin elmlərinin vаrisi, haqqın qəza və 

təqdirinə razı, səxavətli, vəfаkаr Əmirəlmöminin Həzrəti Əliyə 

(ə) оlsun, Аllаh оndаn rаzı оlsun. 

Sоnrа Allahın salamı iki cəsur imam, Allah nəzdində 

səadətə və şəhadətə nail olmuş iki məzlum, Allah qatında 

məqbul, nəsəbləri pаk, iki sevgili, iki bədir, iki аy, iki günəş, 

Haqqın qəzasına razı, bəlаyа səbr edən, nəsəbləri pak, saf, 

təmiz, möminlərin iki əmiri Əbu Məhəmməd əl-Həsən və Əbu 

Аbdullаh əl-Hüseynə оlsun, Аllаh hər ikisindən rаzı оlsun)
13

. 

                                                 
12 Şahveli Ayntabi, Gunyetus-Salikin, yazma, vr.2a. Tokat Maarif Kütüphanesi, Nr: 

239. 
13  Seyid Yəhya əş-Şirvani əl-Bakuvi. Virdü-Səttar, nəşrə haz: Mehmet Rıhtım, 

Fəridə Əliyeva, Nurlar, Bakı, 2014, s. 36-37 

Seyid Yəhyanın bu qeyd edilənlərdən başqa əksər 

əsərlərində bölmənin başlanğıcında ikinci qrupa daxil etdiyimiz 

istinadlar, nəqllər mövcuddur. Bu nəqllərə ən çox Seyidin yeganə 

türkcə əsəri olan “Şəfa əl-Əsrar”da rast gəlinir. Bu əsər təsəvvüf 

yoluna talib olan kimsənin keçəcəyi yetmiş məqamı açıqlayan 

qiymətsiz bir kitabdır. Burada bir neçə yerdə “La fəta illə 

Aliyyən” hədisini xatırladaraq Həzrət Əlinin (ə) elmin kanı ol-

duğunu vurğulayır və bu əsərində də əsas qaynaqlardan biri kimi 

Həzrəti Əlinin (ə) kəlamlarını istifadə etməsinə haqq qazandırır.  

Allah Rəsulu (s.a): “La fəta illa Əliyyən” - “Həzrət Əli 

kimi fəta-cavan tapılmaz”, - demişdir. 

Digər hədisdə: “Mən elmin şəhəriyəm, Əli onun 

qapısıdır”
 
, - buyurmuşdur. 

Şeyx demişdir ki, vücudunu Həzrəti Rəsul (s.a) kimi və 

fütüvvətini Həzrəti Əli (ə) kimi etməlisən ki, həqiqətə layiq 

olub, cəmi muradın hasil olsun.  

Sirr aləminə “Aləmi-Kübra” deyilir. Həzrəti Rəsul (s.a) 

sirr aləmində seyran edərkən qapıda Həzrət Əlini (ə) gördü,- 

“Mən elmin şəhəriyəm, Əli onun qapısıdır”, - dedi.  

Bu kəlamın sirri məşayix yoludur ki, silsilə ilə Həzrəti 

Əliyə (ə) gedib çıxır.  

Həzrəti Əlidən (ə) Rəsula (s.a) gedib çıxır. Siz dəxi 

həqiqəti tapıb, həqiqət məqamında cövlan etmək istəsəniz, cəhd 

edib, bu on sifət ilə vəsflənin. (Şəfa əl-Əsrar, s.293-94) 

Əsərdə dəstəmaz, elm, qəlb və s. kimi bir çox mövzuda 

Həzrəti Əlinin (ə) kəlamlarına yer verilmişdir. 

Dəstəmaz və təmizlik haqqında 

Həzrət Əli (ə) belə demişdir: “Qulun dəstəmaz alma–

dan öncə beş şeydən təmizlənməsi lazımdır”.  

Birincisi qəlbi hiylə, aldatma, təkəbbür, həsəd, kin və 

ədavətdən təmizləmək lazımdır. Allah (c.c.) belə buyurur: 

“Libasını təmizlə!” (əl-Muddəssir, 4), yəni “qəlbini təmizlə”.  

İkincisi dili qeybət, yalan, faydasız, mənasız, kobud söz 

və böhtandan təmizləməkdir. Allah (c.c.) belə buyurur: “Bir-

birinizin eyibini, sirrini arayıb axtarmayın, bir-birinizin qeybə-

tini etməyin!” (əl-Hucurat, 12). 

Üçüncüsü bətnini haram və şübhəli şeylərdən təmiz-

ləməkdir. Allah (c.c.) belə buyurur: “Ey iman gətirənlər! Sizə 

verdiyimiz rüzilərin təmiz və halalından yeyin!” (Əl-Bə-

qərə,172). 

Dördüncüsü bədəni haram libasdan təmizləməkdir. Al-

lah (c.c.) belə buyurur: “Lakin təqva libası daha yaxşıdır (xeyir-

lidir)” (əl-Əraf, 26). 

Beşincisi zahiri təharətdir. Allah (c.c.) belə buyurur: 

“Ey iman gətirənlər! Namaza durduğunuz zaman üzünüzü .... 

yuyun”. (əl-Maidə, 6). 

Şeyx buyurmuşdur: Təmizliyi Əli (ə) kimi etsən, yəni 

könlünü təkəbbür, həsəd və hiylədən təmizləsən, dilini dedi-

qodu və böhtandan, bədənini haram loğmadan, libasını haram-

dan pak etsən, bundan sonra zahiri təmizliyə layiq olarsan.  

Həzrət Əli (ə): “Dəstəmaz imanın yarısı və ya namazın 

yarısıdır. Namaz isə imanın tamamıdır”, − demişdir. (Şəfa əl-

Əsrar, s.164-165) 

Elm haqqında: 

Əli ibn Əbu Talib demişdir: “Elm (علم) kəlməsi üç 

hərfdir”.  

“Eyn”  ع İlliyyindən, “Lam” ل Lütfdən, “Mim” م 

Mülkdəndir. 

Elm, sahibini dünyada və axirətdə yüksək dərəcələrə 

çıxarar, dünyanın və axirətin sahibinə yaxınlaşdırar.  

Həzrət Əli (ə) yenə buyurmuşdur: “Elm çaydır, hikmət 

dənizdir. Üləma çay ətrafında dönərlər, hükəma dənizin 

sahilindədirlər. Ariflər isə dənizdəki gəmilərin içindədirlər”. 

Eləcə də Şeyx dörd xəlifəni hərəsini su, süd, şəraba 

bənzədir, Həzrət Əlini (ə) isə bala bənzədir, çünki ona elm 

verilmişdir və elmdən daha dadlı bir şey də yoxdur, əsl dad 

balda, yəni elmdədir. 

Seyidin “Şəfa əl-Əsrardan” başqa digər əsərlərində də 

Həzrət Əlidən (ə) kəlamlar yer almışdır ki, bütün bunlar onun 

sevgisində sədaqətini, səmimiyyətini göstərməkdədir.  

Nəqiblər sülaləsindən olması Seyid Yəhyanın Əhli-beytə 

mənsubiyyətinin sübutudur. Nəqibül-əşraf müsəlman 

dövlətlərində Həzrət Peyğəmbərin (s.a) sülaləsinə 

mənsub seyidlərin işləri ilə əlaqədar bir vəzifə idi. Bu 

vəzifəyə yalnız seyid olan bir şəxs təyin edilirdi. O, 

seyidlərin nəsəblərini, doğum və ölümlərinin qeydiyyatını 

aparır, onların yanlış iş görmələrinə mane olur, seyid 

ailəsindən olanları özlərinə münasib insanlarla 

evləndirirdi. Peyğəmbər (s.a) xanədanı üzvlərinin bir 

varisi rolunu oynayırdı. Seyidin ataları da bu mənsəbə 

layiq görülmüş zatlar idilər. İrsən damarlarında axan 

sevgi ilə Əhli-beytə mənsubiyyətini şeirlərində istifadə 

etdiyi “Seyid” təxəllüsü ilə bəyan etmiş, Rəsulullahın 

(s.a) əmrinə vəfa göstərmişdir. 

GƏNCƏ İMAMZADƏ TARİXİ 

KOMPLEKSİ 
 

Nahid MƏMMƏDOV, 

ilahiyyatçı  

 

Azərbaycanın ən qədim yaşayış məskənlərindən olan 

Gəncənin şəhər kimi formalaşması haqqında müxtəlif tarixi 

mülahizələr mövcuddur. Alimlər şəhərin yaranmasını eramızdan 

əvvələ aid edirlər. Müxtəlif illərdə aparılan arxeoloji qazıntılar 

zamanı eramızdan əvvələ aid yaşayış məskənləri aşkar edilmişdir 

ki, bu fakt bir daha şəhərin qədimliyini göstərir.  

Gəncə təkcə tarixi baxımdan qədim şəhərlərdən deyil, o 

eyni zamanda Azərbaycanın mədəniyyət, ədəbiyyat, siyasət və 

dini mərkəzi olmuşdur. Qədim mədəniyyətin beşiyi, Nizaminin 

ana yurdu olan Gəncə şəhəri cənub-şərqdə Kiçik Qafqazın ətə-

yində, Gəncə-Qazax düzənliyində, Gəncə çayının hər iki sahi-

lində yerləşir. Azərbaycanın sosial-iqtisadi, siyasi və mədəni 

həyatının inkişafında əvəzedilməz rol oynayan Gəncə karvan 

yollarının kəsişdiyi ərazidə qərar tutur.  

Azərbaycanın ikinci ən büyük şəhəri, cümhuriyyəti-

mizin birinci paytaxtı olan Gəncə eyni zamanda, müxtəlif dövr-

lərdə təqiblərə məruz qalan böyük şəxsiyyətlərə qucaq açan, 

onları himayə edən diyarlarımızdandır. Özünəməxsus mədəni 

inkişaf tarixinə malik unikal görünüşlü şəhər dini kimliyi ilə də 

fərqlənir. Gəncədə müxtəlif dini inancların daşıyıcıları - yəhudi, 

xristian, müsəlman və başqa konfessiya nümayəndələri qar-

şılıqlı hörmət şəraitində yaşayırlar. Lakin bu xüsusiyyətlərlə 

yanaşı, Gəncəni digər şəhərlərdən fərqləndirən əsas cəhət onun 

Əhli-beytə bağlılığıdır. Gəncənin “İmam Hüseyn şəhəri” ad-

landırılması da təsadüfi deyil. Bu mənəvi çalarları özündə eh-

tiva edən Gəncənin bu adı daşımasının müxtəlif əsasları vardır. 

Onlardan biri Comərd Qəssab adlı şəxslə bağlı söylənilən 

rəvayətlərdir. Rəvayətə görə Comərd Qəssab İmam Əli ibn Əbu 

Talibin (ə) (656-661) hakimiyyəti dövründə yaşamış və özünün 

qanun tərəfdarı olması və düzlük, doğruluğu ilə seçilmişdir. 

Şəhər əhalisinin bütlərə və başqa inanclara tapındığı bir dövrdə 

o gizlicə İslamı qəbul etmişdi. Orta əsrlərdə müsəlman sənət-

karların halal qazanc əldə etmək və ticarət şəbəkəsi qurmaq 

məqsədilə yaratdığı “Əxilər hərəkatı”nın Gəncədəki lider-

lərindən sayılan Comərd Qəssab Həzrət Əliyə (ə) olan bağlılığı 

ilə seçilmişdir. Bu gün onun adına ucalan Comərd Qəssab məq-

bərəsi ziyarət yeridir. Onu Gəncənin tarixi vəsiqəsi də ad-

landırırlar.1 

Bu şəhəri Əhli-beytlə əlaqələndirən əsas amil isə beşinci 

İmam Məhəmməd Baqirin (ə) oğlu Mövlana İbrahimin adı ilə 

bağlıdır. Əhli-beytin şərəfli imamlarından olan Məhəmməd 

Baqir (ə) hicrətin 57-ci ilində Mədinə şəhərində dünyaya 

gəlmişdir. Atası İmam Zeynəlabidinin (ə) vəfatı vaxtı (hicrətin 

doxsan altıncı ilində) otuz doqquz yaşı var idi. Adı Məhəmməd, 

künyəsi Əbu Cəfər, ləqəbləri Baqir, Baqirül-ülum olmuşdur. 

Anası İmam Həsənin (ə) qızı Ümmü Abdullahdır (Fatimə). 

Buna görə də, İmam Baqir (ə) həm ata, həm də ana tərəfdən 

Həzrət Əli (ə) və xanım Zəhranın (səlamullahi əleyha) vasi-

təsilə Peyğəmbər (s) nəslinə yetişən şəxs olmuşdur. İmam 

                                                 
1 http://ganca.org/index.php?option=com_content&vie w=article&id=289:comrd- 

qssab&catid=51:xsiyytlr&Itemid=11 

Baqir (ə) hicrətin yüz on dördüncü ilində Mədinədə dünyasını 

dəyişmiş, məşhur Bəqi qəbiristanlığında atası və babasının 

qəbirlərinin yanında dəfn edilmişdir. Məhəmməd Baqirin (ə) 

imamət dövrü on səkkiz il olmuşdur 
2
 

Əməvi xəlifələrindən Vəlid ibn Əbdülməlik, Süleyman 

ibn Əbdülməlik, Ömər ibn Əbdüləziz, Yezid ibn Əbdülməlik və 

Hişam ibn Əbdülməlik İmam Baqirin (ə) imaməti dövründə 

xilafətə rəhbərlik etmişlər. Ömər İbn Əbdüləzizdən başqa bütün 

digər xəlifələr Əhli-beytə qarşı haqsızlıq və zülm nümayiş et-

dirmişlər. İmam Baqir (ə) də bu zülmdən əziyyət çəkən-

lərdəndir. Onun ailə üzvləri bu təqiblərdən qorunmaq üçün 

dəfələrlə xilafətin müxtəlif yerlərinə köçmək məcburiyyətində 

qalmışlar. Rəvayətdə deyilir ki, İranda təqiblərə məruz qalan 

şahzadə İbrahim İsmayıl adlı qardaşı ilə birlikdə Şimali 

Azərbaycana qaçmış və Bərdə hökmdarının yanında sığınacaq 

tapmışdır. Lakin bir müddət sonra bu nəsillə düşmənçilik edən 

xilafət nümayəndələri hər iki qardaşın yerini müəyyənləş-

dirərək onları Bərdə hökmdarından tələb etmişlər. Bərdə hökm-

darı bu tələbi rədd etdiyinə görə, mərkəzdən göndərilmiş xüsusi 

dəstə şəhərə daxil olmuş və İsmayılı qətlə yetirmişlər (Bərdədə 

onun qəbri üzərində ucaldılan türbə xalqın pənah apardığı 

ziyarətgahdır).  

Şahzadə İbrahim isə, qaçaraq canını qurtara bilmişdir. 

Təqibə məruz qalan İbrahim Gəncə yaxınlığında yerləşən indiki 

Əhmədbəyli kəndinə sığınmışdır. Amma çox keçmədən gön-

dərilmiş xüsusi dəstə onun da yerini müəyyən edərək vəhşi-

cəsinə qətlə yetirmişdir.
3
  

                                                 
2 Şeyx Abbas Qummi. İmam Məhəmməd Baqir əleyhissalamın həyatı. 1999. 
3 Samir Pişnamazzadə. Dövlət və din ictimai fikir toplusu. 2009-cu il may-iyun 3 

(11) saylı buraxılışı. Bakı, səh. 226-227. 

Mövlana İbrahimin qətlə yetirildiyi (başqa bir rəvayətdə 

öz əcəli ilə vəfat etdiyi) tarix 739-cu ilə təsadüf edir. Onun 

məzarı üzərində ucaldılmış İmamzadə türbəsi tarixin hər 

dönəmində öz əzəmətini qoruyub saxlaya bilmiş, xalqın inanc 

yeri kimi həmişə ziyarət olunmuşdur. Günümüzə gəlib çatan bu 

müqəddəs ocağın türbə və əsas tikililəri XIV-XV əsrlərdə inşa 

edilmişdir. XVII-XVIII əsrlərdə isə burada əlavə məscid, 

sərdabə və digər türbələr tikilərək əzəmətli dini-tarixi kompleks 

kimi bu günədək qorunub saxlanmışdır.
4
 

İbrahimin dəfn olunduğu qəbiristan bir zamanlar Gəncə 

şəhərinin yaxınlığında olub. Bunu həmin ərazilərdə aparılan 

qazıntı işləri zamanı tapılan qədim əşyalar, şəhər xarabalıqla-

rının qalıqları da təsdiq edir. Tarixin müxtəlif dönəmlərində 

müəyyən səbəblər üzündən Gəncə şəhərinin yeri üç-dörd dəfə 

dəyişdirilib.  

Orta əsrlərə aid edilən İmamzadə memarlıq abidəsi də 

indiki Gəncə şəhərindən 7 kilometr aralıda, Gəncə Dövlət 

Tarix-Mədəniyyət Qoruğu ərazisində yerləşir. Qədim Gəncə 

xarabalıqları yaxınlığındakı bu mənəviyyat ocağının ətrafında 

məscid, sərdabələr, türbələr, karvansaraya bənzər yaşayış 

evləri, həmçinin XVIII-XIX əsr bədii daşyonma sənəti ustala-

rının – xəttat-həkkak, nəqqaş, şairlərin əsərlərini, dünyagö-

rüşünü əks etdirən məzarüstü abidələri özündə qoruyub saxla-

mış böyük qəbiristanlıqdan ibarət dini kompleks yaradılmış, 

ətrafında isə daş və kərpicdən hasar çəkilmişdir. Kompleksin ən 

qiymətli abidəsi olan düzbucaqlı plana malik İmamzadə türbəsi 

rəngarəng kaşılı, kərpic örtüklü günbəzlə tamamlanır. Günbəz 

silindrvari kürsüyə oturdulmuşdur. Türbəyə cənub-şərq fasadın-

                                                 
4 Azərbaycan Tolerantlıq Məkanı. Bakı, 2011, səh. 340. 



Azərbaycan və Əhli-beyt irsi 

 

 60 

dan başqa, qalan digər tərəflərindən binalar ilhaq edilib. Bütün 

bu tikililərə əsasən demək olar ki, İmamzadə binası ayrı-ayrı 

vaxtlarda yenidən qurulub, bərpa və təmir edilib. 

1878-ci ildə abidələrin naməlum şəxs tərəfindən çə-

kilmiş fotoşəkillərindən aydın olur ki, İmamzadə türbəsinin 

günbəz və silindr hissəsinin örtüyü sonrakı təmir işləri zamanı 

xeyli dəyişib.
5
 

İlkin dövrlərdə günbəzin kərpiclə işlənməsi tarixi-me-

marlıq abidəsinə gözəl görünüş verməklə yanaşı, fərqli üslubu 

da özündə əks etdirir. Ümumiyyətlə, orta əsrlərdə böyük 

konstruktiv-texniki, iqtisadi, eləcə də dekorativ imkanları olan 

bişmiş qırmızı kərpic Azərbaycan memarlığında başlıca tikinti 

materialı sayılırdı. Buna aid memarlıq nümunələrinə Gəncədə 

daha çox rast gəlinir. Bişmiş kərpic xoş rənginə, gözəl faktu-

rasına, biçim rəngarəngliyinə, atmosfer təsirlərinə dözümünə 

görə bu çağda yaxşı üzlük materialı olaraq işlədilmiş, sənətkara 

zəngin bəzək çeşnələri (naxış növləri) yaratmaq imkanı 

vermişdir. Kərpic dekorun Azərbaycanda yayılmış sadə növlə-

rindən biri üzlük kərpiclərin ardıcıl olaraq, tininə üfüqi və 

dikinə düzümü yolu ilə yaradılan “cınağı naxış” (yolka naxışı) 

bəzəyidir. Cınağı naxışlar divar səthlərini daha dinamik, oynaq 

göstərməklə dikinə hərəkət yaradır. Bu yolla bəzək ustaları 

ziqzaq, kvadrat və romb biçimli naxış quruluşları, eləcə də kufi 

xətli tikinti epiqrafikası – yazı naxışlar yaradırdılar. Sonuncular 

daha mürəkkəb olub, sənətkardan dərin riyazi təfəkkür tələb 

edirdi.
6
 

                                                 
5 Məşədixanım Nemətova. Azərbaycanda pirlər. Bakı, “Azərnəşr”, 1992, səh. 92. 
6 Cəfər Qiyasi. Nizami dövrü memarlıq abidələri. Bakı, “İşıq” nəşriyyatı, 

1991,səh. 184. 

Səkkiz ədəd sütunsuz günbəzdən ibarət olan İmamzadə 

kompleksi sənətkarlıq baxımından özündə şərq-müsəlman me-

marlığının ən unikal, ən nəfis və ən dəyərli ənənələrini əks 

etdirir. Türbənin 14,7 metr hündürlüyə malik baş günbəzi, 

həmçinin dəbilqə formasındakı hündürlüyü 12 metr, diametri 

isə 4,4 metr olan “Şahzadə İbrahim” günbəzi alimlər tərəfindən 

ən kamil incəsənət nümunələri kimi dəyərləndirilir.
7
 

Gəncə şəhərinin ən maraqlı memarlıq abidələrindən biri 

olan İmamzadə türbəsi xalq arasında Göy günbəz və Göy 

məscid (Göy İmam) kimi də tanınır. Müxtəlif illərdə yeni 

tikililər vasitəsilə genişləndirilən kompleksə kərpicdən tikilmiş 

türbənin ətrafındakı kiçik məscidlər, təkyələr, karvansara tipli 

evlər, alaqapı və köməkçi binalar daxil olmuşdur. Kompleksin 

ətrafına daş və kərpicdən hasar çəkilmişdir. 

Günbəzə mavi kaşıdan üzlük çəkilmişdir (xalq arasında 

türbənin “Göy imam” adlandırılması da bununla əlaqədardır). 

Bərdə və Naxçıvan İmamzadə məscidlərində olduğu kimi, Gən-

cə, Bərdə və Axsadanbaba türbələri arasında memarlıq cəhət-

dən üslub yaxınlığı var.
8
  

Kaşı bəzəyi - göy rəngli şirli kərpiclər Səlcuq İmperi-

yasının başlıca memarlıq mərkəzlərində təqribən XII əsrdə 

meydana gəlmişdir. Başlanğıcda belə kərpiclər çox az, tikilinin 

ən vacib yerlərində naxış, ya da kitabə qurşağı şəklində işlə-

dirildi. Kaşı sənəti Azərbaycan memarlığında geniş tətbiq olun-

                                                 
7 Əhməd İsayev. Tarixə böyük ehtiram. Azərbaycan qəzeti.  12.07.2012 tarixli 

sayı.  
8 http://ganca.org/index.php?option=com_content&view=article&id=11:mamzad-

tuerbsi-gnc-&catid=20:tuerblr&Itemid=4. 

masa da, Möminə xatun türbəsindən başlayaraq inkişaf etdiril-

mişdir.
9
  

İmamzadə türbəsində şirəli kərpiclərlə bəzək texnikası 

yüksək səviyyədə işlənmiş və abidənin adını da müəyyənləş–

dirmişdir. 

Tədqiqatlarda qeyd olunan məlumatlara əsasən, Azər-

baycan ərazisindəki digər İmamzadələrdə olduğu kimi, Gəncə 

İmamzadəsində də İmam övladı İbrahimin dəfnolunma tarixi 

barədə ilkin kitabə yoxdur. Ancaq ziyarətgah haqqında həqiqət-

lərin üzə çıxmasında vacib rol oynayan faktorlardan biri XIX 

əsrin sonlarına doğru ziyarətgahın yenidən bərpası zamanı 

oraya yerləşdirilən daş kitabədəki qeydlərdir.  

Gəncə İmamzadə türbəsinin tarixi haqqında bir sıra 

tanınmış alimlər tədqiqat işləri aparmışlar. Bunlardan L.S. Bre-

tanskinin, İsax Cəfərzadənin, T.Bünyadovun, Q.Abdulla–yevin, 

M.Nemətin adlarını çəkmək olar.  

XX əsrin birinci rübündə Gəncə İmamzadəsində aparılan 

yenidənqurma zamanı türbənin iç tərəfinə aid olan divardan 

aşkar edilmiş yazı arxeoloq İsax Cəfərzadə tərəfindən bu cür 

oxunmuşdur: “Burada şiələrin beşinci imamı Məhəmməd Baqi-

rin oğlu hicri tarixin 120-ci ilində dəfn olunub”.
10

  

Akademik Teymur Bünyadov məqbərədə ərəb dilində 

yazılmış bu daş kitabəyə əsaslanaraq, Göy imam (Gəncə İmam-

zadəsi) məqbərəsinin hicri 120-ci ildə tikildiyini qeyd etmişdir. 
11

  

Araşdırmaçı-alim Məşədixanım Nemətova tərəfindən 

türbədəki daş kitabənin üzərindəki yazılar tədqiq edilmiş və 

                                                 
9 Cəfər Qiyasi. Nizami dövrü memarlıq abidələri. Bakı, “İşıq” nəşriyyatı, 1991, 

səh. 188. 
10 İsax Cəfərzadə. Qədim Gəncənin arxeoloji oçerki. Bakı, 1949, səh.17. 
11 Teymur Bünyadov. Azərbaycan paleotoloponimiyası. Bakı, 1985, səh.3. 

oxunmuşdur. Kitabədə yazılıb: “O, Allah əbədidir. Bu, İmam 

Məhəmməd Baqirin (ona salam olsun) oğlu mövlana İbrahimin 

müqəddəs məkanı (yerləşmiş) şərəfli (Cənnət) bağıdır. Öz 

babasının köçməsindən 120 il sonra vəfat etmişdir – Allahın 

ona salavatı olsun. Və ona görə də bu yüksək məqamlı yerin 

bərpa olunmasını tiflisli general-mayor İsrafil bəy Yadigar-

zadə hicri 1296-cı (1878-79) ildə əmr etmişdir”.
12 

Kitabə təsdiq edir ki, Gəncə İmamzadə pirində beşinci 

İmam Məhəmməd Baqirin (ə) oğlu Mövlanə İbrahim dəfn 

olunmuşdur. Görünür əsrlər boyu bu barədə yerli əhali arasında 

rəvayətlərə əsaslanan məlumatlar mövcud imiş. Təmir zamanı 

isə bu fakt kitabədə öz əksini tapmışdır.  

Kitabədə adı çəkilən general-mayor İsrafil bəy Yadigar-

zadə rus ordusunun II atlı-müsəlman polkunun sərkərdəsi 

olmuşdur. İsrafil bəy İmamzadə kompleksində öz hesabına 

1878-ci ildə təmir və bərpa işləri aparmışdır. O, Rusiyada təhsil 

almasına, çar ordusu sıralarında yüksək rütbəli hərbi vəzifədə 

işləməsinə baxmayaraq, İslam dininə bağlılığını, ata-baba-

larımızın əqidəsinə sadiqliyini nümayiş etdirən, mədəni irsi-

mizə sönsuz dərəcədə hörmət və etimad göstərən azərbay-

canlılardan olmuşdur. İmamzadə kompleksində İsrafil bəy 

Yadigarzadənin yaxın qohumları da dəfn edilmişdir. Onların 

sırasında çar-rus ordusunun hərbi sərkərdələrindən Cəlal bəy və 

oğlu İsmayıl bəy Vəzirzadələri göstərmək olar.  

Ümumiyyətlə, İmamzadə ətrafında dövrünün tanınmış 

şəxsiyyətlərinin dəfn olunması bu yerin inanc baxımından 

əhəmiyyətini göstərən amillərdəndir. İmamzadə türbəsinin 

ətrafında dəfn olunan Şeyx İbramin Qüdsi (1816-1869), Mirzə 

                                                 
12 Məşədixanım Nemətova. Azərbaycanda pirlər. Bakı, “Azərnəşr”, 1992, səh. 92. 

Mehdi Naci (1805-1882), Şeyx Zaman, İlyas bəy Ağalarov 

(1860-1913) xanımı ilə birlikdə, Şeyxulislam Məhəmmədəli 

Pişnamazzadə (1853-1937) kimi dövrünün nüfüzlu insanları bu 

yerin mübarəkliyini təsdiqləyən şəxsiyyətlərdir. Təbii ki, ondan 

öncə də Gəncə İmamzadə kompleksi hörmət və ehtiram əlaməti 

olaraq uzun əsrlər boyu bölgənin ən nüfuzlu insanlarının 

uyuduqları əbədi mənzil yeri funksiyasını daşımışdır.  

Türbə ətrafındakı qəbirlər üzərində yazıların əksəriyyətinin 

altında Mirzə Mehdi Nacinin imzası vardır. XIX əsrdə yaşayıb-

yaratmış Mirzə Mehdi Naci 1805-ci ildə Gəncədə doğulmuşdur. 

“Divani-hikmət”in fəal üzvlərindən sayılan Naci dövrünün tanınmış 

şairi, xalq təbabətini gözəl bilən həkimi, həm də mahir həkkak-

xəttatı olmuşdur. Onun hazırladığı gözəl ornamentli qəbir daşları 

indi də Gəncə qəbiristanında qalmaqdadır. Naci Qarabağ, Şəki, 

Qazax, Şamaxı şairləri ilə yaxından əlaqə saxlamış, tez-tez onlarla 

məktublaşmışdır. O, 1882-ci ildə Gəncədə vəfat etmiş, İmamzadə 

türbəsində, hələ sağlığında özü üçün hazırladığı məqbərədə dəfn 

edilmişdir. İmamzadə kompleksində onun sağlığında özü üçün 

düzəltdiyi və başqalarına yazdığı başdaşılara rast gəlmək müm-

kündür.
 13

 

İmamzadə kompleksində Mirzə Mehdi Nacidən başqa bir 

xəttatın da əl işləri qalmışdır. Özünü “həkkak, günahkar bəndə 

Zaman ibn Məhəmməd Əli” kimi təqdim edən, xalq arasında Şeyx 

Zaman kimi tanınan şəxsin ən qədim sərdabə hesab olunan Axund 

Mövlana Hüseyn Pişnamazzadənin qəbrinin baş daşı üzərindəki 

işi xüsusi əhəmiyyət daşıyır. Baş daşının üzərindəki mətndən 

anlaşılır ki, Mövlana Hüseyn 1863-cü ildə vəfat etmişdir. O, 

elmdə və imanda ən yüksək mərtəbədə olanlara verilən “mövlana” 

                                                 
13 http://az.wikipedia.org/wiki/Mirz%C9%99_Mehdi_Naci. 

ləqəbini daşımışdır. Dövrünün tanınmış alimi olan bu böyük 

şəxsiyyətin adının əvvəlində pişnamaz, axund, mövlana və molla 

kimi yüksək dərəcələrin əlavə edilməsi onun malik olduğu nüfuzu 

bir daha təsdiqləyir.  

Mövlana Hüseyn Pişnamazzadə Mirzə Fətəli Axundov 

kimi yüzlərlə mütəfəkkirin yetişməsində mühüm rolu olmuş, 

həmin dövrdə Gəncə Cümə məscidinin axundu kimi mötəbər 

vəzifə daşımışdır. Mövlana Hüseyndən sonra onun nəslindən 

olan davamçıları Şeyx Fərəcullah, Şeyx Hüseyn, Şeyx Əli və 

Şeyx Məhəmməd Pişnamazzadələr də Azərbaycanın mədəni, 

ictimai və siyasi həyatında mühüm rol oynamışlar. Xüsusilə, 

1914-1918-ci illərdə Qafqazın şeyxi vəzifəsində çalışmış, 

onlarla xeyriyyə məktəbi təsis etdirmiş və ən nəhayət, milli 

müqavimət və mübarizə tariximizin ən şanlı səhifələrini 

yaratmış “Difai” Partiyasının liderlərindən olmuş Məhəmməd 

Pişnamazzadənin fəaliyyəti müstəsna əhəmiyyət kəsb etmişdir. 

Uzun illər ərzində Şeyx Zaman nəslinin davamçıları 

İmamzadənin idarə olunmasında xüsusi rol oynamışlar. Təd-

qiqatçı Elnur Pişnamazzadə yazılarında qeyd edir ki, İmamzadə 

bir vaxtlar Gəncənin əsil-nəcabətli nəsillərindən sayılan Şeyx-

zamanlılara məxsus olub. Öz soy-kökləriylə həmişə fəxr edən 

Şeyxzamanlılar özlərini Şeyx Nizaminin nəslindən sayırlar. 

Deyilənlərə görə, hətta 1901-ci ildə Gəncə Xeyriyyə Cəmiyyəti 

ilə İmamzadə mütəvəlliləri, yəni baxıcıları arasında narazılıq 

yaranıb. Xeyriyyə cəmiyyətinin üzvləri təkid ediblər ki, İmam-

zadəyə yığılan nəzirlər onların ixtiyarına verilsin, bunları 

yetimlər üçün açılan yerlərə, xeyriyyə işlərinə sərf etsinlər. İş o 

yerə çatıb ki, Tiflisdə Qafqaz Canişinliyinin dəftərxanasında bu 

məsələyə baxılıb. O vaxt, 1586-cı ildə II Şah Təhmasibin ver-

diyi fərmanın sənədi üzə çıxarılıb. Sənəddən məlum olub ki, 

həmin torpaqlar, o cümlədən, Gəncə İmamzadə pirinin yer-

ləşdiyi ərazi Şeyxzamanlıların irsi malı olub. Yəqin buna görə o 

yerlərə gəncəlilər bugünədək “Şıxın düzü” deyirlər. Sovet haki-

miyyəti dövrünədək Gəncə İmamzadə pirinə nəsil-nəsil Şeyx-

zamanlılar nəzarət ediblər. Bu nəslin nümayəndələrinin bir 

çoxunun məzarı da oradadır. Ümumiyyətlə, zaman-zaman Gən-

cə əhalisi, xüsusilə də yuxarı təbəqənin adamları, möminlər, din 

xadimləri qohumlarını, yaxınlarını ziyarətgahın yerləşdiyi 

qəbiristanda torpağa tapşırıb, özləri də dünyalarını dəyişəndə 

orada dəfn olunmalarını vəsiyyət ediblər. Ona görə də İmam-

zadə türbəsinin ətrafındakı qəbiristan da tarixi baxımdan əhə-

miyyətlidir.
14

 

İmamzadə ziyarətgahının tarixini tədqiq edən tarix üzrə 

fəlsəfə doktoru Samir Pişnamazzadə də “Gəncə İmamzadəsinin 

tarixinə baxış” məqaləsində bu məsələyə toxunur. O qeyd edir 

ki, Gürcü çarı II İraklinin qeydlərinin (təliqələrindən) birinə 

görə İmamzadənin məhsul üçün yararlı yerləri Nizami Gəncə-

vinin nəslindən olan Şeyx İbrahim Qüdsi Şeyxzamana hədiyyə 

edilmişdir. XIX əsrin sonu XX əsrin əvvəllərində Gəncənin 

tanınmış ziyalı nəsillərindən olan Şeyxzamanovlar isə bu 

barədəki məlumata əsaslanaraq, özlərini Şeyx Nizami nəslinin 

nümayəndəsi elan etmişlər. Bununla bağlı olaraq adı çəkilən 

nəslin bir neçə nümayəndəsi İmamzadənin gəlirlərinin onlara 

aid olması iddiasını qaldırmışlar. Lakin 1910-cu ildə Şeyx 

Məhəmməd Pişnamazzadənin rəhbərliyi ilə tanınmış Gəncə 

ziyalıları bununla bağlı Qafqaz Qazılar Şurasına şikayətlə 

                                                 
14 http://ganca.org/index.php?option=com_content&view=article&id=11:mam-zad 

-tuerbsi-gnc-&catid=20:tuerblr&Itemid=4. 

müraciət etmişlər və Şeyxzamanovların Şeyx Nizami nəslinə 

aid olmaları isbat edilmədiyi üçün Şuranın qərarı ilə həmin 

nəslin İmamzadəyə olan iddiaları rədd edilmişdir.
15

 

“Difai” Partiyasının milli müqavimət və mübarizə 

fəaliyyətində də İmamzadə mühüm rol oynamışdır. Gəncənin 

Şeyx Məhəmməd Pişnamazzadə, Ələkbər bəy Rəfibəyli, Ədil 

xan Ziyadxanov, Xəlil bəy Xasməmmədov, Əhməd Cavad kimi 

ziyalıları öz şəxsi vəsaitləri ilə yanaşı, İmamzadədə toplanan 

pulları da milli maarifçiliyin inkişafına, müharibələr nəticəsində 

evsiz qalmış və Azərbaycana pənah gətirmiş türk-müsəlman 

didərginlərinə yönəltmişdilər. Hətta 1914-cü ildə Ramazan 

bayramında İmamzadəyə toplanmış fitrə pulları Şeyx Məhəm-

məd Pişnamazzadənin fətvasına əsasən, erməni zülmündən 

Qars, Ərdəhan və Ərzurumdan Azərbaycana pənah gətirmiş 

türkiyəli didərginlərə verilmişdi. Geniş mənada desək, bolşevik 

çevrilişinə qədər İmamzadədə toplanan vəsait həmişə millətin 

mənafeyinə xərclənmişdir.
16

  

SSRİ-də olan əksər ziyarətgahlar, ibadətgahlar kimi 

İmamzadə də Sovetlər dövründə bağlanmışdır. Lakin İmamza-

dənin qapısına qıfıl vurulması barədə rəsmi qərar verilməmişdi. 

İmamzadənin Sovetlər dövründə dinə qarşı həyata keçirilən 

məscid və ziyarətgahların dağıdılması, yaxud profilinin dəyiş-

dirilərək kitabxana, muzey və başqa iaşə obyektinə çevrilməsi 

kimi repressiyalardan kənarda qala bilməsinə baxmayaraq, 

insanların bura gəlməsinin qarşısını almaq üçün müxtəlif təd-

birlər görülmüşdür.  

                                                 
15. Pişnamazzadə Samir. Dövlət və din ictimai fikir toplusu. 2009-cu il may-iyun 3 

(11) saylı buraxılışı. Bakı, səh. 229. 
16. Pişnamazzadə Samir. Dövlət və din ictimai fikir toplusu. 2009-cu il may-iyun 3 

(11) saylı buraxılışı. Bakı, səh. 229. 

İmamzadə haqqında mövcud olan tarixi faktlardan biri də 

Böyük Vətən müharibəsi illərində buradakı zəvvarlar üçün 

tikilmiş hücrələrdə yetim uşaqlara sığınacaq verilməsidir. Ukray-

nadan, Rusiyadan, eləcə də Azərbaycanın özündən və başqa 

Sovet respublikalarından bura qanlı-qadalı müharibənin ata-

anasız, kimsəsiz qoyduğu uşaqlar gətirilib. Yaşlıları sözlərinə 

görə müxtəlif millətlərin nümayəndələri olduqlarını, valideyn-

lərinin başqa-başqa dinlərə iman gətirdiklərini anlamayan o 

günahsız, məsum körpələr ağır günlərində İmamzadəyə sığı-

nıblar. Bəzən, hətta böyüklərin belə yanlarından keçəndə istər-

istəməz vahimələndikləri qəbir daşlarının ətrafında dolanmaq o 

uşaqlar üçün xoş idi. Onlar, əslində, bu qəribə “şəhərciyi” də, 

buradakı qeyri-adi daşları da sevirdilər. Çünki tez-tez bura 

gələnlər, ən çox da qadınlar, onların yanına şirniyyatlar, konfet-

lər, noğullar qoyur, uşaqlar da yeyib, ac qarınlarını doydurur-

dular. Amma anlamırdılar ki, ərzaqları həmin o qəribə daşların 

altında yatan insanların ruhlarını şad etmək, onları unudul-

madıqlarını bildirmək üçün gətirirlər…
17

       

1941-1945-ci illər müharibəsinin ilk illərində ümidsizliyə 

qapanmış insanların kütləvi şəkildə dinə üz tutmaları bir daha 

Kommunist partiyasının irəli sürdüyü ateizm siyasətinin iflasa 

uğramasını təsdiqlədi. 1943-cü ildə müharibənin gedişində əsaslı 

dönüş yarandıqdan sonra İosif Stalin qərb dövlətləri ilə 

münasibətləri yaxşılaşdırmaq üçün müəyyən siyasi gedişlərə əl 

atdı. O, tezliklə müharibənin qələbə ilə bitəcəyini bilirdi. SSRİ 

dünyadan təcrid olaraq öz varlığını qoruyub saxlaya bilməzdi. 

Müharibədən sonra dünyada hegemon dövlətlərdən biri kimi 

                                                 
17 (http://az.wikipedia.org/wiki/%C4%B0mamzad%C9%99_t%C3%BCrb%C9% 

99si _ (G%C9%99nc%C9%99). 

qəbul olunmaqla yanaşı, həm də ideal siyasi sistem kimi nüfuz 

qazanmalı idi. İkinci cəbhənin açılması və müharibədən sonra 

Qərb dövlətləri ilə əməkdaşlıq və inteqrasiya üçün isə müəyyən 

islahatların həyata keçirilməsi vacib idi. Bu islahatların ən 

önəmli olanlarından biri dini təsisatların formalaşdırılması idi.  

Əlbəttə, Ufa şəhərindəki Mərkəzi Müsəlman Ruhani 

İdarəsi SSRİ ərazisində fəaliyyət göstərən müsəlman dini 

obyektlərinin və ruhanilərin fəaliyyətinə nəzarət və rəhbərlik 

etmək iqtidarında deyildi. 1943-1944-cü illərdə bu idarənin sədri 

müfti A. Rəsulovun formal xarakterli dövlət tərəfindən 

hazırlanmış təklifi və SSRİ Ali Soveti Rəyasət Heyətinin 

müfaviq qərarı ilə SSRİ-dəki müsəlman obyektlərinə və 

ruhanilərinə əməli rəhbərlik etmək üçün aşağıdakı müstəqil 

müsəlman ruhani idarələri yaradılmışdı: 

1. SSRİ-nin Avropa hissəsi və Sibir Müsəlmanlarının 

Ruhani İdarəsi (Ufa şəhərində); 

2. Orta Asiya və Qazaxıstan Müsəlmanlarının Ruhani 

İdarəsi (Daşkənd şəhərində); 

3. Cənubi Qafqaz Müsəlmanlarının Ruhani İdarəsi (Bakı 

şəhərində); 

4. Şimali Qafqaz və Dağıstan Müsəlmanlarının Ruhani 

İdarəsi (Mahaçqala şəhərində). 

Cənubi Qafqaz Müsəlmanlarının Ruhani İdarəsi SSRİ 

Ali Soveti Rəyasət Heyətinin 14 aprel 1944-cü il tarixli 17 

nömrəli qərarı ilə təşkil edilmişdi. 1944-cü ilin may ayının 25-

dən 28-dək Cənubi Qafqaz Müsəlmanlarının birinci qurultayı 

keçirilmişdi. Qurultayda Axund Ağa Əlizadə Cənubi Qafqaz 

Müsəlmanlarının Ruhani İdarəsinin sədri seçilmiş və ona 

“Şeyxülislam” dini titulu verilmişdi. O, inqilabdan əvvəlki 

illərdə Bakı Quberniya Dini Məclisinin sədri olmuş Cavad 

Əlizadənin oğlu idi. Ağa Əlizadə, eyni zamanda 1918-ci ildə 

Azərbaycan Xalq Cümhuriyyəti dönəmində Milli Hökümətin 

Dini Etiqad və Sosial Təminat naziri Musa Rəfibəyovun əmri ilə 

Məşixətə Şeyxülislam təyin edilmişdi.   

1944-cü ildə yaradılan ruhani idarə Azərbaycan, 

Gürcüstan və Ermənistanda yaşayan müsəlmanlara və oradakı 

məscidlərə dini rəhbərlik etmək üçün yaradılmışdı.  

Hərbi təcavüz və işğaldan əvvəl təkcə Azərbaycanda 3 

minədək, 1927-ci ildə isə 1669 məscid fəaliyyət göstərdiyi halda, 

1944-cü ildə CQMRİ-nin səlahiyyəti dairəsində cəmi 22 məscid 

və bir müqəddəs yer (Göy imam-Gəncə imamzadəsi), habelə 70-

dək din xadimi qeydə alınmışdı. 
18

 

Məhz bundan sonra İmamzadə piri müstəqil ziyarətgah 

kimi fəaliyyət göstərib və onun idarə olunması Zaqafqaziya 

Ruhani İdarəsinə tapşırılıb.  

Gəncə İmamzadəsinin bərpa və təmir edilməsinə dair ilk 

tarixi məlumatlar Cavad xanın adı ilə bağlıdır. Cavad xanın 

tapşırığı ilə şəhərin baş memarı, Mirzə Şəfi Vazehin atası Kər-

bəlayi Sadıq kompleksdə tikinti və təmir-bərpa işlərinə rəh-

bərlik etmişdir. İmamzadə kompeksinin ön tərəfdəki divar və 

darvazaların üzərindəki günbəz o zaman inşa edilmişdir.
19

 

Sonralar isə yəni, 1878-1879-cu illərdə II atlı-müsəlman 

polkunun sərkərdəsi, general-mayor İsrafil bəy Yadigarzadənin 

şəxsi vəsaiti hesabına burada mühüm yenidənqurma işləri aparıl-

mışdır. Azərbaycan müstəqilliyini yenidən qazandıqdan və dini 

                                                 
18. Tərtibçilər: Anar İskəndərov, Müqəddəs Payızov, Samir İsmayılov və başqaları. 

Cümhuriyyətin və Sovet dövrünün şeyxülislamı. Bakı,2011, səh 13, 30, 148. 
19. Samir Pişnamazzadə. Dövlət və din ictimai fikir toplusu. 2009-cu il may-iyun 3 (11) 

saylı buraxılışı. Bakı, səh. 228. 

etidaq azadlığını təmin etdikdən sonra İmamzadəyə xalq tərə-

findən göstərilən ehtiram daha da artmışdır. 1990-cı illərin əv-

vəllərində Sovetlər dönəmindən fərqli olaraq İmamzadəyə min-

lərlə insan ziyarətə gəlməyə başladı. Əvvəllər gizli və qorxu 

altında həyata keçirilən ziyarət və mərasimlər müstəqillik illə-

rində açıq şəkildə və böyük izdihamla müşayiət olundu.  

Tarixi yaşatmağı və qorumağı bacaran xalqımız baxım-

sız qalan ziyarətgaha yeni nəfəs verdi. İmamzadə 1993-cü ilin 

iyulunda Hacı Vaqif Vəliyev tərəfindən təmir etdirilib, sonrakı 

illərdə isə gəncəli xeyriyyəçilər öz vəsaitləri hesabına ziyarət-

gahın ibadətgah-kompleksini yenidən qurublar. 

Əsası Heydər Əliyev tərəfindən qoyulmuş dinə dövlət 

qayğısı strategiyası günümüzdə Prezident İlham Əliyev tərəfindən 

uğurla davam etdirilir. Paytaxtla yanaşı, bölgələrdə də tarixi-dini 

abidələrimiz dövlət tərəfindən ən yüksək səviyyədə təmir və bərpa 

olunur. Onlardan biri də İmamzadə kompleksidir. Prezident İlham 

Əliyevin Sərəncamı ilə İmamzadə kompleksinin təmiri, bərpası və 

ətrafında yenidənqurma işlərinin həyata keçirilməsi üçün xeyli 

vəsait ayrılmışdır. İndi tarixin bu əvəzsiz yadigarında geniş-

miqyaslı quruculuq işləri görülür. 

Gəncə Dövlət Tarix-Mədəniyyət Qoruğu ərazisindəki 

“İmamzadə” kompleksinin bərpası ilə əlaqədar tədbirlər haq-

qında Azərbaycan Respublikası Prezidentinin Sərəncamında 

deyilir: “Orta əsr Azərbaycan memarlığının qiymətli nümunə-

lərindən biri sayılan, tikintisi XIV əsrin sonu–XV əsrin əvvəl-

lərinə təsadüf edən “İmamzadə türbəsi” və onun ətrafında XVII-

XVIII əsrlərdə inşa edilən məscid, sərdabə və digər türbələr əzə-

mətli dini-tarixi kompleks kimi bugünədək qorunub saxlanıl-

maqdadır. Bu müqəddəs məkan əsrlərdən bəri Azərbaycandan, 

eləcə də başqa ölkələrdən gəlmiş müsəlmanların ziyarətgahına 

çevrilmişdir. Şərqin qədim karvan-ticarət yolu üzərində olub, 

müxtəlif vaxtlarda dağıntılara məruz qalan “İmamzadə” kom-

pleksi XIX əsrdə bərpa edilmişdir. 

Gəncə Dövlət Tarix-Mədəniyyət Qoruğu ərazisində yer-

ləşən “İmamzadə” kompleksinin milli memarlıq ənənələ–rimizə 

uyğun şəkildə təmiri, bərpası və ətrafında abadlaşdırma işlərinin 

aparılması məqsədi ilə qərara alıram: 

1. Azərbaycan Respublikasının 2010-cu il dövlət büdcə-

sində nəzərdə tutulmuş Azərbaycan Respublikası Prezidentinin 

Ehtiyat Fondundan Gəncə Dövlət Tarix-Mədəniyyət Qoruğu 

ərazisində yerləşən “İmamzadə” kompleksinin təmiri, bərpası və 

ətrafında abadlaşdırma işlərinin aparılması üçün Gəncə Şəhər 

İcra Hakimiyyətinə 3,0 (üç) milyon manat məbləğində vəsait 

ayrılsın. 

2. Azərbaycan Respublikasının Maliyyə Nazirliyi bu 

Sərəncamın 1-ci bəndində nəzərdə tutulmuş vəsaitin maliyyələş–

dirilməsini müəyyən olunmuş qaydada həyata keçirsin. 

 

İlham Əliyev 

Azərbaycan Respublikasının Prezidenti 

Bakı şəhəri, 1 mart 2010-cu il”. 

 

Prezident İlham Əliyev ziyarətgahın əsaslı təmir və 

bərpası kimi tarixi hadisəni daim diqqətdə saxlamışdır. 2011-ci 

ilin fevral ayının 9-da Gəncə Dövlət Tarix-Mədəniyyət Qoruğu 

ərazisində yerləşən “İmamzadə” dini kompleksində tikinti-bər-

pa işlərinin gedişi ilə tanış olmuşdur.
19

 

                                                 
20. http://president.az/articles/1550. 

30 dekabr 2011-ci ildə Prezident İlham Əliyevin Sərən-

camına əsasən, Gəncə Dövlət Tarix-Mədəniyyət Qoruğu əra-

zisində yerləşən “İmamzadə” kompleksinin bərpası ilə əlaqədar 

işlərin sürətləndirilməsi məqsədi ilə Azərbaycan Respublikası-

nın 2011-ci il dövlət büdcəsində nəzərdə tutulmuş Azərbaycan 

Respublikası Prezidentinin ehtiyat fondundan Gəncə Şəhər İcra 

Hakimiyyətinə 2,0 (iki) milyon manat ayrılmışdır.  

2012-ci ilin yanvar ayının 21-də yenidən Gəncəyə səfər 

edən Prezident İmamzadəyə baş çəkmiş və eskiz layihə əsasın-

da görülən işlərlə tanış olmuşdur. 
21

 

Prezident İlham Əliyevin 5 iyun 2013-cü il tarixli Sə-

rəncamı ilə Gəncə Dövlət Tarix-Mədəniyyət Qoruğu ərazisində 

yerləşən “İmamzadə” kompleksinin bərpası ilə əlaqədar işləri 

tamamlamaq məqsədi ilə Azərbaycan Respublikasının 2013-cü 

il dövlət büdcəsində nəzərdə tutulmuş Azərbaycan Respublikası 

Prezidentinin ehtiyat fondundan Gəncə Şəhər İcra Hakimiy-

yətinə 4,0 milyon manat ayrılmışdır.
22

 

VII əsrdə inşa edilən və bu gün də Azərbaycanın mü-

hüm dini məkanlarından olan Gəncədəki İmamzadə dini-me-

marlıq kompleksində bərpa işləri artıq yekunlaşmaq üzrədir. 

Kompleksdə yenidənqurma işləri 2010-cu ildən Prezident İl-

ham Əliyevin imzaladığı sərəncama uyğun olaraq xüsusi layihə 

əsasında həyata keçirilir. Kompleksdə dini ayinlərin keçiril-

məsi, 1000 nəfərin eyni zamanda ibadət etməsi üçün ümumi 

sahəsi 600 kv. metr olan kişi və qadınlar üçün ibadət zalları 

tikilib. Zalların birinə “Hüseyniyyə”, digərinə isə “Zeynəbiyyə” 

adı verilib. “İmamzadə” dini kompleksində aparılan əsaslı yeni-

                                                 
21 http://president.az/articles/4124 
22 http://azertag.gov.az/node/1102150. 

http://president.az/articles/4124
http://azertag.gov.az/node/1102150

dənqurma və təmir işləri çərçivəsində, məscidin daxilində milli 

və dini ornamentlərdən istifadə olunaraq son nəqqaşlıq işləri 

görülür. Kompleksin yerləşdiyi 2,5 hektara yaxın ərazidə 10 

min kvadratmetrdən çox asfalt, 4400 poqonometr bəzəkli səki 

daşları döşənmişdir. Ərazidə uzunluğu 100, eni 15 metr olan 

kompleks inşa edilir, burada 5 böyük, 36 kiçik günbəz tikilmiş, 

müasir işıqlandırma sistemi quraşdırılmışdır. Kompleksin keç-

miş giriş qapısı möhtəşəm tarixi abidə kimi bərpa olun-

muşdur. Bundan başqa, kompleks ətrafındakı mehmanxana və 

inzibati binada da işlər sona çatmaq üzrədir.
23

 

 

 

 

 

 

 

 

 

 

 

 

 

 

 

 

 

 

 

                                                 
23 http://azertag.gov.az/node/1135253. 

http://azertag.gov.az/node/1135253

“Rəvayətdə deyilir ki, İranda təqiblərə məruz qalan 

şahzadə İbrahim İsmayıl adlı qardaşı ilə birlikdə Şimali 

Azərbaycana qaçmış və Bərdə hökmdarının yanında 

sığınacaq tapmışdır. Lakin bir müddət sonra bu nəsillə 

düşmənçilik edən xilafət nümayəndələri hər iki 

qardaşın yerini müəyyənləşdirərək onları Bərdə 

hökmdarından tələb etmişlər. Bərdə hökmdarı bu tələbi 

rədd etdiyinə görə, mərkəzdən göndərilmiş xüsusi dəstə 

şəhərə daxil olmuş və İsmayılı qətlə yetirmişlər 

(Bərdədə onun qəbri üzərində ucaldılan türbə 

imamzadə ziyarətgahıdır). Şahzadə İbrahim isə qaçaraq 

canını qurtara bilmişdir. Təqibə məruz qalan İbrahim 

Gəncə yaxınlığında yerləşən indiki Əhmədbəyli kəndinə 

sığınmışdır. Amma çox keçmədən göndərilmiş xüsusi 

dəstə onun da yerini müəyyən edərək vəhşicəsinə qətlə 

yetirmişdir.” 

AZƏRBAYCANDA  

ƏHLİ-BEYTLƏ BAĞLI MƏRASİMLƏR 
 

 Faiq ƏHMƏDZADƏ,  

ilahiyyat üzrə fəlsəfə doktoru 

 

Əhli-beyt fenomeni din sahəsində Azərbaycan üçün 

böyük əhəmiyyət daşımaqdadır. Çünki Azərbaycan əhali-

sinin böyük əksəriyyətinin şiə məzhəbinə mənsub olması və 

bu məzhəb çərçivəsində “on dörd məsum” məfhumu Əhli-

beyt anlayışının qüvvətlənməsində xüsusi rol oynamaq-

dadır. Məlum olduğu kimi şiə məzhəbinin sisteminə görə, 

Əhli-beyt məfhumu ilə Həzrət Peyğəmbər (s), onun qızı 

Həzrət Fatimə (ə), Həzrət Əli (ə), onların övladları və nəs-

lindən olan dini lider mənasında “İmam” adlandırılan şəxs-

lər nəzərdə tutulur. Bu cəhətdən düşünülərsə, adı çəkilən 

şəxslərin doğum və ölüm tarixləri Azərbaycanın müxtəlif 

regionlarında fərqli mərasimlər şəklində qeyd edilməkdədir.  

Sovet hakimiyyəti dövründə yaşamış insanların heç 

birinə gizli deyil ki, Azərbaycanda din məfhumunun əsasən 

fərdi olaraq yaşanmasına üstünlük verilmişdir. Çünki müəy-

yən zaman müddətində toplantı şəklində dini mərasimlərin 

keçirilməsi qadağan edilmişdi. Sovet hakimiyyətinin ilk 

qurulduğu illərdə dini inanc və adət-ənənələrin sərbəst ol-

ması haqqında rəsmi bəyanat yayımlanmasına baxmayaraq
1
, 

sonralar buna əməl edilmədi və sadəcə kağız üzərində öz 

yerini tapmış oldu. Bunun yerinə məscidlər söküldü, birgə 

                                                 
1 Arif Yunusov. Azərbaycanda İslam. Bakı, “Zaman”, 2004, s. 132 

ibadətlər qadağan edildi, bəzi dini vacibatlar, zəkat, həcc 

kimi xüsusi əhəmiyyət kəsb edən ibadətlər sıradan çıxdı.
2
 

Amma bütün qadağalara baxmayaraq, bir dini inanc varlı-

ğını davam etdirirsə, bunun fərqli səbəbləri olmalıdır. Hər 

şeydən öncə bilmək lazımdır ki, İslam dininin təbiətində 

mücadilə və qarşıgəlmə xüsusiyyəti mövcuddur. Fərdi ola-

raq da varlığını davam etdirə bilən bir din olduğu üçün 

İslam insanlarla öz bağlılığını qorumuşdur.
3
 

Bir çox sosioloqun qəbul etdiyi prinsipə görə, 

qruplar və millətlər öz düşüncə tərzlərini qorumaq üçün 

adət-ənənələrində mövcud olan və simvolik dəyər daşıyan 

mərasimlərə böyük əhəmiyyət vermişlər.
4
 Məsələn, həcc 

ziyarətinə qatıla bilmədikləri üçün müxtəlif pir və ocaqlara 

pənah gətirmək, zəkat, xüms müəssisəsi yayğın olmadığı 

üçün nəzir və sədəqə adətinin cəmiyyətdə yer tapması bu 

düşüncənin nəticəsi kimi görülə bilər. O cümlədən, Sovet 

dövründə cümə və bayram namazlarının qadağan edilməsi, 

dini ənənə halına gələn məhərrəmlik mərasimlərinə daha 

çox bağlı qalmağa səbəb ola bilər.  

Əhli-beyt haqqındakı mərasimlərdən ən yüksək 

səviyyədə qeyd olunanı “Məhərrəmlik” adı ilə məşhur olan, 

digər adı ilə “Aşura” olaraq bilinən Həzrət Hüseyn (ə) ma-

təmidir.  

“Məhərrəm” sözü “haram edilmiş”, “qadağan olu-

nan” mənasına gəlir və İslamdan əvvəl savaşların haram 

                                                 
2 Halis Albayrak. Azerbaycanda Din, Türk Dünyasının Dini Meseleleri 

Sempozyumu. Ankara, TDV, 1998, s. 143-144. 
3 Abdülvahab Taştan. Azerbaycanda Dini Yaşayışın Geleneksel Tezahürü: 

Muharremlik Merasimleri. Erciyes Ü. İ fakültesi Der. Kayseri, 2001, s. 106-107. 
4 Joachim Wach, Din Sosyolojisi (trc. Ünver Günay). İstanbul, 1995, s. 71-72. 

edildiyi dörd aydan (zülqədə, zülhiccə, rəcəb) biri hesab 

olunur.
5
 Rəvayətlərə görə, bu ay içərisində İslamdan əvvəl 

müxtəlif hadisələr baş vermişdir. Əhli-sünnə məzhəbində 

Ramazandan sonra oruc tutmaq üçün ən fəzilətli ay məhər-

rəm ayıdır. Belə ki, məhərrəm ayının onuncu günü, yəni 

Aşura günü Həzrət Adəmin (ə) tövbəsinin qəbul olunduğu, 

Həzrət Nuhun (ə) gəmisinin quruya çıxması, Həzrət Süley-

manın (ə) taxta çıxması və s. tarixi hadisələrlə xatırlan-

maqdadır. Bu cəhətdən əhli-sünnə mənsubları bu ayı oruc 

tutaraq, Quran oxuyaraq və dini söhbətlər edərək mərasim 

şəklində qeyd etməkdədirlər.  

Bu ayda baş verən ən önəmli hadisə isə hicri qəməri 

tarixlə 61-ci ildə Məhərrəm ayının onuncu günü (miladi 18 

oktyabr, 680) Həzrət Peyğəmbərin (s) nəvəsi Həzrət Hüseynin 

(ə) 72 nəfərlik öz kiçik ordusu ilə dövrün xəlifəsi Yezidin 

qoşunu ilə Kərbəla adlanan yerdə qarşılaşıb savaşa girməsi və 

faciəvi şəkildə şəhid olmasıdır. Bu hadisənin faciəvi olması 

ondan ibarətdir ki, İslam Peyğəmbəri Həzrət Məhəmmədin (s) 

sevimli nəvəsi Həzrət Hüseyn (ə) övladlarının gözləri qarşı-

sında şəhid edilmiş, ailəsinin bir çox fərdi isə əsir götürülərək 

əvvəlcə Kufəyə, oradan da Şama aparılmışdır. 

Bu tarixi hadisə zaman keçdikcə hər il xatırlan-

mışdır. İlk əvvəl Büveyhi hakimiyyəti dövründə Müizud-

dövlə hicri 352/963-cü ildə Məhərrəm ayının ilk on günü 

matəm elan etmişdir. Daha sonra Səfəvilər dövründə həm 

                                                 
5 Kamil Yaşaroğlu. “Muharrem”, TDV İslam Ansiklopedisi. İstanbul, İsam Yay., 

2006, s. 31, səh. 4. 

məzhəbi, həm də siyasi məqsədlər işığında bu mərasimlər 

geniş vüsət almışdır.
6
 

Azərbaycanda məhərrəmlik ayı təntənəli yas məra-

simi şəklində keçirilmiş və keçirilməkdədir. İlk olaraq mə-

hərrəm ayının birindən etibarən əhali arasında matəm olaraq 

qeyd edilir. Bu zaman içərisində istər sünni, istərsə də şiə 

bölgələrində toy mərasimləri, şənliklər, ad günləri qeyd 

olunmur, ya da çox zəif şəkildə keçirilir. Məhərrəm ayının 

9-u axşam “şami-qəriban”, olaraq adlanır və qeyd edilir. 

Bunun mənası Həzrət Hüseynin (ə) son vidası olaraq bilinir. 

Həzrət Hüseyn (ə) həmin gün çadırdakı şamları söndürüb, 

istəyənlərin gedə biləcəyini və müharibəyə qoşulmaya bilə-

cəyini bildirmişdir. Daha sonra ailəsi və yaxınları ilə vida-

laşmış, bütün gecəni ibadətlə keçirmişdir. Həmin gecə mər-

siyələr deyilir, matəm bayraqları asılır və toplu şəkildə 

“şamı-qəriban”ı yad edirlər. Ehsanlar paylanıb, halvalar 

bişirilir. Bəzi şimal regionlarında isə məhərrəmlik aşı - plov 

pişirilib paylanır. Bu mərasimin mahiyyəti Həzrət Hüseynin 

(ə), məhərrəm ayının 9-cu günü yaşadıqlarını bir daha 

xatırlamaqdır. 

Məhərrəm ayının ilk on günlüyündə, xüsusən onuncu 

günündə, yəni “Aşura” adlanan tarixdə, şəbeh tamaşaları 

göstərilmiş və həmin faciəvi hadisə bir daha xatırlanaraq 

gözlər önünə gətirilmişdir.  

 Şəbeh tamaşaları Azərbaycanda teatr, dramaturgiya, 

tragediya sahəsinin başlanğıcı hesab olunur. Belə ki, bir çox 

ziyalı Azərbaycan teatrının inkişafında şəbeh tamaşalarının 

                                                 
6 Halis Albayrak. Azerbaycanda Din, Türk Dünyasının Dini Meseleleri Sem-

pozyumu. Ankara, TDV, 1998, s. 145. 

böyük rolu olduğunu qeyd etmişlər.
7
 Şəbeh tamaşaları 

Azərbaycanda XVII əsrdən etibarən yayılmağa başlamışdır. 

Şəbehlər epik formada olub fərqli xüsusiyyətlər daşıyan 

çoxyönlü ssenarilərdən ibarətdir. Əsərlərdə əsasən İslam 

tarixindən bilinən faciəvi hadisələrdən götürülmüş bölümlər 

xüsusi yer tutur. Məhərrəm ayında şəbeh tamaşalarında 

“Əlinin (ə) qətli”, “İmam Hüseynin (ə) qətli”, “Qasımın 

(Həzrət Həsənin (ə) oğlu-gecə toyu olub səhər şəhid olur) toy 

gecəsi”, “Həzrət Abbasın (ə) (Həzrət Hüseynin (ə) qardaşı) 

şəhid olması”, “Qasımın otağı”, “Kərbəla müsibəti”, 

“Müslimin Kufədə qətli”, “Müslimin oğullarının qətli” və s. 

mövzular səhnəyə qoyulmuşdur. Şəbeh tamaşalarının əsas 

məqsədi haqq ilə batili ayırmaq, Həzrət Hüseyn (ə) və 

tərəfdarları ilə Yezid ordusunun arasında baş verən 

müharibədə bir tərəfə rəğbət, digər tərəfə isə dərin nifrət, 

mücadilə ruhu, cihad anlayışını aşılamaqdır.
8
 

Şəbeh tamaşaları şəbehgərdənlər tərəfindən idarə 

edilirdi. Tamaşaların ssenariləri axundlar və tələbələri tərə-

findən hazırlanırdı. Bu tamaşalarda insanları cuşa gətirmək, 

onları həyəcanlandırıb təsir gücünün artırılması üçün mər-

siyələr də oxunurdu. Mərsiyə Yaxın və Orta Şərqdə, eyni 

zamanda Azərbaycanda ölümlə, yasla əlaqədar hüzünlü, 

klassik şeir tərzi olması ilə yanaşı matəm mahnıları olaraq 

bilinir. Mərsiyələr əvvəllər cənazə mərasimlərində oxun-

                                                 
7 Cəfər Cəfərov. Azərbaycan Dram Teatrı. Bakı, “Azərnəşr”, 1959, səh. 8-9; Yaşar 

Qarayev. Faciə və Qəhrəman (Azərbaycan ədəbiyyatında faciə janrı). Bakı, E.A. 

nəşr, 1965, səh. 30. 
8 Əli Sultanlı. Azərbaycan Dramaturgiyasının inkişaf tarixindən. Bakı, “Azərnəşr”, 

1964, s. 202. 

malarına baxmayaraq, sonralar şəbeh tamaşalarında da yer 

almışdır.
9
 

Şəbeh tamaşaları fərqli yerlərdə fərqli şəxslər tərə-

findən səhnələşdirildiyi üçün səhnəyə qoyulma üslubuna 

görə də müxtəlifliyini qoruyurdu. Bu tamaşaları təşkil edən-

lər mərsiyə şairlərinin Kərbəla hadisəsi mövzusunda yaz-

dıqları şeirlərdən və mənzum dini dastanlardan faydalanırdı. 

Qəhrəmanların dialoq və monoloqları dini dastanların mən-

zum hissəsindən götürülürdü. Məsələn, Şümürün İmam Hü-

seynlə (ə) dialoqu çox vaxt XIX əsrin mərsiyə şairi Dahilin 

rəcəz və bəhri təvillərindən ibarət idi. Bu da tamaşanın 

drammatik hala çevrilməsini qüvvətləndirirdi. Şəbehlər mər-

siyə əsərlərindən toplanaraq səhnələşdirilən mənzum dini 

drama idi.
10

 

Şəbehlərdə məşhur Azərbaycan şairi Füzulinin 

“Hədiqətüs-süəda” əsərindən və mərsiyələrindən də istifadə 

edilirdi. Bütün bunlarda məqsəd İmam Hüseynin (ə) tarixini 

zehinlərə həkk etmək, zülmə qarşı mücadilənin simvollaş-

dırılaraq insanlara təbliği, imamlara sevgi aşılamaq, azca da 

olsa milli və dini şüurun canlandırılmasından ibarət ol-

muşdur. 

Məhərrəm ayının onuncu günü şəbih tamaşaları ilə 

yanaşı mərsiyə oxuma və “şaxsey-vaxsey” olaraq Məhər-

rəmlik qeyd etmə üsulu da mövcuddur. Bu mərasimdə bir 

qrup gənc dövrə qurar, arxası açıq, qara köynəklər geyinər 

və mərsiyələr oxunduqca zəncirlərlə kürəklərinə vurarlar. 

                                                 
9 Mehman Zeynallı. Azerbaycan Edebiyatında Şehitlik Konusu ve Şebih Tiyatrosu. 

Fırat Ü. İ. F.D. Elazığ, 2008, s. 354-355. 
10 Mehman Zeynallı. Azerbaycan Edebiyatında Şehitlik Konusu ve Şebih Tiyatrosu. 

Fırat Ü. İ. F.D. Elazığ, 2008, s. 358. 

Ətrafdakılar da bu üzüntüyə şərik olmaq üçün “şaxsey-vax-

sey” sözləri ilə qoşulub sinə vurarlar.  

Bununla yanaşı, din xadimlərinin xalqa hər il mü-

raciəti ilə insanlar qan tökməkdən çəkinməkdədir. Bunun 

qanvermə aksiyası ilə əvəzlənməsi də qan xəstəliyindən 

əziyyət çəkənlərə böyük mənada kömək etməkdədir. Bir 

çox insan sinə və baş yarmaqdansa qan vermə aksiyasına 

qatılıb köməyə möhtac olanların ehtiyaclarına cavab ver-

məkdədir.  

Bütün bu mərasimlərlə yanaşı, Həzrət Hüseyn (ə) və 

Kərbəla şəhidləri şərəfinə ehsan verilir, demək olar ki, bir 

çox evlərdə çay, halva ehsan edilir. Yoldan keçən hər kəs o 

gün evlərə dəvət edilir. Bu ay içərisində verilən ehsanlar 

“Əli süfrəsi” olaraq adlandırılır. Bəzi bölgələrdə pirlər, xü-

susən Əhli-beytlə bağlı olan yerlər, yəni Bibiheybət məscidi 

və digər ziyarətgahlar ziyarət edilir, Quran oxudulur. 

Məscid və ya pirlərdə “nəzir bağı” deyilən qara ip alaraq 

sağ qoluna bağlayıb məhərrəm ayı müddətincə çıxarma-

yanlar da mövcuddur. Bu, onun mərasimlərdə iştirak etdi-

yinin nişanəsi sayılır.
11

 

Yuxarıda qeyd edilənlərin çoxu şiələrin çoxluq təşkil 

etdiyi bölgələr üçün daha çox xarakterik xüsusiyyət daşıyır. 

Sünni bölgələrində də bu aya hörmət əlaməti olaraq toy-

büsat təxirə salınır, bəzi pirlər ziyarət edilir. 

Qeyd etmək lazımdır ki, ehsan vermək adəti İmam 

Hüseynin (ə) ölümünün 3, 7, 40-cı günlərində davam edir. 

Bununla yanaşı, Həzrət Əlinin (ə) şəhid olmasının ildönümü 

                                                 
11 Abdülvahab Taştan. Azerbaycanda Dini Yaşayışın Geleneksel Tezahürü: 

Muharremlik Merasimleri. Erciyes Ü. İ fakültesi Der. Kayseri, 2001, s. 109. 

Ramazan ayında əhya gecələrindən biriylə, yəni Ramazanın 

21-ci günü ilə üst-üstə düşdüyü üçün o tarixdə də ehsan 

verilib, Qurandan surələr oxunur. 

Məhərrəmlik ayı mərasimlərinə ilk baxışda bir çox 

cəhətdən müəyyən məna yükləmək çətin olsa da bu, 

mərasimlərin bəzi danılmaz müsbət tərəfləri də olmuşdur. 

İlk öncə Məhərrəmlik mərasimlərinin milli və mənəvi 

dəyərlərin qorunmasında böyük rolunun olduğunu inkar 

etmək doğru sayılmazdı. Çünki Azərbaycanda Çar Rusiyası 

dövründə xristian, Sovet hakimiyyəti illərində isə ateizm 

dəyərləri aşılanmışdır. Yüzillərlə Azərbaycan xalqının 

müsəlman kimliyi, əxlaq və ənənəsi arxa plana atılmaq is-

tənmiş, düşüncə tərzinin, milliyyətçiliyin insanların zehnin-

dən və yaşam tərzindən qaldırılması hədəflənmişdir. Təbii 

ki, burada xalqı öz keçmişindən ayırıb rahat bir şəkildə 

istismar alətinə çevirmək məqsədi üstünlük təşkil etmişdir. 

Məhərrəmlik mərasimləri isə insanlara ən azından mənəvi 

dəyərlərini, keçmişini, müəyyən mənada tarixini və milli 

kimliyini, ən azından ildə bir dəfə toplu şəkildə insanlara 

xatırlatmışdır. İnsanlar azərbaycanlı olduqlarını və İslami 

dəyərlərə sahib olduqlarını müəyyən ölçüdə yada salmış və 

yenidən bu dəyərlərə sarılmışdır. Bu cəhətdən dəyərlən-

dirildiyində aşuranın danılmaz rolu ön plana çıxmaqdadır. 

Digər bir tərəfdən bu mərasimlər mübarizə ruhunu 

da hər zaman ayaqda tutmuşdur. Belə ki, Həzrət Hüseynin 

(ə) mübarizəsinə dair hekayələr azad həyat, haqsızlığa 

boyun əyməmək və ədalətli bir ruha sahib olmaq haq-

qındadır. Bu aspektdən dəyərləndirilərsə, istər Çar Rusiyası, 

istərsə də Sovet hakimiyyəti tərkibindəykən insanlara az da 

olsa, müəyyən mənada azadlıq uğrunda mübarizə aparmaq 

ruhu aşılamış, azad yaşam şüuru və onun uğrunda dayan-

madan mücadilə etmək təbliğ edilmişdir. Bu baxımdan da 

məhərrəmlik mərasimləri müsbət rol oynamışdır. 

Çar Rusiyası dövründə bu mərasimlər sərbəst olsa 

da, Sovet hakimiyyəti illərində qadağan edilmiş və güclü 

propaqanda ilə qarşısının alınmasına cəhd göstərilmişdir. 

Bunun əsas iki səbəbi olmuşdur: 

1. Sovet ideoloqlarına görə, şiə məzhəbindən olan 

insanların böyük maraq göstərdiyi məhərrəmlik mərasimləri 

İranın təsirindən yan ötüşmürdü. Sovet hakimiyyəti isə 

bunun qarşısının alınması məqsədi ilə Məhərrəmlik məra-

simlərinə müdaxilə etməyi lazımlı bilmişdir.  

2. Yüksək səviyyədə keçirilən mərasimlərdə insanların 

böyük bir kütlə halında bir yerə toplaşması onların idarə 

edilməsində çətinlik törədirdi. Buna görə də hakim qüvvə-

lərin narahatlığına səbəb olurdu.
12

 

Məhərrəmlik mərasimləri ilə bağlı qadağa və əks 

təbliğatlar müxtəlif şəkillərdə təzahür edirdi. İlk olaraq XIX 

əsrin sonları və XX əsrin əvvəllərində ziyalı təbəqəsinin 

yazıları insanlar arasında yayğınlaşdırılmağa və təbliğ 

edilməyə başlandı. M. F. Axundzadənin “Kəmalüddövlə 

məktubları”, Ə.Haqverdiyevin oçerkləri, hekayələri, 

C.Məmmədquluzadənin “Molla Nəsrəddin” jurnalındakı 

məqalələri bunun bariz nümunəsidir. Bu yazıçıların əsər-

lərində iki əsas ünsür ön plana çıxmışdır: birincisi, Həzrət 

Hüseynin (ə) matəmi hakimiyyət uğrunda ərəblərin müba-

                                                 
12 Taleh Hacıyev. Sovyet Rusyasının Azerbaycandaki Muharremlik Törenlerine 

Karşı Mücadelesi. C.Ü.İ.F.D, XII-2, 2008, s. 469. 



Məqalələr toplusu 

 

 85 

rizə aparması nəticəsində bir neçə nəfərin həlak olması kimi 

dəyərləndirilmiş və əhəmiyyətsiz tarixi hadisə kimi qələmə 

verilmişdir. Digər tərəfdən bu mərasimlərin boş, mənasız 

olduğuna diqqət çəkilmiş, baş və sinə yarmaq barbarlıq, 

vəhşilik kimi qiymətləndirilmiş, insanlar bu kimi hərəkət-

lərdən çəkindirilmişdir.
13

 

Bütün bunlarla yanaşı, kəndlərdə və ucqar rayon-

larda propaqanda aparılmış, maarifləndirmə kampaniyası 

çərçivəsində mərasimlərin lazımsız bir şey olduğu insanlara 

çatdırılmışdır. Hətta ilk vaxtlarda Məhərrəmlik mərasim-

lərində sözükeçən hekayələrin baş qəhrəmanları simvolik 

olaraq o günün dəyərləri çərçivəsində şərh edilmişdir. 

Məsələn, Həzrət Hüseyn (ə) tərəfdarlarının mücadiləsi zül-

mə qarşı çıxdıqları üçün bolşeviklərin mücadiləsi ilə mü-

qayisə olunmuşdur. Kapitalist və ya qolçomaqlar da zülm 

verən Yezidlə simvollaşdırılmışdır.
14

 

Bu propaqanda çərçivəsində din alimi sayıla biləcək 

şəxslərin də köməyinə müraciət edilmişdir. Axundlar və 

dini təmsil edən şəxslər insanlara müraciət edərkən bu cür 

mərasimlərin doğru sayılmadığını, dini təməlinin olmadı-

ğını vurğulamışlar. Bunun əksini deyən, iddia edən din-

darlar isə imperialist qüvvələrin əlaltısı olaraq görülmüş, 

müasirləşmə və inkişafa qarşı şəxslər kimi qələmə veril-

mişdir.
15

 

                                                 
13 M. Məmmədov və digərləri. Cəmiyyət, Din və Ateizm. Bakı, “Azərnəşr”, 1985, s. 178-

179. 
14 Həzi Abdullayev. İslamın Məhərrəmlik Mərasimi. Bakı, “Azərnəşr”, 1967, s. 76. 
15 Taleh Hacıyev. Sovyet Rusyasının Azerbaycandaki Muharremlik Törenlerine 

Karşı Mücadelesi. C.Ü.İ.F.D, XII-2, 2008, s. 473-474. 

Bütün bunlarla yanaşı, mərasimlərin qarşısının alın-

masında cəhdlərin uğursuz olduğunu görən hakimiyyət bu 

cür tədbirlərdə iştirak edənlərə cəza tətbiq etməyə başla-

mışdır. Əvvəllər pul cəzasıyla başlayan bu tətbiqat daha 

sonra həbs cəzasına çevrilmişdir. Evlərdə toplanmaq qada-

ğan edilmiş, eyni gündə film, teatr, idman müsabiqələri 

keçirilərək insanların diqqətləri fərqli tərəfələrə yönləndiril-

mişdir. Daha sonralar bir çox din xadiminin həbs edilməsi, 

sürgünə göndərilməsi və ya ölüm cəzası verilməsi aşura 

mərasimlərinin müəyyən ölçüdə zəiflənməsində böyük rol 

oynamışdır.
16

 

Bütün qadağa və cəzalara baxmayaraq Azərbaycan 

xalqı öz mənəvi inancına möhkəm bir şəkildə bağlanmış və 

mərasimlərin keçirilməsində israr etmişlər. Üstəlik sərt 

qadağalar insanlarda daha çox maraq doğurduğu üçün bu 

cür mərasimlərə yönəlmələr heç vaxt tükənməmişdir. Müs-

təqillik əldə etdikdən sonra demokratik şəraitə keçid olduğu 

üçün artıq dini mərasimlərin rahat şəraitdə keçirilməsinə 

imkan yaradılmışdır. Əhli-beytlə əlaqəli digər bir mərasim 

isə mövlud mərasimləridir. Burada Həzrət Peyğəmbərin (s) 

dünyaya gəlməsinin ildönümü qeyd olunmaqdadır. Hicri 

tarixlə rəbiül-əvvəl ayının 12-si olaraq qəbul edilən mövlud 

tarixi əsasən ənənəvi sünni cərəyanı mənsubları tərəfindən 

qeyd edilməkdədir. Şiələr isə mövludu rəbiül-əvvəl ayının 

17-sində keçirirlər. 

Mövlud mərasimləri Sovet hakimiyyəti dövründə 

daha çox Azərbaycanın şimal bölgələrində, Quba, Qusar, 

                                                 
16 Taleh Hacıyev. Sovyet Rusyasının Azerbaycandaki Muharremlik Törenlerine 

Karşı Mücadelesi. C.Ü.İ.F.D, XII-2, 2008, s. 477. 

Şəki, Zaqatala, Balakən, Qax, Qəbələ, Oğuz rayonlarında 

qeyd edilmişdir. Bu mərasimin əsas mahiyyəti Həzrət Pey-

ğəmbəri (s) yad etmək, onun həyatından bəhs etmək və pey-

ğəmbərlik müəssisəsini zehinlərdə canlandırmaqdan iba-

rətdir.  

Dövlət müstəqilliyi yenidən bərpa edildikdən sonra 

Azərbaycandakı bəzi məscidlərdə mövlud proqramları daha 

geniş şəkildə keçirilməyə başlandı. Sovet dövründə 

keçirilən bu cür mərasimlərdə əsasən Azərbaycan dilində 

Həzrət Peyğəmbərin (s) mövluduna həsr edilmiş şeirlər, 

nətlər muğam formasında səsli oxunur, Qurani-Kərimdən 

müxtəlif kiçik surələr və ya “Yasin” qiraət edilir. Bununla 

yanaşı, insanları məscidlərə cəlb etmək üçün ehsanat və ya 

çay, şirniyyat süfrəsi qurulurdu.  

Nəticə olaraq qeyd etmək lazımdır ki, Əhli-beyt 

ənənəsi Azərbaycanda milli və mənəvi dəyərlərin qorunma-

sında böyük rol oynamışdır. Sovetlər birliyinə tabe olan 

digər müsəlman ölkələrdən fərqli olaraq xalqı öz milli kök-

lərindən ayırmaq, insanlara yeni, ateist, dinsiz anlayışları 

qəbul etdirmək mümkün olmamışdır. İnsanlar Əhli-beyt 

mərasimləri sayəsində müəyyən ölçüdə dini inanclarını itir-

məmiş, mənəvi dünyalarına sahib çıxmışdılar. Bu mərasim-

lərə hər nə qədər qadağalar gətirilsə də, insanlar cəzalan-

dırılsa da, tərk edilməmiş, ənənə halında davam etdirilmiş 

və qorunub saxlanılmışdır. 

 Bir məqamı da qeyd etmək yerinə düşərdi ki, Azər-

baycanda günümüzdə mövcud olan qeyri-ənənəvi İslami 

cərəyanlar Əhli-beytlə əlaqəli doğum, ölüm tarixlərinin 

mərasim şəklində qeyd edilməsini, xatırlanmasını yadırğa-

maqdadır. Lakin nəzərə almaq lazımdır ki, bu mərasimlərin 

ortadan qaldırılması insanların mənəvi şüuruna, dəyərlərinə 

zərbə vurmaq mənasına gəlir. Hətta bu mövzuda tədqiqat-

ların geniş hal alması, sosioloji və psixoloji cəhətdən 

cəmiyyətə təsirinin öyrənilməsi məqsədəuyğundur. Bu ənə-

nə bütün qadağalara baxmayaraq qorunan, sahib çıxmalı 

olduğumuz milli və mənəvi dəyərimizdir.  

Bütün qadağa və cəzalara baxmayaraq Azərbaycan xalqı 

öz mənəvi inancına möhkəm bir şəkildə bağlanmış və 

mərasimlərin keçirilməsində israr etmişlər. Üstəlik sərt 

qadağalar insanlarda daha çox maraq doğurduğu üçün 

bu cür mərasimlərə yönəlmələr heç vaxt tükənməmişdir. 

Müstəqillik əldə etdikdən sonra demokratik şəraitə keçid 

olduğu üçün artıq dini mərasimlərin rahat şəraitdə 

keçirilməsinə imkan yaradılmışdır. 

ƏHLİ-BEYT YADİGARI: 

BİBİHEYBƏT ZİYARƏTGAHI 
 

Nahid MƏMMƏDOV, 

ilahiyyatçı 

 

Tarix boyu hər bir din özü ilə birlikdə yeniliklər 

gətirmişdir. VII yüzillikdə cəmiyyətə yeni dünyagörüşü, həyat 

tərzi gətirən İslamın qısa vaxt ərzində coğrafi nüfuz dairəsi 

genişlənmiş və yayıldığı ərazilərdə həyatın müxtəlif sahələrinə 

əsaslı surətdə təsir göstərmişdir.  

İslamın doğulduğu Ərəbistan yarımadasında yaranan 

yeni dövlətin – İslam xilafətinin tərkibinə daxil olan ölkələr 

sırasında Azərbaycan tezliklə ümumislam mədəniyyətinin 

tərkib hissəsinə çevrildi. Azərbaycanda İslam dininin yayılması 

xalqın taleyində dönüş oldu və onun mənəvi-mədəni inkişafına 

təkan verdi.  İslamaqədərki mədəniyyət məzmununu dəyişərək 

yeni keyfiyyət kəsb etdi. Ölkənin şimalı və cənubunun xilafətin 

tərkibində birləşdirilməsi isə siyasi sabitlik üçün zəmin yaratdı 

və xalqın birləşməsinə gətirib çıxartdı. Mədəniyyətin formalaş-

dırılmasının əsas ünsürləri olan din, dil, ərazi bütövlüyü sözün 

əsl mənasında özünü göstərdi və Azərbaycanın qədim və zən-

gin tarixə malik mədəniyyəti özündə İslami çalarları ehtiva 

etməyə başladı.  

Azərbaycan İslamın vətəni sayılan Ərəbistan yarımada-

sından min kilometrlərlə uzaqda yerləşməsinə baxmayaraq, bu 

dinin meydana çıxdığı ilk əsrlərdən başlayaraq nəinki müsəl-

manlaşaraq ümumislam mədəniyyətinin tərkib hissəsinə çevrildi, 

hətta sonralar Peyğəmbər (s) nəslindən olan insanların pənah 

gətirdikləri və sığınacaq tapdıqları mübarək məkana çevrildi. 

Raşidi xəlifələrindən sonra İslam dövlətinin başında duran 

şəxslərin təqib və təzyiqlərinə məruz qalan Əhli-beyt - Peyğəmbər 

(s) nəslinin nümayəndələri sakit, təhlükəsiz həyat arxasınca 

xilafətin ucqarlarına üz tutmağa, daha doğrusu, könüllü sürgün 

həyatı yaşamağa məcbur qaldılar. O dövrdə xilafətin ucqar ərazi-

lərindən hesab edilən Azərbaycan bu müqəddəs insanların bir qis-

mi üçün könüllü sığınacaq yeri, Azərbaycan xalqı isə onların 

himayədarı oldu. 

Əslində, Azərbaycan əraziləri həm İslamdan öncə, həm də 

bu din yayıldıqdan sonrakı dövrdə dini və milli mənsubiyyətinə 

görə təqib və təzyiqlərə məruz qalmış insanların ümid yeri olmuş, 

bura pənah gətirənlər darda qalmamışlar. Şübhəsiz ki, Peyğəmbər 

(s) nəslindən olan insanların Azərbaycana pənah gətirməsində bu 

amilin, eləcə də xalqımızın Əhli-beyt sevgisinin rolu az olma-

mışdır. Azərbaycan xalqı İslamı qəbul etdikdən sonra təkcə bu 

dinə mənsubluğu ilə deyil, həm də qəlbində bəslədiyi Əhli-

beyt sevgisilə seçilmiş və tanınmışdır. Bu baxımdan Bakıya, Gən-

cəyə və Azərbaycanın digər şəhərlərinə İmam Hüseyn (ə) şəhəri, 

burada yaşayan insanlara isə İmam Hüseyn (ə) aşiqləri deyilməsi 

də təsadüfi deyil. Xalqımızın Əhli-beyt sevgisinin ən gözəl nümu-

nələrindən biri Bibiheybət ziyarətgahı və bu müqəddəs məkana 

əsrlər boyu göstərilmiş qayğıkeş münasibətdir. 

İslam dünyasının mübarək məkanlarından olan Bibihey-

bət ziyarətgahı Xəzər dənizinin sahilində, indiki Bibiheybət qə-

səbəsində yerləşir. Burada yeddinci İmam Museyi-Kazımın (ə) 

qızı, səkkizinci İmam Əli ibn Musa ər-Rzanın (ə) bacısı Həz-

rət Həkimənin (xalq arasında Hökümə xanım da deyilir) və 

İmam Museyi-Kazımın (ə) üç nəvəsinin (2 oğlan, 1 qız) məzar-

ları yerləşir.
1
 

Yeddinci İmamın adı Musa, ləqəbi Kazım, anası Həmidə 

adlı çox fəzilətli qadın, atası isə altıncı İmam Cəfər əs-Sadiq (ə) 

olmuşdur. İmam Kazım hicrətin 128-ci ilində Əbva (Mədinə 

yaxınlığında) adlı bir yerdə dünyaya gəlmiş, hicrətin 183-cü (baş-

qa bir rəvayətə görə 186-cı) ilində şəhid olmuşdur. Onun 

Əli (Rza), İbrahim (Əkbər), İbrahim (Əsğər Mürtəza), Abbas, 

Aqil, Qasım, İsmail, Cəfər (Əkbər), Harun, Həsən, Əhməd, 

Əbdürrəhman, Muhəmməd (Abid), Həmzə, Abdullah, İshaq, 

Ubeydullah, Yəhya, Zeyd, Fəzl, Hüseyn, Davud, Süleyman adlı 

oğlanları olmuşdur. Qızları isə Fatimeyi Kübra, Fatimeyi Suğra, 

Rüqəyyə, Həkimə, Ümmi Əbiha, Rüqəyyətüs-Suğra, Ümmü Cəf-

ər, Ləbabə, Zeynəb, Xədicə, Əliyyə, Amənə, Həsənə, Bərihə, 

Aişə, Ümmü Sələmə, Məymunədir.
2
 

Rəvayətlərdə isə onun Məsumə, Leyla və Rəhimə xanım 

adlı digər qızların da olduğu və ya bu adların yuxarıdakı sadalanan 

künyələrə nisbət edildiyi bildirilir. Museyi-Kazımın (ə) qızların-

dan - Həzrət Məsumə xanım İranın Qum şəhərində, Həzrət Hə-

kimə xanım Bakının indiki Bibiheybət qəsəbəsində, Həzrət Leyla 

xanım Bilgəh qəsəbəsində və Həzrət Rəhimə xanım Nardaran 

                                                 
1 Azərbaycan Respublikası Dini Qurumlarla İş üzrə Dövlət Komitəsinin nəşri. Bibiheybət 

ziyarətgahı. Bakı, 2008, səh. 138. 
2 http://az.wikipedia.org/wiki/%C4%B0mam_Kaz%C4%B1m 

kəndində yaşamış və Allahın rəhmətinə qovuşduqdan sonra bura-

daca dəfn edilmişlər. Onların Azərbaycana gəlişi isə əsasən, İmam 

Rzanın (ə) şəhadətindən sonra baş vermişdir. 

Bu gün Azərbaycanda ən çox ziyarət edilən yerlərdən biri 

də Nardarandakı  Rəhimə xanım piridir. Buradakı məscid ziyarət-

gahının memarlıq abidəsi və bədii daşyonma əsərləri komplek-

sində bir neçə məqbərə, başdaşı, sənduqə formalı tarixi mədəniy-

yət abidələri vardır. Rəhimə xanımın və Mir Abdullanın qəbri-

şərifləri üzərində olan türbələrin daş kitabələri vaxtı ilə naməlum 

səbəblərdən çıxarılıb məhv edilmişdir. Qədim türbə binalarına 

yenidən mərhum Xacə Hacı Həmzə tərəfindən iki yanaşı türbə 

binaları artırılmışdır. Bunu son dövrlərdə aparılan təmir işləri 

zamanı suvağın  yenilənməsi prosesində iki binanın birləşməsinin 

olmadığı, yeni binaların köhnə binalara söykənərək inşa edilməsi 

sübut edir. Türbələr konstruktiv memarlıq quruluşuna görə XII-

XIII əsrlərə aid edilir.
3
 

Deyilənlərə görə, Əhli-beyt nümayəndələrinin pənah 

gətirdikləri Azərbaycan, xüsusən də Bibiheybət ziyarətgahı Həzrət 

Məhəmməd (s) peyğəmbərin nəslindən olan müqəddəs Əhli-beyt 

məzarlarının sayına görə Səudiyyə Ərəbistanı və İraqdan sonra 

üçüncü yeri tutur. Təbii ki, burada xalqın Əhli-beyt nümayəndə-

lərinə olan sevgi və rəğbəti ilə yanaşı, siyasi amilləri də nəzərə 

almalıyıq. Xilafətin mərkəzi şəhərlərində bu nəsildən olan insan-

ların daim təqib olunması, təzyiq və zülmlərə məruz qalması fak-

toru da gözdən qaçmamalıdır. Onun nəticəsi idi ki, vətənlərindən və 

sevdiklərindən (İslam Peyğəmbəri (s) və onun nəslinin davamçıları 

olan müqəddəs imamlardan) ayrılmaq nə qədər ağır olsa da, Əhli-

                                                 
3 Məşədixanım  Nemətova. Azərbaycanda pirlər. Bakı, “Azərnəşr”, 1992, səh.30-31 

beyt nümayəndələri haqq səslərini qorumaq üçün xilafətin ən ucqar 

bölgələrində yaşamaq məcburiyyətində qalmışlar.  

Məlumat üçün qeyd edək ki, Əli ər-Rza (Əli Rza) (ə) və ya 

Əli ibn Musa (ə) səkkizinci şiə imamıdır. 765-ci və ya 770-ci ildə 

anadan olmuşdur. İmam Əli ibn Musanın (ə) künyəsi Əbülhəsən, 

ləqəbi Rza olmuşdur. İmam Rza (ə) atası İmam Kazımın (ə) 

(hicrətin 183-cü ilində) Bağdad zindanında şəhid olduqdan sonra 

otuz beş yaşında İmamətə çatmışdır. 816-cı ildə əl-Məmunun sara-

yına dəvət olunmuş və taxt-tac vəliəhdi elan edilmişdir. Xəlifənin 

qızı Həbibə ilə evlənmişdir. Əl-Məmun Əli ər-Rzanın (ə) köməkliyi 

ilə şiələrlə münasibətlər qurmağa çalışmışdır. 

İmam Rza (ə) İmam olduğu iyirmi ilin onunu Harun ər-

Rəşidlə, beş ilini Məhəmməd Əminlə, son beş ilini isə Abdullah 

əl-Məmunla həmzaman olmuşdur. 

İmam Rza (ə) Məmunun hakimiyyətə gəlişinə qədər öz 

doğma vətəni müqəddəs Mədinə şəhərində yaşayırdı. Məmun 

hakimiyyətə gəldikdən sonra İmam Rzanı (ə) Xorasana çağırtdırır. 

Xəlifə şiələrlə əlaqələri kəsdikdən sonra Əli ər-Rza (ə) 818-ci ilin 

sentyabrında Məmunun əmri ilə Xorasanda Tus şəhərinin yaxın-

lığındakı Nukən kəndində zəhərlənmişdir. 

Əli ər-Rzanın (ə) sərdabəsi şiələrin ziyarətgahına, onların 

başlıca müqəddəs yerlərindən birinə çevrilmişdir. Nəticədə, sərda-

bənin yerləşdiyi kənd onun şərəfinə Məşhəd-Əli Rza (Məşhəde-

Rezəvi) (Əli Rzanın şəhid olduğu yer) adlandırılan böyük şəhərə 

çevrilmişdir.  

Mənbələrdə qeyd edilir ki, 818-ci ildə səkkizinci İmam 

Rza (ə) şəhid edildikdən sonra Həkimə xanım (bəzi mənbələrə gö-

rə Hökümə xanım) üç uşaqla birlikdə Məşhəddən Ənzəli şəhərinə 

gəlmiş, burada Babasucad (Baba Sücəddin) adlı şəxs onu 

Ənzəlidən gəmi vasitəsilə Bakıya gətirmişdir. Vətəni Mədinəyə 

qayıtmaq təhlükəli olduğuna görə Hökümə xanım Azərbaycanda 

qalmışdır. Burada Hacı Bədir adlı şəxs onları qəbul edərək evinə 

gətirmiş və əsl adını gizlədərək Heybət təxəllüsü seçmişdir. 

Digər rəvayətdə qeyd edilir ki, Həzrət Həkimə xanımla ta-

nış olduqdan sonra Hacı Bədir onları İçərişəhərdəki evinə gətirir 

və onlar ömürlərinin axırınadək burada yaşayırlar. Hacı Bədir 

Həzrət Həkimə xanımın təhlükəsizliyi baxımından tanınmama-

sı məqsədilə adındakı “Hacı” və “Bədir” sözlərinin ilk hərflə–

rindən əmələ gələn “Heybət” sözünü özünə yeni ad seçir. 

Varlı, ədəb-ərkanlı, sədaqətli insan kimi tanınan Hacı 

Bədir ömrü boyu imam övladlarının xidmətində durmuş və 

Həkimə xanım vəfat etdikdən sonra onu həmin dövrdə yaşayış 

məskəni olmayan indiki Bibiheybət ərazisində dəfn etmişdir. Təbii 

ki, sonralar vəfat etmiş uşaqlar da onun yanında dəfn olunmuşlar. 

Hacı Bədir Hökumə xanıma imamlara hörmət və ehtiram əlaməti 

olaraq “bibi” deyə müraciət edir. Bu səbəbdən sonradan inşa edi-

lən məscidə xalq tərəfindən “Heybətin bibisi”, yaxud “Bibi Hey-

bət” adı verilir.
4
  

Ziyarətgahla əlaqədar tikilmiş ilk Bibiheybət məscidini 

Şirvanşah II Fərruxzad inşa etdirmişdir. Məscidin portalındakı kita-

bədə onun miladi tarixilə 1281-1282-ci illərdə Fərruxzad ibn 

II Axsitan ibn III Fərzburzun əmri ilə memar Mahmud ibn Səidin 

tikdiyi yazılıb. Mahmud ibn Səid, eyni zamanda 1301-ci ildə inşa 

olunmuş Nardaran qalasının və İçərişəhərdəki Nəsrəddin Güştəsbi 

(Molla Əhməd) məscidinin memarıdır. Deməli, bu fakt Bibi-

heybət məscidinin inşasının XIII əsrə aid olduğunu tam sübut edir.
5
  

                                                 
4 Anar İskəndərov. “Təzə pir” məscidi. Bakı, “Qismət” nəşriyyatı, 2009, səh. 5-6. 
5 Məşədixanım Nemətova. Azərbaycanda pirlər. Bakı, “Azərnəşr”, 1992, səh. 35. 

Lakin XIX əsrin əvvəllərində məscidin ətrafında zaman 

keçdikcə yeni tikililər və şeyxlərin türbələri inşa edilmişdir. 

Bununla yanaşı, məsciddə xidmət göstərən din alimləri - şeyxlərin 

xanələri tikilmişdir. Bu barədə məlumatlara tarixi mənbələrdə və 

ziyarətgahdan götürülmüş daş kitabələrdə də rast gəlmək müm-

kündür. 

Bibiheybətin Əhli-beyt, daha doğrusu, şiəlik və Səfəvilərlə 

bağlı mərkəz olmasını kitabələr də təsdiqləyir. Belə ki, kitabələrdə 

Səfəvi şahlarından Şah Təhmasib və Şah Abbasın hakimiyyəti 

illərində burada geniş tikinti və abadlıq işləri aparılması barədə 

qeydlər var. 

XVI-XVII əsrlərdə Səfəvilər Xəzər dənizi və Azərbay-

candan keçən karvan-ticarət yollarına xüsusi əhəmiyyət verirdilər. 

Onlar bu yolların mühafizəsi, eləcə də Bakının liman şəhəri kimi 

iqtisadi cəhətdən inkişafı üçün bir sıra tədbirlər görürdülər. Bu 

haqda Abşeronda Şah Təhmasib və Şah Abbasın adıyla bağlı bir 

sıra fərman və sənədlərin daş üzərində yazılmış nümunələri 

qalmışdır. 

Bibiheybət kompleksinin Səfəvilərlə bağlılığını, oranın 

daima Səfəvi hökmdarlarının diqqət mərkəzində olmasını məqbə-

rədə qalmış sənədlər də təsdiqləyir. XIX əsrdə burada olmuş 

tədqiqatçı B.Dorn həmin ziyarətgahdan Səfəvi şahlarından I Şah 

Təhmasib, I Şah Abbas və Şah Hüseynin müxtəlif tarixlərdə 

verilmiş on fərmanının sürətini çıxarmışdır. Həmin fərmanlarda 

ziyarətgahın vəqfi olan Zığ kəndi, oradakı əkin yerləri, otlaqlar, 

bağlar, taxıl, pambıq tarlaları, neft quyuları və s. əmlakdan söhbət 

gedir. Bu əmlakdan dövlət məmurlarının və soyurqal (hədiyyə 

olunmuş torpaq mülkiyyəti) sahiblərinin vergi almaq ixtiyarları 

yox idi. Fərmanlarda ziyarətgahı idarə edən və dərviş cəmiyyət-

lərinin başçıları nəsli olaraq təsdiq edilirdi.
6
  

XIX əsrdən etibarən təkcə müsəlmanların inanc və ibadət 

yeri kimi deyil, həm də mükəmməl tarixi abidə kimi tədqiqat-

çıların diqqətini cəlb edən Bibiheybət ziyarətgahı ilə bağlı tanın-

mış alimlərin və ədiblərin əsərlərində kifayət qədər faktlara rast 

gəlmək mümkündür. Hətta 1858-ci ildə Bakıda olmuş məşhur 

fransız yazıçısı Aleksandr Düma da bu ziyarətgaha biganə qal-

mamışdır.
7
  

Bibiheybət ziyarətgahına aid maraqlı və önəmli mə–

qamlardan biri də görkəmli Azərbaycan şairəsi Xurşidba-

nu Natəvanla bağlıdır. Uzun müddət övlad həsrəti ilə yaşa–

yan Xurşidbanu Natəvan Həzrət Həkimə xanımın məzarını 

ziyarət etdikdən sonra arzusuna çatır və əhdinə vəfa edərək 

ziyarətgaha yol çəkdirir. O vaxtadək övladını qucağına almayan 

Xan qızı yol hazır olduqdan sonra körpəsini dizləri üstünə 

götürərək faytonla ziyarətgaha gəlir. 

VII-VIII əsrlərin yadigarı olan və bütün dövrlərdə 

insanların inanc və ibadət yeri kimi qorunmuş Bibiheybət ziya-

rətgahı Şərq memarlığının nümunələrini, bədii daşyonma, 

xəttatlıq, nəqqaşlıq, ornament incəsənətini nümayiş etdirən mü-

qəddəs məkan zəngin kitabxanası, əlyazmaları, yazılı sənədləri, 

epiqrafik kitabələri ilə birlikdə sovetlərin ilkin illərində rep-

ressiyaya məruz qalmış, imperiyanın allahsızlıq siyasətinin 

məntiqi davamı kimi, 1934-cü ildə iki dəfəyə tamamilə dağı-

dılmışdır. 

                                                 
6 Məşədixanım Nemətova. Azərbaycanda pirlər. Bakı, “Azərnəşr”, 1992. səh.36-37. 
7 Azərbaycan Respublikası Dini Qurumlarla İş üzrə Dövlət Komitəsinin nəşri. Bibiheybət 

ziyarətgahı. Bakı, “Əbilov, Zeynalov” MMC, 2008, səh. 138. 

Sovet hökuməti XX əsrin 20-ci illərindən başlayaraq 

Azərbaycanda, xüsusilə bölgələrdəki məscidlərə qarşı amansız 

hücuma keçmişdi. Çünki sovetlərə kimi İslam aləmində məscid 

yalnız ibadət yeri deyildi. Rusiyalı şərqşünas akademik Vasili 

Bartold yazır ki, Ön Asiyada (eləcə də Azərbaycanda) məscidlər 

təkcə ibadət yeri olmayıb, eyni zamanda dövlət yığıncaqlarının və 

ictimaiyyətin toplanış yeri idi. Orada dövlət xəzinəsi saxlanılır, 

müəllimlər mühazirə oxuyur, dərs keçir, məhkəmələr qurulur və 

ictimai işlər aparılırdı. Bolşeviklər də müsəlmanlar üçün məscidin 

əhəmiyyətini yaxşı anlayırdılar. Bu səbəbdən 1921-1922-ci illərdə 

məscidlərin bağlanması, hətta böyük əksəriyyətinin “zərərli 

düşüncələrin yuvası” kimi dağıdılmasına başlanılmışdı. Bu bəradə 

göstərişlər mərkəzdən gəlir, yerdə isə nöqtə-vergülünə kimi yerinə 

yetirilirdi. 1924-cü ildə Rusiya Kommunist Bolşevik Partiyasının 

XIII qurultayında ölkədə məscid, kilsə (kilsələrə qarşı repressiya 

məscidlərlə müqayisədə barmaqla sayılacaq qədər idi) və 

sinaqoqlara qarşı mübarizənin təşkili və həmin yerlərin bağlan-

ması məsələsi partiya təşkilatları qarşısında bir vəzifə kimi qoyul-

muşdu. Qurultayın rəsmi qərarından sonra bolşevik aktivistlər, 

allahsızlar, yolunu azanlar əllərində külüng məscidlərə hücuma 

başladılar. Vəziyyət o yerə çatmışdı ki, yerlərdə kiçik məmurlar 

özlərini ağalarına daha yaxşı göstərmək üçün dəridən qabıqdan 

çıxırdılar. Bu minvalla Azərbaycanın yüzlərlə tarixi-dini abidələri 

məhv edilmişdi. Lakin xalqın bu məsələyə kəskin etirazı da sən-

gimək bilmirdi. Kommunistlər xalqın kütləvi etirazlarından 

çəkinərək bəzi güşətlərə getməyə məcbur oldular. Yerlərdə bəzi 

məscidlər dağıdılmadı. Lakin daxili inventarlar, xüsusilə meh-

rablar və dini simvolizə edən başqa əşyalar məscidlərdən kənara 

atıldı. Kilsələrdən xaçlar söküldü. Onların böyük əksəriyyətinin 

dini fəaliyyətini dayandıraraq, muzey, anbar, kitabxana və başqa 

iaşə obyetlərinə çevirdilər. Təbii ki, bu prossesdə Mübariz Allah-

sızlar Cəmiyyətinin üzvləri xüsusi canfəşanlıq nümayiş etdir-

mişdilər. 
8
 

Onların müxtəlif bəhanələrlə dağıtdıqları inanc yerlərindən 

biri də məhz Bibiheybət ziyarətgahı idi. Lakin sovetlərin dinimizə 

qarşı ateizm fonunda apardığı repressiya siyasəti çox keçmədi ki, 

iflasa uğradı. Maddi mədəniyyət nümunələrimiz olan məscid və 

mədrəsələrimiz dağıdılsa da, insanların qəlbindən iman hisslərini 

söküb qoparmaq mümkün olmadı. Sovetlərin dağılmasına ərəfə-

sində isə dini ayinlərin icrası açıq şəkildə həyata keçirilir və bütün 

ölkə boyu kütləvi şəkildə yeni məscidlər inşa edilirdi. Bu məs-

cidlərin əksəriyyəti tarixi yerlərində bərpa olunurdu. İlk başlanğıcda 

məscidlərin tikintisi və bərpası xalqın öz vəsaiti hesabına aparılsa 

da, dövlət tərəfindən də bu xeyirxah işlərə əməli köməklik göstə-

rilirdi. Azərbaycanda sabitlik və iqtisadi inkişafın təmin edildiyi 

dövrdən isə milli-mənəvi dəyərlərimizə və tarixi-dini abidələrimizə 

qayğı dövlət siyasətinin ən prioritet məsələlərindən  birinə çevrildi. 

Bu prosesin başlanğıcını Ümummilli Lider Heydər Əliyev qoydu. 

Bibiheybət ziyarətgahının bərpası dinimizə qayğının tarixi dönüş 

nöqtəsi oldu.   

Azərbaycan tarixində müstəsna xidmətləri olan Heydər 

Əliyevin prinsipial mövqeyi, iradəsi, milli-mənəvi dəyərlərimizə 

dərindən bağlılığı sayəsində bu ziyarətgaha yenidən həyat verildi. 

Ümummilli Lider 1994-cü il mayın 3-də Qurban bayramı günündə 

bu müqəddəs yeri ziyarət etmiş, 1997-ci il iyulun 23-də -

 Peyğəmbərin (s) mövludu günündə burada yeni məscid komplek-

                                                 
8 Musa Quluzadə. Azərbaycanda Dövlət-din münasibətləri (İslam dininin timsalında 

1920-2000-ci illər). Bakı, 2002. səh. 113-114. 

sinin bünövrəsini qoymuşdu. Elə oradaca Azərbaycan Respub-

likasının Prezidenti kimi məscidin tikintisini şəxsi himayəsinə 

götürmüşdü. Bir il sonra, 1998-ci il iyul ayının 12-si yenə də 

Peyğəmbərin (s) mövludu günündə məscidin açılış mərasimində 

iştirak etmişdir. Açılış zamanı məsciddə görülən işlərlə yaxından 

tanış olan Ulu Öndər Heydər Əliyev işlərin kompleks şəkildə 

davam etdirilməsinin vacibliyini vurğulayaraq, məscidin ətrafının 

abadlaşdırılması və kompleks halına salınmasını tövsiyə etmişdi. 

Ümummilli Lider bu müqəddəs ocağın İslam aləmində və bütün 

dünyada tanıdılmasının vacibliyini də vurğulamışdır: “Biz İslam 

aləminin bir hissəsiyik. İslam dünyasında İslam tarixinə məxsus 

olan müqəddəs yerlər, ziyarətgahlar vardır. Ona görə də İslam 

aləminin müqəddəs ziyarətgahı kimi bu yer dünyada tanınmalıdır, 

təbliğ olunmalıdır ki, İslam tarixi bu yerin bu gününü və keçmişinin 

izahı ilə daha da dolğunlaşsın. Bir də ona görə ki, İslam tarixinin 

hər bir müqəddəs yeri ümumtarix kitablarında öz yerini tapsın. Bu 

işi də görmək lazımdır”.  

Ulu Öndərimiz 1999-cu il martın 28-də Qurban bayra-

mında da Bibiheybət ziyarətgahında olmuşdur. Dindarlar qarşısın-

dakı çıxışında yenidən bu məsələlərə toxunmuşdur... 

Hər zaman Heydər Əliyev ideyalarına sadiq qalan və onu 

uğurla davam etdirən Prezident İlham Əliyevin maddi-mədəniyyət 

abidələrimizin, müqəddəs ziyarətgahlarımızın bərpası ilə bağlı 

imzaladığı fərman və sərəncamlar, verdiyi tapşırıqlar sırasında 

Bibiheybət məscid kompleksinin genişləndirilməsi xüsusi yer tutur. 

Onun tarixi-dini abidələrimizin bərpası istiqamətindəki geniş 

fəaliyyətinin başlanğıclarından biri də məhz Bibiheybət məscidi ilə 

bağlı nümayiş etdirdiyi mənəvi iradə idi.  

Dövlətimizin başçısı 2005-ci ilin oktyabrında və 2007-ci 

ilin dekabrında buranı ziyarət edərkən fikirlərini bölüşmüş, töv-

siyələrini vermişdi. Bununla da müsəlman dünyasının müqəddəs 

ziyarətgahlarından olan Bibiheybət məscidinin inşası sürətlən-

mişdi. Prezident İlham Əliyev tikintinin gedişini daim diqqətdə 

saxlamış, qarşıya çıxan problemlər dərhal həll edilmiş, qısa 

müddətdə bu müqəddəs ocaq tanınmaz dərəcədə dəyişmiş, unikal 

və möhtəşəm görkəm almışdır. 

Ziyarətgahın əsas hissəsinin Ümummilli Lider Heydər 

Əliyevin iştirakı ilə açılışından (12 iyul 1998-ci il) düz on il 

sonra - 2008-ci il iyul ayının 12-də əsaslı yenidənqurma və təmir 

işləri tam olaraq yekunlaşdığı vaxt məscidin bütöv bir kompleks 

olaraq Prezident İlham Əliyevin iştirakı ilə möhtəşəm açılış 

mərasimi keçirildi. Ziyarətgahın istifadəyə verilməsi ölkəmizin 

bütün möminlərinin, din ictimaiyyətinin, sözün əsl mənasında 

bayramına çevrildi. 

Açılışda İslam dininin Azərbaycan xalqının formalaşma-

sında mühüm rol oynadığını bildirən İlham Əliyev digər məscid-

lərdə də dövlət səviyyəsində təmir tikinti işlərinin aparıldığını da 

xatırlatmışdı. Bibiheybət məscidindəki təmir işləri zamanı verdiyi 

tapşırıqların yerinə yetirildiyini və məscdin memarlıq baxımından 

dünya səviyyəsində olduğunu bildirmişdir: “Bu gün qürur hissi ilə 

deyə bilərəm ki, Bibiheybət məscidi bir memarlıq abidəsidir. Bu 

müqəddəs ocaq həm xarici görünüşü, həm də daxili tərtibatına 

görə dünyanın ən yüksək standartlarına cavab verir”.
9
 

Müsəlmanların digər möhtəşəm ziyarətgahlarında olduğu 

kimi, bu məsciddə də ilk dəfə olaraq muzey zəvvarların ixtiyarına 

                                                 
9 Azərbaycan Respublikası Dini Qurumlarla İş üzrə Dövlət Komitəsinin nəşri. Bibiheybət 

ziyarətgahı. Bakı, “Əbilov, Zeynalov” MMC, 2008, səh.127-128 

verilmişdir. Burada çoxlu yardımçı otaqlar tikilmiş, yeməkxana 

yaradılmışdır. Kompleksin ayrıca qazanxanası, mükəmməl su 

təchizatı, havalandırma və digər kommunikasiya sistemi var. 

Məsciddə eyni vaxtda təxminən üç min nəfərin namaz 

qılması mümkündür. Qadınlar və kişilərin ayrılıqda namaz 

qılmaları üçün müvafiq şərait yaradılmışdır. Namaz qılınacaq 

yerin döşəməsinin altında xüsusi istilik sistemi quraşdırılmışdır. 

Məscidin birinci və ikinci mərtəbələrində, mərkəzi sa-

londa, foyenin tavanında, zirzəminin divarlarında incə memarlıq 

ornamentləri öz əksini tapmışdır. Məscidin günbəzi də mükəmməl 

şəkildə işlənmişdir.  

Burada smaltadan, rəngbərəng şüşə materiallarından isti-

fadə edilərək Qurani-Kərimdən müxtəlif sürələr yazılmışdır. 

Ümumiyyətlə, məscidin müxtəlif guşələrində böyük zövqlə Qurani-

Şərifin bir çox surələri verilmişdir.
10

 

Azərbaycanda tarixi abidələrin sökülməsi, milli-mənəvi 

dəyərlərə laqeyd, biganə münasibət artıq bir tarixə çevrilib. İndi 

sökmək yox, quruculuqla məşğul olmaq, tarixi-dini abidələri 

bərpa etmək dövrüdür. Günümüzdəki dövlət siyasəti məhz bu 

amala xidmət edir. Bibiheybət bu istiqamətdə yürüdülən siyasətin 

ilk bəhrəsi idi. Biheybət ziyarətgah kompleksindən sonra onlarla 

bu səpkili dini abidələrimiz bərpa olunaraq xalqımızın ixtiyarına 

verildi.  

 

 

 

                                                 
10 Azərbaycan Respublikası Dini Qurumlarla İş üzrə Dövlət Komitəsinin nəşri. “Bibiheybət 

ziyarətgahı. Bakı, “Əbilov, Zeynalov” MMC, 2008, səh. 99-100. 

Əslində, Azərbaycan əraziləri həm İslamdan öncə, həm də 

bu din yayıldıqdan sonrakı dövrdə dini və milli 

mənsubiyyətinə görə təqib və təzyiqlərə məruz qalmış 

insanların ümid yeri olmuş, bura pənah gətirənlər 

darda qalmamışlar. Şübhəsiz ki, Peyğəmbər (s) nəslindən 

olan insanların Azərbaycana pənah gətirməsində bu 

amilin, eləcə də xalqımızın Əhli-beyt sevgisinin rolu az 

olmamışdır. Azərbaycan xalqı İslamı qəbul etdikdən sonra 

təkcə bu dinə mənsubluğu ilə deyil, həm də qəlbində 

bəslədiyi Əhli-beyt sevgisilə seçilmiş və tanınmışdır. Bu 

baxımdan Bakıya, Gəncəyə və Azərbaycanın digər 

şəhərlərinə İmam Hüseyn (ə) şəhəri, burada yaşayan 

insanlara isə İmam Hüseyn (ə) aşiqləri deyilməsi də 

təsadüfi deyil. Xalqımızın Əhli-beyt sevgisinin ən gözəl 

nümunələrindən biri Bibiheybət ziyarətgahı və bu 

müqəddəs məkana əsrlər boyu göstərilmiş qayğıkeş 

münasibətdir. 

AZƏRBAYCANDA  

SEYİD OCAQLARI 
 

Seyid Camal ƏZİMBƏYLİ, 

şərqşünas  

  

Seyid nəsil etibarilə sevgili Peyğəmbərimiz Həzrət Mə-

həmmədin (s) Əhli-beytinə (ə) yetişən müsəlmanlara verilən addır. 

Sovetlər dönəmində İslamın qadağan olunduğu bir cəmiyyətdə 

insanlar seyidlərin vasitəsilə dinin mahiyyətini anlayaraq, 

dinimizin qayda və qanunlarını əməl ediblər. Məhz o dönəmdə 

bütün məhrumiyyətlərə, təqib və təzyiqlərə rəğmən seyidlərin 

gizlin şəkildə apardığı təbliğat və təşviqatın dinimizin öz varlığını 

qoruyub-saxlamasında mühüm rolu olub. Azərbaycan o müsəl-

man ölkələrdəndir ki, burada seyidləri xalq tanımış, onlara böyük 

hörmət və ehtiram bəsləyərək, onların məsləhət bildiyi yoldan 

sapmamışdır. Seyid Yəhya Bakuvi, Seyid Mir Həmzə Nigari 

Qarabağlı, Seyid Mir Mövsüm ağa, Seyid İbad ağa, Seyid Mir 

Sultan ağa, Kərbəlayi Mir Əziz ağa, Mir Məhəmməd ağa, Mir 

Sədi ağa, Seyid Lazım ağa, Seyid Həsən ağa, Seyid Füqara ağa, 

Seyid Yusif ağa, Seyid Cavad ağa,  Seyid Mürsəl ağa, Seyid 

Məşədi Muxtar ağa, Seyid Əşrəf ağa, Seyid Xəlil ağa, Mir Sadiq 

ağa, Seyid Nəsiyət ağa, Mir Ələsgər ağa, Mətibaba və yüzlərlə 

seyidlərin olduğu ölkədə insanlar onları sevmiş və kəramətlərinə 

şahid olmuşlar. Sovet hakimiyyətinin dinsiz elan etdiyi 

cəmiyyətdə seyidlər təqiblərə məruz qalmış, lakin heç zaman dinə 

sədaqətlərindən geri çəkilməmişlər. Həbslərə atılan, sürgün həyatı 



Məqalələr toplusu 

 

 105 

yaşayan, güllələnən bu Allah dostlarının yaşadığı ömür insanlara 

bir qürur yeri olmuşdur. Bu gün insanların sevə-sevə həmin seyid-

ləri yad etmələri, onların kəramətləri haqqında şövqlə danışmaları 

məhz müqəddəs seyidlərə olan sevginin gerçək təcəssümüdür. 

Azərbaycan ərazisinə seyidlərin gəlişi tarixi Kərbəla 

hadisələrindən sonra başlayır. Müsəlman aləmində baş vermiş bu 

qanlı olaydan sonra Əməvilər hakimiyyəti Həzrət Peyğəmbərin (s) 

Əhli-beytinin təqib etməyə davam etmişdir. Bu təqiblərdən qurtul-

maq üçün Əhli-beyt silsiləsindən olan seyidlər dünyanın müxtəlif 

ölkələrinə sığınmışlar. Həmin tarixdən sonra Azərbaycana da 

xeyli seyid nəsli təşrif buyurmuşdur. Azərbaycan seyidləri İslam 

dininin təbliği ilə məşğul olmuş, Həzrət Məhəmməd (s) və Əhli-

beytinin sevgisini ifadə etmiş, eləcə də bu sevgini insanlara aşıla-

mışdır. Sovet hakimiyyətinin təqibləri belə, seyidlərin dəyərini 

azalda bilməyib. Azərbaycanın qədirbilən insanları seyidlərə say-

ğısını gerçək həyatda ifadə etmişdir. Bu gün də həmin seyidlərin 

nəsil davamçıları Azərbaycanda yaşayırlar. O seyidlərin də çoxu 

din və Allah sevgisi ilə dolu həyatları ilə insanlara nümunə ol-

mağa çalışırlar. 

Zalım və zülmkara boyun əyməmək haqqın və ədalətin 

bərpası uğrunda canından keçmək kimi həyatı belə söz mövzusu 

olan İslamın ali şəhidi Həzrət Hüseynin (ə) soyundan gələn seyid-

lər əsrlər boyunca Azərbaycanda mənəvi dəyərlərimizin inkişa-

fında, vətənimizin birlik və bərabərliyində müstəsna xidmətlər 

göstərmişlər. 

Azərbaycanda əsrlərdir ki, milli-mənəvi dəyərlərimizin 

mühafizə olunaraq təbliğində, hətta öz nüfuzları hesabına qan 

davalarına son qoyulmasına səbəbkar olan seyidlər hər zaman 

qədir bilən millətimiz tərəfindən yüksək hörmət və ehtiramla 

anılıblar.  

Hələ sovetlər dönəmində onlarla mənəviyyat və əxlaq 

sahibi olan Əhli-beyt təmsilçiləri haqsız yerə həbslərə məruz 

qaldı. Çoxlu sayda Allah dostları sayılan seyidlər Sovet rejimi 

tərəfindən güllələndi. Ancaq Allahdan verilən vəd gerçək oldu. 

Sevgili Peyğəmbərimizin (s) soyundan gələn şəcərə daşıyıcıları, 

Əhli-beyt təmsilçiləri olan seyidlərimiz bu günə qədər də xalqı-

mızın ən ağrılı anlarında cəmiyyətin önündədirlər. Tam məsuliy-

yətlə demək olar ki, yüz illərdir ki, dini və milli heysiyyatımızın 

qorunub mühafizə olunaraq bu günə gəlib çatmasında ilahi nəfəs 

sahibi olan seyidlərimizin xüsusi haqqı var.  

Azərbaycanın dini mühitində məzhəblərarası münasibət-

lərin yüz illərdir ki, tolerant şəraitdə davam etməsində şəcərəsi 

bəlli olan müdrik seyidlərimizin xidmətlərini də xüsusi qeyd 

etmək lazımdır. Doğma Qarabağ torpaqlarımız mənfur düşmən-

lərimiz olan ermənilər tərəfindən işğala məruz qaldıqda gerçək din 

adamlarımızla yanaşı, xalqın sevərək rəğbət bəslədiyi Azərbaycan 

seyidləri də öz ilahi nəfəsləri, mübarək kəlamları ilə milli ordu-

muza ruh verərək dəstək oldular. Həmin illərdə xüsusi olaraq, 

Qarabağ Seyid Ocaqlarının misilsiz xidmətləri olmuşdur. Belə ki, 

Qarabağ camaatının and yerinə çevrilən Seyid Lazım ağa, Seyid 

Füqara ağa, Seyid Əşrəf ağa, Seyid Məşədi Muxtar  ağa, Seyid 

Xəlil ağa, Seyid Yusif ağa, Mir Abdulla ağa, Seyid Səttar ağa və 

digər seyid ocaqları Qarabağ bölgəsində insanların mənəvi ruha 

köklənməsində böyük rol oynamışlar.  

Onlarla Əhli-beyt təmsilçiləri Qarabağ savaşında qəh-

rəmancasına şəhid və qazi olmuşdur. Çoxlu sayda düşməni məhv 

edərək, qəhrəmancasına şəhid olan Azərbaycanın milli qəhrəmanı 

Seyid Mübariz Ağakərim oğlu İbrahimov da millətimizin qürur 

duyduğu örnək seyidlərimizdəndir. 

Ölkəmizdə sayılıb-seçilən və sevilən onlarla müqəddəs 

Əhli-beyt təmsilçiləri olan seyidlərimizin ocaqları bu gün də 

xalqımızın ziyarətgahına çevrilməktədir. Mən məxsusi olaraq 

ölkəmizin məhşur seyid ocaqlarının bir neçəsini insanlarımıza 

tanıtmaq istəyirəm. 

 

Mir Mövsüm Ağa Ocağı   

Azərbaycan xalqının birmənalı olaraq qəbul edərək 

sevdiyi, xalq arasında “Ətağa” adı ilə məşhurlaşmış mərhum Ağa 

Seyidəli Mir Abutalıb oğlu Mirmövsümzadə də belələrindəndir. 

1883-cü ildə dünyaya gələn Seyid Mir Talib Ağanın oğlu Seyidəli 

fiziki cəhətdən zəif olsa da, hələ kiçik yaşlarından həm ailə 

üzvləri, həm də qohumları onda qeyri-adilik hiss edirdilər. O, 

hamıdan fərqlənirdi. Yaşına uyğun olmayan bacarıqların Seyid-

əlidə müşahidə edilməsi ailə üzvlərini təəccübləndirirdi. O, başı 

ağrıyan adama əlini çəkən kimi həmin şəxsin bütün ağrıları keçir-

miş. Seyidəlinin cəddinin gücünə, qüdrətinə görə ona Mir Möv-

süm ağa deyə müraciət edirdilər. Seyid uzun illər İçərişəhər 

Firdovsi küçəsi 3-dəki mənzildə yaşayıb. Sağlığında bu ünvan 

“Mir Mövsüm ağa ziyarətgahı” kimi pənah yeri olub. Ağa 

Seyidəli 67 yaşında vəfat edib. Hazırda uyuduğu və ruhunun 

dolaşdığı qəbiristan da ziyarətgaha çevrilib. Həmin qəbiristanda 

Ağa ilə yanaşı, böyük qardaşının həyat yoldaşı Sara Seyid Musa 

qızı, onun övladları Hökumə, Gülsüm, Tahirə, Xədicə, kiçik qar-

daşı Mirkazım ağa, onun həyat yoldaşı Sitarə xanım, övladları 

Seyid Əkrəm uyuyur. 

Mir Ələsgər Ağa Ocağı  

Mir Ələsgər Mir Həşimoğlu 1895-ci ildə İsmayıllı rayo-

nunda anadan olub. Mir Ələsgər ağanın babalarının bu rayona 

gəlişi XVI yüzildə baş verib. Mir Ələsgər ağanın babaları bu 

ərazilərə Güney Azərbaycanın Ərdəbil şəhərindən köçüblər. Mir 

Ələsgər Mir Həşimoğlunun şəcərəsi dördüncü İmam Zey-

nəlabidinə (ə) yetişən seyid nəslinə bağlıdır. O, dinə bağlılığı, Al-

lah, Həzrət Peyğəmbər (s) və Əhli-beytinə olan sevgisi ilə həyatını 

bəzəyən bir ömür yaşayıb. Mir Ələsgər ağanın kəramətlərini görən 

insanlar onu gerçək Allah adamı kimi tanımış, ömrünün so-

nunadək ziyarətində olmuşlar. 

Mir Ələsgər ağa bolşeviklər Azərbaycanı işğal edənədək 

Bakıda Muxtarovun neft mədənlərində rəis müavini kimi fəaliyyət 

göstərmişdir. Sonradan Qubadlı rayonuna köçən Mir Ələsgər ağa 

ömrünün sonunadək bu rayonun Göyərabas kəndində yaşamışdır. 

1970-ci ildə dünyasını dəyişən Mir Ələsgər ağa İmamzadə 

ziyarətgahının qəbiristanında dəfn olunmuşdur. 

Oğlu Zeynal Mirhəşimli Qubadlı rayonundakı 1 saylı 

şəhər orta məktəbinin hərbi hazırlıq müəllimi işləmişdir. Zeynal 

Mirhəşimli 2012-ci ilin fevralın 22-də dünyasını dəyişmişdir. 

Mir Ələsgər ağanın nəvəsi Rəsul Mirhəşimli Azərbay–

canın tanınmış araşdırmaçı-jurnalistidir. Təsəvvüf dünyagörüşünü 

araşdıran Rəsul Mirhəşimli “Allah dostları” adlı kitabın müəllifi, 

Şəms Təbrizinin “Məqalat” əsərinin dilimizə tərcüməçisidir. 

Mir Ələsgər ağanın dediyi sözlərdən biri bu gün də 

aktualdır: “Nemət o zaman şirin olur ki, onun Allahdan gözəl 

hədiyyə olduğunu anlayasan və bu neməti ehtiyacı olan insanlarla 

böləsən”. 

Seyid İbad Ağa Ocağı  

Bakının Maştağa kəndində doğulub boya-başa çatmış 

Seyid İbad ağa xalq arasında böyük nüfuz sahibi olub. Bu gün 

nəinki Maştağa kənd əhalisi, demək olar ki, Bakı kəndlərinin 

əhalisinin hamısı Seyid İbad ağanı hörmətlə yad edir, onun 

ocağına, ziyarətgahına, sərdabəsinə dərin inamla üz tutur, qəlblə-

rinin mətləblərini onun ziyarətində Uca Allaha açırlar. Seyid İbad 

ağa Kərbəlayi Seyid Hadı oğlu 1907-ci ildə Maştağada anadan 

olmuşdur. O, 1920-1950-ci illərdə suçuluq etməklə özünün və 

bacısı Xədicə xanımın maddi tələbatlarını ödəmişdir. Sonralar el 

arasında “nəcib seyid” kimi məşhurlaşan Seyid İbad ağa ömrünün 

axırına kimi xalqın ona verdiyi nəzir-niyazı müalicə olunanlara, 

ruhi xəstaxanaya, internat məktəblərinə, uşaq bağçalarına, ayrı-

ayrı kimsəsiz şəxslərə vermişdir. Demək olar ki, hər gün kim-

səsizlərə müxtəlif nübar meyvələr, ərzaq məhsulları alıb aparan bu 

nəcib insanı hamı səbirsizliklə gözləyər, onun qulluğunda 

durmağa can atar, ağaya xidmət göstərməyi özləri üçün müqəddəs 

vəzifə hesab edərdilər. Seyid İbad ağa 1972-ci ildə haqq 

dünyasına qovuşmuşdur. 

  

Axund Mir Məhəmməd Kərim Ağa  

Azərbaycanda Qurani-Kərimin ilk tərcüməçisi axund Mir 

Məhəmməd Kərim ağa xalqın maariflənməsində, Bakıda qızlar 

məktəbinin açılmasında misilsiz xidmətləri olan məşhur din 

xadimi olub. Axund Mir Məhəmməd Kərim ağa İçərişəhərdə 

yaşayan tanınmış seyid, Bakının hörmətli şəxslərindən sayılan 

Ağa Seyid Məhəmmədin nəvəsidir. Mir Məhəmməd Kərim ağa 

Cəfərzadə müsəlmanların müqəddəs kitabı olan Quranı ərəbcədən 

Azərbaycan dilinə tərcümə edəndən sonra din xadimləri arasında 

ona qarşı hücumlar başlamışdı. Çünki bəzi savadsız mollalar 

istəmirdi ki, camaat Qurani-Kərimi dərindən mənimsəsin. Quran-

dan xəbəri olmayanları aldatmaq, bu Müqəddəs Kitabı istədikləri 

kimi şərh vermək bəzi mollalara sərfəli idi. Mir Məhəmməd 

Kərim ağa Cəfərzadə, həmçinin Müqəddəs Kitabımızın üç cildlik 

təfsirini (izahı) hazırlamış və Quranla birgə məşhur neft 

milyonçusu, xeyriyyəçi Hacı Zeynalabdin Tağıyevin köməkliyi ilə 

1904-cü ildə “Kaspi” qəzetinin “Bəxariyə” mətbəəsində çap 

etdirmişdir. Onun bu zəhməti müqabilində Hacı Zeynalabdin 

Tağıyev kitabların ağırlığında Mir Məhəmməd ağaya qızıl da 

bağışlamışdı. 1930-cu illər repressiyaları Mir Məhəmməd Kərim 

ağa Cəfərzadədən də yan keçməmişdir. Görkəmli mənəviyyat 

adamı Axund Mir Məhəmməd Kərim ağa amansız Sovet rejimi 

tərəfindən 1938-ci ildə güllələnib. 

  

Axund Mirbağır Ağa Ağazadə Ocağı  

Respublikamızın din alimlərindən biri də iyirmi iki ildən 

artıq Xorasan dini mərkəzində və Nəcəfül-əşrəfdə Ali Ruhani 

Məktəbdə təhsil alan axund  Mirbağır ağa Ağazadədir. Onun indi 

də, həmin məktəbdə şərəf lövhəsində şəkli vardır. Mirbağır ağa 

1857-ci ildə Salyan şəhərinin köhnə Bərəüstü məhəlləsində sıravi 

ruhani Hacı Zeynalabidinin ailəsində anadan olmuşdur. Mirbağır 

ağa Salyanda yaradılmış mədrəsədə (onun yaradıcısı Mir Heydər 

ağa olmuşdur) ilk təhsilini almışdır. O,  şeyx Əbdül Səməd ağa, 

Seyid İbrahim Salyani, Axund Mirzə Xəlilullah və başqaları ilə 

birlikdə 1887-ci ildə ona dərs deyən müctəhidlər Seyid Kazım 

Təbatəbai və Ayətullah Şərəbyani ona Nəcəfül-əşrəf şəhərinə 

oxumağa getməyi məsləhət görmüşlər. Onunla birgə bir neçə 

azərbaycanlı da təhsilini həmin ruhani məktəbində davam et-

dirmişdir. Astronomiya, riyaziyyat, həndəsə, nəbatat, təbabət 

elmlərinə mükəmməl yiyələnən Mirbağır Ağa böyük elm sahibi 

kimi tanınmışdır. 1930-cu ildə həbs edilmiş və 1932-ci ildə Stalinə 

məktubla müraciət etmişdir. 1933-cü ildə həbsdən qayıtdığı vaxt 

tikdirdiyi məscidlərdən və mədrəsələrdən əsər-əlamət qalmamışdı. 

Adi ruhani kimi fəaliyyət göstərmiş və yenə də əvvəlki böyük 

nüfuzu qalmışdı. Lakin 1937-ci ildə həbs edildikdə qərarı qəti 

verdilər: “Güllələnsin və bütün mülkiyyəti əlindən alınsın!” Bu, 

onun ailəsinə və əsasən  xalqına ağır cəza idi. Mirbağır ağa 

Qazaxıstanın Karaqanda şəhərində 1941-ci ildə rəhmətə getmişdir. 

  

Seyid Lazım Ağa Ocağı  

Azərbaycanın ən tanınmış seyid ocaqlarından biri də Seyid 

Lazım ağa ocağıdır. Seyid Lazım ağa 1880-ci ildə Laçın 

rayonunun Böyük Seyidlər kəndində anadan olub. O, kiçik 

yaşlarında olarkən ailəsi ilə birlikdə Ağdam rayonuna köçmüşdür. 

Dini məktəb oxumasa da, Seyid Lazım ağa Quranı əzbər 

bilir və  gözəl Quran oxuyurdu. Torpağa çox bağlı olan Seyid 

Lazım ağa təsərrüfat işi ilə, heyvandarlıqla məşğul idi. Başına 

qaragül dərisindən papaq qoyarmış. 

Mərhum prezident Heydər Əliyev 1970-ci ildə Ağdam 

rayonunda səfərdə olarkən şəxsən onu ziyarət edib. Hələ Ağdam 

işğal olunmamışdan əvvəl ermənilər rayonu top, qrad atəşinə 

tuturlar. Bu vaxt Seyid Lazım ağa Ağdamın mərkəzi küçələrindən 

birindən keçirmiş. Atılan qradlardan biri Seyidin yanına düşür və 

möcüzə baş verir. Mərmi asfaltı yararaq torpağa girir və partlamır. 

1993-cü ildə Ağdam uğrunda gedən qanlı vuruşmalarda 

bir türk jurnalisti əsgərlərlə birlikdə mühasirəyə düşür. Aramsız 

yağan qrad atəşlərindən xilas olmaq üçün əsgərlər “Ya Allah” 

deyib Seyid Lazım ağanın cəddi ilə Allaha təvəssül edirlər. Atılan 

qradlar elə göydəcə istiqamətini dəyişir, başqa səmtə düşürdülər. 

Bu hadisənin şahidi olan həmin türk jurnalist Seyid Lazım ağanın 

sorağı ilə onun Mingəçevirdəki evinə gəlib çıxır. 

Seyid Lazım ağa 1994-cü il yanvar ayının 3-ü cümə günü 

115 yaşında Mingəçevir şəhərində dünyasını dəyişir. Məzarı 

Ağdam rayonunun Çəmənli kəndindədir. Seyid Lazım ağanın üç 

övladı olub. Seyid Məhəmməd ağa, Seyidə Humay xanım və 

Seyidə Pəri xanım. Nurlu şəxsiyyət olan Seyid Məhəmməd ağa 

haqq dünyasına qovuşmuşdur. 

Bu gün Seyid Lazım ağanın ruhunu yaşadan ilahiyyatçı 

Seyid Yusif və Seyid Lazım adlı nəvələridir. Onu da ayrıca qeyd 

etməyi özümüzə borc bilirik ki, Seyid Lazım ağanın adını şərəflə 

daşıyan Seyid Lazım Seyid Məhəmməd oğlu Qarabağ savaşında 

ağır yaralanmışdır. Digər nəvəsi Seyid Yusif ağa isə Qarabağ 

bölgəsində böyük nüfuza sahib din adamı kimi qəbul olunur. 

  

Seyid Mircavad Ağa Ocağı  

Seyid Mircavad ağa əslən Masallı rayonunun Qızılavar 

kəndindəndir. O, 1942-ci il sentyabr ayının 25-də Masallı 

rayonunun Qızılavar kəndində anadan olub. Seyid Mircavad ağa 

yüksək dini və elmi biliklərə sahib olan din adamlarından biri idi. 

Onun ibrətli kəlamları insanların yaddaşında qalmaqdadır. Ağanın 

yazmış olduğu “Qarabağım” şeiri bu gün də dillər əzbəridir. 

Göyçay rayonunda 40 ilə yaxın insanların mənəvi dəyərlərə 

yiyələnməsində böyük xidmətlər göstərmişdir. Seyid Mircavad 

ağa 2006-cı ilin aprel ayının 12-də Göyçay rayonunda vəfat 

etmişdir. Hazırda Göyçay camaatının böyük ehtiram və hörmət 

bəslədiyi Seyid Mircavad ağanın oğlu Seyid Rəsul ağa atasının 

yolunu ləyaqətlə davam etdirməktədir. 

  

Seyid Əşrəf Ağa Ocağı  

Seyid Əşrəf Seyid Əhməd oğlu Mirhaşımov 10 mart 

1936-cı il tarixində Füzulidə doğulub. Onun ata babası Mirhaşım 

ağa Şuşalı Mirmövsüm ağa Nəvvabın doğma əmisi oğlu idi. 

Əvvəllər Şuşada yaşayırdı, sonralar isə Füzuliyə köçmüşdür. 

Bütün Füzuli camaatının inam yeri olan Seyid Əşrəf ağa 1999-cu 

ildə Bakı şəhərində vəfat etmişdir. Ağanın dəfn olunduğu Xır-

dalan qəbiristanlığında ziyarətgah-məqbərəsi var. Hazırda bir oğlu 

iki qızı Bakı şəhərində yaşayırlar. 

  

Mir Sədi Ağa Ocağı  

Mir Sədi ağa 1898-ci ildə Qubadlı rayonunun Mirlər 

kəndində dünyaya gəlmişdir. Mir Sədi ağa Nəqşibəndilik təriqə-

tinin böyuk mürşidlərindən biri olmuşdur. Mir Sədi ağa Mir Həm-

zə Nigarinin soyundandır. Zəmanəsinin böyük övliyası olan Mir 

Sədi ağa Sovet rejiminin repressiya qurbanlarındandır. Ömrünün 

17 ilini fasilələrlə məhbəsdə keçirib. Kəramətlərilə məhşurdur. 

Bundan əlavə, Mir Sədi ağanın qəzəlləri, şeirləri və nəsihətləri 

vardır. 1961-ci ildə Qubadlı rayonunda dünyasını dəyişib. Bu gün 

Mir Sədi ağanın nəvəsi Mir Sədi Mir Məhəmməd oğlu insanların 

sevimlilərindədir.  

  

Məşədi Mirsəməd Ağa Ocağı  

Məşədi Mirsəməd ağa Sabirabadın Surra kəndində ömür 

sürmüşdür. Ağanın əsli-kökü Şamaxının Hacı Qədirli kəndində 

yaşamış Seyid Ələsgər ağaya bağlıdır. Məşədi Mirsəməd ağa yerli 

əhalinin ən mötəbər saydığı və hörmət bəslədiyi seyidlərdən olub. 

Hazırda onun qəbri Surra kəndində Seyidlər qəbiristanlığında 

yerləşir və yerli əhalinin ziyarət etdiyi məşhur bir ocaqdır. Tarix 

üzrə fəlsəfə doktoru, tanınmış ziyalı Elçin Mirnizami oğlu 

Əsgərov Məşədi Mirsəməd ağanın nəvəsidir. 

  

Seyid Məşədi Muxtar Ağa Ocağı  

Seyid Məşədi Muxtar ağa Seyid Əzim oğlu 1905-ci ildə 

Qarabağın Ağcabədi rayonunda anadan olmuşdur. Ağanın xanımı 

Seyidə Firəngiz xanım Qarabağın tanınmış seyidlərindən olan 

Seyid Əziz ağanın qızı idi. Seyid Məşədi Muxtar ağa 1968-ci ildə 

sentyabrın 23-də haqq dünyasına qovuşmuşdur. Ağa yaşadığı 

müddətdə elinə-obasına bağlı islami biliklərə sahib olan şəxsiyyət 

kimi insanlar tərəfindən sevilmişdir. Onlarla qan davasına son 

qoyan Seyid Məşədi Muxtar ağa olduqca mərd və səxavətli bir 

kəramət sahibi idi. Onun böyük qardaşı Seyid Yusif ağa 1933-cü 

ildə insanlar içərisində dini təbliğ etdiyinə görə Sovet hakimiyyəti 

tərəfindən haqsız yerə güllələnmişdir. Ağanın 3 oğlu 1 qızı 

olmuşdur. Böyük oğlu rəhmətlik Seyid Bəhram ağa 2006-cı ilin 

aprel ayının 21-də vəfat etmişdir. Digər övladları Seyid Bəhmən, 

Seyid Məhərrəm və Seyidə Nəcibə hazırda Ağcabədi rayonunda 

yaşayırlar. Hazırda Seyid Məşədi Muxtar ağa ocağı Qarabağ 

camaatının and və ziyarət yerinə çevrilib. 

  

Seyid Bəhram Ağa Ocağı  

Rəhmətlik Seyid Bəhram ağa bütün Ağcabədi camaatının 

sevimlisinə çevrilmişdir. Öz halal zəhməti ilə ömür sürən seyid, 

yaşadığı müddətdə barış və mənəviyyat adamı olaraq bölgədə 

böyük nüfuz sahibinə çevrilmişdir. Ağanın xanımı bütün Qarabağ 

camaatının sevimlisi olan Seyid Xəlil (Seyid İbrahim oğlu) ağanın 

qızı rəhmətlik Seyidə Səbiqə xanım olmuşdur. Ağadan hər hansı 

kiminsə necə adam olduğunu soruşduqda: “Cəddimiz köməyi 

olsun, yaxşı adamdır”, - deməsi bu gün də insanların dillər əzbə-

ridir. Hələ 1990-cı illərin əvvəllərində nankor ermənilərin Qara-

bağa hücumu zamanı milli ordumuzun milli-mənəvi dəyərlərə 

sahiblənməsi yolunda Seyid Bəhram ağa və qardaşı Seyid 

Bəhmən ağanın xüsusi xidmətləri olmuşdur. Yüzlərlə əsgərləri-

mizin döyüşdən öncə ağaların ocağında Qurani-Kərimin altından 

keçərək Vətən uğrunda şəhidlik kəfənini geyinmişlər. Qarabağ 

savaşının ən qızğın çağında öz yurd-yuvasından qaçqın düşən 

yüzlərlə soydaşımıza Seyid Bəhram ağa, qardaşı Seyid Bəhmən 

ağa və Seyid Məhərrəm ağa onların rahat şəkildə məskun-

laşmasına dəstək olmuşlar. Onlar öz maddi və mənəvi imkanları 

ilə məcburi köçkünlərə yardım etmişlər. Seyid Bəhram ağanın 

həyətində qəhrəman şəhidlərimizin yuyularaq kəfənlənməsi heç 

zaman qədirbilən millətimizin yaddaşından silinməyəcəkdir.  Dini 

kimliyi ilə bərabər milli kimliyi vəhdət təşkil edən bu mübarək 

seyidlər hər zaman Azərbaycan dövlətçiliyinin bütövlüyü naminə 

şərəfli mücadilə aparmışlar. Ağanın öz övladlarına: “Seyid adına 

xələl gətirdiyiniz gün Allah sizi bağışlamasın” bəd duası bütün 

seyidlərə nəsihət kimi qəbul edilir.  

Seyid Bəhram ağanın dəfnində on minlərlə insanın göz 

yaşı içərisində iştirakı xalqın yaddaşında unudulmaz tarixi 

hadisəyə çevrilmişdir. Seyid Bəhram ağanın 3 oğlu və 3 qızı var. 

Qarabağ Seyid Ocaqlarının təmsilçisi, tanınmış şərqşünas Hacı 

Seyid Camal Əzimbəyli ağanın kiçik oğludur. Seyid Camalın 

Mirbəhram və Mirrəsul adlı 2 oğlu var. Seyid Bəhram ağanın 

adını şərəflə daşıyan nəvəsi, gənc yazar Mirbəhram Camal oğlu 

Əzimbəyli Azərbaycan Yazıçılar Birliyinin tarixində ən gənc üzv 

seçilib. 

  

Şeyx Zahid Ocağı  

Şeyx Zahid Ocağı Lənkəran rayonunun Şıxəkəran kənd 

qəbiristanlığı ərazisində yerləşən ziyarətgah kimi tanınır. Şah 

İsmayıl Xətainin ana babası olan Şeyx Zahid burada dəfn edilib. 

Şeyx Zahid ibn Şeyx Rövşən Əmir (1215-1300) XIII əsrdə yaxın 

Şərqin tanınmış alimi, filosof və təriqət başçılarından olub. Atası 

Rövşən Əmir İranın Gilan vilayətindəndir. Sonradan Lənkəranın 

Siyavər kəndinə köçüb. Şeyx Zahid bu kənddə anadan olub. O, ilk 

təhsilini Lənkəranın Pensər kəndində təbrizli Seyid Cəma-

ləddindən alıb. Şeyx Zahidə “Zahid” təxəllüsünü də müəllimi 

Seyid Cəmallədin verib. Zahid ibadət ilə məşğul olan “pəhrizkar” 

deməkdir. Müəllimi Cəmaləddinin vəfatından sonra Şeyx Zahid 

20 il yaşayıb və əkinçiliklə məşğul olub. Şeyx Zahid, eyni 

zamanda təriqət başçısı olub. Məhz ona görə də kəndin adı 

Şıxəkəran, yəni “Şeyx evləri” adlanıb. 

  

“Se xəlifə” və ya Seyid Xəlifə Türbəsi  

Əməvi və Abbasi xilafətləri dövründə xəlifələrin təqibinə 

məruz qalmış bir sıra müqəddəs adamlar, alimlər və seyidlər 

müxtəlif yerlərdə sığınacaq tapmışdılar. Onların bir qismi də 

Azərbaycana pənah gətirmiş, o cümlədən Lənkəranın ərazisində 

məskunlaşmışdı. Həmin adamların məzarları ziyarətgah kimi 

qorunub saxlanılmışdır. Bunlardan biri Lənkəran ərazisindəki 

qədim Cil kəndindədir. El arasında "Se Xəlifə", yəni üç xəlifə və 

ya Seyid Xəlifə adlandırılan ziyarətgah da bura pənah gətirən 

müqəddəslərin məzarlarıdır. Deyilənlərə görə, bu, üç şəxsin: məş-

hur alim, filosof  Seyid Camaləddinin, onun atası Seyid Mir 

Abbasın və onun əmisi oğlunun məqbərəsidir. Lakin burada daha 

qədim dövrlərdə yaşamış seyidlərin də məzarları vardır. Türbə 

indiyədək müxtəlif yerlərdən gələn insanlar tərəfindən müqəddəs 

yer kimi ziyarət olunur. 

  

Şeyx Nəsrullah Ziyarətgahı  

Şeyx Nəsrulla  ziyarətgahı Astara rayonun Sipyət kən-

dində, Bakı-Astara magistral yolundan təqribən 30 km, əhalinin 

yaşayış yerindən isə təqribən 4 km. aralıda yerləşir. Ziyarətgah 

XIV-XV əsrlərə aid dövrləri əhatə edir. Ərazidə həmin dövrlərin 

görkəmli və müdrik şəxsiyyətləri Şeyx Nəsrulla, Şeyx Mirabbas, 

Şeyx Vəliəddinin qəbirləri var. Ziyarətgah ərazisində yerləşən 

bulaqdan yuxarıda kiçik bir təpə var ki, yaşlıların dediyinə görə, 

bu təpədə məscid var imiş. Şeyx Nəsrulla ziyarətgahı ərazisində 

ağır çəkiyə malik namaz daşı var. Ziyarətə gələnlər bu daş üstündə 

namaz qılırlar. Talış bölgəsində əfsanəvi səciyyə daşıyan gəlin 

daşları da bu ərazidə yerləşir. 

 

 Əhməd ibn Kərim Türbəsi  

Seyid Kərim (Əhməd ibn Kərimin) türbəsi. Türbə Astara 

rayonunun Maşxan kəndində yerləşir. Mişar daşından tikilib. 

Sahəsi 3,20x4,40 metrdir. Hündürlüyü 2,20 metrdir. Türbənin 

içərisi yalnız sərdabə hissədən ibarətdir. Burada Seyid Kərimin 

qəbri yerləşib. Seyid Kərim camaat arasında hörmət-izzəti olan 

seyidlərdəndir. Türbənin XIX əsrin əvvəllərində tikildiyi qeyd 

olunur. 1995-ci ildə bu türbə yenidən tikilmişdir. Kənd 

sakinlərinin bildirdiyinə görə, Seyid Kərim Peyğəmbər (s) 

nəslindəndir. 

 Seyid Mir Sadiq Ağa Ocağı  

Masallı camaatının müqəddəs hesab edib, tez-tez ziyarət 

etdikləri ocaqlardan biri də Seyid Mir Sadiq ağa məqbərəsidir. 

Masallıda uşaqdan böyüyə hər kəs bu seyidin həyatını əzbər bilir. 

Mir Sadiq ağanın uşaq vaxtından oxumağa böyük marağı olub. 

Hətta o dövrün təhsil ənənələrinə uyğun, ona mükafat kimi qələm 

də bağışlayıblar. Lakin ağır xəstəliklər keçirən Mir Sadıq ağa təh-

silini davam etdirə bilməyib. Düz 15 il Seyid Mir Sadiq ağa qapalı 

şəraitdə saxlanılıb, insanlarla ünsiyyətinə icazə verilməyib. Ağa 

isə dözüb. İnanıb ki, Allah bir gün onun imdadına yetişəcək. Seyid 

Mir Sadiq ağa XX əsrin ən məşhur seyidlərindən biri, cəddinin 

möcüzələri, səxavəti, əliaçıqlığı ilə tanınan, haqqında həmişə xoş 

sözlər gəzən insan olub. 2000-ci ildən ağanın məqbərəsinə qulluq 

edən Hacı Elxan da onu xeyirxah, səxavətli insan kimi xatırlayır: 

“Bu gün çətin anda, dar gündə hər yerdən əl üzülənlər Mir Sadiq 

ağaya pənah gətirir, ondan şəfa, kömək diləyirlər. Məqbərini 

ziyarətə gələnlərin ardı-sırası kəsilmir”. 

  

Nəzirə Xanım Türbəsi 

XIV əsrə aid tarixi-dini abidə olan Nəzirə xanım türbəsi 

Masallı rayonunun Hişkədərə kəndində yerləşən böyük 

ziyarətgahlardan biridir. El arasında bu ziyarətgaha “İmamzadə” 

və “Nəzirə xanım ocağı” deyilir. Rəvayətə görə burada İmam 

Museyi-Kazımın qız nəvələrindən biri olan Nəzirə xanım dəfn 

edilmişdir. Nəzirə xanım təqiblərdən yaxa qurtarmaq üçün Azər-

baycana pənah gətirən Əhli-beyt nümayəndələrindən biridir. Bu 

ziyarətgah uzun əsrlər boyu xalqın inanc yerinə çevrilmişdir. 

Sovetlər dönəmində bir çox tarixi-dini abidələrimiz kimi ziyarət-

gah da dağıdılmışdır. Lakin yerli əhalinin dini dəyərlərə olan 

hörməti nəticəsində sonralar yenidən bərpa edilmişdir.  

Son illərdə isə kəndin xaricdə yaşayan imkanlı şəxs-

lərindən biri ziyarətgahı yenidən qurmuş, milli memarlıq üslu-

bunda yeni bina-türbə inşa olunmuş, ziyarəgahın həyəti abad-

laşdırılmış, yüzlərlə agaç əkilmiş, ziyarətə gələnlər üçün xüsusi 

qurbangah və xeyir-şər evi inşa edilmişdir. Hər cümə axşamı 

burada ətraf bölgələrdən olan insanlar üçün ehsan süfrəsi açılır, 

dualar oxunur. Bu ziyarətgahda fəaliyyət göstərən dini icma 

nümunəvi dini icmalardan biridir. İcmanın sədri bu ziyarətgahı 

himayəsinə götürən xeyirxah insanın atası Nəriman Qafarov təmiz 

ürəklə, saf niyyətlə, Allah naminə ziyarətgahda xidmət göstərir.  

Xalqın sınanmış inanc yeri olan bu müqəddəs məkan 

Allahdan arzu və istəklərinin yerinə yetirilməsi üçün vəsilə yerinə 

çevrilmişdir. Xüsusilə Məhərrəm ayında, Aşurada ziyarətgaha 

minlərlə insan gəlir. Ziyarətgaha gələnlərin arasında bölgə əhalisi ilə 

yanaşı, ölkənin müxtəlif yerlərindən təşrif buyuran insanlar da olur. 

 

Seyid Mir Sultan Ağa  

Hacı Mirsultan ağa sirlər xəzinəsi idi. Onun keşməkeşli 

ömür yolundan, nurlu çöhrəsindən, nümunəvi davranışından, Uca 

Allahdan gələn möcüzatlarından o qədər danışmaq olar ki... Ağa 

bitib-tükənməyən, qatı açılmayan sirlər xəzinəsidi. Hələ 1970-80-

ci illərdə - Sovet hökumətinin qılıncının dalı da, qabağı da 

kəsəndə ağanın iki müdrik kəlməsi bizə ünvanlanırdı. Bunlardan 

biri "And olsun cəddim Peyğəmbərə (s), mənim cənazəm elə bir 

yerdən götürüləcək ki, orda qarışqanın sayı olacaq, insanın sayı 

olmayacaq", - idi. Bu sözləri Hacı Mirsultan ağanın oğlu Hacı 

Miralim ağa atası haqda xatirələrini bölüşərkən səsləndirib. İkinci 

dahi kəlamı isə bu idi ki, "And olsun cəddim Peyğəmbərə (s), 

mənim cənazəm nə oğul çiyni, nə qardaş, nə də ana-bacı çiyni 

görəcək". Hacı Mirsultan ağanın 7 oğlu var, eyni zamanda qar-

daşı, əmisi oğlu, dayısı oğlu da daxil olmaqla Mirsultan soyadını 

daşıyan təkcə 365 nəfər kişi tayfası var. Ağanın ikinci kəlamının 

dövrünə görə cavabı bu idi ki, bütün sadaladıqları ondan öncə 

dünyasını dəyişməliydi ki, cənazəsini çiyinlərinə alan yaxınları 

olmasın. Amma ötən əsrin 70-80-ci illərində heç kimin ağlına də 

gəlməzdi ki, bu qurum nə vaxtsa dağıla, Məşhəd, Kərbəla kimi ali 

ziyarətgahlara Azərbaycandan zəvvarlar gedə bilər. Bunu ağa görə 

bilmiş və bu mənada vəsiyyətini qabaqcadan etmişdi: "Mənim 

cənazəm elə yerdə olacaq ki, orda qarışqanın sayı olacaq, insanın 

yox". Ağa 1993-cü il mayın 21-də həcc ziyarətinə yola düşdü. 

Hamı ilə xudahafizləşdi, halallaşdı. Dedi ki, "20, 30, 40 ildi 

sizlərlə dostluq edirəm. Ola bilər hər hansı sözdə bir-birimizin 

xətrinə dəymişik. Məni Allah qonaq çağırıb, gedirəm, daha geri 

qayıtmayacağam". Yola düşməzdən bir gün əvvəl isə gecə saat 2 

radələrində saat yarımlıq vəsiyyət kaseti yazıb. Həmin kasetdə 

həcc ziyarəti zamanı hansı gün harda nə olacaq, onu nə gözləyir, 

nələr olacağı barədə hər şeyi danışıb. Lent yazısı belə bitir: "Ey bu 

kasetə qulaq asan müsəlman bacı-qardaşlar, övladlarım, qohumlar, 

dostlar! Mən cəddim Peyğəmbərlə (s) yuxuda görüşmüşəm. O, 

Qurban gününün səhəri, sübh namazından sonra məni gözləyir". 

Dediyi kimi də olur. Sübh namazı zamanı ağanın azan səsinə otaq 

yoldaşları oyanırlar ki, o, namaz qılır. Bayıra çıxırlar. Təxminən 

yarım saatdan sonra görürlər otaqdan səs gəlmir. Bir yarım saat da 

keçir. Deyirlər ağanı yəqin huş aparıb. Sonra dözməyib səsləyirlər 

ki, səhər yeməyinə getsinlər. Cavab gəlməyəndə içəri daxil 

olurlar. Görürlər ki, o öz yerində uzanıb və artıq dünyasını 

dəyişərək Ulu Dərgaha qovuşub... 

 

Mirsultan Ağa Ocağı  

Mirsultan ağa Yardımlı rayonunun Perimbel kəndin-

dəndir. 15 yaşında ikən imperiyanın dinsizləri onu Qazaxıstana 

sürgün etmək üçün Lənkərana gətirirlər. Ağa gəmiyə minəndən 

sonra gəmi getmir. Ağanı gəmidən düşürürlər, gəmi hərəkət edir. 

Bu prosesi üç dəfə təkrarlayırlar. Hadisəni o vaxt Azərbaycanın I 

katibi işləyən Mircəfər Bağırova məruzə edirlər. Bağırov ora 

erməni mütəxəssis göndərir və deyir ki, hər hansı qeyri-qanuni 

hərəkət aşkar etsəz, kimliyindən asılı olmayaraq dərhal güllələyin. 

Mütəxəssis gəlib görür ki, gəmidə hər şey qaydasındadı. Ağanın 

bu möcüzəsi nəticəsində onu Qazaxıstana yox, ovaxtkı Qutqaşen 

rayonuna (indiki Qəbələ) göndərirlər. Və Bağırov o vaxtın ən 

yüksək təqaüdü olan Stalin təqaüdünü ağaya və ailə üzvlərinə 

təyin edir. Ağanın 17 yaşı orada tamam olur. Sonra onlar Salyan 

rayonunun Arbatan kəndinə köçürlər. 1956-cı ildən isə Biləsuvar 

rayonunun Əsgərabad kəndində yaşamağa başlayırlar. Mirsultan 

ağa həmişə adamlara kömək göstərmək üçün yollar axtarar, ildə 4-

5 dəfə ehsan verər, kasıbları, kimsəsizləri sahibsiz qoymazdı. 

Hazırda Mirsultan ağa ocağı xalqımızın tez-tez ziyarət etdiyi 

müqəddəs məkanlardandır. 

  

Mirməhəmməd Ağa Ocağı  

Böyük kəramət sahibi olan və Cənub bölgəsinin ən 

müqəddəs ocaqlarından birinin banisi sayılan Mirməhəmməd ağa 

(xalq arasında Mirməmməd ağa deyilir) 1899-cu ildə Cəlilabad 

rayonunun Hasilli kəndində dünyaya göz açmışdı. Mirməhəmməd 

ağanın ulu babası yeddinci imamımız İmam Museyi-Kazımın (ə) 

nəslindən olan Seyid Xürrəm ağa bir neçə əsr bundan əvvəl 

İraqdan köçərək Azərbaycanın indiki Yardımlı rayonunun Sırıq 

kəndində məskunlaşmışdır. Uca Yaradanın Mirməhəmməd ağaya 

verdiyi fövqəladə kəramətləri vardır. Mirməhəmməd ağa ilk 

ibtidai təhsilini Yuxarı Hasillidə (indiki Hacı İsmayıllı) fəaliyyət 

göstərən mədrəsədə aldıqdan sonra orta dini təhsilini Ərdəbildə 

başa vurmuş, daha sonra öz elmini Nəcəfül-əşrəf şəhərindəki 

Hövzeyi-Elmiyyədə dərs deyən və ictihad sahibi olan atası Hacı 

Mirhüseyn ağanın vasitəsilə artıraraq daha mütərəqqi elmlərə 

yiyələnmiş, dövrümüzün ən müdrik alimlərindən biri olmuşdur. 

Deyilənlərə görə, Mirməhəmməd ağa Nəcəful-əşrəf şəhərində də 

təhsil almışdır. Ağa təkcə ərəb-fars dillərini deyil, hətta ruscanı da 

mükəmməl bilirdi. Dini elmlərlə yanaşı, dünyəvi elmlərə də sahib 

idi. Ağanın evinə tez-tez elm adamları gələr, elmi və dini 

müzakirələr keçirilərdi. Ağa yalnız tanınmış dini alim deyildi, 

həm də böyük ziyalı idi.  Feyzulla Qasımov, Əli Fəhmi kimi 

görkəmli alimlər Mirməhəmməd ağanın müntəzəm qonaqlarından 

idilər. Ağa çox az və sakit danışar, hər zaman səliqəli geyinərdi. 

Ağa gülləri də çox sevərdi və “gülçülük təbiətin incəsənətidir”, - 

deyərdi. Mirməhəmməd ağanın həyat yoldaşı müctəhid Şeyx Əli 

Əsgərin qızı Kafiyə xanım idi. Ağanın dördü oğul, üçü qız 

olmaqla 7 övladı var. Azərbaycan Respublikasının Milli Məclisi-

nin üzvü Kazımov Mirkazım ağanın oğludur. Mirməhəmməd 

ağanın adını bu gün Hacı Mirhüseyn ağanın kiçik oğlu daşıyır. 

Mirməhəmməd ağa 24 aprel 1976-ci ildə Allahın rəhmətinə qo-

vuşdu. Hazırda Mirməhəmməd ağanın evi və məqbərəsi insanların 

ziyarətgahına çevrilib. 

Mirqiyas və Mirkamal Ağa qardaşları Ocağı 
Yardımlı rayonunun Perimbel kəndinin məşhir seyidləri 

Mirqiyas və Mirkamal ağa qardaşlarının soyundandırlar. IX-X 

əsrlərdə İrandan hicrət edərək Yardımlının Perimbel kəndində 

məskunlaşıblar. Hələ sovetlər dönəmində qəbirləri gizli saxlanılan 

hər iki seyidin məzarı ziyarətgahdır. Yardımlıda Mirəhəd ağa, 

Məhəmməd, Mirağabala, Xurşud ağa, Mirtəyyar ağa, Mirdilavər 

ağa (hazırda yaşayır, məşhur telejurnalist Mirşahin Ağayevin 

atası), Hacı Miraməd ağa, Kərbəlayi Mirdəhəz ağa, Mirəbiş, 

Miribadət, Seyid Alməmməd ağa, Mirzeynal ağa, Mirtacir ağa 

məşhur Seyid soyundandır. Onu da bildirmək istəyirəm ki, 

Mirəhəd ağa, Mirzeynal ağa və Mirtacir ağa bölgənin nüfuzlu, 

ziyalı din adamlarındandırlar. Bu gün bölgənin bütün inanclı 

insanları bu mübarək soyun daşıyıcılarına böyük ehtiram və 

hörmət göstərməkdədirlər. 

  

Seyid Yusif Ağa Ocağı  
Qarabağın tanınmış seyidlərindən olan Seyid Yusif ağa 

1926-cı ildə fevral ayının 3-də Bərdədə dünyaya gəlmişdir. 

Qarabağda sayılan, olduqca xeyirxah, çox humanist bir insan olan 

Seyid Yusif ağa əməlisaleh, mərd və alicənab bir seyid olmuşdur. 

Ağanın ibrətli kəlamları hər zaman insanlara işıq tutmuşdur. Bu 

gün də ağanın “Cəhli olan yerdə ruzi, bərəkət olmaz” ifadəsi 

insanların dillər əzbəridir. Xalqın sevimlisi olan Seyid Yusif ağa 

2005-ci il avqust ayının 26-da haqq dünyasına qovuşmuşdur. 

Ağanın vəsiyyəti ilə onun ocağının təmsilçisi, nəvəsi Bakı İslam 

Universitetinin məzunu Seyid Səbuhi Seyid Sabir oğludur. 25 

Aprel 2008-ci ildə Azərbaycan Respublikasının Prezidentinin 

sərəncamı ilə ağanın yaşadığı və dəfn olunduğu “Canavarlı” kəndi 

“Seyid Yusifli” kəndi adı ilə əvəz edilmişdir. 

Kərbəlayi Mir Əziz Ağa Ocağı  

Yardımlı rayonunun Televar kəndinin sakini olmuş 

Kərbəlayi Mir Əziz Mir Fəttah oğlu bütün cənub bölgəsində 

sayılıb-seçilən və sevilən, Əhli-beytin ən layiqli təmsilçilərindən 

biri olmuşdur. Rəsmi sənədlərədə onun doğum tarixi 1877-ci il 

göstərilmişdi. Ancaq ağa özü bu tarixin doğru olmadığını deyər-

miş. Kərbəlayi Mir Əziz ağa zamanının ədalətli, dürüst, halal, 

örnək bir adamı idi. Ağa 1980-ci il  mart ayının 5-də haqq dün-

yasına qovuşub. Heç vaxt şura (sovet) çörəyi yemədi. Oğlu Mir 

Şəkur da atası Mir Fəttahın taleyini yaşadı. 1961-ci ilin avqust 

ayında haqsızlığa qarşı mübarizədə öldürülərək şəhid edildi. 

Məhkəmə zamanı dindirilən Kərbəlayi Mir Əzizin 

danışığı, ifadəsi hər kəsi hakim başda olmaqla, heyrətləndirmişdi. 

 Hakimin: - “Bunlardan hansı sənin oğlunu öldürüb?”, - 

sualına -  Kərbəlayi Mir Əziz belə cavab vermişdi: “Hörmətli 

məhkəmə, mənim oğlum əlimdən gedib, deyirsən, imanım da 

əlimdən getsin? Mən deyə bilmərəm oğlumu kim öldürüb, ancaq 

bir Allah  bilir, bir də, onu öldürənin özü...” Bu müdhiş hadisə–

dən sonra ailə üzvlərinə belə dedi: - Onlar bizim düşmənimizdir, 

mənim oğlumu, sizin qardaşınızı, atanızı, əminizi, dayınızı 

öldürüblər. Ağırdır, amma “Salam” versələr, cavabını mütləq 

verəcəksiniz, özünüz “Salam” verməyə bilərsiniz. 

Sonralar məhkəmə tarixində, istintaq nümunələri içəri-

sində adı çəkilməsə də, bu tarixi fakt, bu cavab - Azərbaycan 

nümunəsi kimi xatırlanır, auditoriyalarda səsləndirilirdi. 

Dilindən ZİKR əskik olmazdı... SƏBR  simvoluna çevril-

mişdi... Bütün itkiləri muqabilində yalnız: “Ya Hüseyn!”,  - de-

yərdi... Fikri də, əməli də “ŞÜKR” idi...  HAQQ  yoluna gələn-

lərə, ibadətə qoşulanlara öz təsərrüfatından damazlıq verərdi. Yeni 

ailə quranlara xüsusi qayğısı, xeyir-duası, damazlıq mal-qara 

hədiyyəsi, ibadət tövsiyyəsi var idi. Həmyaşıdları, müasirləri 

Kərbəlayi Mir Əziz ağa haqda deyərdilər: Ondan ədalətli kimsəni 

görmədik. Gedək Kərbəlayi Mir Əziz Ağanın yanına, qoy o, 

hökm versin.  

 

Seyid Məhəmməd Ağa ocağı  

Seyid Məmməd ağa Quba rayonunda yaşamışdır.  Yuksək 

əxlaqi dəyələrə sahib olan Seyid Məmməd ağa  1979-cu ildə vəfat 

etmişdir. Ağanın digər qardaşı Xaçmazda yaşayaraq orada dəfn 

olunan mərhum Hacı Seyid Hüseyn ağadır. Hər iki seyid soyuna, 

elinə və obasına bağlı iman adamı kimi örnək və şərəfli ömür 

sürmüşlər. Bölgənin sevimlisinə çevrilən ağaların Quba və 

Xaçmaz şəhərlərində türbələri vardır. Seyid Məmməd  ağanın üç 

oğlu, iki qızı var. Ağanın övladları Mirbaba, Ağazaman, Mir-

ələsgər, Fatimə, Səkinə   hazırda Quba rayonunda yasayırlar. 

Onu  da bildirmək istəyirəm ki, ağanın oğlu Mirələsgər Məm-

mədov Quba rayonu Hacıbaba Cəfər məscidinin axundudur. Mir-

ələsgər ağa Qubanın dini mühitində sayılıb-seçilən və qəbul 

olunan mənəviyyat adamlarındandır. 

 

Mir Etimad Ağa Ocağı  

Mir Etimad ağa  məşhur Mir Əjdər ağa nəslindəndir. Mir 

Etimad ağa 1925-ci ildə Cəlilabad rayonunun Göytəpə qəsəbə-

sində doğulub. Ağa 1990-cı ildə rəhmətə gedib. Mir Etimad ağa 

olduqca savadlı və kəramətli Əhli-beyt mənsubu kimi insanların 

sevimlisinə çevrilmişdir. Onun iki oğlu, dörd  qızı olmuşdur. 

Ağanın oğlanları Mir İsaq ağa və Mir Tofiq ağa bu gün atalarının 

şərəfli yolunu ləyaqətlə davam etdirməkdədirlər. 

* * * 

Əsrlərdir ki, Azərbaycanımızın dini kimliyi milli mənəviy-

yatımızın bir parçasına çevrilmişdir. Ölkəmizdə milli və mənəvi 

dəyərlərin dövlətçilik ənənələrinin qorunması və möhkəmlənməsi 

yolunda gerçək din adamlarının misilsiz xidmətləri olmuşdur. 

Xalqmızın and yerinə çevrilən müqəddəs seyid ocaqlarının Azər-

baycan dövlətçiliyinin möhkəmlənməsində göstərdiyi xidmətləri 

isə ayrıca bir mövzudur. Belə ki, millətimizin milli vətənpərvərlik 

ruhuna köklənməsində, milli-mənəvi irsimizin cəmiyyətə doğru-

dürüst aşılanmasında məzhəblərarası münasibətlərin qorunma-

sında Azərbaycan Seyidlərinin fədakarlıq və şücaəti Azərbaycan 

dövləti tərəfindən təqdir olunaraq alqışlanmaqdadır. 

“Azərbaycan o müsəlman ölkələrdəndir ki, burada 

seyidləri xalq tanımış, onlara böyük hörmət və ehtiram 

bəsləyərək, onların məsləhət bildiyi yoldan 

sarpmamışdır. ... Yüzlərlə seyidlərin olduğu ölkədə 

insanlar onları sevmiş və kəramətlərinə şahid 

olmuşlar. Sovet hakimiyyətinin dinsiz elan etdiyi 

cəmiyyətdə seyidlər təqiblərə məruz qalmış, lakin heç 

zaman dinə sədaqətlərindən geri çəkilməmişlər. 

Həbslərə atılan, sürgün həyatı yaşayan, güllələnən bu 

Allah dostlarının yaşadığı ömür insanlara bir qürur 

yeri olmuşdur. Bu gün insanların sevə-sevə həmin 

seyidləri yad etmələri, onların kəramətləri haqqında 

şövqlə danışmaları məhz müqəddəs seyidlərə olan 

sevginin gerçək təcəssümüdür”. 

AZƏRBAYCANDA  

İRFAN MÜTƏFƏKKİRLƏRİ 
 

Elmin ƏLİYEV,  

ilahiyyatçı, Ankara  

Universitetinin doktorantı  

 

Klassik sivilizasiyaların daşıyıcıları olan xalqların və 

torpaqların XIX əsrdən etibarən kəskinləşən süni sərhədlərlə 

parçalara ayrıldığı müasir dünyamızda intellektual və mədəni 

irsimizin izlərini axtarmaq və düşüncələrimizi bu irs ilə 

bəsləmək gələcək müqəddəratımızı təyin etməmiz baxımından 

son dərəcə mühümdür. İslam düşüncə tarixinə nəzər salsaq istər 

sünni, istərsə də şiə məzhəbinə mənsub olan müsəlmanlar 

arasında dini-hüquqi (fiqhi) dünyagörüşünün müxtəlif dövrlərdə 

ön plana keçdiyini görə bilərik. Hətta müdafiə istiqamətində 

qurulan xüsusi “mədrəsələr” vasitəsilə sözügedən din anlayışı 

digər bütün düşüncələrə qarşı cəbhə açmış, bəzi mütəfəkkirlər 

fərqli, ancaq daha dərin düşüncələrinə görə cəzalandırılmışdır. 

Əlbəttə bu kimi hallarda sadəcə fikirlərin fərqliliyinin deyil, 

dövrün siyasi təmayüllərinin də kifayət qədər təsiri olmuşdur. 

Bütün bunlara baxmayaraq, İslam dininin ortaya çıxıb yayılma-

sından etibarən hüquqi (fiqhi) din anlayışı ilə paralel inkişaf edən 

başqa bir anlayış da mövcud olmuşdur ki, bu da irfani, təsəvvüfi, 

hikəmi düşüncə şəklində adlandırılmışdır. Burada sözügedən 

məfhumların geniş etimoloji təhlilini aparmaq, fərqli düşüncə 

cərəyanlarının ortaya çıxmasındakı tarixi arxa planı və fikri 

zəmini təhlil etmək niyyətimiz yoxdur. Məqsədimiz bir neçə 

səhifə çərçivəsində Azərbaycandakı irfan ənənəsinin izlərinə qısa 

nəzər salmaq və bu ənənəni müxtəlif təzahür formaları ilə 

yaşadaraq davam etdirən mütəfəkkirlərin, düşüncə insanlarının 

həyatları, habelə ümumi fikirləri haqqında məlumat verməkdir.  

Hər şeydən əvvəl onu qeyd edək ki, İslam mahiyyəti 

etibarilə dini mətnlərlə çərçivəyə salınmış elmə böyük dəyər 

verən bir inanc sistemi olmaqla yanaşı, irfanın ucalığını və bu 

mənada intellektual (hikəmi-əqli) mühakimənin üstünlüyünü hər 

zaman diqqət mərkəzində saxlayan universal bir dindir. İslam 

mədəniyyətinin bütün təzahür formalarında irfani düşüncənin 

təsirini görməmizin əsas səbəbi də əslində budur. Belə ki, irfani 

və ya təsəvvüfi ənənə ilə bir çox halda qarşı-qarşıya gələn fiqhi 

din anlayışı belə, bu ənənədən öz nəsibini almış, şiddətlə 

mübarizə apardığı bu ümumbəşəri metafizik təfəkkür tərzindən 

bu və ya digər ölçüdə təsirlənmişdir. Bu baxımdan, Eynəlqüzat 

Miyanəçinin söz-məna əlaqəsinə dair fikirlərinin bir nümunəsi 

olaraq “irfan” termini bu gün ona yüklənən dayaz mənasından 

sıyrılaraq daha dərin bir məna daşımış, insanla əlaqəli olan bütün 

fiziki və metafizik sferanı, incəsənət, təsəvvüf, elm, hikmət, 

fəlsəfə, kəlam, fiqh, əxlaq, siyasət məfhumlarını tamamilə əhatə 

etmişdir.
1
  

Mövzu ilə əlaqəli bir neçə mütəfəkkirin həyatından 

misallar vermədən əvvəl kiçik bir haşiyə çıxmamız irfan ənə-

nəsinin hüdudlarını müəyyən etməmiz baxımından yerinə düşə-

cəkdir. Əvvəla bu bir həqiqətdir ki, istər Azərbaycanda, istərsə 

də ölkəmizin hüdudlarından kənarda yaşayan bəzi şərqşünaslar 

tərəfindən Azərbaycanın dünya mədəniyyəti xəzinəsinə töhfə 

vermədiyinə dair müxtəlif fikirlər səsləndirilir. Halbuki daha çox 

                                                 
1 Toshihiko İzutsu. “Aynulkudat Hemedaninin düşüncesinde tasavvuf ve dilin çok 

anlamlılığı (teşabüh) sorunu”. Tasavvuf: ilmi ve akademik araştırma dergisi (trc. 
Burhanettin Tatar.) Ankara, 2001, səh.341. 



Azərbaycan və Əhli-beyt irsi 

 

 130 

fars milliyyətçiliyi ilə səciyyələndirilən məşhur İslam düşüncəsi 

professoru Seyid Hüseyn Nəsr belə, orta əsr İslam mədəniyyəti 

içərisində özünəməxsus xüsusiyyətləri ilə seçilən “Azərbaycan 

məktəbi”nin varlığından bəhs etmiş, 2009-cu ildə Bakıda təşkil 

olunan Beynəlxalq İbn Ərəbi simpoziumunda bu mövzuya 

toxunaraq öz fikrini belə nəticələndirmişdir: 

“Azərbaycan məktəbi çox önəmli üç ünsürün bir arada 

olduğu bir məktəbdir: birincisi, rasional fəlsəfə (rasionalist 

deyil); ikincisi, təsəvvüf; üçüncüsü, ən üst dərəcə, yəni irfan olan 

elm. Bu üçü Azərbaycan və Şiraz məktəbləri olmadan mümkün 

olmayan İsfahan məktəbində də mövcuddur”.
2
  

Yuxarıda da qeyd olunduğu kimi, irfan ənənəsi əslində 

sadəcə təsəvvüfü və ya başqa bir metafizik-mistik təfəkkür 

tərzini, elm sahəsini təmsil etmir, əksinə bütün bu sahələrin 

özünəməxsus şəkildə təzahürünə imkan yaradır. Başqa bir ifadə 

ilə hələ ilk hicri əsrlərdən etibarən Azərbaycanda yaşayıb-yarat-

mış və ya bu bölgənin mənəvi-əxlaqi baxımdan zənginləşməsinə 

xidmət etmiş Əbdürrəhman ibn Cəfər Bərdəi (VIII-IX əsr), Nafi 

ibn Əli əl-Azərbaycani (X əsr), Məhəmməd ibn Musa əl-

Mərəndi əl-Azərbaycani (X əsr), Əhməd ibn Həsən Bərdəi (XI 

əsr), Saleh ibn Əhməd əl-Azəri (XI-XII əsr), Əbu Cəfər 

Məhəmməd ibn Həsən əl-Beyləqani (XII-XIII əsr), Həkim ibn 

İbrahim əl-Xınalıqi Dərbəndi (XII əsr), Xudadad ibn Asim 

Naxçıvani (XI əsr) kimi hədis alimlərini və ravilərini; Qazi 

Beyzavi (XIII əsr), Yusif ibn Hüsaməddin Gəncəvi (XVI əsr), 

Məhəmməd ibn Yəhya Gəncəvi (XII əsr) kimi müfəssir və 

fəqihləri; İmadəddin Nəsimi (XV əsr), Nizami Gəncəvi (XI-XII 

                                                 
2 .Seyid Hüseyn Nəsr. “Azərbaycan məktəbi və onun İslam fəlsəfəsi ənənəsi ilə 

əlaqəsi”. Şərq və Qərb: Ortaq mənəvi dəyərlər, elmi-mədəni əlaqələr. Bakı, 2010, 
səh.133.. 

əsr), Məhəmməd Füzuli (XVI əsr) kimi klassik ədəbiyyat 

ustadlarını; Osmanlı elm həyatında fəlsəfə və kəlam mövzularına 

dair olduqca dərin iz buraxmış Məhəmməd ibn Əli əl-Qarabağini 

(XVI əsr), Anadoluda riyaziyyat, astronomiya və coğrafiya 

elminin qurucularından sayılan Fəthullah Şirvanini (XV əsr), 

münazirə elminə aid əsərilə tanınan Kəmaləddin Şirvanini (XIV 

əsr), məntiq elmində və tibbdə məşhurlaşmış Əfzələddin 

Xunəcini (XIII əsr), tanınmış kəlam və fiqh alimi Müqəddəs 

Ərdəbilini (XVI əsr), bir sıra memarlıq incilərinin banisi olan 

Əcəmi Naxçıvani (XII əsr), klassik musiqi nəzəriyyəsinin for-

malaşdırılmasında əvəzsiz xidmətləri olan Əbdülqadir Mara-

ğayini (XV əsr), Şərqin mahir musiqişünası və xəttatı Səfiəddin 

Urməvini (XIII əsr) sözügedən irfan ənənəsinin içərisində tədqiq 

etmək mümkündür.  

Bu qədər geniş əhatə dairəsinə malik olan irfani 

düşüncədə fəlsəfə və təsəvvüfün özünəməxsus ağırlığı vardır. Bu 

baxımdan irfani düşüncənin fəlsəfi təzahürlərinə misal olaraq İbn 

Sinanın ən yaxın tələbələrindən olan və İslam dünyasında 

“məşşai” fəlsəfənin yayılmasında yaxından iştirak edən Bəh-

mənyar ibn Mərzuban əl-Azərbaycani (XI əsr), eləcə də astro-

nomiya, riyaziyyat, kəlam və fəlsəfə sahəsindəki fikirləri ilə 

bütün dünyada tanınan Xacə Nəsirəddin Tusi (XIII əsr) kimi 

filosofların yaradıcılığını ilk növbədə qeyd edə bilərik.  

Eyni şəkildə bu ənənənin ən layiqli təmsilçisi olan 

Eynəlqüzat Miyanəçiyə istinad etməmək qeyri-mümkündür. 

İslam düşüncə tarixinin ən mühüm şəxsiyyətlərindən olan və 

orijinal intellektual fikirləri, mistik həyatı ilə yanaşı, siyasi 

intriqaların qurbanı olaraq haqsız və amansız edam edilməsi ilə 

də yadda qalan Eynəlqüzat Miyanəçi 1098-ci ildə Həmədanda 

anadan olmuş, 1131-ci ildə Hələbdə edam edilmişdir. “Zübdətül-

həqaiq”, “Məktubat”, “Təmhidat” kimi əsərlərin müəllifi olan 

Həmədani aid olduğu bölgəyə görə Miyanəçi nisbəsi ilə də 

xatırlanır. Tanınmış bir ailədə doğulub-böyüyən Miyanəçi mü-

kəmməl təhsil almış, gənc yaşlarında astronomiya, riyaziyyat, 

kəlam, fəlsəfə və ədəbiyyat sahəsində kifayət qədər dərin biliyə 

yiyələnmişdir. İcra etdiyi baş qazı vəzifəsində qazandığı 

hörmətin əlaməti olaraq ona “eynəl-qüzat” (qazilərin gözü) və 

“əbül-məali” (fəzilətlər atası) ləqəbləri verilmişdir. Metafizik 

dünyagörüşünün formalaşmasında Ömər Xəyyam və Əhməd 

Qəzzali kimi mütəfəkkirlərin düşüncələrinin böyük təsiri olan 

Miyanəçi dövrün alimləri ilə möhkəm əlaqələr yaradaraq 

mübahisə və müzakirələr aparmış, varlıq fəlsəfəsi, Allah-kainat 

əlaqəsi, söz-məna münasibəti, nəfs və idrak nəzəriyyəsi kimi  

mövzularda ortaya qoyduğu özünəməxsus fikirləri ilə digər 

alimlərdən hər zaman seçilmişdir. Bütün bu mövzulara dair 

həqiqət axtarışında sürükləndiyi psixoloji böhran eyni zamanda 

onun mənəvi yüksəlişini təmin etmiş, ancaq ifadə etdiyi bəzi 

fikirlər səbəbilə çox gənc yaşında edam edilmişdir. Buna 

baxmayaraq, fikirləri özündən sonra da yaşamış və İslam 

düşüncə tarixinə öz imzasını atmış bir çox mütəfəkkir üçün 

ilham qaynağı olmuşdur. Məsələn o, İbn Ərəbi tərəfindən 

sistemləşdirilən “vəhdətül-vücud” düşüncəsinin ən böyük ilham 

qaynağı olmuş, bu düşüncəni İbn Ərəbidən daha əvvəl ümumi 

prinsipləri ilə izah etmişdir.
3
 

İslam irfan ənənəsində Miyanəci qədər mühüm bir yer 

tutan və sahib olduğu fikirlərinə görə demək olar ki, onunla eyni 

                                                 
3  Hamid Debaşi. “Ayn el-Kudat Hemedani ve zamanın entelektüel iklimi”, İslam 

felsefesi tarihi. İstanbul, 2007, səh. 2, 19-82. 

taleyi paylaşan digər bir mütəfəkkir Şəhabəddin Sührəverdidir. 

Tam adı Yəhya ibn Həbəş ibn Əmirək əs-Sührəverdi olan 

mütəfəkkir 1155-ci ildə Zəncan yaxınlığındakı Sührəverddə 

doğulmuş, Məcduddin Cili və Zahiruddin Əhməd Farisi kimi 

dövrün məşhur alimlərindən dərs alaraq təhsilini tamamlamışdır. 

Mənəvi həyatındakı dərinliyinə görə “əbul-fütuh”, dini və fəlsəfi 

mövzulardakı bilik və savadına görə “şəhab ulduzu”, haqsız yerə 

edam edildiyinə görə də “məqtul” və ya “şəhid” ləqəbləri ilə 

xatırlanan Sührəverdi həyatının ilk dövrlərində İslam peripatetiz-

minin (məşşailik) təsiri altında bəzi əsərlər yazmışdır. Bu 

baxımdan o, İbn Sina, Fərabi və İbn Rüşd kimi peripatetik fəlsə-

fənin tanınmış nümayəndələrindən hesab edilə bilər. Ancaq daha 

sonra öz dili ilə desək, “rəbbinin açıq-aşkar dəlilini” görmüş və 

peripatetik fəlsəfəyə alternativ olan yeni bir mistik-fəlsəfi 

cərəyan qurmuşdur. Nur fəlsəfəsi mərkəzli bu yeni cərəyan İslam 

dünyasında qısa vaxt ərzində sürətlə yayılmış və “İşraqilik” 

şəklində adlandırılmışdır. Qısa ömrü ərzində “Təlvihat”, “Hik-

mətül-işraq”, “əl-Əlvahul-imadiyyə”, “Həya–kilun-nur”, “Pər-

təvnamə” kimi sanballı əsərlər qələmə alan Sührəverdi elmi 

mübahisələrdə rəqiblərini sərt bir üslubla tənqid etməsi,  batini 

fikirləri xalq arasında açıq şəkildə yayması, həm dini elmlər, 

həm də fəlsəfə və təsəvvüf sahəsində dərin biliyə sahib olmasına 

görə xüsusilə fiqh alimləri arasında çox sayda düşmən qazan-

mışdır. Nəticədə fəqihlər dindən çıxdığına dair  fitva vermiş və 

onlar tərəfindən göndərilən məktuba əsasən, Səlahəddin Əyyu-

binin əmri ilə edam edilmişdir.
4
  

Azərbaycandakı irfani düşüncənin təsəvvüfdəki təzahü-

rünün ən mühüm təmsilçilərindən biri heç şübhəsiz Seyid Yəhya 

                                                 
4 Mehdi Amin Razavi. Suhrawardi and the school of illumination. Curson Press 1997, səh.1-25. 

Bakuvidir. Seyid Cəmaləddin Yəhya ibn Seyid Bəhaəddin əş-

Şamaxi əş-Şirvani əl-Bakuvi XIV əsrin sonlarında Şirvanşahlar 

dövlətinin paytaxtı Şamaxı şəhərində anadan olmuş, 1463/64-cü 

ildə isə 40 ildən çox yaşadığı Bakıda vəfat etmişdir. Şirvanşahlar 

dövlətində nəqibül-əşraf vəzifəsini icra edən atası şeyx Bə-

haəddin altıncı imam Musa Kazımın (ə) soyundandır. Seyid 

Yəhya mükəmməl təhsil almış, Şeyx Şəmsəddin Əxsıkəti, 

Mövlanə Hafizəddin əl-Gərdəri, Mövlanə Tacəddin və Mövlanə 

Qütbəddin əs-Sərabidən hədis, fiqh, əqaid, ədəbiyyat, məntiq, 

fəlsəfə və hesab kimi klassik elmləri öyrənmişdir. Ərəb, fars və 

Azərbaycan dillərində yazdığı əsərlər hər üç dili yüksək 

səviyyədə bildiyini göstərir. “Şəfaül-əsrar”, “Virdi-Səttar” kimi 

irfani məzmunu, elmi-ədəbi üslubu baxımından zəngin əsərlər 

yazan Seyid Yəhya təsəvvüf yoluna girişindən vəfatına qədər 

zöhd və ibadət içərisində bir ömür sürmüş, yaşadığı həyat, 

yetişdirdiyi müridləri və müdafiə etdiyi ülvi düşüncələri ilə 

Xəlvətilik təriqətinin yenidən dirçəlməsinə xidmət etmiş, daha 

doğrusu təriqətin prinsiplərini və fəlsəfəsini ilk dəfə müəyyən 

etmiş və buna görə də “Piri-sani” adını almışdır. Məhz onun 

xidmətləri sayəsində Xəlvətiliyin düşüncə sistemi və üsulları 

dəyişmədən müasir dövrə qədər gəlib çatmışdır. Belə ki, bu gün 

Mərakeşdən İndoneziyaya qədər geniş bir ərazidə Xəlvətilik 

təliminin izlərini görmək mümkündür.
5
 

Azərbaycan irfan məktəbinin elmi və mistik düşüncəni 

özündə birləşdirdiyini yuxarıda qeyd etmişdik. Buna sübut 

olaraq bir çox elm adamının əsərlərinə müraciət etməmiz 

mümkündür. Ancaq biz sadəcə bir tibb aliminin həyatını xülasə 

etməklə kifayətlənməyi daha məqsədəuyğun hesab etdik. 

                                                 
5 Mehmet Rıhtım. Seyid Yəhya Bakuvi. Bakı, 2013, səh.25-53 

Haqqında bəhs etdiyimiz şəxs Mövlanə Cəlaləddin Ruminin ən 

yaxın müridlərindən sayılan Əkmələddin Müəyyəd ən-

Naxçıvanidir (ö.130?). Klassik qaynaqlarda həyat və yaradı-

cılığı haqqında geniş məlumat yoxdur. Ancaq buna baxmayaraq 

Səlcuqilər dövrünə aid bəzi əsərlərə və münşəat məcmualarına 

istinadən Konya Səlcuqlu sarayında və I Əlaəddin Keyqubad 

darüşşəfasında həkimbaşı, habelə müdərris olduğu qeyd edilə 

bilər. Həkimlik fəaliyyətinə görə “təbib” və “bəy həkim” 

adlarıyla anılan Naxçıvanini Sultan Vələd 41 beytlik qəsidə ilə 

mədh etmiş, Əhməd Əflakinin “Mənaqibül-arifin” əsərində 

onunla Mövlanə arasındakı yaxın münasibətə dair yeddi mən-

qibədən bəhs olunmuşdur. Bu mənqibələrdə “öz dövrünün 

Hipokratı”, “dünyanın həkimi”, “Anadolu həkimlərinin ən 

ucası” kimi ifadələrlə xatırlanan təbibə Mövlanə o qədər böyük 

dəyər vermişdir ki, Qiyamət günü bütün dünyadakı həkimlərin 

onun üzünün suyu hörmətinə bağışlanacağını dilə gətirmişdir. 

O, ölüm anında da yanından ayrılmadığı mürşidi Mövlanənin 

fikirlərindən bəhrələnən, ancaq nəzəri və praktiki biliyi ilə öz 

mürşidinə belə təsir edə bilən həqiqi irfan nümayəndəsi 

olmuşdur.
6
  

Nəticə etibarilə bir daha qeyd etmək istəyirik ki, İslam 

düşüncə sisteminin mərkəzində dayanan, incəsənətdən fəlsəfəyə, 

tibbdən astronomiyaya, ədəbiyyatdan təsəvvüfə qədər bütün 

yaradıcılıq sahələrini bu və ya digər ölçüdə özündə cəmləşdirən 

irfani düşüncənin Azərbaycanda dərin izləri vardır. Belə ki, bu 

ənənənin iki əsas təzahür forması olaraq qəbul edilə bilən fəlsəfə 

və təsəvvüf sahəsində Azərbaycan kifayət qədər məşhur nüma-

                                                 
6 Sipehsalar. Mevlana ve etrafındakiler (trc. Tahsin Yazıçı). İstanbul, 1977, səh. 85-86; 

Cevat İzgi.“Ekmeleddin en-Nahcuvani”. DİA, İstanbul, 1994 c.10, səh.548-549. 

yəndələr yetişdirmiş, bunların fikirləri İslam düşüncə tarixində 

yeni cərəyanların ortaya çıxmasına və beləliklə, zənginləşməsinə 

xidmət etmişdir. Məsələn Sührəverdi tərəfindən qurulan İşraqilik 

cərəyanı İbn Rüşddən sonra bir növ ətalət vəziyyətinə düşən 

məşşai fəlsəfənin əksinə, daha canlı şəkildə davam etmişdir. 

Digər bir ifadə ilə desək, İşraqilik XVI əsrdə Molla Sədra kimi 

böyük bir filosofun yetişməsində və İslam fəlsəfəsinin günümüzə 

qədər gəlib çatmasında əvəzsiz rol oynamışdır. Digər tərəfdən bu 

düşüncə Səfəvilər dövlətinin yaranmasında və inkişafında da 

müəyyən qədər təsirə malik olmuşdur. Bir başqa misal isə 

yuxarıda qeyd edilən Xəlvətilik haqqındadır ki, bu təriqətin də 

bütün dünyaya yayılması Azərbaycanda yaşayıb-yaratmış bir 

mütəfəkkirin adı ilə bağlıdır. Qısacası, irfani düşüncə 

Azərbaycanda “kitabi” din ilə praktiki həyat arasında bir körpü 

rolu oynamış, mövcud mədəniyyətdən bəslənməklə birlikdə yeni 

mədəniyyət nümunələrinin ortaya çıxması üçün əlverişli zəmin 

hazırlamışdır.  

  



Məqalələr toplusu 

 

 137 

 

 

 

 

 

 

 

 

İslam düşüncə sisteminin mərkəzində dayanan, 

incəsənətdən fəlsəfəyə, tibbdən astronomiyaya, 

ədəbiyyatdan təsəvvüfə qədər bütün yaradıcılıq sahələrini 

bu və ya digər ölçüdə özündə cəmləşdirən irfani 

düşüncənin Azərbaycanda dərin izləri vardır. Belə ki, bu 

ənənənin iki əsas təzahür forması olaraq qəbul edilə bilən 

fəlsəfə və təsəvvüf sahəsində Azərbaycan kifayət qədər 

məşhur nümayəndələr yetişdirmiş, bunların fikirləri İslam 

düşüncə tarixində yeni cərəyanların ortaya çıxmasına və 

beləliklə, zənginləşməsinə xidmət etmişdir. 

QUBADAN DƏRBƏNDƏ:  

ƏHLİ-BEYT İRSİNİN İZLƏRİ 
 

Hacı Elnur Əfəndiyev,  

Quba şəhər Hacı Baba Cəfər  

məscidinin imamı  

 

İMAN ağlın nuru, nəfsin cilası, qəlbin həyatıdır. İma-

nın kamil olması üçün isə ƏHLİ-BEYTƏ məhəbbət möminin 

karıdır. Çünki Allah dostları olan övliyalar Əhli-beyti özlə-

rinə örnək seçərək o ali məqamları fəth etmişlər. Azər-

baycanı başdan başa gəzsək “Əli çapan dağı”, “Əli ayağı”, 

“Düldülün ayaq izi”,“Əli süfrəsi” kimi bir çox yer adlarını, 

Əhli-beytin nümayəndələrinin adları ilə adlandırılan adam 

adlarını görərik. Analarımız süfrə quranda “Mənim əlim 

olmasın Aişə, Fatimə anamızın əli olsun” kimi xeyir-duaları 

bu sevginin bariz nümunəsidir. Şifahi və yazılı xalq 

ədəbiyyatımızda Əhli-beytə mədhiyyələr deyildiyini görərik. 

Bu isə ta qədimdən, İslamın ilk illərindən xalqımızın Həzrət 

Peyğəmbərimizin (s.a) özü, əshabı və ƏHLI-BEYTinə 

məhəbbət bağları ilə bağlı olmasındandır.  

Tarix boyunca xalqımız Peyğəmbər səhabəsinin eşqi 

ilə yaşamış, Peyğəmbər (s.a) xanədanına olan məhəbbətlə 

iman vəcdinə gəlmişlər. Qəlbdə məhəbbət hissləri ilə yaşa-

maq İlahi bir lütf, imanın səhhət dərəcəsini ölçən bir me-

yardır. O məhəbbət hissləri qəlblərə hakim olduğu kimi, 

sanki daşlara da öz əksini salmışdır. Buna misal olaraq Şir-

vanşahlar saray kompleksində daşların üzərinə xüsusi 

xəttatlıqla əks olunmuş İmam Əlinin (ə) adının yazılmasını 

göstərə bilərik. O dövrün mənəvi eşq məktəbi sayılan Xəlvət-

ilikdə ələmlərin üstü Pənc ali-əbanın isimləri ilə bəzədilir və 

onlarla təvəssül edilirdi. 

Bunu da qeyd etmək yerində olardı ki, əhli-sünnə 

nəzərinə görə Əhli–beyt dedikdə yalnız Əbanın altına alınmış 

o müqəddəs beşlik yox, onlarla yanaşı Həzrət Peyğəmbərin 

(s.a) xanımları və digər övladları da daxildir. Raşidi xəlifə-

ləri də müxtəlif yönlərdən bu Əhli-beytə qohumluq bağları 

ilə bağlıdırlar. Həzrət Əbubəkr (r.a.), Həzrət Ömərin (r.a.) 

qızlarının Həzrət Rəsulullahın (s.a) xanımları olması, Həzrət 

Rasulullahın (s.a) qızlarının Həzrət Osmanın (r.a.) xanımları 

olması, Həzrət Əlinin (ə) qızının Həzrət Ömərin (r.a.) xanımı 

olması, hətta bu mübarəklərin sonrakı nəsillərinin də qar-

şılıqlı ailə bağları ilə sıx bağlanması buna sübutdur. Məsələn, 

İmam Cəfər Sadiqin (ə) anasının Həzrət Əbubəkrin (r.a.) 

nəticəsi olması kimi və s.  

Səhabələr Həzrət Rəsulullahın (s.a) şəriətini dünyanın 

hər yerinə yaydıqları kimi, peyğəmbərliyin vilayət nurunu 

Əhli-beyt nümayəndələri öz qəlblərində tərki-vətən olaraq 

hər yerə, o cümlədən də Azərbaycana gətirmişlər. İmam 

Rzanın (ə) üç bacısının Bakıya gəlməsi sevgili Peyğəm-

bərimizin (s.a) mənəvi havasını bu məmləkətdə əsdirməsi, bu 

torpaqlarda mədfun olması, xalqımızın bu günə qədər inam 

yerinə çevrilməsi, ruhaniyyətlərinin bu Cənnət vətənin 

üstündə olması Allahın bir lütfüdür. Həzrət Peyğəmbərin 

(s.a) İmam Hüseyni (ə) dizinə oturdaraq onu öpməsi bir 

valideyin şəfqətindən daha çox onun sülbü–pakından gələcək 

övladlarının, seyidlərin dünyanın hər yerinə yayılaraq 

Cəddlərinin dinini müdafiə və mühafizə edəcəklərini mənən 

gördüyündəndir. Necə ki, elə də oldu. Bu mübarək nəslin 

nümayəndəsi olan Xəlvəti təriqətinin piri Seyid Yəhya 

Şirvani Şirvanşahlar dövlətinin mənəvi atası sayılmaqdadır. 

Onun tələbələri yüz illərlə bu dövlətin yaşamasında rol 

oynadıqları kimi Krımda, Afrikada, İranda, Osmanlıda bu 

istiqamətdə fəaliyyət göstərmişlər. Bu gün də bu məktəbin 

mürşidləri uzaq Tunusdə, Balkanlarda, hətta Avropanın bəzi 

dövlətlərində irşad fəaliyyətlərini davam etməkdədirlər. 

Əlimizdə olan məlumatlarda qeyd olunur ki, xəl-

vətilərin zikr ayinlərində Əhli-beytdən mədəd istənilir və 

onlara mədhiyyələr oxunur. Azərbaycanda yaşamış, yaratmış 

xəlvəti şairi Əskəri yazdığı qəzəllərdə Əhli-beyti tərif edir, 

xüsusən İmam Əlinin (ə) çox alimlərin bilmədiyi və ya 

anlamadığı tərəflərini misralarla verməyə çalışır: 

 

Canımın Cananı sənsən Ya Əliyyəl Mürtəza! 

Könlümün sultanı sənsən Ya Əliyyəl Mürtəza! 

Varlığım, ömrüm, həyatım, səhhətimsən bi güman, 

Cismimin həm canı sənsən, ya Əliyyəl Mürtəza! 

On səkkiz min aləmin sirrində seyan eyləyən, 

Ruhi Ruhanidə sənsən Ya Əliyyəl Mürtəza! 

Vəchinə qıldım nəzər çün xəstədir buldi şifa 

Dərdimin dərmanı sənsən, ya Əliyyəl Mürtəza! 

Görünür mirəti- hüsnündə cəmali Ləmyəzəl, 

Surəti-Rəhmani sənsən, ya Əliyyəl Mürtəza! 

Mənbə-i elmi-lədunni, məhzəni əsrar-i Həqq, 

Elmu- irfan kanı sənsən, ya Əliyyəl Mürtəza! 

Zahiru batində, rahi vəhdəti zatiyyəyə, 

Aşiqin bürhanı sənsən, ya Əliyyəl Mürtəza! 

Kafiru münkər, münafiqdir səni inkar edər, 

Möminin imanı sənsən ya Əliyyul Mürtəza!  

Həmd lillah Əsgəri olmaz cəmalından cüda  

Qəlbimin mehmanı sənsən, ya Əliyyəl Murtəza! 

 

Seyid Yəhya Şirvaninin xəlifəsi olan Şeyx molla Yusif 

Müşküri də Əhli-beyt sevgisini Azərbaycanın şimal bölgə-

sində lazımınca davam etdirmişdir. O özü də bu mübarək 

nəslin nümayəndəsi yəni, seyiddir. Böyük xoşbəxtçilikdir ki, 

Şeyx molla Yusif Müşkürinin nəsli və şəcərəsi günümüzə 

qədər gəlib çatmışdır. Oradan məlum olur ki, o yeddinci 

İmam Həzrət Museyi-Kazımın (ə) nəslindəndır. Şəcərədə 

Əhli-beyt üçün yazılan mədhiyyələr, onların fəzilətini bildi-

rən hədislər insanın qəlbini oxşayır. Bu nəslin xalqımızın 

üzvləri olması ilə insan iftixar hissi keçirir. Həmin şəcərədən 

bir neçə hədisi təqdim edirəm: “Fəxri Kainat Peyğəmbərimiz 

(s.a) deyir: “Əli ibn Əbu Talibə baxmaq ibadətdir. Onu zikr 

etmək də ibadətdir. Onun vilayətini qəbul etməyən quldan 

imanı qəbul olunmaz.” 

Aişədən (r.a) soruşdular: “İnsanlardan daha çox kim 

Peyğəmbərə (s.a) sevimli idi? Buyurdu ki: Fatimə. Yenə 

ondan soruşuldu: Bəs kişilərdən? Cavab verdi ki: Əri. (İmam 

Əli (ə)”  

Peyğəmbər (s.a) belə dua etdi. “Ya Allah! Həsəni sev! 

Həsəni sevəni də sev!” 

Peyğəmbər (s.a) belə dua etdi. “Ya Allah! Mən Hüseyni 

sevirəm. Sən də sev. Və onu sevəni sevənləri də sev”.  

Onu da qeyd edim ki, Şeyx molla Yusif Müşkirinin 

qədim nüsxəsinin üzünü hicri təqvimi ilə 1182-ci ildə Hacı 



Azərbaycan və Əhli-beyt irsi 

 

 142 

Məhəmməd Çələbi əfəndi Əlici Qubbə Qülhani əş-Şirvani 

əş-Şami Həzrətləri bir neçə nüsxə köçürmüşdür. Bu möhtə-

rəm zatın şəxsiyyətini Abbasqulu Ağa Bakıxanov “Gülüstani 

İrəm” əsərinin Şirvanın dahi şəxsiyyətləri bölümündə gö-

zəlcə vəsf etmişdir.  

Əhli-beytin digər nümayəndəsi Qubanın Afurca kən-

dində yaşamış seyid Kəlağa babadır. O və onun bərəkətli 

nəsli uzun illər xalqın irşadı ilə məşğul olmuşlar. Nəsli o 

qədər bərəkətli olmuşdur ki, Qubada ona yaxın kənddə onun 

törəmələri yaşayır. Xaçmaz rayonunda da pərakəndə yaşa-

masına baxmayaraq, saylarının Qubadakı qədər çox olduğu 

qeyd edilir.  

İmam Museyi-Kazımın (ə) nəslindən olan Afurca 

seyidlərinin şəcərəsində belə yazılmışdır: “Cəmii əhli-İs-

lamın sultanlarına və şahlarına və xanlarına və bəylərinə və 

qazilərinə və müftilərinə və alimlərinə və. s. əşxaslarına 

məlum və zahir olsun ki, biz əhli Dağıstan, xüsusən əhli 

Qubbə və Qulhan (Qubanın qədim adlarıdır) və əhli Şəki və 

Şirvan. Yəqin bilib şəhadətlik edərik ki, aşağıda adları zikr 

olunan seyidlərin seyidliyinə cəmi Abu firu cəsdə (Afurca) 

qəryəsinin seyidliyinə, ol möhtərəm Qabu qəvseyn əl ədna-

nın (Peyğəmbərin (s.a) həqiqətən övladı olmağın əbən ən 

cəddin (babadan oğula) kəməlu zühur ilə əzhəru minəş-şəmsi 

fi vəsətis-səmai olduğunca (günəş buludsuz səmada zahir 

olduğu kimi) onların eynəl yəqin təriqi ilə (gözlə ilə görülür-

müşcəsinə) məlum etdiyimizdən sonra kəmali ixlas ilə təsdiq 

və izan edib möhrlərimizi basıb və özümüzü bu xidmətü qəlil 

ilə inşaAllah müstəvcib əcrü cəzil bilmişik. Və dəxi bu 

mənaya biz zikr olunan kəslər şəhadət eylərik ki, zikr olunan 

seyidlərin cəmiisinin əllərində keçmiş şahların və xanların 

rəqəm və təməssük olduğu üçün heç bir hakim onlardan heç 

bir pul və bir həbbə almayıb və heç bir əməl buyurmayıb. Ta 

bu vaxtadək. 1280-sənəyədək. Bunlar hakimlər üçün duaxan 

olubdurlar.” 

Bu yazı onun göstəricisidir ki, Azərbaycanda xalqın 

bütün təbəqələrində Əhli-beytə böyük hörmət olmuş, hakim 

təbəqə onlardan daim dua iltimas etmişlər.  

Xalq Seyid Kəlağa babanı belə vəsf edir: 

 

Qurbanam sənin şirin adına, 

Pərvanə kimi yanam oduna, 

Bağışla məni pak əcdadına, 

Ver muradımı Seyid Kəlağa, 

Kəramət kanı Seyid Kəlağa. 

 

Peyğəmbərimin əziz balası, 

Biçarələrin sənsən çarəsi, 

Hüseyn ağanın ulu babası, 

Ver muradımı Seyid Kəlağa, 

Kəramət kanı Seyid Kəlağa. 

 

Sonuncu beytdə adı keçən seyid Hüseyn ağa əfəndi 

həm elmi, həm də kəramətləri ilə çox məşhur şəxs olmuşdur. 

Sovet hakimiyyətinin ən qəddar vaxtlarında, İslam alimlə-

rinin repressiyaya məruz qaldığı illərdə Bakıda Mir Mövsüm 

ağa, Quba bölgəsində seyid Hüseyn ağa və Seyid Qələm 

baba kimi Əhli-beyt nümayəndələri sözlə mümkün olmayan 

yerlərdə öz halları, kəramətləri ilə xalqımızın inancının 

qorunub saxlanılmasında bir müctəhid qədər xidmət etmişlər. 

Onların ogünkü susqunluğu bugünkü alimlərin moizələ-

rindən daha təsirli idi. Seyidlərə olan şiddətli məhəbbət hissi 

ən azından xalqı küfrə düşməkdən mühafizə etmişdir. 

19-cu əsrin əvvəllərində Hacı İsmail Kürdəmirli ilə 

Nəqşibəndi təriqətinin feyzi və bərəkəti Azərbaycanı bürüdü. 

Xas Muhəmməd Şirvani, Dərviş baba Şəkili, Mir Həmzə 

Nigari, Əfəndi baba Qubalı (Allah sirlərini təqdis etsin) və 

başqa təsəvvüf məktəbinin ustadları sanki öz bölgələrində bir 

eşq məktəbi qurmuşdular. O eşqin tam ortasında Həzrət 

Fəxri-kainat Muhəmməd Mustafa (s.a), onun ətrafında Şanlı 

Əshab və Əhli-beyt, onun da ətrafında müxlislər pərvanə 

kimi İlahi məhəbbətin işığında dövrə vururdular.  

  

Padişahım, mən qulu eşqinə yar eylə Sən,  

İçirub vəslin şərabın məsti-heyran eylə Sən. 

Xabi-qəflətdən oyanıb görə ruxsarun Sənin, 

Çeşmi-canə nur verib hər dəmdə didar eylə Sən. 

Qarə bəxtim açılub doğsa səadət günəşi,  

Qaldırıb varlıq hicabın ərzi-didar eylə Sən. 

Səmi-canə irişub sirrən xitabi-ircii 

Eyləyüb ifna sifatim zatilə var eylə Sən. 

 

Qələgah əfəndiləri kimi məşhur olan Cənnət məkan 

Əfəndi babanın (İbrahim əfəndi) müxlislərindən olan İsmayıl 

Qəndabi belə bir irfan məclisindən sonra Həzrət Əlini (ə) 

yuxuda görür. Bu hisslərini qələmə alır və uzun-uzun yazır. 

Bir neçə bənd:  

Yatıb yuxuda tuş oldum gülə, 

Ağam Şahmərdan Əlini gördüm. 

Zülfüqar əldə minib Düldülə, 

Ağam Şahmərdan Əlini gördüm. 

Qəddi qaməti tamam nur idi, 

Mələklər gəlib üstün bürüdi, 

Ərşi-əlada ismi yazılı, 

Ağam Şahmərdan Əlini gördüm. 

 

Uşaqlıqdan gözlərini itirmiş Sədanlı kor Hafiz kimi 

tanınan bir digər Əfəndi babanın müxlisi Allaha belə minnət 

edir: 

 

Ümmət olan kəs desin: Ya Xuda! 

Etməsin bizi rəhmindən cüda, 

Məhşər günündə atmasın oda, 

Həsənlə, Hüseyn imam eşqinə. 

 

Günahkar Hafiz üzüqara bəndə,  

Bilir günahı çoxdur dəftərdə,  

Ya Rəbbi, rəhm et ruzi məhşərdə, 

Həsənlə, Hüseyn imam eşqinə. 

 

Əfəndi babaya müxlis olan Alıclı Şahbaz belə yazır: 

 

İlahi səndən bir minnətim var, 

Həsən, Hüseynə bağışla məni, 

Aşiqlərinə şəfaəti var, 

Həsən, Hüseynə bağışla məni. 

Ey aləmlərin bircə Mövlası, 

Günahım çoxdur, özüm də asi, 

Bu Şahbazın da axır duası, 

Həsən, Hüseynə bağışla məni. 

 

Əfəndi babanın oğlu, həm də xəlifəsi Əbdülvəhhab 

əfəndi Həzrət Rəsulullahın (s.a) ailəsinin və əshabının eş-

qiylə yanan Haqq aşiqi idi. Afurca və ya Xaçmazın Seyidlər 

kəndinə getsə dəstəmazını pozmaq üçün kənddən kənara 

çıxar, seyidlərin yaşadığı kənddə təharət etməyi özünə ayıb 

bilərdi. Özünün yazdığı bir şeirdə buyurur ki: 

 

Ya Rəhmətən lil-aləmin, 

Əlim tut ya Rəsuləllah. 

Sənsən Şəfiəl-müznibin, 

Əlim tut ya Rəsuləllah. 

 

Ya sahibi Zülfiqar, 

Günahımı eylə səttar, 

Vəsfini eylərəm təkrar 

Əlim tut ya Rəsuləllah. 

 

Şah Heydər olub bəvvab, 

Günahım çox vermə əzab, 

Deyər daim Əbdülvəhhab, 

Əlim tut ya Rəsuləllah. 

 

Hacı İsmayıl Kürdəmirli bütün Qafqaza öz məzun-

larını göndərərək İslamı və onun ayrılmaz hissəsi olan Əhli-

beyt məhəbbətini başqa yöndən Azərbaycan xalqına sevdirdi. 

Əlbəttə, bu heç də quru və boş-boş sözlərlə yox, təsəvvüfi bir 

yolla, qəlblərə məhəbbət təriqi ilə nəqşi bənd edilmişdir. Bu 

da onun ustadı Mövlana Xalidul Bağdadi həzrətlərinin mək-

təbinin bir şöləsidir. Çünki bütün əhli-sünnət alimləri və 

təsəvvüf ərbabı kimi Movlana Xalid də Əhli-beyt aşiqi ol-

muşdur. Həzrət Osmanın (r.a.) nəslindən olan Xalidul Bağ-

dadi həm də Nəqşibəndiyyə şeyxi olaraq həm pak nəslinin və 

mənsubu olduğu təriqətin icabı olaraq bütün fəaliyyətində 

Əhli-beyt sevgisini göz önündə, daha doğrusu qəlbinin içində 

tutmuşdur. Fars dillində yazdığı Divani Mövlana Xalid əsə-

rində deyir ki: 

  

Beşahi səfdəri-kərrar Heydər 

Ki əz niruş və şod babı-Xeybər  

Nəbut fəsli be ruzigar-i zarəş 

Zi Əzrail u zərbi Zülfiqarəş  

 

Be an sərvi gülistan-i nübuvvət  

Be an şəm-i şəbistan-i fütuvət  

Həsən kəz məhz-i lütf u Xeyr-i xahi  

Firud a məd zi təxt-i padişahi  

 

Be an nəvbave-i bağ-i risalət  

Be an yekta-i meydan-i bəsalət 

Heseyn an sərvər-i cəm-i səidan 

Sipeh salar-i əfvac-i şəhidan  

 

 



Azərbaycan və Əhli-beyt irsi 

 

 148 

Be an çeşmu u çerağ-i əhl-i binəş 

Ki bər vey bud mədar-i afərinəş 

Əli İnbil Huseyn an Zeyni-l übbad  

Ke bud əz ğayr-i zat-i bəxt azad 

 

Be an kan-i səfa vu mənba-i nur  

Ke bud əndər qubab-i izzi-i məstur 

Muhəmmdə Baqir an kun-i məfaxir  

Ki əz nəhri reş qufdənd Baqir 

 

Be həqqi həqüq-i məcməul- bəhreyni ənvar  

Ki şot u razi Siddiqu Əli bar  

İmam-i Sadiq u Məsduq-i Cəfər  

Kiin du mənsib ura şot müyəssər 

 

Be həqqi cümlə Əhl-i Beyt-i əthar 

Kəlan uxurd umərd uzən be-yekbar 

Ki hər yek keşt-i bəhr-i yəqinənd  

Çe kəşti ləngər-i ruy-i zəminənd  

 

Bu misraların mənası budur ki: “Düşmənə ard-arda 

hücum edən, düşmən səflərini yaran Allahın aslanı Həzrət 

Əli (ə) hörmətinə ki, Xeybərin qapısı onun gücü ilə açıl-

mışdır. Yenə O, Həzrət Əli (ə) ki, hərb zamanında qılıncı 

Zülfüqarın öldürücü zərbəsi Əzrayıldan fərqsizdir. Peyğəm-

bərlik bağçasının sərvəri, comərdlik otağının işığı Həzrət 

Həsən (ə) hörmətinə ki, o, mərhəmətliliyindən və hamının 

yaxşılığını istədiyindən hökmdarlıq taxtından imtina etdi. 

Risalət bağının nübarı və qəhrəmanlıq meydanın yeganəsi 

hörmətinə ki, o bəxtiyarlar topluluğunun başçısı və şəhidlər 

camaatının rəhbəri olan Həzrət Hüseyndir (ə). Yaradılışın 

mədarı, bəsirət əhlinin gözü və məşələsi. Haqqın mücərrəd 

zatından başqa hər şeydən əlaqəsini kəsən abidlərin bəzəyi 

Əli ibn Hüseyn (ə) hörmətinə, izzət qübbələrinin altında sax-

lanılan, səfa mənbəyi və nur çeşməsi olan şan və şərəflərin 

dağı və elmdəki dərinliyindən “Baqir” ləqəbi verilən 

Məhəmməd Baqir (ə) hörmətinə. Həzrət Əbu Bəkr (r.a.) ilə 

Həzrət Əli (ə) kimi iki dənizin nurlarını birləşdirən özü sadiq 

olan və sadiqliyi hər kəs tərəfindən təsdiq edilən İmam Cəfər 

(ə) hörmətinə ki, bu iki sifət (sadiq və məsduq) ona müyəssər 

olmuşdur. Böyük, kiçik, qadın, kişi, tərtəmiz bir nəsil olan o 

cümlə Əhli-beytin hörmətinə ki, o Əhli-beytdən hər biri 

yəqin dənizinin gəmisidir. Gəmi nə deməkdirki? Hər biri yer 

üzünü müvazinətdə saxlayanıdır”. 

Əhli-beyt nümayəndəsi olan Seyid Əzim Şirvanı dini 

mövzuda yazmış olduğu şeirlərində mərsiyə janrına da yer 

vermiş və Kərbəla şəhidlərinin başına gəlmiş o müsibəti belə 

zikr etmişdir: 

 

Əmmə can Şümrə deyün yatmamışam mən bu gecə,  

Qanə batmış babama ağlamışam mən bu gecə. 

 

Əhli-beyt aşıqləri yüz illərdən bəri ciyərləri qovuran 

bu məhəbbəti yaşatmışlar. Həzrət Peyğəmbərin (s.a) xanə-

danına mədhiyyələr yazmaqla özlərini şaduman bilmişlər. 

Mənəviyyatlarını onların eşqi ilə zinətləndirmişlər. 

Amma dini inancları istismar edən zatlar, iman və 

İslamın məna və məğzindən xəbərsiz cahillər, dinin bəzi 

inanc və ayinlərindən, o cümlədən Əhli–beytdən və onlar 

üçün keçirilən mərasimlərdən karlı çıxmaq istəmiş, bu İlahi 

yolu mövhumat və cəhalətə qarışdırmağa səy etmişlər. Əhli-

beyt tərəftarlığı bəhanəsi ilə dini qarşıdurma yaratmağa, 

məzhəb ayrıseçkiliyi salmağa cəhd etmişlər. Əlbəttə ki, bu 

cəhdlər alimlər, ziyalılar və yazarlar tərəfindən ciddi tənqidlə 

qarşılanmışdır, bu gün də qarşılanmaqdadır. Belə mənfi 

halları şairlərimiz də qələmə almışlar. 

Sovet hakimiyyətinin ən qəddar vaxtlarında, İslam 

alimlərinin repressiyaya məruz qaldığı illərdə Bakıda 

Mir Mövsüm ağa, Quba bölgəsində seyid Hüseyn ağa və 

Seyid Qələm baba kimi Əhli-beyt nümayəndələri sözlə 

mümkün olmayan yerlərdə öz halları, kəramətləri ilə 

xalqımızın inancının qorunub saxlanılmasında bir 

müctəhid qədər xidmət etmişlər. Onların ogünkü 

susqunluğu bugünkü alimlərin moizələrindən daha 

təsirli idi. Seyidlərə olan şiddətli məhəbbət hissi ən 

azından xalqı küfrə düşməkdən mühafizə etmişdir. 

ƏHLİ-BEYT MƏKTƏBİ: 

İRFAN ŞAİRLƏRİ 
 

Natiq RƏHİMOV, 

tədqiqatçı-jurnalist 

 

Xalqımız həmişə Əhli-beytə sevgi və ehtiram bəsləmiş, 

məsum imamlara Həzrət Məhəmmədin (s) təlimini yaşadan böyük 

bir məktəb kimi baxmışdır. Azərbaycan şairlərinin yaradıcılığında 

da Əhli-beyt sevgisi əsas motivlərdən biri kimi diqqəti cəlb edir. 

Uzun əsrlər boyunca saz-söz sənətkarlarımız İslam Peyğəmbərinin 

(s) pak nəslini mədh etməyi özlərinə şərəf bilmiş, bu yolda bütün 

istedad və bacarıqlarını göstərməyə çalışmışlar. Həm xalq 

aşıqlarımızın, həm də divan ənənəsini inkişaf etdirən klassik 

şairlərimizin yaradıcılığı bunu söyləməyə əsas verir ki, öz 

əsərlərində dini motivlərə azacıq da olsa, yer ayırmış elə bir şair 

və ya aşıq tapmaq çətindir ki, Əhli-beyt mövzusuna müraciət 

etməmiş olsun. Xüsusilə, Həzrət Məhəmmədə (s) nət yazan 

sənətkarlar bir qayda olaraq onun Əhli-beytini də salam və 

salavatla xatırlayır, onların şəfaətini umurdular. Maraqlı cəhət 

budur ki, bu ənənə məzhəbindən asılı olmayaraq bütün şairlərin 

yaradıcılığı üçün xarakterikdir. Bu söz adamları Raşidi xəlifələr və 

səhabələrlə yanaşı, Əhli-beytin, xüsusilə Ali-əba beşliyinin 

fəzilətlərini saymağı özlərinə borc bilmişlər. 

Azərbaycan ədəbiyyatında Əhli-beyt sevgisinin güclü 

olmasının səbəblərindən biri ənənəvi məhərrəmlik mərasimləri 

ilə bağlıdır. Sovet hakimiyyəti qurulana kimi Azərbaycanın 

demək olar ki, bütün bölgələrində əzadarlıq mövsümü böyük 



Məqalələr toplusu 

 

 153 

təntənə ilə qeyd edilirdi. Küçələrdə şəbeh tamaşaları təşkil 

olunurdu. Şəbehlərin əsas məzmunu Kərbəla faciəsini anladan 

növhə və mərsiyələrdən ibarət idi. Şairlər hər il məhərrəmlik 

mövsümünü yeni əsərlərlə qarşılamağa çalışırdılar. Təziyə 

məclisləri, şəbeh tamaşaları həm də Əhli-beyt şairlərinin yarışma 

və rəqabət meydanı idi. 

Bu məqalə Xaqani və Nizami dövründən başlayaraq 

Azərbaycan ədəbiyyatında Əhli-beyt sevgisinin təzahürünə həsr 

edilib. Məqalədə adı çəkilən və yaradıcılığından nümunələr 

verilən şairlərin demək olar ki, hamısı Şimali Azərbaycan 

əsillidir. Cənubi Azərbaycan əsilli şairlərin Əhli-beyt möv-

zusuna müraciəti mühüm və maraqlı mövzu olsa da, həcm im-

kanları baxımından onlara toxunmağı lazım bilmədik. Bir daha 

təkrar edirik ki, burada yalnız bir neçə məşhur şairin misalında 

mövzuya aydınlıq gətirilir. Əhli-beyt sevgisini tərənnüm edən 

çox sayda başqa dəyərli sənət əsərləri də vardır ki, onların 

hamısını bir məqalədə əhatə etmək sadəcə olaraq qeyri-

mümkündür. 

Böyük Azərbaycan şairi, Şirvan ədəbi məktəbinin layiqli 

yetirməsi Əfzələddin Xaqani əsərlərində Əhli-beytə sevgisini 

açıq şəkildə büruzə verirdi. Mötəbər tarixi məlumatlara görə Şafei 

məzhəbinə mənsub olmuş Xaqani Əhli-beyt imamlarının mübarək 

məzarlarını ziyarət etmək həvəsi ilə alışıb yanırdı. Hicri 549-cu 

(miladi 1154-cü) ildə o, İmam Rzanın (ə) məzarını ziyarət etmək 

məqsədi ilə Şirvanı tərk edib Məşhəd istiqamətində yola düşür. 

Lakin Rey şəhərinə çatanda xəstələnir. Üstəlik, Xorasanda siyasi 

vəziyyət gərgin olduğuna görə (həmin günlərdə Sultan Səncərə 

qarşı saray çevrilişi baş vermişdi), Şirvanşahın əmri ilə Xaqani geri 

qayıtmalı olur. Çoxdankı arzusu olan Məşhəd ziyarətini yerinə 

yetirə bilməməsi şairə ağır təsir edir və bu münasibətlə aşağıdakı 

beytləri qələmə alır: 

 

 چه سبب سوی خراسان شدنم نگذارند

 دنم نگذارندعندليبم به گلستان ش

 ی پاک رضا ديدن اگر طغيان استروضه

 شايد ار بر ره طغيان شدنم نگذارند

Tərcüməsi: 

Nə səbəb var ki, Xorasanə məni qoymurlar? 

Bülbüləm, baği-gülüstanə məni qoymurlar... 

Pak Rza qəbrini görmək, görünür, tüğyandır, 

Bağlayıb yolları, tüğyanə məni qoymurlar.
1
 

 

Xaqani İraq səfəri zamanı Kufə və Nəcəf şəhərlərində 

olmuş, Həzrət Əlinin (ə) adı ilə bağlı müqəddəs məkanları 

ziyarət etmişdi. “Töhfətül-İraqeyn” poemasında şair İmam 

Əlinin (ə) məzarından aldığı təəssüratı oxucu ilə bölüşür: 

 

 ان بديدیچون کافه ی کوفي

 بر مــــــرقد مرتضی رسيدی

 سرها بينی کلاه در پــــــای

 در مشهد مرتضی جبين سای

 ها چو سپاه نحل پر جوش جان

 بر خاک امير نحل مدهوش

 

Tərcüməsi: 

Kufəlilərin izdihamını görəndə, 

Mürtəzanın qəbrinə çatanda 

                                                 
1 Xaqani Şirvani. Seçilmiş əsərləri. Bakı, 2004, səh.286. 

Papağı ayağında olan (yəni səcdəyə əyilən), 

Mürtəzanın şəhadət məkanına alnını  

sürtən başları görərsən. 

Canlar arı qoşunu kimi cuşa gəlib, 

Arıların əmirinin torpağı (məzarı)  

üzərində huşsuz düşüblər. 

 

Son misradakı “Arıların əmiri” ifadəsi Həzrət Əliyə (ə) 

aiddir. Məşhur müsəlman alimi Sibt ibn əl-Cövzi “Təzkirətül-

xəvass” kitabında Həzrət Əlinin (ə) ləqəblərini qeyd edərkən 

“Məlikün-nəhl” (Arı hökmdarı) ləqəbini də xatırladır və bu-

nun səbəbini aşağıdakı kimi izah edir: Möminlər arı kimi-

dirlər; çünki arı yalnız pak qidalar yeyir və pak maddə (yəni 

bal) ifraz edir. İmam Əlinin (ə) ləqəbi “Əmirülmöminin”, yəni 

möminlərin ağası olduğu üçün və möminlər də arıya bənzə-

dildiyi üzündən ona “Arıların hökmdarı” ləqəbini aid et-

mişlər.
2
 

Müsəlman Şərq ədəbiyyatının korifeyi Nizami Gəncəvi 

də öz əsərlərində dini motivlərə dönə-dönə müraciət edirdi. Bu 

mənada “Xəmsə”yə daxil olan poemaların əvvəlindəki münacat 

və meracnamələr xüsusi əhəmiyyət daşıyır. Nizami bir neçə 

yerdə Həzrət Məhəmməd  Peyğəmbərdən (s) sonra dörd Raşidi 

xəlifəsinin adlarını yanaşı qeyd edərək, bu mövzuda tam 

tolerant mövqe nümayiş etdirir. Lakin bəzi məqamlarda Həzrət 

Əliyə (ə) olan münasibətini qabardaraq ön plana çıxarmaqdan 

da çəkinmir. Şairin əsərləri sırasında “Qitələr və pərakəndə 

beytlər” bölməsində yer alan şeirlərin birində oxuyuruq: 

 

                                                 
2 Sibt ibn əl-Cövzi. Təzkirətül-xəvass, səh.5. 

 د معرفت کردگار لم يزلی ز بع

 نبی شناسم و آنگه علی و آل علی

 علی است آن که گدازد به برق لمعه تيغ

 حسود را که بوَد نقد بوته دغلی
 

Tərcüməsi: 

Zavalı olmayan Allahı dərk etdikdən sonra 

Peyğəmbəri, sonra da Əlini və Əli övladını tanıyıram. 

...O Əlidir ki, qılıncının parıltısından doğan şimşək 

Cığallıq butəsini rədd etmək üçün paxılı yandırar.
3
 

 

Əhli-beytə sevgi ideyası XIV-XV əsrlərin qovşağında 

yaşayıb-yaratmış və Hürufiyyə məktəbinin ən məşhur simala-

rından biri kimi şöhrət tapmış Seyid İmadəddin Nəsiminin 

yaradıcılığında da qırmızı xətt kimi keçir. Nəsimi dərin irfani 

köklər üzərində qurulmuş Hürufi təriqətinə şiə (cəfəri) 

əqidəsinin çalarlarını uğurla sintez etməyə nail olmuşdur. 

Nəsiminin ilk ədəbi təxəllüsü “Hüseyni” olmuşdir ki, bu da 

onun Kərbəla məktəbinə nə qədər sıx bağlı olduğunu göstərir. 

Öz əqidəsi uğrunda canını qurban verməkdən çəkinməyən şair 

bu yolda İmam Hüseyni (ə) özünə ülgü seçdiyini fəxrlə bəyan 

edir. Onun divanındakı aşağıdakı beytlər şəhadət eşqinin kəsbi 

elmlə əldə olunmadığını, fitrətdəki Əhli-beyt sevgisinə əsas-

landığını vurğulayır: 
 

Həqqi bilən bilür bu gün eşqi-hədisi-pürbəla, 

Nəhv ilə sərfi neylir ol, oldu şəhidi-Kərbəla. 

Məntiq ilə məaniyi çox oxuma bu gün yenə, 

Gəldi, gətirdi bigüman midhəti-eşqi-Həl-əta.
4
 

                                                 
3 Nizami Gəncəvi. Lirika. Bakı, 1983, səh.136. 

 “Əzəldən qul olan Ali-əbayə – Nəsimitək gədayi-

binəvadır”,- deyə özünü Əhli-beytin bəndəsi sayan şair qəsidə-

lərinin birində 14 məsumun adlarını sıra ilə qeyd edərək, onlara 

olan sevgi və ehtiramını dilə gətirir: 

 

Mədəni-cudü səxasən, ey vəlayət məskəni,  

Həl-əta şənində gəldi, ya Əliyyəl-Mürtəza! 

Fatimə məsum olubdur uş, Xədicə möhtərəm, 

Məqdəmi-Xeyrün-nisavü mənbəi-fəxrün-nisa. 

Gir bu bəhri-eşq içində valeh ol, gör kim necə 

Eşq əlindən ağu içdi ol Həsən xülqür-riza. 

Kafəri nəfsin əlindən keçə görgil, ey könül, 

Gər şəhid olmaq dilərsən çün Hüseyni-Kərbəla. 

Adəmi-aləm dəmindən şəmsi-Zeynül-abidin, 

Şol Məhəmməd Baqiri gör məhrəmi-zül-kibriya. 

Əvvəlü axir olardır, zahirü batin olar, 

Cəfəri-Sadiq çü Kazim, həm Əli Musər-Riza. 

Xosrovi-hər du məkandır çün Təqivü ba Nəqi, 

Müctəbadır, müqtədadır, müqtədadır, müctəba. 

Əskəridir şahi-kovneyn, mənbəyi-cudü kərəm, 

Höccətül-qaim Məhəmməd Mehdi ol kani-vəfa... 

 

Nəsiminin dünyagörüşündə Əli ibn Əbu Talib (ə) İslam 

dininin yaşaması naminə böyük xidmətlər göstərmiş şəxsiyyət 

olmaq etibarilə Həzrət Məhəmməd (s) qədər ehtirama layiqdir. 

Peyğəmbərin (s): “Mən elmin şəhəriyəm, Əli onun qapısıdır” 

hədisini özünəməxsus gözəlliklə nəzmə çəkən şair yazır: 

 

                                                                                                        
4 İmadəddin Nəsimi. Əsərləri. Bakı, 1973. 

Məhəmməd elmə kan oldu, Əli nitqü bəyan oldu, 

Ona sirlər əyan oldu, Əlidir xaceyi-Qənbər. 

Nə bilsin cahilü nadan Məhəmməd  ya Əli kimdir? 

Məhəmməd  sahibi-dindir, Əlidir cümlədən behtər. 

 

Nəsiminin mürəbbe janrında qələmə aldığı başqa bir 

şeirdə də Məhəmməd (s) və Əli (ə) adları yanaşı çəkilir: 

 

Mən qulami-xanədanəm, padişahımdır Əli, 

Ehtiyacım var ona, püştü-pənahımdır Əli, 

Könlümü qıldı münəvvər, mərhəmanımdır Əli, 

Qibləgahımdır Məhəmməd , səcdəgahımdır Əli. 

 

Şair İslam maarifində mühüm yer tutan Mehdi (ə) 

inancını da əsərlərində dilə gətirir, insanların “yeddi iqlim 

varında fəna olacağı”, yəni dünya ləzzətlərinə uyacağı zaman 

onun zühur edəcəyini bildirir: 

 

Əhli-fəna olsa fəna iqlimi-həftin varına, 

Bil kim, həqiqət sözdürür kim, Mehdiyi-dövran gəlir. 

 

Nəsiminin Divanında ilk yerlərdən birini tutan qəzəldə 

deyilir: 

 

Ey mələksurətli dilbər, can fədadır yoluna, 

Çün dedi “ləhmikə ləhmi”, qanı qanım, mərhəba! 

 

Burada şair Həzrət Məhəmmədin (s) İmam Əli (ə) 

haqqında buyurduğu bir hədisə işarə edir: “Bu Əli ibn Əbu 

Talibdir; onun əti mənim ətimdir, qanı mənim qanımdır”. 
5
 

Hədisin digər variantında bu ifadə Peyğəmbərin (s) dilindən 

Əliyə (ə) xitabən “Sənin ətin – mənim ətim, qanın – mənim 

qanımdır” şəklində təqdim edilir. Nəsimi hədisin bir hissəsini 

ərəb, o biri hissəsini Azərbaycan dilində vermişdir. 

Eyni hədisin bədii təsvirinə Azərbaycanın ustad şairi, 

qüdrətli dövlət başçısı Şah İsmayıl Xətainin yaradıcılığında da 

rast gəlirik: 

 

Ey iki aləm pənahı şahü sərvər, ya Əli! 

Sahibi-fəzli-vəlayət şiri-Heydər, ya Əli! 

“Ləhmikə ləhmi” rümuzinin bəyanı səndədir, 

Həmdəmü həmsirrü həmrazi-Peyəmbər, ya Əli! 

Bu Xətai xəstəyə həmrah qılgil himmətin, 

Kim sənə sidq ilə oldu bəndə-çakər, ya Əli 
6 

 

Şah İsmayıl Səfəviyyə təriqətinin şeyxi idi. Bu təriqətdə 

isna əşəriyyə (on iki imamçılıq) xətti mühüm yer tuturdu. Hətta 

Səfəvi müridlərinə, başlarında 12 imamın şərəfinə 12 sarıqlı al 

rəngli əmmamə gəzdirdiklərinə görə “qızılbaş” deyirdilər. Xətai 

Divanında ilk yerdə duran Allah-Təalaya xitabən yazılmış 

minacatda da şairin əqidəsini açıq-aşkar görmək mümkündür: 

 

On iki məsumi-pakı piş edən ümmətlərə 

Mürtəzanı Heydəri-kərrar edən Pərvərdigar!  

 

                                                 
5 Büğyətür-raid fi təhqiqi Məcməüz-zəvaid və mənbəül-fəvaid, 9-cu cild, səh.142, 

hədis 14654. 
6. .Şah İsmayıl Xətai. Əsərləri. Bakı, 1966, 1-ci cild. 

Xətai öz şeirlərində Həzrət Əlini (ə) vəsf etməkdən 

doymur, ən gözəl təşbihləri, ən səmimi müraciətləri onun ru-

huna ünvanlayır: 

 

Ey həqq kəlam içində dedi Mürtəza səni, 

Həqq bildi sidqü can ilə əhli-səfa səni. 

 

Xətainin dünyagörüşündə həm şəriətə, həm təriqətə, 

həm də həqiqətə aparan yollar İmam Əlinin (ə) obrazında 

birləşir. O, həm məsum imam olaraq şiəliyə məxsus imamət 

əqidəsinin mühüm elementi, həm də təriqət silsiləsinin piri, 

həqiqətin açarı, irfanın mənbəyidir:  

 

Şahi ki zəmanə əfzəlidür, 

Allahın əli onun əlidür. 

Ol söz ki zəmanə heykəlidür 

Allahü Məhəmməd ü Əlidür. 

 

Mətlubi-ibadətü şəriət, 

Məzmuni-iradətü təriqət, 

Məqsudi-həqaiqü həqiqət 

Allahü Məhəmməd ü Əlidür. 

 

Xətai İmam Əliyə (ə) kamil insan, idealın təcəssümü, 

əlçatmaz zirvə kimi baxır. O, hətta özünü Əlinin (ə) nökəri 

Qənbərə nökər saymaqdan iftixar duyur: 

 

Mənəm kim, canü dildən Heydəriyəm, 

Həbibi-zülcəlalın çakəriyəm. 

Qulami-xanədani-Əhmədəm mən, 

Əlinin Qənbərinin Qənbəriyəm. 

 

14 yaşında 14 ölkə fəth etmiş, Azərbayan torpaqlarını 

bir bayraq altında birləşdirməyə nail olmuş, hətta ətraf məm-

ləkətləri də bu bayraq altına gətirmiş qüdrətli hökmdar rübai-

lərinin birində “dərgahın qulu” olmağı, yəni Əhli-beytin vəla-

yətinə baş əyməyi nəinki əskiklik saymır, hətta bunu padşahlıq 

üçün mühüm şərt bilir: 
 

Mən hüseyni məzhəbəm, şahın qulu, 

Yəni kim, mə’nidə Allahın qulu. 

Ey Xətai, padişah olmaz kişi 

Olmayınca işbu dərgahın qulu! 
 

Ölməz “Leyli və Məcnun” dastanı ilə ürəklərdə irfani 

eşqin heykəlini ucaltmağa müvəffəq olmuş dahi şairimiz Mə-

həmməd Füzuli Əhli-beytə sevgisini üç dildə - Azərbaycan, 

fars və ərəb dillərində bəyan edirdi. Şair farsca divanındakı 

qəzəllərindən birini Həzrət Məhəmmədə (s) aid etsə də, qəzəlin 

son misrasında Əhli-beyti xatırlatmağı unutmur:  
 

Var canda arizusu vüsali-Məhəmmədin, 

Gözlərdə intizarı cəmali-Məhəmmədin... 

Etmiş Füzuli qeyrilərin tərk mehrini, 

Eşqindədir Məhəmmədin, Ali-Məhəmmədin
7
 

 

Şair son beytdə İslam Peyğəmbərinin (s) aşağıdakı töv-

siyəsinə əməl etdiyini bildirmiş olur: Bir gün Həzrət Məhəm-

                                                 
7 Məhəmməd Füzuli. Əsərləri (tərtib edəni: H.Araslı). Bakı, 1958, 3-cü cild. 

məd (s) Həsənlə (ə) Hüseynin (ə) əlindən tutaraq buyurmuşdu: 

“Kim məni, bu ikisini, bunların atasını və anasını sevsə, 

Qiyamət günündə mənimlə eyni dərəcədə olar”.
8
 Qəsidələrinin 

birində Füzuli Əhli-beytin fəzilətlərini heç kimin inkar edə 

bilməyəcəyi həqiqətlər sırasında dəyərləndirir: 

 

Təmami-zümreyi-İslamə həm müqərrərdir 

Ki, cümlədən yey olur Ali-Əhmədi-Muxtar.
 9
 

 

Şairin əsərlərində İmam Hüseyn (ə) sevgisi də əsas 

motivlərdən birini təşkil edir. Füzuli üçün İmam Hüseynin (ə) 

mübarək məzarını ziyarət etmək və bu müqəddəs məkanda 

xidmət göstərmək ən böyük xoşbəxtlikdlr. Elə bu səbəbdən şair 

Kərbəlada İmam Hüseynin (ə) hərəmində xuddamlıq (xidmət-

karlıq) etmişdir. Füzulinin farsca divanının dibaçəsindəki bu 

beytlərdə deyilənlərə işarə vardır:  

 

Ey Füzuli, məskənim çün Kərbəladır, şerimin 

Hörməti hər yerdə vardır, xəlq onun müştaqıdır. 

Nə qızıldır, nə gümüş, nə ləlü nə mirvarıdır, 

Sadə torpaqdırsa, lakin Kərbəla torpağıdır. 

 

Məlumdur ki, Əhli-beyt aşiqi Füzulinin məzarı da İmam 

Hüseyn (ə) məscidinin həyətində yerləşir. Qəzəllərindən birin-

dəki bu misralar da müqəddəs məkanda dəfn olunmaq üçün 

vəsiyyət kimi səslənir:  

 

                                                 
8 Sünənüt-Tirmizi. Kitabül-mənaqib. Hədis 3733. 
9 Məhəmməd Füzuli. Əsərləri (tərtib edəni: H.Araslı). Bakı, 1961, 4-cü cild. 

Ucaldın qəbrim, ey bidərdlər, səngi-məlamətdən 

Ki, məlum ola dərd əhlinə qəbrim ol əlamətdən. 

Məzarım üstə qoymun mil, əgər kuyində can versəm, 

Qoyun bir sayə düşsün qəbrimə ol sərv qamətdən. 

 

Şairin təvazösü o həddədir ki, hətta qəbri üstə başdaşı 

qoyulmasının da İmam Hüseynə (ə) qarşı hörmətsizlik kimi 

qəbul ediləcəyindən qorxur, başdaşı əvəzinə İmam Hüseyn (ə) 

məqbərəsinin minarələrindən düşən kölgənin daha uyğun 

olacağını bildirir.  

Füzulinin Əhli-beytdən, xüsusilə Həzrət Əlidən (ə) və 

İmam Hüseyndən (ə) bəhs edən şeirlərini anlamaq üçün 

Qurani-Kərim ayələrinin təfsirini və hədisləri bilmək lazımdır. 

Xüsusilə, İslam Peyğəmbərinin (s) bəzi hədisləri bu şeirlərin 

içində uğurla öz yerini tapıb. Məsələn: 

 

Dedi Əhməd: “Əli mənlə olub Harunla Musatək”, 

Şəriklik rəmzi var bunda, kəmali-cahü izzətdir. 

 

Fars dilindən tərcüməsini verdiyimiz bu beytdə Pey-

ğəmbərin (s) Əli (ə) haqqında məşhur “mənzilət” hədisinə işarə 

edilib. Hicri 9-cu (miladi 630-cu) ildə Həzrət Məhəmməd  (s) 

“Təbuk” yürüşünə gedərkən Mədinədə öz yerinə Əli ibn Əbu 

Talibi (ə) canişin qoymuşdu. Peyğəmbər (s) Mədinəni tərk edən 

kimi şəhərdə qalan münafiqlər belə bir şayiə yaymağa baş-

ladılar ki, guya Əli (ə) yolun uzaqlığından qorxuya düşüb 

müharibəyə getməkdən imtina etmiş və Mədinədə qalmışdır. 

İmam Əli (ə) bu şayiələrə son qoymaq niyyətilə təcili Mədi-

nədən çıxıb Peyğəmbərin (s) hüzuruna getdi və əhvalatı ona 

söylədi. Peyğəmbər (s) Əlini (ə) sakitləşdirib deyilən sözlərin 

böhtan olduğunu təsdiqlədi və buyurdu: “Ey Əli! Mənim üçün 

sən, Musa üçün Harun kimisən. Bircə fərq var ki, məndən sonra 

peyğəmbər gəlməyəcək!” Bu hədis bir çox mənbələrdə öz 

əksini tapmışdır.
 10

 

Şairin öz ana dilində “Xəzannamə” janrında qələmə 

aldığı bir qəsidədəki bu beyt də maraqlıdır: 

 

Şəhi-səriri-Nəcəf, afitabi-övci-şərəf, 

Əliyyi-aliyi-əla, qəsimi-cənnətü nar. 

 

Buradakı “qəsimi-cənnətü nar” (Cənnətlə cəhənnəmi bölən) 

ifadəsi də bir hədisin nişanələrini özündə daşıyır. Mənbələrdə geniş 

əks olunmuş rəvayətə görə, Həzrət Məhəmməd  Peyğəmbər (s) 

buyurmuşdur ki, qiyamət günündə insanın aqibətini müəyyən 

edəcək səbəblərdən biri də onun Həzrət Əliyə (ə) hansı münasibət 

bəsləməsi, yəni onu sevməsi ya onunla ədavət etməsi olacaq. Əli (ə) 

öz aşiqlərinin Cənnətə, düşmənlərinin isə Cəhənnəmə aparılması 

üçün Allah qarşısında vasitəçilik edəcək. Bu üzdən İmam Əli (ə) 

“Cənnətlə cəhənnəmi bölən” ləqəbi ilə adlandırırlar.
 11

 

Füzulinin Əhli-beyt sevgisini göstərən ən bariz nümunə, 

şübhəsiz ki, onun ölməz “Hədiqətüs-süəda” əsəridir. “Hədi-

qətüs-süəda” (“Xoşbəxtlər bağçası”) Azərbaycan dilində növ-

bələşən nəzm və nəsr üslubunda qələmə alınıb. 10 bab və 

xatimədən (sonluqdan) ibarət olan kitabın ilk 6 babında keçmiş 

peyğəmbərlərin, o cümlədən, Həzrət Məhəmmədin (s), daha 

sonra İmam Əlinin (ə), Fatimeyi-Zəhranın (ə) və İmam Həsənin 

                                                 
10 Firuzabadi. Fəzailül-xəmisə minəs-sihahis-sittə. 1-ci cild, səh.299-317. 
11 yux. mənbə, 3-cü cild, səh.105. 

(ə) başına gələn müsibətlər təsvir edilir. Əsərin yarısından çoxu 

isə aşura faciəsinə həsr olunub. Füzuli İmam Hüseynin (ə) və 

silahdaşlarının müsibətini parlaq, təsirli boyalarla əks etdirməyə 

nail olub. Şair haqlı olaraq bu kitabı yazmaqla böyük savab 

qazandığını, hətta Hüseynin (ə) yolunda canından keçməyə 

hazır olduğunu fəxrlə oxucularına bildirir: 
 

Əsəri-xidməti-Hüseyni-Əli 

Səbəbi-dövləti-səadətdir. 

Rəhi-eşqində tərki-can etmək 

Mövcibi-rütbeyi-şəhadətdir.
 12

 
 

Füzuli Kərbəla faciəsini törətmiş qüvvələrin əslində din 

və imandan uzaq olduqlarını, bu cinayətə imza atmaqla tarixin 

əbədi lənətini qazandıqlarını vurğulayır. Bunlar dünyada xeyir 

və bərəkətdən məhrum, axirətdə ilahi əzaba hədəfdirlər: 
 

Xuni-Ali-Müstəfa tökməz müsəlmanəm deyən, 

Qəsdi-Əhli-beyt qılmaz əhli-imanəm deyən. 

Adət etməz kəndüyə Ali-Məhəmməd  büğzünü 

Ruzi-məhşər talibi-tovfiqi-ğüfranəm deyən. 
 

“Hədiqətüs-süəda”nın son bölümünü təşkil edən məşhur 

“Mahi-mühərrəm oldu...” mərsiyəsi Füzuli yaradıcılığının 

zirvəsi olmaqla yanaşı, şairin sonsuz kədərinin sözlə yaradılmış 

heykəli hesab edilə bilər: 
 

Mahi-mühərrəm oldu, məsərrət həramdir, 

Matəm bu gün şəriətə bir ehtiramdir... 

Hər dürri-əşk kim saçılır zikri-al ilə 

                                                 
12 Məhəmməd Füzuli. Hədiqətüs-süəda. Bakı, 1993. 

Səyyareyi-sipehri-ülüvvi-məqamdir... 

Hər məddi-ah kim çəkilir Əhli-beyt üçün 

Miftahi-babi-rövzeyi-darüs-səlamdir. 

 

XVIII əsrdə yaşamış, həm klassik üslubda - əruz vəz-

nində, həm də xalq dilində əsərlər yaratmış Molla Pənah Vaqif 

də Əhli-beyt mövzusuna biganə qalmamışdır. Qoşma və 

təcnislərində, qəzəl və qəsidələrində həm bəşəri sevgini, həm 

də ilahi eşqi tərənnüm edən Vaqif bütün çətinliklərdən çıxış 

yolunu Peyğəmbərə (s) və Əhli-beytə bağlanmaqda görür. 

Məhz bu səbəbdən şair müasiri olduğu hadisələri əks etdirən 

“Ey Vidadi, gərdişi-dövrani-kəcrəftarə bax” mətləli qəzəlini bu 

beytlə bitirir: 

 

Vaqifa, göz yum, cahanın baxma xubü ziştinə, 

Üz çevir Ali-əbayə, Əhmədi-Muxtarə bax!
 13

 

 

Vaqiflə Molla Vəli Vidadi arasında “Ağlarsan” rədifli 

deyişmənin kökündə onların imamət barədə fərqli mövqeyə 

malik olmaları durur. Lakin bu deyişmədə hər iki tərəfin məsə-

ləyə səbrli münasibəti, incə eyham və zərif zarafatlar vasitəsilə 

sözlərini demələri diqqəti çəkir. Vaqif bu deyişməni aşağıdakı 

bəndlə bitirir: 
 

Vaqif, gərçi əzabı var dünyanın, 

Sən nеçün xоvfini çəkərsən anın, 

Tutubsan ətəyin Şahi-mərdanın, 

О gülər – gülərsən, ağlar – ağlarsan. 
 

                                                 
13 Molla Pənah Vaqif. Əsərləri. Bakı, 2004. 

XIX əsr həm Şimali, həm də Cənubi Azərbaycan 

ədəbiyyatında dini motivlərin daha qabarıq şəkildə üzə çıxdığı 

bir dövr təsiri bağışlayır. Cənubda Raci, Dəxil, Dilsuz, Dilriş, 

Sərraf, Nəbati kimi Əhi-beyt şairləri ədəbiyyat meydanına 

qədəm qoydular. Şimali Azərbaycan şairləri də bu çağırışa 

böyük bir coşqu ilə cavab verdilər. Bu sırada Azərbaycan tarixi 

üzrə əvəzsiz mənbələrdən olan “Gülüstani-İrəm” əsərinin 

müəllifi Abbasqulu ağa Bakıxanovu xüsusi qeyd etmək 

lazımdır. Qüdsi təxəllüsü ilə hər üç dildə (Azərbaycan, fars və 

ərəb) gözəl şeirlər yazan Abbasqulu ağanın “Afənallahü bimən 

əhmədə ismən və sıfat, Əlləzi kanə əliyən bi-ülüvvin dərəcat” 

beyti ilə başlayan ərəbcə tilavəti bir zamanlar hüzr məclis-

lərində tez-tez oxunarmış. Tilavət janrının klassik qaydalarına 

uyğun olaraq qələmə alınmış bu şeirdə 14 məsumun adı son 

dərəcə gözəl formada, simvolik ifadələrlə sadalanır. Qüdsinin 

aşağıdakı beytlə başlayan növhəsi də təziyə məclislərində dillər 

əzbəri idi:  

 

Kərbəla, saxlagilən nəşi-Əliəkbərimi, 

Verirəm çünki əmanət sənə gülpeykərimi.
 14

 

 

XIX əsrdə yaşayıb-yaratmış və bu gün daha çox bəşəri 

məhəbbətin tərənnümçüsü kimi tanınan bir çox şairlərimiz 

növhə və mərsiyə sahəsində də qələmlərini uğurla sınamışlar. 

Özünü “Fatimənin kənizi” adlandıran Xan qızı Xurşidbanu 

Natəvan yazırdı: 

 

                                                 
14 Dahilərin göz yaşı. Mərsiyələr (tərtib edənlər: M.İ.Əliyev, A.F.Ramazanov). Bakı, 
1990. 

Söylə Hüseynə, ey səba, Kərbübəlayə gəlməsin, 

Gəlsə, düşər bu dəştdə dərdü bəlayə, gəlməsin. 
 

Fatimənin kənizi, bu qissəni eylə kim tamam, 

Bir-birə dəydi mərdü zən, şurə gəlibdi xasü am. 

Növhə edər bu Natəvan, ruzü şəb ağlayar müdam, 

Tapmasa bir dəri-nicat, dari-bəqayə gəlməsin. 
 

Natəvan Əhli-beytə sevgisini başqa bir hərəkəti ilə də 

əbədi olaraq tarixə yazmışdır. O zamanlar Bakı yaxınlığında  

İmam Rzanın (ə) bacısının dəfn edildiyi Bibiheybət ziyarət-

gahının yolu abad deyilmiş. Ziyarətçilər yol sarıdan çox əziyyət 

çəkirmişlər. Natəvan ailə qurduqdan sonra bir müddət övladı 

olmur. Bu niyyətlə Bibiheybəti ziyarət edir və yolun bərbad 

vəziyyətini görür. Nəzir deyir ki, əgər övladı olsa, ziyarətgaha 

yol çəkdirsin. Oğlu doğulduqdan sonra Natəvan nəzirinə əməl 

edir, Bibiheybətə yol çəkdirir, özü də uşağını qucağına alıb 

həmin yolla piyada ziyarətə gəlir. 

Daha çox lirik qəzəlləri və ictimai-satirik məzmunlu 

şeirləri ilə tanıdığımız Qasım bəy Zakir də öz yaradıcılığında 

Kərbəla faciəsinin təsvirinə yer ayırmışdır. Onun növhələri, o 

cümlədən, Həzrət Zeynəbin (ə) müsibətini əks etdirən bu 

mərsiyəsi çox təsirlidir: 
 

Bu nə mahdir ki həddən keçib iztirabi-Zeynəb, 

Fələk üzrə mehrü mahi eləyib kəbab Zeynəb. 

Xəbər aldım Əhli-beytin ədədi-qəmin fələkdən, 

Dedi ki, hesabə gəlməz qəmi-bihesabi-Zeynəb. 

Dəxi Zakiri hesab et səgi-kuyi-Kərbəladən, 

Behəqi-fəğani-Zəhra, behəqi-əzabi-Zeynəb.
 15

 

                                                 
15 F.B.Köçərli. Azərbaycan ədəbiyyatı. Bakı, 1978-81, 2 cild. 

Bu misralar klassik ədəbiyyatımızın mahir tədqiqatçısı 

Firudin bəy Köçərlini heyran etmiş və “Azərbaycan ədəbiyyatı” 

kitabında aşağıdakı sətirləri yazmağa həvəsləndirmişdi: “Bu 

vaxta kimi nə qədər ki dəşti-Neynəvadə vüquə gələn faciə barə-

sində və xüsusən, Əhli-beyti-Seyidüş-şühəda haqqında növhə-

lər deyilibsə, heç bir şairə bu zəriflikdə, bu dərəcədə nazik 

istiarə və şirin ibarələr ilə növhə demək müyəssər olmayıbdır”. 

Qeyd edək ki, Qasım bəy Zakirin nəvəsi Abdulla bəy 

Asinin də dini məzmunlu xeyli əsərləri vardır. Şairin “Mən 

Hüseyni-bikəsü biyarəm, ey sultani-Qeys! Bir ələmdarı ölən 

sərdarəm, ey sultani-Qeys!” beyti ilə başlayan növhəsi bu gün 

də təziyə məclislərimizdə oxunur. Kərbəlada İmam Hüseynin 

(ə) oğlu Əli Əkbərin faciəvi şəhadətini əks etdirən “Nadi 

Əliyyən, Əliyən ya Əli” vagirəli növhə də Asiyə böyük şöhrət 

qazandırıb. 

Yuxarıda adlarını çəkdiyimiz və əsərlərindən nümunələr 

verdiyimiz şairlərin əksəriyyəti müxtəlif mövzularda şeirlər 

yazmışdır. Onların dini məzmunlu yazıları da çoxçalarlıdır. 

Amma bəzi sənətkarlar özlərini demək olar ki, yalnız Kərbəla 

müsibətinin vəsfinə həsr etmiş və İmam Hüseyn (ə) şairi kimi 

məşhur olmuşlar. Cənubi Azərbaycanda bu cəhət Əbülhəsən 

Raci, Molla Hüseyn Dəxil, Dilriş Ərdəbili, Hacı Rza Sərraf 

kimi şairlərin simasında özünü büruza vermişdir. Bu ənənənin 

Şimaldakı ən gözəl davamçısı Qumri Dərbəndi sayılır. O, 

Fazil Dərbəndi kimi böyük din aliminin, Mirzə Kərim Şüai 

kimi qüdrətli şairin vətəni olan qədim Azərbaycan şəhəri Dər-

bəndin yetirməsi idi. Qumrinin aşura müsibətinə həsr olunmuş 

şeirləri “Kənzül-məsaib” adlı kitabda cəmlənib. Azərbaycanda 

həm əvvəllərdə, həm də indi təşkil olunan əzadarlıq məclis-

lərinin əsas yaraşığı Qumrinin asan yadda qalan, rahat oxunan, 

müxtəlif mərsiyə avazlarına uyğun olan növhələri sayılır: 
 

Mahi-mühərrəm oldu, yenə göylər ağladı, 

Düşdü cəhanə qülqülə, aləmlər ağladı. 

Gəldi məhi-müsibətü əyyami-təziyə, 

Bu matəmü əzayə görün kimlər ağladı. 

Şahi-rüsül, əmiri-ərəb, xətmi-ənbiya, 

Əmmaməsin alıb ələ Peyğəmbər ağladı... 

Qumri, bu qisseyi-ələm-əfzanı qıl tamam, 

Əldə qələm şərarə tutub, dəftər ağladı.
 16

 
 

Kərbəla mövzusuna sıx-sıx müraciət etmiş şairlərdən biri də 

Qarabağın maarifpərvər və xeyriyyəçi oğlu Mir Möhsün Nəv-

vabdır. Elmin və sənətin müxtəlif sahələrində öz bacarığını uğurla 

nümayiş etdirmiş Nəvvab həm də istedadlı şair idi. Onun Divanında 

aşura faciəsinin təsvirinə həsr edilmiş növhələr mühüm yer tutur. 

Nəvvabın qələmindən çıxan və aşağıda ilk beytləri verilən növhələr 

vaxtilə Əhli-beyt aşiqləri arasında çox məşhur idi: 
 

Bikəs qalan Hüseyn vay, ətşan olan Hüseyn vay! 

Əhlü əyalı qəmdən gültək solan Hüseyn vay! 

 

Ey məhi-ənvari-hidayət, Əli! 

Məxzəni-əsrari-vəlayət, Əli! 

Ey boyanan qanına əlvan Hüseyn! 

Haq yoluna qoç kimi qurban Hüseyn! 
 

                                                 
16 Divane-kamile-Qumri. İran, 1372 h.ş.  
Mirzə Məhəmməd Təqi Qumri Dərbəndi. Kənzül-məsaib. Təbriz, 1312 h.q. 



Məqalələr toplusu 

 

 171 

XIX əsr Azərbaycan irfan şeirinin ən görkəmli nüma-

yəndəsi, Füzuli irsinin layiqli davamçısı Seyid Əzim Şirvani 

klassik ədəbiyyatımızın yeni bir səhifəsinin müəllifidir desək, səhv 

etmərik. Onun həm lirik, həm didaktik, həm də satirik məzmunlu 

əsərləri eyni dərəcədə qüvvətli və təsirlidir. Seyid Əzim gənclik 

illərində Nəcəf və Kərbəla şəhərlərində ruhani təhsili almış, Şam və 

Misir diyarlarında bir müddət yaşamışdı.   

Şair özündən əvvəlki sənətkarların ənənəsini davam 

etdirərək divanının dibaçəsində İmam Əlinin (ə) də tərifinə yer 

ayırmışdır: 
 

Əliyyibni Əbu Talib ki, zati-paki-valasın 

Müqəddəm masivadən xəlq edibdir Xaliqi-yekta. 

Desən məxluqədir ma-fövqə nisbət adı, yoxdur şəkk, 

Desən xəllaqədir ma-təhtə nisbət, ari, amənna! 

 

Seyid Əzim Şirvaninin dini məzmunlu çoxlu növhə və 

qəsidələri vardır. Təəssüf ki, onların böyük əksəriyyəti indiyə 

kimi nə kiril, nə də latın əlifbası ilə çap olunmamışdır. Bununla 

belə, şairin aşağıdakı növhələri hələ sovet dövründə xalq içində 

məşhur idi və təziyə məclislərində sevilə-sevilə oxunurdu: 
 

Xeymələrə, əmməcan, ləşkəri-üdvan gəlir, 

Əldə tutub Şimri-dun xəncəri-bürran, gəlir. 
 

Bir çarə qıl, ey əmmə, mən ölsəm kəfən olmaz, 

Tabutü hənutim götürüb dəfn edən olmaz.
 17

 

 

                                                 
17 Necə qan ağlamasın daş bu gün (tərtibçi: İ.Qəribli). Bakı,1993. 

Seyid Əzim Şirvani “Alimləri məzəmmət edən 

cahillərə” adlı kifayət qədər iri həcmə malik müxəmməsində 

Qədir-Xum hadisəsini son dərəcə gözəl formada təsvir etməyə 

nail olmuşdur. Şair yüz min nəfərlik karvanla səhrada hərəkət 

edən Peyğəmbərin (s) hamını qızmar qum üzərində köç 

salmağa və məşhur Qədir-Xum hədisini dinləməyə məcbur 

etməsini maraqlı təsvir üsulları ilə verir, bu münasibətlə nazil 

olan Quran ayələrini xatırlatmağı da unutmur. Şeirin kulmi-

nasiya nöqtəsini Peyğəmbərin (s) dilindən verilən bu misralar 

təşkil edir: 

 

Dedi: “Hər şəxsə ki aləmdə mən olsam mövla, 

Ona mövladı Əli, ol şəhi-mülki-məna. 

Ona nasir olana nasir ola bari-Xuda, 

Hasidü düşməninə düşmən ola Rəbbi-səma”. 

Bu duanı elədi Əhmədi-muxtar bu gün.
 18

 

 

Şair əsərlərinin birində 14 məsumun adını böyük mə-

harətlə, oxucuda yorğunluq yaratmadan sadalayır (şeir S.Ə.Şir-

vaninin 1891-1892-ci illərdə Təbrizdə çap olunmuş divanından 

götürülüb və latın əlifbası ilə ilk dəfə təqdim edilir): 
 

Mən təriqi-eşqdə cövrü cəfadən dönmərəm, 

Yüz cəfa qılsa fələk, rahi-vəfadən dönmərəm!.. 

Müstəfa xurşiddir, mən zərrənin sərgəştəsi, 

Tərki-xurşid etmərəm mən, Müstəfadən dönmərəm! 

Qiblə təklifin mənə çox etmə, ey şeyxi-hərəm, 

Qiblədən dönnəm, Əliyyül-Mürtəzadən dönmərəm! 

                                                 
18 Seyid Əzim Şirvani. Əsərləri. Bakı, 1969, 2-ci cild. 

Neyləyim mən Hacərü Saravü Məryəm vəsfini? 

Mən mədihi-dilkeşi-Xeyrün-nisadən dönmərəm! 

Müddəi gər zəhr ilə sədparə qılsa sinəmi, 

Hüsni-övsafi-imami-Müctəbadən dönmərəm! 

Etsə düşmənlər əgər aludeyi-xun cismimi, 

Bir gədayəm mən, şəhi-Kərbübəladən dönmərəm! 

Zinəti-qəlbimdi hübbi-paki-Zeynül-abidin, 

Bəlkə mən ol parsa, ol pişvadən dönmərəm! 

Baqiri-elmi-Xuda Baqirdi dinə rəhnüma, 

Baqirü Cəfərlə Musiyyü Rizadən dönmərəm! 

Müttəqi ol kəsdi kim, olsun mənə miri-təqi, 

Əhli-təqva, mən bu şahi-ətqiyadən dönmərəm! 

Həm bu aləmdə imamımdır Təqivü həm Nəqi, 

Ey nəqavət əhli, mən ol padşadən dönmərəm! 

Naxüni-ümmid ilə sancılsa nayi-Əsgəri, 

Şəkkəri-şükr eylərəm, ol mültəcadən dönmərəm! 

Qaimi-Ali-Məhəmməd dir imami-qaibim, 

Xidmət üçün hazirəm, ol müxtəfadən dönmərəm! 

Seyida, gər sən dönürsən-dön bulardan, leyk mən 

Dönmərəm, mən dönmərəm, haşa və kəlla dönmərəm! 

 

XIX əsr Şirvan ədəbi mühitinin yetirməsi sayılan, 

sonralar İrana hicrət edib Şah sarayında “məliküş-şüəra”, yəni 

şairlərin başçısı məqamına yüksələn Mirzə Nəsrullah Bahar 

Şirvani də Əhli-beytə olan sevgisini ən gözəl ifadələrlə tərən-

nüm edirdi. Onun günümüzə gəlib çatan əsərlərinin böyük bir 

qismi fars dilindədir. İmam Əlini (ə) mədh edən aşağıdakı şeir 

parçası da Baharın farsca Divanından tərcümədir:  

O həqq yolunda istiqamət, 

O şah ki, tacıdır kəramət. 

Sərlövhə olan hər ibtidayə, 

Sərvər cahana, vəli Xudayə. 

Həm payə odur şəriət üzrə, 

Həm həq yol odur təriqət üzrə. 

Allah dininə xəlifədir həq, 

Peyğəmbərə həm vəsiyyi-mütləq. 

İycad bəhasına odur qədr, 

İrşad səmasına odur bədr. 

Etmiş Nəbi çiynini qədəmgah, 

İnsaf ilə bax özün, ay Allah!
 19

 
 

Əhli-beyt şairlərindən söhbət açarkən Bakı ədəbi mühi-

tinin yetirməsi sayılan Fəna təxəllüslü şairin adını çəkməmək 

insafsızlıq olar. Mirzə Əliməhəmməd Fənanın növhə və 

qəsidələri Azərbaycanda, xüsusən Bakıda çox məşhur olmuş, 

onun “Cənnətül-məva” adlı dini şeirlər toplusu məddahların 

müraciət mənbəyi sayılmışdır.
 20

 Şairin “Haris, öldürmə bizi, 

rəhm qılıb davərə bax! Cəddimiz xətmi-rüsül həzrəti-peyğ-

əmbərə bax!”, “Ey övci-kəmalə məhi-taban, Əli Əkbər! Gəl 

olma bu meydanə şitaban, Əli Əkbər!”, “Yarəb, bizi Sən Ali-

Peyəmbərdən ayırma! Bu zərrələri mehri-münəvvərdən ayır-

ma!” beytləri ilə başlayan növhələri, xüsusilə sonuncu növhə-

nin içində oxunan “Hörmətinə” rədifli fərd bu gün də məhər-

rəmlik mövsümündə dillərdən düşmür. 

Çoxlarına maraqlı görünə bilər ki, “Hophopnamə” 

müəllifi və satira şairi kimi tanıdığımız, hətta vaxtilə bizə ateist 

                                                 
19 Bəhar Şirvani. Divan (tərc. Mircəlal Zəki). Bakı, 2010. 
20 Hacı Mirzə Əliməhəmməd Fəna. Cənnətül-məva (növhələr). Bakı, 2009. 

kimi təqdim edilmiş, əslində isə “Məşhədi” titulunu şərəflə 

daşımış Mirzə Ələkbər Sabirin də dini məzmunlu gözəl 

əsərləri vardır. Həzrət Məhəmmədə (s) ithaf olaraq Füzulinin 

“Əşrəqət min fələkil-behcəti şəmsün və biha” mətləli qəzəlinə 

yazdığı təxmis, eləcə də aşağıda bir bəndini diqqətinizə 

çatdırdığımız növhə bunlardandır:   
 

Baxdı çün Əkbərinin nizədə Leyla üzünə, 

Gördü zülfü tökülüb şün şəbi-yelda üzünə. 
 

Sabira, hər il əza saxla Əliəkbərə sən, 

Kərbəladə gedib ağla o şəhi-davərə sən, 

Gəl qiyamətdə bu cəm ilə səfi-məhşərə sən, 

Qalma həsrət iki dünyadə bu mövla üzünə.
 21

 
 

Müxtəlif təsəvvüf təriqətlərinə aid olan şairlərimiz 

Həzrət Məhəmmədin (s) Əhli-beytini, xüsusilə Ali-əba beşliyini 

dərin məhəbbətlə sevmiş, İmam Əlini (ə) İslamın böyük 

şəxsiyyəti, Raşidi xəlifələrdən biri, öz qılıncı ilə İslam 

bayrağını yüksəklərə qaldırmış bir fateh kimi vəsf etmişlər.  

Xəlvətiyyə sufi təriqətinin şeyxi, tarixi mənbələrdə 

“Şirvani” və “Bakuvi” nəsəbi ilə xatırlanan, məzarı Şirvanşahlar 

kompleksinin içində yerləşən Seyid Yəhya irfan yönümlü bir çox 

dəyərli əsərlərin müəllifi olmuşdur. O, Həzrət Əlinin (ə) 

üstünlüklərindən bəhs edən 86 beytlik “Mənaqibi Əmirəlmöminin 

Əli kərrəmallahü vəchəh” adlı qəsidə yazmışdır. Qəsidənin bəzi 

beytlərinin fars dilindən tərcüməsi belədir: 

 

  

                                                 
21 Dahilərin göz yaşı. Mərsiyələr (tərtib edənlər: M.İ.Əliyev, A.F.Ramazanov). Bakı, 
1990. 

İki aləmdə də Heydərdən başqa rəhbər, hadi arama, 

Hər iki aləmin də hadisi mən Əlini gördüm. 

Quranın alimi Əli Allahın sirlərinə vaqif, 

Bu gizli sirlərin sirri Əlini tapdım... 

Nəbi elmin şəhəri oldu, Əli qapısı, 

Ondan başqa yol göstərən rəhbər yoxdur. 

Yəqin bil ki, dinin müqtədası Əli idi, 

Şəriət və həqiqəti bilən Əli idi.
 22

 
 

Bu şeir parçasında müəllif bir neçə məşhur hədisə 

istinad edir ki, onlardan biri də “Mən elmin şəhəriyəm, Əli 

onun qapısıdır” hədisidir. Seyid Yəhya Bakuvinin İmam Əliyə 

(ə) bu qədr eşq və iradət bəsləməsi heç də təsadüfi deyil. Çünki 

əksər sufi təriqətlərinin, o cümlədən, Xəlvətiyyənin silsiləsində 

Həzrət Əli ibn Əbu Talib (ə) İslam Peyğəmbərindən (s) sonrakı 

növbəti halqadır.  

Bakıda Seyid Yəhya ilə görüşüb onun müridi olmuş, 

onun göstərişi ilə Qarabağ, Bərdə, Gəncə torpaqlarında təriqəti 

yaymış, sonralar Xəlvətiyyənin Rövşəniyyə qolunu təsis etmiş 

Dədə Ömər Rövşəni də şeirlərinin birində yuxarıdakı məsələyə 

işarə edərək yazır: 
 

 هر نفس ميرسد ز فيض خدا

 به علی از رسول هر دو سرا

ولی بشيخ ششيوخاز علی   

ة القدماحسن بصری قدو  

     Tərcüməsi: 

Allahın feyzindən gələn hər nəfəs 

Hər iki aləmdə (rəhbər olan) Peyğəmbərdən Əliyə, 

                                                 
22 Mehmet Rıhtım. Seyid Yəhya Bakuvi və xəlvətilik. Bakı, 2005. 

(Allahın) dostu Əlidən şeyxlərin şeyxi, 

Keçmişdəkilərin öndəri Həsən Bəsriyə ötürüldü. 
 

“Xariciyəm sevməsəm damadını Peyğəmbərin” deyən 

Rövşəni İmam Hüseynin (ə) qatili olan Yezidə nifrət bəsləyir. 

Aşağıdakı beytdə Yezidin adı mənfiliyin simvolu kimi işlədilir: 
 

Edən xoşnud pirini gümansız Bayezid olur, 

Vəli xoşnud etməyən yəqin bil kim, Yezid olur.
 23

 

 

XIX əsrdə yaşayıb-yaratmış qarabağlı Mir Həmzə 

Nigari Nəqşibəndi təriqətinin sayılıb-seçilən mürşidlərindən 

idi, kürdəmirli Şeyx Siracəddin İsmayıl Şirvanidən dərs almış, 

Türkiyəyə və Şama səfər etmiş, Məkkə ziyarətində olmuşdu. 

Nigarinin irihəcmli türkcə divanı onun eşq dünyasının ən gözəl 

tərcümanıdır. “Sülaleyi-tahirəyə can vermək – Miri Nigarinin 

səyadətidir” deyən şair öz əsərlərində dönə-dönə Əhli-beytə 

vurğunluğunu ifadə edir: 

 

Məhbubi-Xuda, yəni Məhəmməd  ki hüveyda 

Bişübhə çü xurşidi-mənü, alı vəlimdir. 

Fərzdir Əlini, Fatiməni, alını sevmək, 

Allahü nəbi sevdiyi bürhani-cəlimdir. 

 

Nigari yaradıcılığında Kərbəla faciəsinin əks-sədası 

aşkar duyulmaqdadır. O, Peyğəmbərin (s) əziz nəvəsinin başına 

gətirilən müsibətləri heç zaman unutmur, aşura olayını tarix 

kitabının ən qanlı səhifəsi sayır:  

                                                 
23 Orhan Kemâl Tavukçu. Dede Ömer Rûşenî. Hayatı, Eserleri, Edebî Kişiliği ve 
Dîvanı’nın Tenkidli Metni. Erzurum. 2005. 

Dəmadəm can yanar, ağlar gözüm, könlüm qılır əfğan, 

Bəlakeşlər ki ol dəm sərgüzəşti-Kərbəla söylər. 
 

Rəvayət təşnəgani-Kərbəladən qılma, ey ravi, 

Yanarız atəşi-həsrətlə, zira dağdarız biz. 
 

Şair məhərrəm ayı girincə, İmam Hüseynin (ə) 

hörmətinə hər cür şadyanalığı kənara qoymağı və bu günləri 

Peyğəmbər (s) nəslinə layiq bir ehtiramla, hüzn içində 

yaşamağı tövsiyə edir: 
 

Qatarın sövq et, ey mütrüb diyari-qeyrə, zira kim 

Bəla dəştində matəmdari-şahi-Kərbəlayız biz. 
 

Nigarinin irfan dünyasında bütün varlıq aləminin 

yaranış səbəbi Xatəmül-ənbiya Həzrət Məhəmməd  (s) və onun 

Əhli-beytidir. Hər şey onların xatirinə və onların nurundan 

yaranmışdır: 

 

Xilqəti-aləmdən ancaq hübbi-mövladır qərəz, 

Ülfəti-Ali-əba, övladi-Zəhradır qərəz. 

 

Nigarinin təsəvvüf dünyasında iradət və irşadın yolu da 

Həzrət Əli ibn Əbu Talibdən (ə) keçir: 

 

Sən bilməz idin nədir iradət, 

İrşad nədir, nədir inabət. 

Haqdan sənə məhz bir kərəmdir, 

İkrami-Həbibi-möhtərəmdir. 

İrşadi-vəliyyi-La-fətadır, 

Sultani-səriri-Həl-ətadır. 

Nigari yaradıcılığının nəzərəçarpacaq bir hissəsini onun 

Əhli-beytə düşmən olan qruplara qarşı məzəmmətlə dolu 

şeirləri təşkil edir. Bu şeirlərdə böyük şair bəzi tarixi 

həqiqətlərə aydınlıq gətirməyə çalışır, hər cür tərəfkeşlikdən 

uzaq obyektiv fikir yürütməyi təklif edir: 
 

Cəmi-əzdad müyəssər deyil, ey vaiz, ya 

At Müaviləri, yainki Məhəmməd dən keç. 

Ya Müavilərə nifrin elə, yəni lənət, 

Ya sənə ruzi-cəza şəfqəti-Əhməddən keç. 

Diləsən cənnət əgər, Ali-əbayə xidmət 

Elə, ya ləşkəri-Şamı dilə, cənnətdən keç! 
 

...Siz Müavilər əsgəri, biz Heydərilər ləşkəri, 

Siz qəhrani, biz lütfani, siz bir tərəf, biz bir tərəf. 

Siz Yezidi, siz pəlidi, biz Hüseyni, biz şəhidi, 

Siz bütlani, biz həqqani, siz bir tərəf, biz bir tərəf. 

Sizlər düşməni-Mustafa, biz bəndeyi-Ali-əba, 

Siz xəsmani, biz rəhmani, siz bir tərəf, biz bir tərəf. 

Siz qatili-ali-Zəhra, biz matəmdari-Mustafa, 

Siz Şimrani, biz hüznani, siz bir tərəf, biz bir tərəf. 

“Biz xaki-peyi-Ali-əba, çakəri-çarız”, - deyə özünü Ali-

əbanın ayaq tozu və dörd Raşidi xəlifənin nökəri adlandıran şair hər 

iki məzhəbin yolunu eşq nöqtəsində birləşdirməyə və müsəlmanlar 

arasında vəhdət yaratmağa çağırır: 

 

Allahı, Məhəmmədi, Alı sevən dostdanız, 

Nə sünniyiz, nə şiə, biz xalis müsəlmanız.
 24

 

                                                 
24 Mir Hamza Nigari. Divan-ı Seyid Nigari (hazırlayan: A. Azmi Bilgin). İstanbul, 
2003. 

Firudin bəy Köçərlinin “Təmami-Şəki mahalında 

əvvəlinci şair hesab olunur”, - deyə tərif etdiyi İsmayıl bəy 

Nakam da öz yaradıcılığında məzhəbi mövzuda orta yolu tutmuş, 

həm Raşidi xəlifələri, həm də 12 imamı mədh etmişdir. “Mənəm 

əgərçi o tərdaməni-siyəhkirdar – Ki, ruzü şəb əməlimdir xətayi-

nahəmvar” beyti ilə başlayan qəsidədə müəllif əvvəlcə öz 

günahlarını xatırlayıb tövbə edir, Həzrət Məhəmmədin (s) 

şəfaətinə ümidvar olduğunu bildirir. Daha sonra “məvəddəti-

qürba” (yəni Peyğəmbərin (s) qohumları olan Əhli-beytin 

məhəbbəti) ilə “məhəbbəti-əshabı” birləşdirərək dörd Raşidi 

xəlifənin adlarını çəkməklə onlara ehtiramını ifadə edir. Bundan 

sonra şair məsum imamlara olan sevgisini dilə gətirir: 

 

Digər zəbaneyi-hübbi-əimmeyi-məsum 

Dilimdə dağ yaxıb eyləmiş şəqaiq var. 

Dilim bu atəşi-hübb içrə dəmbədəm yaxılıb, 

Bu kimiya ilə olmuş künun təmam əyyar. 

Bəli, o kəsdə ki vardır vidadi-Ali-Nəbi, 

Həlaldır ona cənnət, həramdır ona nar. 

Daha sonra qəsidədə 12 imamın adı müfəssəl şəkildə 

sıralanır, onların hər biri fərqli epitetlərlə vəsf olunur. Nakam 

öz qəsidəsini bu beytlərlə bitirir: 

 

Dəxili-lütfünüzəm, lütf edin, ey Ali-Nəbi, 

Nəzərdən eyləməyin həşrdə məni də kənar... 

Meyi-məhəbbəti-Ali-Rəsuldən, yarəb, 

İnayət eylə mənə bir piyaleyi-sərşar.
 25

  

                                                 
25 Azərbaycanda məşhur olan şüəranın əşarına məcmuədir (toplayanı və tərtib edəni: 
Hüseyn Əfəndi Qayıbov). Bakı, 1986-89, 2 cild. 

Əhli-beyt mövzusu Azərbaycan şifahi xalq ədəbiyyatında 

da mühüm yer tutur. Həzrət Əlinin (ə) ruhu məhəbbət 

dastanlarımızda qəhrəmana yuxuda buta verən və onu 

təhlükələrdən xilas edən bir obraz kimi canlandırılır. Aşıq-ozanlar 

öz qoşma və gəraylılarında, qıfılbənd və təcnislərində Əhli-beyt 

üzvlərinin, xüsusilə İmam Əli (ə) və İmam Hüseynin (ə) adlarına 

tez-tez müraciət etmişlər. Qurbani, Abbas Tufarqanlı, Sarı Aşıq, 

Xəstə Qasım, Molla Cümə, Aşıq Valeh, Miskin Abdal, Aşıq Alı, 

Aşıq Ələsgər kimi məşhur el sənətkarları Həzrət Mehdinin (ə) 

zühurunun intizarı, Kərbəla və Nəcəf ziyarətinin arzusu kimi 

motivləri öz əsərlərində canlandırmışlar. 

Qarabağın Gülablı kəndinin yetirməsi olan Kərbəlayi 

Səfi Valeh həm klassik şeir üslubunda, həm də aşıqsayağı 

əsərlər yaradırdı. Valeh Kərbəla ziyarətindən qayıtdıqdan sonra 

müasiri olan Aşıq Qənbər ona nəzmlə bir məktub yazır. Məktub 

bu misralarla başlayırdı: 
 

Tapdınmı səadət, Valehi-dövran, 

Gözəl yeri, xoş məkanı gördünmü? 

Ziyarət etdinmi Nəcəf-əşrəfi, 

Kərbəlayi-müəallanı gördünmü? 
 

Aşıq Valeh ona belə bir cavab yazır: 
 

Ey Qənbər, qulami-şahi-vəlayət, 

Təvafi-şiri-Yəzdanə yetişdim. 

Cayi-həmə yarü əzizan xali, 

Könlümdəki arzumana yetişdim... 
 

Düşdüm xaki-payə, eylədim sücud, 

Axır sövdam idi, onda tapdım sud. 

Günahım əvf etdi qadirü məbud, 

Sanasan ədəmdən cana yetişdim. 

Onda Kəlbi-Əli qoydum namımı, 

Şərbəti-eşqdən içdim camımı, 

Nəcəfi-əşrəfdən aldım kamımı, 

Həzrəti-Sahib-zamana yetişdim...
 26

  

 

Azərbaycan aşıq şeirinin ən gözəl nümunələrini 

yaratmış xalq sənətkarı Aşıq Alı da qiyamət gününün 

dəhşətlərini təsəvvürünə gətirdikcə, Əhli-beytin şəfaətinə 

bağlanır və “Sən yetiş dadıma, on iki imam” deyərək, çıxış 

yolunu bu müqəddəs zatlara təvəssül etməkdə görür: 

 

Mehdiyi-peyğəmbər, sahibi-zaman, 

Sən yetiş dadıma, on iki imam. 

Aşıq Alı deyər: Ya şahi-Mərdan, 

Oxudum dərsimi əzbər-əzbəri. 

 

Şair üçün dünya çətinlikləri əhəmiyyətli deyil. 

Axirətdəki ilahi əzabdan da özünü qorunmuş sayır; çünki on iki 

imama sidq ürəklə bağlanıb Həzrət Əlinin (ə) vəlayətinə 

sığınıb:   

 

Göylərdən dörd kəlam endi, Məhəmmədə Qurandı, 

İnşallah ki, möminləri o dardan qurtarandı. 

Gəl qəm çəkmə, Aşıq Alı, ağan Şahi-Mərdandı, 

Pənc Alü Sahib-zaman, on iki imam bizdədi.
 27

 

 

                                                 
26 F.B.Köçərli. Azərbaycan ədəbiyyatı. Bakı, 1978-81, 2 cild. 
27 Aşıq Alı. Əsərləri. Bakı, 2006. 

Aşıq Alı məktəbində yetişmiş Aşıq Ələsgər də Əhli-

beyt sevgisini dilə gətirməkdən yorulmur. Onun İmam Əliyə (ə) 

olan eşqi  “Ya Əli” rədifli qoşmanın misralarından süzülür: 
 

Sidq ilə tutmuşam, çağırram səni, 

Xеybərin qalasın alan, ya Əli! 

Hər kim ayırarsa yarı yarından, 

Еlə tacü taxtın talan, ya Əli! 

Aşıq Ələsgərin başqa bir qoşmasında Ali-əba beşliyinin 

mübarək adları sıra ilə çəkilir. Şair ələst aləmində (ruhlar 

aləmində) iman gətirdiyi andan Məhəmmədlə (s) yanaşı, Əlinin 

(ə) də eşqini öz qəlbində gəzdirdiyini bildirir: 
 

İbtida “əlif”dən dərsim almışam, 

Ələst aləmində dеmişəm “bəli”. 

Həqiqətdən iki gözəl sеvmişəm, 

Birisi Məhəmməd, birisi Əli. 
 

Əlidən dərs aldım, еylədim əzbər, 

Ərşin sütunudu, yеrlərə ləngər. 

Fatimеyi-Zəhra, şafеyi-məhşər, 

Onu sеçdim gözəllərin gözəli. 
 

Həsən əl-Müctəba, çoxdu şövkəti, 

Ərşin güşvarəsi, yеrin zinəti, 

Məhşər günü darda qoymaz ümməti, 

Əsğər qucağında şah Hüsеyn gəli.
 28

 
 

Təqribən 70 il davam etmiş Sovet hakimiyyəti dövründə 

Azərbaycanda dini ədəbiyyat xeyli zəifləmiş, dini məzmunlu 

                                                 
28 Aşıq Ələsgər. Əsərləri. Bakı, 2004. 

şeir yazan şairlərin sayı yox dərəcəsinə enmişdi. Bununla belə, 

xalq öz ədəbi irsini unutmadı, keçmiş şairlərin Əhli-beyt sevgisi 

üzərində köklənmiş əsərlərini hafizələrdə yaşatdı. Gizli şəkildə 

keçirilən məhərrəmlik mərasimlərində, yas məclislərində, 

evlərdə qurulan təziyələrdə Əhli-beytin xatirəsi əziz tutulurdu.  

Ötən əsrin 90-cı illərində Azərbaycan yenidən 

müstəqillik əldə etdikdən sonra milli-mənəvi köklərə, dini 

dəyərlərə qayıdış prosesinin fonunda ədəbiyyatda da mühüm 

canlanma baş verdi. Öz fikirlərini açıq ifadə etmək imkanını 

qazanan şairlər Əhli-beyt mövzusuna yenidən müraciət etməyə 

başladılar. Hətta yenidən Əhli-beyt şairləri kimi tanınan bir 

təbəqə yarandı. Hacı Mail, Həkim Qəni, Rüstəm Samit, Ənvər 

Nəzərli, Ələkbər Şahid kimi qocaman qəzəl ustadları gənc 

şairlər üçün yol açaraq dəyərli əsərlər yaratdılar. Bu gün 

Ələmdar Mahir, Şahin Fazil, Yaşar Cahid, Arif Buzovnalı, 

Axund Hacı Soltan Əlizadə kimi şairlər Əhli-beyt məktəbinin 

nümayəndəsi kimi gözəl şeirlər yazmaqda davam edirlər. 

Son bir neçə onillik boyunca Əhli-beyti mədh edən ən 

məhsuldar şairlərdən bir neçəsinin yaradıcılığı üzərində bir 

qədər geniş durmaq faydalı olar.  

Lirik və nəsihətamiz qəzəllər müəllifi kimi tanınan 

mərhum Hacı Mailin dini mövlud və matəm günləri 

münasibəti ilə qələmə almış olduğu şeirlərdə Məhəmməd  

Peyğəmbərlə (s) yanaşı, Həzrət Əlinin (ə), Fatimeyi-Zəhranın 

(ə) və İmam Hüseynin (ə) adlarına da tez-tez rast gəlirik. Onun 

şeirlərinin birində İslam dini obrazlı ifadə ilə cismə (bədənə) 

bənzədilir və bu cismə öz ədaləti, şücaəti, elm və hikməti ilə 

can verənin Əli ibn Əbu Talib (ə) olduğu vurğulanır: 

Ol imami-möminindir, sərvəri-İslamdir, 

Gərçi İslam cismsə, ol cismə bir candır Əli. 

Cənnəti-hüsnün mənə dünyavü üqbadə yetər, 

Olmasa eşqin, iki dünya da niyrandır, Əli! 
 

Sələfi Füzulidən ilham alan şair Əhli-beytə ehtiram 

göstərməyənlərin o biri dünyada şəfaət və rəhmətdən məhrum 

qalacaqlarını ifadə edir: 

 

Ali-Əlinin hörmətini kim ki tutmadı, 

Kövsər müyəssər olmaz, Əli sağər olsa da.
 29

 

 

Hacı Ələmdar Mahiri intizar şairi adlandıranlar 

yanılmırlar. Çünki İmam Mehdi Sahibəz-zamanın (ə) 

zühurunun intizarı şairin yaradıcılığının ana xəttini təşkil edir. 

Şair İmamdan (ə) hər hansı nişanə almaq ümidi ilə yaşadığını 

parlaq boyalarla dilə gətirir:  

Qalıbdır ətrini duymaq, gülüm, səba gələnə, 

Fərəh zamanı qalıb buyi-aşina gələnə. 

O niyyət ilə ki səndən xəbər verən tapılar, 

Durub yol üstə, dikib göz bu binəva, gələnə. 

Fəna cahanda, könül, yox nişan ədalətdən, 

Ümidi bağlamışıq bir mələkliqa gələnə. 

Fəraq dərdinə bir çarə tapmadım, Mahir, 

Dəvayi-dərdi-dilim qaldı dilrüba gələnə.
 30

 
 

Klassik şairlərin divan ənənəsini uğurla davam etdirən və 

indiyə kimi dörd irihəcmli divan tərtib edən Şahin Fazil də Əhli-beyt 

                                                 
29 Hacı Mail. Divan. Bakı, 2006. 
30 Hacı Ələmdar Mahir. Səadət intizarında. Bakı, 1998. 

imamlarını vəsf etməyi özünə şərəf bilir. Şairin əksər qəzəl və 

qəsidələri əruz vəzninin oynaq bəhrlərində, sadə və anlaşıqlı üslubda 

qələmə alınıb. Bunların böyük bir hissəsini şəhidlər ağası İmam 

Hüseynə (ə) həsr edilmiş əsərlər tutur. Şahin Fazil İmam Hüseyn (ə) 

məktəbinin əbədiyaşar fəlsəfəsini bu şeirlərdə verməyə çalışır: 
 

 Həqq aşiqi olmuşlara dərman nəyə lazım? 

Əlbəttə, şəhadətdədi dərmanı Hüseynin. 

Təkcə Ərəbistanı deyil, qətli sərasər 

Zar etmədimi Azərbaycanı Hüseynin? 

Ol zatın olubdur necə heyranı bu Şahin, 

Olmuş, olacaq daima heyranı Hüseynin!
 31

 

 

Şahin Fazilin “Tədqiq eləyib də hər bəlanı – Yad etməli 

gündə Kərbəlanı” beyti “Hər gün Kərbəladır, hər yer aşura” 

şüarının özünəməxsus formada təqdimatı kimi səslənir. 

 

 

 

  

                                                 
31 Şahin Fazil. İkinci divan. Bakı, 2005. Şahin Fazil. Üçüncü divan. Bakı, 2008. 

Həm xalq aşıqlarımızın, həm də divan ənənəsini inkişaf 

etdirən klassik şairlərimizin yaradıcılığı bunu söyləməyə əsas 

verir ki, öz əsərlərində dini motivlərə azacıq da olsa, yer ayırmış 

elə bir şair və ya aşıq tapmaq çətindir ki, Əhli-beyt mövzusuna 

müraciət etməmiş olsun. Xüsusilə, Həzrət Məhəmmədə (s) nət 

yazan sənətkarlar bir qayda olaraq onun Əhli-beytini də salam 

və salavatla xatırlayır, onların şəfaətini umurdular. Maraqlı 

cəhət budur ki, bu ənənə məzhəbindən asılı olmayaraq bütün 

şairlərin yaradıcılığı üçün xarakterikdir. Bu söz adamları 

Raşidi xəlifələr və səhabələrlə yanaşı, Əhli-beytin, xüsusilə Ali-

əba beşliyinin fəzilətlərini saymağı özlərinə borc bilmişlər. 

ƏHLİ-SÜNNƏ MƏNBƏLƏRİNDƏ  

ƏHLİ-BEYT SEVGİSİ 
 

Eldar Kərimov, 

ilahiyyatçı 

 

Həzrət Peyğəmbərin (s.a) yaxınları olan, həyatı bo-

yunca ona xidmət edən, hər cür çətinliyə sinə gərən, bu nöq-

tədə digər müsəlmanlara nümunə olub onlara yol göstərən 

Əhli-beyt, Rəsulullahın (s.a) dostları olan səhabələrdən baş-

lamaqla günümüzə qədər olan müddətdə bütün müsəlman-

ların saf, təmiz və səmimi sevgi bəsləyib hörmət göstərdik-

ləri, hər zaman üçün xeyirlə yad etdikləri kəslər olmuşlar. 

Əhli-beyt istər anlayış, istərsə də xüsusiyyət olaraq 

İslamda əhəmiyyətli bir yerə malikdir. Həzrət Peyğəm-

bərin (s.a) yaxınları, yəni ailəsi olan bu kəslərin ilk İslam 

cəmiyyətindəki dini və ictimai funksiyaları bütün müsəl-

manlar tərəfindən bilinir. Bu dövrdə müsəlmanlar Həzrət 

Peyğəmbərə (s.a) qarşı bəslədikləri sevgi və hörmətlərini 

onun yaxınları olan Əhli-beytinə qarşı da bəsləmişdilər. 

Bundan daha əhəmiyyətlisi müsəlmanlar İslamın yeni nazil 

olan prinsiplərini Həzrət Peyğəmbərin (s.a) təhsil və tət-

biqindən öyrəndikləri kimi, ev və ailə həyatının xüsusi mə-

sələlərinin həllində Əhli-beytdən istifadə etmişlər. Əhli-

beytin bu funksiyası Həzrət Peyğəmbərin (s.a) vəfatından 

sonra da davam etmişdir. 

Əhli-beyt sevgisinə keçmədən əvvəl qısa da olsa, 

anlayışın müəyyənləşdirilməsi və keçirdiyi tarixi proses 

haqqında məlumat verməyimiz yerinə düşər. Çünki edilən 

təriflər, Əhli-Beytin İslam cəmiyyətindəki yerini və aldığı 

şəkli əks etdirməsi baxımından əhəmiyyətlidir. Əhli-beyt 

ərəb dilində “ev xalqı” və “ailə” mənasını verən bir təbir 

olaraq hər dövrdə istifadə edilmişdir.  

 

Əhli-beyt sevgisi 

İlk nümunələrini və ən doğru şəklini Rəsulullahla 

(s.a) birlikdə yaşayan səhabələrdən gördüyümüz Əhli-beytə 

sevgi və hörmətin təməlində yatan əsas ünsür Həzrət 

Peyğəmbər (s.a) sevgisidir. Həzrət Peyğəmbər (s.a) 

sevgisinin təməlləri isə Quran və sünnədir. 

Qurani-Kərimdə müsəlmanların Allaha qarşı sevgi 

və itaəti Həzrət Peyğəmbərə (s.a) itaətə bağlanmışdır. De: 

“Əgər siz Allahı sevirsinizsə, mənim ardımca gəlin ki, 

Allah da sizi sevsin və günahlarınızı bağışlasın. Allah 

bağışlayandır, rəhmlidir”.
1
Görüldüyü kimi Allahı 

sevmək Həzrət Peyğəmbərə (s.a) itaətlə mümkündür. 

Həzrət Peyğəmbərə (s.a) itaət etmək isə ancaq onu 

sevməklə mümkündür. Çünki bir müsəlmanın özünə 

hidayət yolunu öyrədən və insan kimi yaşam standartlarını 

qazandıran kimsəyə, yəni Həzrət Peyğəmbərə (s.a) sevgi 

və hörmətin ən üst səviyyəsini göstərməsi qədər daha təbii 

bir şey yoxdur. Həqiqi mənada itaət elə bu sevginin 

səmimiyyətində gizlidir. Bunun üçün insanlar Həzrət 

Peyğəmbərə (s.a) itaətə çağırılarkən, eyni zamanda, ona 

sevgiyə də çağrılmışlar. De: “Allaha və göndərdiyi 

                                                 
1 Ali-İmran surəsi 3/31. 

Elçiyə itaət edin!” Əgər üz döndərərlərsə, şübhəsiz ki, 

Allah kafirləri sevməz.”
2
  

De: “Əgər atalarınız, oğullarınız, qardaşlarınız, 

zövcələriniz, yaxın qohumlarınız, qazandığınız mallar, 

iflasa uğramasından qorxduğunuz alış-verişiniz və 

bəyəndiyiniz məskənlər sizə Allahdan, Onun Elçisindən 

və Onun yolunda cihaddan daha əzizdirsə, Allah Öz 

əmri ilə gəlincəyə qədər gözləyin. Allah günahkarları 

doğru yola yönəltməz”.
3
  

Həzrət Peyğəmbər (s.a) isə bir möminin imanının 

dadını duymasını, onun özünə təsirini hiss edə bilməsini 

“Allah və Rəsulunun sevgisinin hər şeydən daha çox”
4
 

olmasına bağlamışdır. Eyni zamanda “Sizdən biriniz məni 

öz atasından, uşaqlarından və digər bütün insanlardan 

daha çox sevmədikcə tam iman etmiş sayılmaz”
5
 

şəklindəki ifadəsi bu sevginin vacibliyini ortaya 

qoymaqdadır. Qiyamətin nə vaxt qopacağını soruşan bir 

səhabəyə: “Onun üçün nə hazırladın?”, - deyə cavab 

verən Həzrət Peyğəmbər (s.a) onun: “Nə çox namaz qılır, 

nə çox oruc tutur və nə də çox sədəqə verirəm. Ancaq 

Allahı və Rəsulunu çox sevirəm, ya Rəsulullah” cavabıyla 

qarşılaşdığı zaman: “İnsan kimi sevirsə Qiyamətdə onunla 

birlikdə olacaq”,
6
 buyuraraq, istər səhabələr, istərsə də 

bütün müsəlmanlar üçün Allah və Peyğəmbər (s.a) 

sevgisinin əhəmiyyətini ən açıq bir şəkildə göstərmişdir. 

                                                 
2 Ali-İmran surəsi  3/32. 
3 Tövbə surəsi 9/24. 
4 Buxari, İman  9,14. 
5 Buxari, İman 7, 8. 
6 Müslim, Birr, Sıla , 50. 

Göründüyü kimi, insanın özünə yaxşılıq və 

gözəlliyin qapılarını açaraq həyatını mənalandıran bir 

kimsəyə qarşı sevgi bəsləyib, hörmət göstərməsi fitrətdən 

gələn bir hiss olduğuna görə Həzrət Peyğəmbərə (s.a) 

sevgi də Quran və sünnəyə mövzu olmuşdur. Belə bir 

əmrin ilk həmsöhbəti olan insanlar olaraq səhabələr, 

şərəfli bir insan olmağa doğru atılan addımlarını şəxsən 

ətraflarında olan Həzrət Peyğəmbərdən (s.a) öyrənmiş və 

ona qarşı inam və səmimiyyətlə sevginin ən doğru şəklini 

çəkərək bunun ən gözəl nümunəsini əsrlər boyu bütün 

müsəlmanlara göstərmişlər. Siyər və İslam tarixi 

qaynaqları səhabələrin bu təslimiyyət, fədakarlıq və sevgi 

nümunələri ilə doludur. Nümunə götürülməsi lazım olan 

da məhz bu sevgi və fədakarlıq olmalıdır. 

Səhabələrin Əhli-beytə qarşı göstərdiyi sevgi də 

məhz Həzrət Peyğəmbərə (s.a) göstərilən bu sevginin əks 

olunması şəklindədir. Əhli-beytə sevginin qaynağı buradır. 

Həzrət Məhəmmədi (s.a) peyğəmbər olaraq qəbul edən bir 

müsəlmanın onun Əhli-beytini sevməsi və hörmət göstər-

məsi üçün başqa bir səbəb axtarmağa ehtiyac yoxdur.  

Qeyd edəcəyimiz bu rəvayət isə bu sevginin bir 

nümunəsidir: “Rəsulullahın (s.a) qohumlarından biri gəl-

diyi zaman Qüreyşdən olan insanlar onun sözlərini kəsir 

və üzlərini turşudurdular. Bu vəziyyət Rəsulullaha (s.a) 

xəbər verildikdə çox qəzəbləndi, üzü qızardı, alnı tərlədi 

və belə dedi: “Nəfsim əlində olan Allaha and içirəm ki, 

qohumlarımızı, Allah və Rəsulu üçün sevməyən kimsənin 

ürəyinə iman girməz”. 

Qurani-Kərimdə Əhli-beyt sevgisi 

Qurani-Kərimdə Əhli-beyt ifadəsi üç yerdə keç-

məkdədir. Bunların birincisi, Həzrət İbrahim (ə) qissəsin-

də
7
, ikincisi, Həzrət Musa (ə) qissəsində

8
, üçüncüsü də 

“Əhzab”
9
 surəsindədir.  

Qurani-Kərimdə Əhli-beytə sevgini bildirən ayə isə 

“Şura” surəsinin 23-cü ayəsidir. Bu ayə, içərisində keçən 

“məvəddət” sözünə görə İslam terminologiyasında “Mə-

vəddət ayəsi”, - deyə məşhur olmuşdur. Bu ayədə: “İman 

gətirib yaxşı işlər görən qullarına Allahın müjdə verdiyi 

nemət budur. De: “Mən sizdən bunun əvəzində qohumluq 

sevgisindən başqa bir şey istəmirəm”. Kim bir yaxşılıq 

etsə, onun savabını artırarıq. Həqiqətən, Allah Bağış-

layandır, şükrün əvəzini verəndir”
10

 buyurulur. 

Ayədə Əhli-beyt sevgisinə dəlalət edən açıq bir ləfz 

yoxdur. Ancaq fərqli şərhlərlə ayə bu mövzuda dəlil olaraq 

qəbul edilir. Bu ayə ilə əlaqədar qaynaqlarda verilən ilk və 

ümumi qəbul edilən şərhə görə, bu surə Məkkədə nazil olmuş-

dur. Həzrət Peyğəmbər (s.a) İslami təbliğin başlanğıcında Qü-

reyş qəbiləsinin, yəni qohumu olan insanların zülm və işgəncə-

lərinə məruz qalmış, ciddi çətinliklər çəkmişdir. Buna görə də 

yaranmış vəziyyət qarşısında Allah, Rəsuluna “De ki, mən siz-

dən qohumluq sevgisindən başqa bir şey istəmirəm ...” ayə-

sini nazil etmişdir.  

Əhli-beyt sevgisi ilə əlaqəli olan digər bir ayə isə 

yuxarıda qeyd  etdiyimiz “Əhzab” surəsinin 33-cü 

                                                 
7 Hud surəsi 11/73. 
8 Qasas surəsi 28/12. 
9 Əhzab surəsi 33/33. 
10 Şura surəsi, 42/23. 

ayəsinin: “... Ey Əhli-beyt Allah sizdən hər cür əskikliyi 

(qüsuru) aradan qaldırıb sizi tərtəmiz etmək istər”, 

mənasındakı hissəsidir.  

Əhli-beytin fəzilət və üstünlüyü və onlara sevgi 

bəsləməklə əlaqədar olduğu iddia edilən digər bir ayə isə 

“Əhzab” surəsinin 56-cı ayəsidir. Bu ayə, “Doğrudan da, 

Allah və Onun mələkləri Peyğəmbərə xeyir-dua verir-

lər. Ey iman gətirənlər! Siz də ona xeyir-dua verib ka-

mil ədəb-ərkanla salamlayın”, - buyuraraq Həzrət Pey-

ğəmbərə (s.a) salat və salamı əmr edir. Bu ayə nazil ol-

duğu zaman səhabələr Həzrət Peyğəmbərə (s.a) necə salat 

edəcəklərini soruşmuşlar. O da “Ey Allahım, İbrahimə və 

Ali İbrahimə salat etdiyin kimi, Məhəmmədə və Ali 

Məhəmmədə salat et. Sən Hamidsən, Məcidsən” , -
11

 deyə 

buyurmuşdur. Həzrət Peyğəmbərə (s.a) və onun ailəsinə 

duanı əhatə edən bu ayənin “Ali” ləfzinin içərisinə Əhli-

beyti, səhabələri və ümməti daxil edilir. 
 

Hədislərdə Əhli-beyt sevgisi 

Əhli-beyt haqqında bir çox hədis rəvayəti vardır. Bu 

hədislərdən bir qismi Əhli-beyt fərdləri və Həzrət 

Peyğəmbərin (s.a) onlarla olan əlaqələri, onlara olan sevgi-

lərini əks etdirərkən digər bir qismi isə ümumi olaraq Əh-

li-beyti ehtiva etməkdədirlər. Bu hədislərdən bəzi nümunə-

ləri burada zikr etmək istəyirik.  

• Həzrət Əlidən (ə) rəvayət edildiyinə görə: Həzrət 

Peyğəmbər (s.a) belə buyurmuşdur: “Zaman qalmayıb (axır 

zamana) bir gün qalsa belə Allah Təala mənim Əhli-

                                                 
11 Buxari, Təfsirul-Quran, 247 

beytimdən (dünyanı) əhatə etmiş ədalətsizlik kimi (dünyada) 

ədaləti bərqərar edəcək bir nəfər göndərəcək”. 
12

 

• Həzrət Abdullahdan (r.a) rəvayət edildiyinə görə: 

Həzrət Peyğəmbər (s.a) belə buyurmuşdur: “Mənim Əhli-

beytimdən ismi mənim ismimə bənzəyən bir kəs ərəblərə sahib 

olmadıqca dünya dağılmaz” (Qiyamət qopmaz).
13

  

• Həzrət Peyğəmbər (s.a) belə buyurmuşdur: “Sizi 

nemətləriylə ruziləndirdiyinə görə Allahı, Allahı sevdiyinizə 

görə məni, məni sevdiyinizə görə də Əhli-beytimi sevin”. 
14

 

• Həzrət Peyğəmbər (s.a) belə buyurmuşdur: “Heç bir 

kimsə, məni özündən daha çox sevmədiyi müddətcə həqiqi 

iman sahibi ola bilməz. Beləcə, əhlimi də öz əhlindən, məni də 

özündən daha çox sevər”. 
15

 

• Həzrət Peyğəmbər (s.a) belə buyurmuşdur: 

“Uşaqlarınızı üç xislətlə tərbiyə edin. Bunlar: Peyğəmbər 

sevgisi, Əhli-beyt sevgisi və Quran tədrisidir”. 
16

 

• “Rəsulullahın (s.a.) qohumlarından biri gəldiyi zaman 

Qüreyşdən olan insanlar onun sözlərini kəsir və üzlərini 

turşudurdular. Bu hadisə Rəsulullaha (s.a) xəbər verilincə, çox 

əsəbləşdi, üzü qızardı, alnı tərlədi və belə dedi: “Nəfsim əlində 

olan Allaha and olsun ki, qohumlarımızı, Allah və Rəsulu 

üçün sevməyən kimsənin ürəyinə iman girməz”.
17

  

• “Yəmən səfərindən qayıdarkən Həzrət Əlini (ə) 

Rəsulullaha (s.a) şikayət etmişdilər. Həzrət Peyğəmbər (s.a): 

                                                 
12 Əbu Davud, Mehdi, 3734. 
13 Tirmizi, Fitən, 2156. 
14 Hakim ən-Nişapuri, əl-Müstədrək. 
15 Heytəmi, əs-Səvaiq. 
16 Heytəmi , əs-Səvaiq. 
17 Hakim ən-Nişapuri, əl-Müstədrək. 

“Mənə əziyyət etdiniz”,- dedi. Onlar: “Sənə əziyyət etməkdən 

Allaha sığınırıq, Ya Rəsulallah”, - dedikləri zaman : “Kim 

Əliyə əziyyət etsə mənə əziyyət etmiş olar”, - buyurdu.
18

  

• Həzrət Peyğəmbər (s.a) belə buyurmuşdur: “Kim 

Allahı sevsə Quranı sevər, kim Quranı sevsə məni sevər, kim 

də məni sevsə əshabımı və qohumlarımı sevər”.
19

  

• Həzrət Peyğəmbər (s.a) belə buyurmuşdur: “Nəfsim 

əlində olan Allaha and olsun ki, biz Əhli-beytə ancaq 

Cəhənnəmə girəcək olanlar nifrət edər”.
20

  

• Həzrət Peyğəmbər (s.a) belə buyurmuşdur: “Sizin ən 

xeyirliniz məndən sonra əhlimə ən xeyirli olanınızdır”.  

(Hakim ən-Nişapuri, əl-Müstədrək) 

• Həzrət Peyğəmbər (s.a) belə buyurmuşdur: “Ulduzlar 

yer üzündəkilər üçün bir qoruyucudur, Əhli-beytim isə, 

ixtilaflara qarşı ümmətim üçün bir qoruyucudurlar” 

(Firuzabadi, Fədailyul-Xəmsə). 

• Ömər ibn Əbi Sələmədən rəvayət olunduğuna görə:  

Rəsulullah (s.a) “Ey Əhli-beyt! Həqiqətən, Allah sizdən 

(hər cür) çirkinliyi (pisliyi, günahı) uzaq tutmaq və sizi 

pakdan pak etmək istər!” (Əhzab, 33) ayəsi endiyi zaman 

Ümmü Sələmənin evində idi. Dərhal Həzrət Fatimə (r.anhə), 

Həzrət Həsən (ə), Həzrət Hüseyni (ə) çağırdı üzərlərini örtdü, 

bunun arxasından Həzrət Əlinin (ə) də üzərini örtdü və belə 

dedi: “Allahım bunlar mənim Əhli-beytimdir. Onların 

üzərindən pisliyi qaldır və onları pakdan pak et”. Ümmü 

Sələmə mən onlardan deyilmiyəm, Ya Rəsulullah, dediyi 

                                                 
18 İbn Hənbəl, əl-Müsnəd. 
19 Heytəmi , əs-Səvaiq. 
20 Hakim ən-Nişapuri, əl-Müstədrək. 

zaman, Rəsulullah belə cavab verdi. “Sənin öz yerin var və 

sən də xeyir üzərindəsən”.
21

  

•  İbni Bureydə (r.a) atasından belə rəvayət etmişdir: 

“Rəsulullaha qadınların ən sevimlisi Həzrət Fatimə. 

Kişilərdən də ən sevimlisi Həzrət Əlidir (ə). İbrahim ibn 

Sueyd, yəni Əhli-beytindən deyə əlavə etmişdir”.
22

  

•  Ənəs bin Malik (r.a) belə rəvayət etmişdir: 

Rəsulullahdan (s.a): “Əhli-beytindən sənə ən sevimli olan 

kimdir? - deyə soruşuldu. O da: “Həzrət Həsən və Həzrət 

Hüseyn - dedi və Həzrət Fatiməyə uşaqları  gətirməsini 

söylədi. Onları qoxladı və bağrına basdı”.
23

  

• İbni Abbasdan (r.a) rəvayət edildiyinə görə: Həzrət 

Peyğəmbər (s.a) belə buyurdu: “Allahı sizi öz nemətindən 

ruziləndirdiyi üçün sevin. Məni Allahın sevgisi ilə sevin. 

Əhli-beytimi də mənim sevgimlə sevin”.
24

  

Əhli-beytlə bağlı ümumi olaraq nəql edilən bu 

rəvayətlərdən başqa Həzrət Əli (ə), Həzrət Həsən (ə), 

Həzrət Hüseyn (ə) və Həzrət Fatimə (r.anhə) ilə əlaqədar 

olduğu kimi, səhabələrin digər üzvlərinin də sevilməsinə 

istiqamətli təşviq ifadələrini görmək mümkündür. 

Əhli-beyt ifadəsi ilə əlaqədar olaraq “Kisa hədisi” 

deyə məşhur olan rəvayət bu barədə gözəl bir nümunədir. 

Həzrət Aişə belə demişdir: “Bir gün Rəsulullah (s.a), 

üzərində qara tükdən toxunmuş bir örtü olduğu halda səhər 

tezdən evdən çıxdı. Yanına Həsən ibn Əli (ə) gəldi. 

Rəsulullah (s.a) onu örtünün altına aldı. Sonra Hüseyn (ə), 

                                                 
21 Tirmizi, Mənaqib, 3719; 3806. 
22 Tirmizi, Mənaqib, 3803. 
23 Tirmizi, Mənaqib, 3705. 
24 Tirmizi, Mənaqib, 3722. 

Fatimə (r.anhə) və sonra da Əli (ə) gəldi. Hamısını o ör-

tünün altına aldı və: “Ey Əhli-beyt, Allah sizdən hər cür 

qüsuru aradan qaldırıb sizi tərtəmiz etmək istər”
25

 , - 

buyurdu. Eyni rəvayətin Ömər ibn Əbi Sələmədən nəql 

edilən şəkli isə belədir: “Ey Əhli-beyt, Allah sizdən hər 

cür əskikliyi aradan qaldırıb sizi tərtəmiz etmək istər” 

ayəsi Ümmü Sələmənin evində nazil olduğu zaman 

Rəsulullah (s.a), Əli (ə), Fatimə (r.anhə), Həsən (ə) və 

Hüseyni (ə) çağıraraq, üzərlərinə bir örtü örtdü və: 

“Allahım, bunlar mənim Əhli-beytimdirlər. Onlardan hər 

cür qüsuru aradan qaldır və onları tərtəmiz et”, - dedi.
26

  

 

Səhabələrin tətbiqatında Əhli-beyt sevgisi 

Həzrət Peyğəmbər (s.a) dövründə İslam cəmiyyəti-

nin ictimai quruluşuna ümumi çərçivədən baxdığımız za-

man həyatın hər sahəsində yeganə və tək gücün Həzrət 

Peyğəmbər (s.a) olduğunu görürük. 

Belə ki, Allah Rəsulunun (s.a) rəhbərliyində yara-

dılan İslam cəmiyyətinin birliyinin ana xammalı səhabələ-

rdir. Səhabələrin təslimiyyət, səmimiyyət və fədakarlığı bu 

uyğunluğun təməl əsasıdır. Bir peyğəmbər kimi Həzrət 

Məhəmmədin (s.a) rəhbərliyində tam təslimiyyət və səmi-

miyyət qanunuyla hərəkət edən səhabələr, əsrlər boyu İs-

lam tarixində “Əsri-Səadət”, - deyə ifadə edilən görünüşün 

meydana gəlməsini təmin etmişlər. Bununla bu quruluş 

içərisində Həzrət Peyğəmbərdən (s.a) başqa hər hansı bir 

qüvvədən bəhs etmək mümkün deyil. Bu prizmadan 

                                                 
25 Müslim , Fədaillüs-Səhabə , 61. 
26 Tirmizi , Təfsirul-Quran , 34. 

mövzuya baxdığımız zaman səhabələrin Həzrət Pey-

ğəmbərə (s.a) qarşı bəslədikləri sevgi və hörmətə görə 

onun yaxınları olan Əhli-beytinə qarşı da eyni rəftarı 

sərgilədiyinin şahidi olarıq. Məsələn, Həzrət Əbu Bəkrin 

(r.a): “Ey insanlar, Həzrət Məhəmmədə (s.a) olan hörməti-

nizi onun Əhli-beyti barəsində də mühafizə edin” ifadəsi 

bu həqiqəti ən açıq və ən doğru şəkli ilə ortaya qoyur. 

Yenə onun: “Allaha and olsun ki, Rəsulullahın qohumları 

mənim nəzərimdə öz qohumlarımdan daha sevimli və üs-

tündür” şəklindəki ifadəsi bir müsəlmanın Əhli-beytə necə 

baxması lazım olduğunu təyin edən bir qanun mahiy-

yətindədir. 

Həzrət Əbu Bəkirin (r.a) sözlərində əks olunan bu 

düşüncələri onun bəzi tətbiqatlarında da görmək mümkün-

dür. Bir dəfə Həzrət Peyğəmbər (s.a) səhabələri ilə birlik-

də məsciddə oturarkən Həzrət Əli (ə) oraya gəlmiş və bir 

müddət oturmaq üçün yer axtarmışdı. Həzrət Peyğəmbər 

(s.a), ona bir yer açılmasını istər və əshabının üzünə 

baxarkən, Rəsulullahın (s.a) dərhal sağında oturan Həzrət 

Əbu Bəkr (r.a) vəziyyəti sezmiş və bir az yan tərəfə ya-

naşaraq: “Bura, ey Əba Həsən”, - deyərək açdığı yerə onun 

oturmasını istəmişdi. Həzrət Əli (ə) də gəlmiş və 

Rəsulullah (s.a) ilə Həzrət Əbu Bəkirin (r.a) arasında 

oturmuşdu. Həzrət Əbu Bəkrin (r.a) sevgi və hörmətinin 

sadəcə Həzrət Əli (ə) və uşaqları ilə məhdudlaşmayıb, 

bütün Rəsulullahın (s.a) qohumlarına şamil olduğunu da 

görürük. Nəql edildiyinə görə, Həzrət Peyğəmbərin (s.a) 

məclislərində Həzrət Əbu Bəkr (r.a) Onun sağında, Həzrət 

Ömər (r.a) solunda və Həzrət Osman (r.a) da onun yanında 

oturardı. Həzrət Peyğəmbərin (s.a) əmisi Abbas ibn 

Əbdülmuttalib (r.a) gəldiyi zaman, Həzrət Əbu Bəkr (r.a) 

qalxar və Həzrət Abbas (r.a) da onun yerində oturardı. 

Həzrət Ömər (r.a) də istər Həzrət Peyğəmbər (s.a) 

zamanında, istərsə də öz xilafəti dövründə Əhli-beytə qarşı 

hörmət və sevgi üzərində qurulan bir anlayışla rəftar et-

mişdir. Bunun ən gözəl nümunəsini, öz dövründə islahatlar 

apararkən, Həzrət Həsən (ə) və Həzrət Hüseynə (ə) Bədir 

əhlinə təsis etdiyi kimi 5 min dirhəm maaş verməsində 

görürük. 

Beləliklə, nümunələrini çoxalda biləcəyimiz bu 

rəvayətlər, səhabələrin istər Həzrət Peyğəmbər  (s.a), 

istərsə də ondan sonrakı ilk xəlifələr dövründə Əhli-beytə 

qarşı münasibət və davranışlarını əks etdirir. Göründüyü 

kimi, bu dövrlərdə Həzrət Peyğəmbərə (s.a) olduğu kimi 

Əhli-beytə qarşı da hörmət və sevgi mühafizə edilmiş, 

digər insanlar arasında onlara dəyər verilmiş və onlara 

edilən rəftarlara diqqət göstərilmişdir. 

 

Əhli-beyt sevgisi necə olmalıdır? 

Əhli-beyt, İslam cəmiyyətinin ilk illərindən etibarən 

könüllərin qidası, sevgi və dostluqların qaynağı, qardaşlıq 

və yardımlaşmanın ortaq nöqtəsi olmuşdur. Eyni zamanda 

hicri birinci əsrdən etibarən dini, siyasi və ictimai 

hadisələr içərisində fərqli görünüşlərlə tarixə əks 

olunmuşdur. Yuxarıda ifadə etdiyimiz kimi Əhli-beyt 

sevgisi əvvəldən etibarən hər zaman İslam cəmiyyətindəki 

yerini və dəyərini qorumuşdur. Bu sevginin ifrat və təfrit 

nöqtələrindən uzaqlaşdırılıb dindəki əsl yerinə, yəni lazım 

olan yerə qoyulmalıdır. Bu təsbit hal-hazırda belə varlığını 

davam etdirən Əhli-beyt istismarının ölçülərini müsəlman-

lara göstərəcək və səhv düşüncələrə qarşı necə rəftar edil-

məsi yönündə fikir formalaşdıracaqdır. 

Bir anlayışın, bir hadisənin və ya bir məsələnin 

dindəki yerini müəyyən etmək üçün müsəlmanın baxmaq 

məcburiyyətində olduğu iki şey; Quran və Həzrət Pey-

ğəmbərin (s.a) sünnəsidir. Bizim üçün əsas olan Əhli-bey-

tin Quranda necə ifadə edildiyi, kimləri əhatə etdiyi və 

hədislərdə Əhli-beyt ilə əlaqədar tətbiqlərin və təriflərin 

nə olduğudur. Yenə bu iki əsl dəlildən sonra İslam 

alimlərinin hamısının qəbul etdiyi üçüncü əsas dəlil Həzrət 

Peyğəmbərin (s.a) tərbiyəsi altında yetişib daha sonra 

gələn müsəlmanlara İslamı və müsəlmanların necə olması 

lazım olduğunun ən gözəl nümunələrini göstərən səha-

bələrin sözləri və feilləridir. 

Əhli-beyt sevgisinin sərhəddini və necə olması 

lazım olduğunu təyin etmək bugünkü müsəlmanlar bax-

ımından əhəmiyyətlidir. Bir müsəlmanın din qardaşına və 

ya digər bir ifadəylə bütün müsəlmanlara sevgi və hörmət 

ilə rəftar etməsi onun müsəlman olaraq vəzifələrindən biri-

dir. Bununla əlaqədar bir çox ayə və hədis zikr etmək 

mümkündür. Ancaq bu sevgi və hörmətin bir sərhəddi ol-

malıdır. Bu sərhəd də Allah və Peyğəmbər (s.a) sevgisidir. 

Heç bir sevgi Allah və Rəsulunun (s.a) sevgisini aş-

mamalıdır. Yenə bir adam, qrup ya da zümrəyə itaət də 

bunun kimidir. Bu itaət və təslimiyyət Allaha və Rəsuluna 

(s.a) itaəti geridə buraxacaq şəkildə olmamalıdır. 

Burada qeyd edəcəyimiz digər bir mövzu da Əhli-

beytin kimliyidir. İndiki vaxtda Əhli-beyt vardırmı? Varsa 

kimlərdir? Bunlara qarşı mövqeyimiz necə olmalıdır? 

Əhli-beytin kimlər olduğu nöqtəsində deyiləcək şey ümu-

mi olaraq qəbul edilən çərçivədir. Yəni Həzrət Peyğəmbə-

rin (s.a) həyat yoldaşları, uşaqları, Həzrət Əli (ə) və nəvə-

ləridir. Bu çərçivəyə sözün ümumi mənasına uyğun olaraq 

Ona inanan bütün qohumlarını da daxil etmək mümkündür. 

Digər bir ifadə ilə Həzrət Peyğəmbərin (s.a) qohu-

mu olub ona inanmış, ona xidmət etmiş və onunla birlikdə 

yaşamış olanlar Əhli-beytdir. Bu çərçivədəki insanların 

nəsli olub Həzrət Peyğəmbərin (s.a) vəfatından sonra 

dünyaya gəlmiş və onu görməyənlər isə “Əhli-beyt nəsli”

dir. Bu şəkildə edəcəyimiz bir ayırım həm nəzəri, həm də 

praktik mənada zehnimizdə olan bir çox sual işarəsinin 

aradan qaldırılmasını təmin edəcək. Əhli-beyt nəslini Əhli-

beyt kimi qəbul edib o şəkildə rəftar etmək bir sıra 

səhvləri özü ilə gətirəcək. Necə ki, bu anlayış səbəbilə 

indiki vaxtda belə bəzi insanların özlərinin Əhli-beytdən 

olduqlarını irəli sürərək fərqli bir yerə və xüsusiyyətə 

sahib olduqlarını sərgiləmək istədikləri görülməkdədir. Bir 

müsəlman üçün əhəmiyyətli olan şey Əhli-beyt nəsilindən 

də olsa bir kimsənin imanı və İslamıdır. Etiqadıyla, 

əməlləriylə tam bir müsəlman nümunəsini əks etdirməyən 

bir kimsənin Əhli-beyt nəslindən olması bir məna daşımır. 

Yenə belə bir kimsənin Əhli-beyti əsas gətirərək Əhli-beyt 

sevgisindən bəhs etməsinin də mənası yoxdur. Necə ki, 

tarixdə bu nəsil içərisindən facir və fasiq kəslər çıxmışdır. 

İndiki vaxtda da belə insanların olması mümkündür. Belə 

kəslərə sevgi və hörmət göstərilməsi uyğun bir hərəkət 

deyil. İmanı, etiqadı və ibadətləri ilə tam bir müsəlman 

olan Əhli-beyt nəslindən bir kimsəyə göstəriləcək sevgi və 

hörmət isə eyni xüsusiyyətlərə sahib hər hansı bir 

müsəlmana göstəriləcək sevgi və hörmətdən fərqli 

olmamalıdır. 

Nəticədə qeyd edə bilərik ki, Əhli-beyt, Həzrət Pey-

ğəmbərin (s.a) yaxınları olduğu üçün ona xidmətləri və 

onun tərbiyəsi altında olmaları səbəbiylə sevilməli, sayıl-

malı və fəzilətləri qəbul edilməlidir.  

Əhli-beyt, İslam cəmiyyətinin ilk illərindən etibarən 

könüllərin qidası, sevgi və dostluqların qaynağı, qardaşlıq 

və yardımlaşmanın ortaq nöqtəsi olmuşdur. Eyni 

zamanda hicri birinci əsrdən etibarən dini, siyasi və 

ictimai hadisələr içərisində fərqli görünüşlərlə tarixə əks 

olunmuşdur. Yuxarıda ifadə etdiyimiz kimi Əhli-beyt 

sevgisi əvvəldən etibarən hər zaman İslam cəmiyyətindəki 

yerini və dəyərini qorumuşdur. Bu sevginin ifrat və təfrit 

nöqtələrindən uzaqlaşdırılıb dindəki əsl yerinə, yəni lazım 

olan yerə qoyulmalıdır. 

ŞAH İSMAYIL SƏFƏVİ: 

ƏHLİ-BEYT SEVGİSİNİN VƏ MİLLİ 

MƏFKURƏNİN VƏHDƏT NÖQTƏSİ 
            

Eldar ƏMİROV, 

Slavyan Universitetinin doktorantı 
 

Ey Xətai, sən şəhidi-qəmzeyi-dildarsan,  

Həşrdə rəşk aparır yetmiş iki millət sana!  

                                      Şah İsmayıl Xətai          

 

Həqiqi alimlər, nüfuzlu tarixçilər üçün Şah İsmayıl böyük 

dövlət xadimi və istedadlı sərkərdə olaraq qalır. Azərbaycanlıların 

şüurunda isə Şah İsmayıl Azərbaycan torpaqlarını birləşdirmiş, 

mərkəzləşdirilmiş Azərbaycan dövlətini yaratmış şəxsiyyətdir. Şah 

İsmayıl Səfəvinin şəxsiyyətindən söhbət düşəndə həmvətənlərimizin 

əksəriyyəti çox vaxt onun bioqrafiyasını və şiəliyi dövlət 

ideologiyası səviyyəsinə çatdırmaqla bağlı fəaliyyətini xatırlamaqla 

kifayətlənir, bu addımın siyasi məqsədlərini açıqlamırlar. Lakin 

Şah İsmayılın böyük irsi qarşısında bu dəlillər çox sönükdür, çünki 

bunlar onun öz xalqı qarısındakı böyük xidmətlərini göstərməyə 

qabil deyildir”.   

Akademik Ramiz Mehdiyev   

(“Şah İsmayıl Səfəvi ali məramlı tarixi şəxsiyyət kimi” məqaləsindən) 

 

Azərbaycanın dövlətçilik tarixində istər siyasi və hərbi 

ehtişam, istərsə də mədəniyyətin tərəqqisi baxımından Səfəvilər 

dövrü qədər parlaq ikinci bir dövr tapmaq yəqin ki, 

mümkünsüzdür. Doğrudur, monqol əsarəti dövrü başa çatdıqdan, 

yəni Elxanilər dövləti süquta uğradıqdan sonra (XIV əsrin ortaları) 

Azərbaycan ərazisində pərakəndə şəkildə Qaraqoyunlular, 

Ağqoyunlular, Şirvanşahlar kimi güclü dövlət qurumları mövcud 

olmuş və onlar Yaxın Şərqin siyasi həyatında söz sahibinə çevrilə 

bilmişlər. Lakin həmin dövlət qurumlarının heç biri parçalanmış 

Azərbaycan torpaqlarını birləşdirmək, azərbaycanlıları vahid 

məfkurə altında toplamaq kimi tarixi missiyanın öhdəsindən 

gəlmək iqtidarında deyildi. Bəli, həmin dövlətlərdə müəyyən 

ideoloji sistemlərin və məqsədlərin olmadığını düşünmək də 

sadəlövhlük olardı, çünki istənilən siyasi qurumun mövcudluğu və 

fəaliyyəti hər hansı ideoloji məqamların varlığını şərtləndirir. 

Nümunə kimi, Qaraqoyunlular dövlətində hakim dairələrin daima 

Hürufilik ideallarına isti yanaşdığını xatırlamaq lazımdır.  

Bununla belə, nə Ağqoyunlular, nə də digər Azərbaycan 

sülalələri rəğbət bəslədikləri hər hansı əqidəni sistemləşdirərək “va-

hid dövlət və vahid xalq” hədəfinin icra alətinə çevirmək istiqa-

mətində təsirli addımlar atmaq ətrafında qətiyyən düşünməmişlər. 

Ən yaxşı halda ayrı-ayrı ideoloji məqamlar həmin sülalələr tərəfin-

dən bir-birinə qarşı mübarizədə istifadə olunmuş, daxili məsələlərin 

həllinə xidmət etmişdir.   

Səfəviləri onların sələflərindən fərqləndirən, daha uzunömür-

lü və daha qüdrətli səltənətə çevirən başlıca amillər arasında heç 

şübhəsiz ki, bu sülalə nümayəndələrinin ideologiya məsələsinə 

ümdə məqsədlərdən biri kimi baxması olmuşdur. Yarandığı ilk 

dövrlərdən etibarən möhkəm ideoloji təməl üzərinə oturdulan 

Səfəvi ordeni öz ardıcıllarını məhz məfkurə təəssübkeşliyi ruhunda 

tərbiyə etmiş, qarşıya qoyulan məqsədlərin hamısını məfkurə amili 

müşayiət etmişdir. Azərbaycan Səfəvilər dövlətinin banisi I Şah 

İsmayılın babası Şeyx Cüneydə qədər əsasən ideoloji müstəvidə 

mübarizə aparmağa üstünlük verən Səfəvilər göstərilən andan 

etibarən öz fəaliyyətlərinə hərbi-siyasi komponent də əlavə etdilər.  

Görkəmli şərqşünas İ.P.Petruşevski qeyd edir ki, Şeyx 

Cüneyddən başlayaraq Səfəvi sülaləsinin rəhbərləri Azərbaycan 

torpaqlarını birləşdirmək uğrunda mübarizəni əsas siyasi amala 

çevirmişdilər. Şeyx Cüneyd və onun oğlu Şeyx Heydər zamanların-

da sözügedən siyasi ideal açıq-aşkar ortaya qoyulmuşdu:  

“Şübhə yoxdur ki, hər iki şeyx Azərbaycan torpaqlarını öz 

hakimiyyəti altında birləşdirmək uğrunda mübarizə aparırdılar”.
1
   

Şeyx Cüneydin “vətən sevgisi imandandır” şüarı ilə Azər-

baycanda gedən siyasi mübarizəyə qoşulması bizə Səfəvilərin din 

və vətən anlayışlarını bir-birindən ayırmadıqlarını deməyə tama-

milə əsas verməkdədir.
2
  

Bu əqidəyə görə, Səfəvilərin qurmaq istədikləri dövlət dini 

əsaslara söykəndiyi qədər, onun milli komponenti də açıq-aşkar 

özünü göstərməliydi. Daha aydın dillə desək, bu dövlətin sahibləri 

azərbaycanlılar olmalı, onların siyasi hökmü isə dini amalların 

işığında ətraf ölkələrdə bərqərar edilməliydi. Səfəvilərin Şeyx 

Cüneyd dövründə Dağıstana etdikləri yürüşlər sübut edir ki, onlar 

üçün Azərbaycan, yəni “vətən” anlayışı bir tək doğma Ərdəbillə 

məhdudlaşmır. Azərbaycan dedikdə Ərdəbildən Dərbəndə qədər 

olan bütün torpaqlar bu sülalənin nümayəndələri üçün ana vətən, 

doğma yurd mənasını daşıyır.  

Qısa zamanda hərbi uğurlar qazanan Şeyx Cüneydin siyasi 

qüdrəti o həddə çatmışdı ki, həmin dövrdə iqtidar sahibi olan 

Ağqoyunlu hökmdarı Uzun Həsən öz qızını Səfəvi şeyxinin oğlu 

                                                 
1  И.П.Петрушевский. «Азербайджан в XV веке». В книге Сборник статей по 

истории Азербайджана. I выпуск. Баку,1949, стр. 207. 
2 N.Musalı. I Şah İsmayılın hakimiyyəti (“Tarixi Aləmarayi İsmayıl” əsəri əsasında.) 

Bak, 2011, səh.101 

Şeyx Heydərə ərə vermişdi. Xatırladaq ki, məhz bu izdivacdan 

1487–ci ildə (bəzi qaynaqlara görə, 1486–cı ildə) Səfəvilər 

dövlətinin gələcək banisi I İsmayıl dünyaya göz açacaqdı. Nikah 

diplomatiyası vasitəsilə Şeyx Cüneydi öz tərəfinə çəkərək, onun 

nüfuzundan siyasi məqsədləri üçün bəhrələnməyə çalışan Uzun 

Həsən bacısı Xədicə bəyimin də Səfəvi şeyxilə ailə qurmasına nail 

oldu. Unutmaq olmaz ki, həmin dövrdə Uzun Həsən barışmaz 

rəqibi, Qaraqoyunlu hakimi Cahanşahla Azərbaycana nəzarət et-

mək uğrunda qızğın mübarizə aparırdı. Bu siyasi qarşıdurmanın 

gedişində kifayət qədər tərəfdarları olan Səfəvi ordeninin dəstəyini 

qazanmaq Uzun Həsənə hava-su qədər vacib idi. Lakin Şeyx 

Cüneydin iddialarından və siyasi məqsədlərindən xəbərdar olan 

Şirvanşahlar və Qaraqoyunlular səylərini birləşdirərək Səfəvi təh-

lükəsini müvəqqəti də olsa, aradan qaldıra bildilər. 1460–cı ildə baş 

verən qanlı döyüşdə Səfəvi ordusu sayca xeyli üstün olan müttəfiq 

qoşunlarına məğlub oldu, Şeyx Cüneyd isə öldürüldü.  

Şeyx Cüneydin ölümündən sonra Səfəvi ordeninin rəhbərliyi 

onun oğlu Şeyx Heydərə keçdi. O, atası kimi siyasi və hərbi fəalllığı 

ilə seçilirdi.  1467–ci ildə Uzun Həsən Cahanşahı məğlubiyyətə 

uğradıb Azərbaycanda əsas söz sahibinə çevrildikdən sonra Səfə-

vilər üçün sözün həqiqi mənasında yeni siyasi üfüqlər açılmış oldu. 

Şeyx Heydər zamanında ordenin hərbi-ideoloji sisteminin formalaş-

ması prosesi yekunlaşdı. Belə ki, ordenin tərəfdarları 12 şiə imamı-

na ehtiram əlaməti olaraq 12 yarıqlı al qırmızı rəngli baş örtüyün-

dən istifadə etməyə başladılar. “Tarix–i Aləmaray-i İsmayıl” salna-

məsində qeyd edildiyi kimi, sözügedən baş örtüyündən istifadə 

edən insanlar “türk adətincə qızılbaş” adlandırıldı.
3
   

                                                 
3  həmin mənbə; səh.103 

Uzun Həsənlə kifayət qədər möhkəm əlaqələrə malik Şeyx 

Heydərin əksər siyasi təşəbbüsləri Ağqoyunlu hakimiyyəti 

tərəfindən dəstəklənirdi. Bu vəziyyət 1478–ci ilə qədər, yəni Uzun 

Həsənin vəfatınadək dəyişilməz olaraq qaldı.  

Uzun Həsənin dünyadan köçməsilə Ağqoyunlu dövlətinin 

daxilində ciddi parçalanmalar müşahidə olunmağa, təhlükəli siyasi 

təmayüllərin olduğu üzə çıxmağa başladı. Yeni hökmdar Sultan 

Yaqub dövlətin bütövlüyünü qorumağa çalışır və bu mənada 

Səfəviləri özü üçün ciddi təhlükə mənbəyi olaraq görürdü. Onun 

fikrincə, ixtiyarında böyük hərbi qüvvəsi və ölkədə xeyli tərəfdarı 

olan Səfəvi ordeni istənilən anda hakimiyyət iddiasını ortaya qoya 

bilər. Digər tərəfdən, Sultan Yaqubun Səfəvilərə qarşı 

düşmənçilik meyillərinin arxasında onun Şeyx Heydərə bəslədiyi 

şəxsi ədavətin də az rol oynamadığını vurğulamaq gərəkdir. 

Azərbaycanı birləşdirmək uğrunda mübarizə aparan və öz 

məqsədlərini qətiyyən gizlətməyən Şeyx Heydərin siyasi varlığı 

yalnız Ağqoyunlular üçün təhlükə qaynağı deyildi. Şirvanşahlar, 

həmçinin Səfəviləri öz mövcudluğu üçün təhdid hesab edən 

Deyləm hökmdarları böyük həvəslə Səfəvilərə qarşı bir cəbhədə 

birləşməyə səy göstərirdilər. Belə bir fürsət müttəfiqlərin əlinə 

1488–ci ildə keçdi. Həmin vaxt Şeyx Heydərin Şirvana hücum 

etməsindən istifadə edən müttəfiqlər ona qarşı birləşərək, Səfəvi 

ordusunu məğlubiyyətə uğradırlar. Şeyx Heydər atası kimi döyüş 

meydanında öldürülür.  

Baş verən qanlı hadisədən sonra Ağqoyunlular Səfəvi nəslini 

təqib etməyə, onu tamamilə zərərsizləşdirməyə çalışırlar. Şeyx 

Heydərin həyat yoldaşı və varisləri təcrid vəziyyətində saxlanılır, 

Səfəvi müridləri isə qətlə yetirilirdi.  

Bütün təqiblərə və məhrumiyyətlərə baxmayaraq Səfəvilər 

mübarizə meydanından qətiyyən çəkilmirlər. Müəyyən qədər 

kölgəyə çəkildikdən, güclərini toparladıqdan və uyğun siyasi şə-

raitin yaranmasını gözlədikdən sonra onlar XV əsrin sonlarında 

yenidən fəallaşırlar. Bu səfər Səfəvilərin mübarizəsinin önündə 14 

yaşlı İsmayıl gedirdi. Şeyx Heydərin varisi, fövqəladə cəsarəti və 

istedadı ilə seçilən Şah İsmayıl uşaq yaşlarında ikən öz 

himayədarları ilə birgə ona qarşı yönələn təqiblərdən qurtulmaq 

üçün diyar-diyar qaçıb gizlənməli olurdu. Nəhayət, Ağqoyunlu 

səltənətinin parçalanması Səfəvilərə və onların tərəfdarı olan 

tayfalara öz səylərini birləşdirərək hakimiyyət uğrunda 

mübarizəyə başlamağa imkan yaradır. Qısa zaman ərzində 

ətrafında ciddi hərbi qüvvə toplamağa müvəffəq olan İsmayıl 

Şirvanşahları və Ağqoyunluları ağır hərbi məğlubiyyətə uğradaraq 

1501–ci ildə Təbrizə daxil olur. Özünü Şah elan etmiş İsmayılın 

başçılığı ilə Səfəvilər dövlətinin yaranması həqiqətən də, 

Azərbaycan tarixi üçün müstəsna əhəmiyyətə malik idi. Qədim 

kökləri olan milli dövlətçilik tariximizdəki ilk dəfə idi ki, ölkənin 

cənub və şimal torpaqları vahid mərkəzdə birləşdirilirdi. Orta 

əsrlərdə Azərbaycana xas olan feodal pərakəndəliyi bütünlüklə 

aradan qaldırılmış, mərkəzi hakimiyyətin həm siyasi, həm də 

ideoloji bütünlüyü ölkə boyunca tamamilə təmin edilmişdi. 

Doğrudur, Şirvanşahlar dövləti 1538–ci ildə Şirvan ərazisində 

müəyyən qədər öz mövcudluğunu qoruyub saxlaya bilmişdi, lakin 

bu formal müstəqillikdən savayı bir şey deyildi. İxtiyarında hər 

hansı ciddi hərbi qüvvəsi, yaxud iqtisadi qaynaqları olmayan 

Şirvanşahlar Səfəvi hegemonluğuna qətiyyən kölgə salmaq 

iqtidarında deyildilər.  

Azərbaycanı siyasi cəhətdən birləşdirməyə müvəffəq olan 

Səfəvilər ölkəni ideoloji cəhətdən də bütünləşdirmək yolunda 

qətiyyətli addımlar atmaqda qərarlı görünürdülər. Bu yolda ideoloji 

seçim şiəliyin, daha dəqiq imamiyyə şiəliyinin lehinə edilmişdi. 

Belə bir seçimin arxasında Şah İsmayılın bir çox tarixçilərin 

bildirdiyi kimi yalnız siyasi maraqlar dayanmamışdı. Heç şübhəsiz 

ki, şiəliyin dövlət ideologiyası qismində önə çıxmasında 

Səfəvilərin, o cümlədən Şah İsmayılın özünün Əhli-beytə bəslədiyi 

xüsusi rəğbət az rol oynamırdı. Unutmaq olmaz ki, həm İsmayılın 

özünün, həm də onun ata və babasının hakimiyyət uğrunda mü-

barizəsində Əhli-beyt idealları başlıca məfkurə qismində çıxış 

etmiş, Səfəvi müridləri bu fikirlər uğrunda canlarından belə 

keçməkdən çəkinməmişlər. Məhz Əhli-beyt sevgisi əvvəlcə Şir-

vanşahlara, sonra isə Ağqoyunlulara münasibətdə siyasi müx-

alifətdə olmuş Səfəviləri qanlı-qadalı təqib illərində bütün çətinlik-

lərə sinə gərməyə imkan vermişdir.  

Lakin bu proses qətiyyən Azərbaycan milli ideyasının sıxış-

dırılması, etnik mənsubiyyətimizin qulaq ardına vurulması hesabına 

həyata keçirilmirdi. Tarixçilərin demək olar ki, hamısı Səfəvilər 

dövlətinin Azərbaycan-türk etnik amilinin dominantlıq təşkil etdiyi 

imperiya olaraq qurulduğunu etiraf edirlər. Həmin fikirlərdən bir 

neçəsini yada salmaq yerinə düşər. Fransız şərqşünası J.P.Ru yazır:  

“Səfəvi dövlətininin əsasını qoyan və onu idarə edən iranlılar 

(farslar – müəllif) deyil, türklər (Azərbaycan türkləri – müəllif) 

olmuşlar. Türklər bu dövləti hələ uzun müddət idarə edəcəkdilər”.
4
   

Tanınmış rus şərqşünası N.D.Mikluxo-Maklay da birmənalı 

şəkildə qeyd edir ki, Səfəvi dövlətinin təməlini qoyan və uzun 

                                                 
4 Жан-Поль Ру. История Ирана и иранцев (пер с французского: Некрасов 

М.Ю.,). Москва, 2012, стр. 302. 

müddət onun həm hərbi, həm də siyasi rəhbərliyində dayanan 

Azərbaycan türkləri olmuşdur. Səfəvi dövlətində dominant etnik 

amilin farslar olduğunu iddia etmək təhrifdən savayı bir şey deyil.
5
 

Keçmiş SSRİ–nin ən nüfuzlu şərqşünaslarından sayılan 

İ.P.Petruşevski də yuxarıda iqtibas edilən həmkarlarının fikirlərini 

bölüşərək qeyd edir ki, Azərbaycan ərazisində, köçəri türk 

tayfalarının səyi və əzmi nəticəsində yaranmış Səfəvilər dövlətinin 

idarəetmə sistemində xüsusilə I Şah İsmayılın hakimiyyəti illərində 

fars etnik elementinin iştirakı minimum, daha dəqiq yox 

səviyyəsində idi.
6
  

Səfəvilər dövrünü tədqiq edən başqa bir avropalı alim 

Q.Römer isə bildirir ki, Şah İsmayılın dövründə yüksək rütbəli 

məmurlar arasında yalnız bir qeyri-türk məmuruna – fars olan və 

vəkil vəzifəsini icra edən Nəqmi Saniyə rast gəlmək mümkündür. 

Alim bürokratik sistemdə az sayda başqa qeyri-türk mənşəli 

məmurların da fəaliyyət göstərdiyini istisna etmir. Bununla belə, 

Q.Römerin fikrincə, qeyri-türklərin hakimiyyət strukturlarındakı 

cüzi iştirakı Səfəviləri fars dövləti adlandırmağa əsla imkan vermir.
7
  

Müasir türkiyəli gənc tədqiqatçı N.Dalkəsən isə məsələni 

daha qabarıq şəkildə qoyaraq bildirir ki, Səfəvi dövlətinin daxili 

məsələlərində türklər, yəni azərbaycanlılar daima özlərini farslardan 

və digər etnik elementlərdən fərqləndirirdilər. Öz milli kimlikləri 

ilə, mədəniyyətləri ilə daima fəxr edən türklər Səfəvi 

hakimiyyətinin bütün cəhdlərinə baxmayaraq, sona qədər farslarla 

                                                 
5 Н.Д.Миклухо-Маклай. «Шиизм и его социальное лицо в Иране на рубеже 

XV-XVI вв.». В «Сборнике памяти академика И.Ю.Крачковского».  
Ленинград,1958, стр.224. 

6  И.П.Петрушевский. «Очерки по истории феодальных отношений в 

Азербайджане и Армении в XVI- начале XIX вв.». Ленинград,1949, стр. 69. 
7 .Г.Ремер. «Туркменские кызылбаши. Основатели и жертвы сефевидской 

теократии». В сборнике «Азербайд–жан за рубежом» №19. Баку,1989, стр.27. 

qaynayıb-qarışmadılar. Türk milli kimliyi Səfəvi dövlətinin sonuna 

qədər müstəqilliyini qorumağı bacardı. Türk dili də bu proseslər 

fonunda əvvəllər heç zaman olmadığı qədər dövlət idarəçiliyində və 

ədəbiyyatdakı mövqelərini möhkəmləndirmiş oldu. N.Dalkəsənin 

maraqlı qeydlərindən biri də türklərin xarici siyasət sahəsində nü-

mayiş etdirdikləri davranış tərzi ilə əlaqədardır. Türkiyəli müəllif 

bəyan edir ki, Səfəvi dövlətinin qurucuları olan türklər özlərini 

doğma vətənləri Azərbaycanla yanaşı, bütün İranın hakimi hesab 

edir, onun sərhədlərinin genişlənməsi, şiəliyin daha geniş əraziyə 

yayılması üçün mübarizə aparırdılar. Böyük ehtimalla məhz bu 

səbəbdəndir ki, Səfəvilər qan qardaşları olan özbək türkləri və 

osmanlılarla mübarizədə özlərini daha çox iranlı kimi aparırdılar.
8
  

Xarici dövlət başçılarına yazdığı məktublarda da özünü bütün 

İranın hakimi kimi təqdim edir, bu titulla qürur duyurdu. Sözügedən 

fakt qətiyyən İsmayılın fars hökmdarı olduğu, yaxud özünü belə 

təqdim etməyə çalışması kimi anlaşılmamalıdır. “Şahənşah” 

titulunu işlətməklə İsmayıl qarşısındakılara yalnız bir həqiqəti – 

bütün İranın hökmdarı olduğunu aşılamağa can atır. Həqiqətən də 

İsmayıl 1503–cü ildə Azərbaycanı birləşdirdikdən sonra bütün 

İranın fəthinə başlamış və qısa zamanda qızılbaş ordusu qoyulmuş 

vəzifənin öhdəsindən uğurla gəlmişdi.  

Səfəvilərin Azərbaycanlı olmaları, həmçinin türk dilini dövlət 

səviyyəsinə yüksəltmələri onlara sonradan Əhli-beytə məhəbbəti 

qonşu ölkələrdə yaşayan türkdilli xalqlar arasında təbliğ etməyə 

imkan verdi. Aparılan təbliğat, xüsusilə qonşu Türkiyədə, 

Anadoluda böyük uğur qazanmışdı. Həmin bölgələrdə yaşayan 

                                                 
8 N.Dalkesen. “15. ve 16. yüzyıllarda Safevi propagandası ve etkileri” (yüksek lisans 

tezi). Ankara,1999, say.26.       

əhali Səfəvi təbliğatının təsiri altında dəfələrlə Osmanlı dövlətinə 

qarşı qiyam qaldırmış, itaət göstərməkdən boyun qaçırmışdılar.  

Milli və dini ideyanı, yəni Əhli-beyt sevgisini vəhdət məfkurə 

daxilində birləşdirməyə can atan Səfəvilərin əsas məqsədi heç 

şübhəsiz ki, türk milli elementinin dominantlıq etdiyi vahid İran 

xalqının formalaşmasına nail olmaq idi. Əhli-beyt sevgisi və şiəlik 

amili bu yöndə ən etibarlı vasitə və yol rolunu oynayırdı. 

Səfəvilərin belə bir niyyəti olduğu bir çox tanınmış tədqiqatçı 

tərəfindən öz təsdiqini tapmaqdadır.  

Səfəvilər dövlətinin sonuna qədər davam edən bu proses 

müəyyən mənada öz nəticəsini versə də, yəni farslar və türklərin 

şüuruna vahid ölkənin vətəndaşları olduqları ideyası tədricən 

yeridilsə də, milli kimlik məsələsi heç zaman dini amilin kölgəsində 

itib batmadı. Hətta I Şah Abbasın (1587-1629) paytaxtı İsfahana 

köçürüb bir sıra səbəblərə görə qızılbaş tayfalarının maraqlarını 

zəiflətməyə çalışdığı dövrdə türklər dövlət idarəçiliyinin bütün 

sahələrində kəmiyyət üstünlüyünü qoruyub saxlamışdılar. İstər 

ordu, istərsə də inzibati məsələlərdə Azərbaycandan olan məmurlar 

üstünlük təşkil edir, türk dili saraydakı hakim mövqelərini mühafizə 

edirdi. Yeri gəlmişkən, məhz I Şah Abbasın dövründə Azərbaycan 

xüsusi fərmanla “Şah mülkü” elan edilmiş, onun idarəedilməsi 

birbaşa şahın ixtiyarına keçmişdi. I Şah Abbasın vəfatından sonra 

da Azərbaycanın Səfəvi imperiyasındakı mövqeləri öz xüsusiliyini 

itirməmişdi. Səfəvi sarayında əvvəlkitək türk dili eşidilir, bu dildə 

rəsmi məktublar və gözəl poeziya nümunələri qələmə alınmağa 

davam edirdi.  

XVIII əsrin 20–ci illərində Səfəvi dövlətinin süqutundan 

sonra baş verən siyasi proseslər bir daha milli faktorun qətiyyən 

Əhli-beyt sevgisindən ayrılmadığını göstərir. Belə ki, əfqanların 

Səfəvi mülklərini tutmağa başladıqları zaman onlara qarşı 

müqavimətin önündə vaxtilə qızılbaş dövlətini qurmuş Azərbaycan 

– türk tayfaları gəlirdi. Türk mənşəli Əfşar tayfasından çıxan Nadir 

şah qısa zamanda pərakəndə şəkildə səpələnmiş qüvvələri 

cəmləşdirərək nəinki İranı bütünlüklə istilaçılardan təmizlədi, həm 

də öz qüdrəti ilə bütün dünyaya səs salan yeni imperiyanın əsasını 

qoydu. Əfşarların süqutundan sonra XVIII əsrin sonlarında İranı və 

Azərbaycanın bir qismini yenidən vahid mərkəzdə toplamağı 

bacarmış Qacarların siyasi müvəffəqiyyəti də türk – qızılbaş 

tayfalarının mövqelərinin nə qədər güclü olduğunu əyani şəkildə 

nümayiş etdirdi.  

Bəli, üzərindən əsrlər keçməsinə baxmayaraq, bu gün bəzi 

müasir tədqiqatçılar və hətta tarixi həqiqətlərin əsil mahiyyətindən 

bixəbər olan sıravi insanlar Şah İsmayılı və ümumilikdə Səfəviləri 

Azərbaycanı ideoloji cəhətdən parçalamaqda ittiham edir, dövrün 

reallıqlarını isə qətiyyən nəzərə almaq istəmirlər. Hər şeydən öncə 

bir mətləbi həmişəlik yəqin etmək lazımdır ki, İsmayıl düşüncəsi və 

hərbi-siyasi fəaliyyəti etibarı ilə bölücü deyil, birləşdirici şəxsiyyət 

olmuşdur. Pərən-pərən düşmüş Azərbaycan torpaqlarını ağır 

mübarizədən sonra birləşdirmiş İsmayıl eyni addımı İrana 

münasibətdə də atmışdı. Yəni, müasir İran bu gün malik olduğu 

sərhədlərini, bütünlüyünü məhz Səfəvilərə borcludur. Onun Azər-

baycan türklərini digərlərindən, daha dəqiq desək, osmanlılardan, 

yaxud özbəklərdən ayırmaq üçün şiə ideallarını qabartması isə 

həqiqətən də gələcəyə hesablanmış siyasi strategiyanın məhsulu idi. 

Yaxın Şərqə, bütün müsəlman dünyasına hökm etmək üçün Os-

manlı Türkiyəsi ilə rəqabət aparan Səfəvilərin təsirli ideoloji vasitə-

yə ehtiyac duyduğu əsla yaddan çıxarılmamalıdır.  



Məqalələr toplusu 

 

 215 

Nə qədər qəribə səslənsə də, belə bir ayrılma, fərqləndirmə 

son nəticədə Azərbaycan xalqında milli dövlətçilik şüurunun təşək-

külünə həlledici təkan olmağı bacardı. Azərbaycanda öz milli 

kimliyini tanıyan, doğma dilində danışan, tarixini, tarixi coğ-

rafiyasını yaxşı bilən və təkrarsız mədəniyyət yaratdığının fərqində 

olan xalqın formalaşmasına rəvac verildi. Belə olmasaydı, Azər-

baycan tarixinin hansı yöndə inkişaf edəcəyi və xalqımızın siyasi 

cəhətdən nə zaman yetkinləşəcəyi doğurdan da ciddi suallar do-

ğuracaqdı. Osmanlı dövlətinin və Orta Asiyada Şeybanilərin mey-

dan suladıqları bir dövrdə ərazisində bir neçə zəif feodal qurumu 

olan Azərbaycan sözügedən iki imperiyanın caynağından canını 

qurtara biləcəkdimi?  Azərbaycanın müasir mənada müstəqil coğra-

fi-siyasi vahid kimi formalaşması mümkün olacaqdımı?  

Gələk digər bir məsələyə, Azərbaycan dilinin taleyi haqqında 

düşüncələrə. Azərbaycanın Səfəvilərə qədər böyük zəngin ədəbiy-

yatının, söz sənətinin olduğu sirr deyil. Xalqımız bəşəriyyətin söz 

xəzinəsinə Nizami Gəncəvi, Xaqani Şirvani, Məhəmməd Füzuli ki-

mi dühalar bəxş etmişdir. Lakin onların bir çoxu öz əsərlərini fars 

dilində yazdıqları üçün bu gün biz onların irsini müdafiə edərkən 

ciddi çətinliklərlə üzləşirik. Azərbaycan dilinin Səfəvilərə qədər 

ədəbiyyatda və sarayda qəti şəkildə oturuşmaması milli ədəbiyyatı-

mızın böyük bir qisminin başqa dillərdə yaranması ilə 

nəticələnmişdir. Belə bir neqativ ənənəyə son qoyan, ana dilində 

yazmağın zəruriliyini şəxsi nümunəsi ilə hər kəsə sübut edən Şah 

İsmayılın əzmi nəticəsində ana dilimiz geniş bir coğrafiyada ədəbi 

və siyasi müstəvidə həmişəlik işləklik qazanmışdır. Əgər müqayisə 

üçün fars və Azərbaycan ədəbiyyatlarının Səfəvilər dövründəki in-

kişaf templərinə baxsaq, təbii ki, milli söz sənətimizin nə qədər 

tərəqqi etdiyini açıq-aşkar görərik. Milli dəyərlərin oyanışı isə 

bildiyimiz kimi öz-özlüyündə, pərakəndə şəkildə baş vermir. Bunun 

üçün ciddi siyasi iradə, şəxsi nümunə və əqidə lazımdır. Şah 

İsmayıl Xətai sadalanan keyfiyyətləri bütün parlaqlığı ilə orta 

qoymağı bacarmış şəxsiyyətdir. Eyni səmimiyyətlə formalaşdırdığı 

milli dövlətin mənəvi təməllərini yaradan Şah İsmayıl bu yolda 

Əhli-beyt məktəbinin parlaq nümunələrindən istifadə edir, 

cəmiyyətin imanlı və əqidəli yetişməsi üçün çalışırdı. Xatırlatmaq 

yerinə düşər ki, qüdrətli dövlət başçısı olmaqla yanaşı həm də 

istedadlı şair kimi yadda qalan İsmayılın bədii yaradıcılığında Əhli-

beyt mövzusu, onun təbliği xüsusi yer tutur.  

Deyilənlərin hamısını ümumiləşdirib, yekun nəticəyə gəlməli 

olsaq, çəkinmədən, bütün obyektiv və subyektiv səbəbləri nəzərə 

almaq şərti ilə deyə bilərik ki, I Şah İsmayıl Xətai Azərbaycan 

tarixində özündə Əhli-beyt sevgisini və milli özünüdərki uğurla 

birləşdirməyi bacarmış dövlət xadimidir. Onun nail olduğu vəhdət 

indi də Azərbaycan xalqının qonşuların mədəni və mənəvi 

assimilyasiyasından qorumağı bacaran uğurlu etno-siyasi, ideoloji 

bir formuldur. Bir də gəlin Şah İsmayıl haqqında fikir bildirərkən, 

sonrakı dövrlərin və indinin problemlərinin onun üzərinə yıxmayaq, 

öz qüsurlarımızı da görməyi bacaraq!   

Səfəvilərin qurmaq istədikləri dövlət dini əsaslara 

söykəndiyi qədər, onun milli komponenti də açıq-aşkar 

özünü göstərməliydi. Daha aydın dillə desək, bu 

dövlətin sahibləri azərbaycanlılar olmalı, onların siyasi 

hökmü isə dini amalların işığında ətraf ölkələrdə 

bərqərar edilməliydi. Səfəvilərin Şeyx Cüneyd dövründə 

Dağıstana etdikləri yürüşlər sübut edir ki, onlar üçün 

Azərbaycan, yəni “vətən” anlayışı bir tək doğma 

Ərdəbillə məhdudlaşmır. Azərbaycan dedikdə 

Ərdəbildən Dərbəndə qədər olan bütün torpaqlar bu 

sülalənin nümayəndələri üçün ana vətən, doğma yurd 

mənasını daşıyır. 

AZƏRBAYCANIN MƏRCEYİ-TƏQLİD 

VƏ MÜCTƏHİDLƏRİ 
 

Elçin ƏSKƏROV,  

tarix üzrə fəlsəfə doktoru 

Natiq RƏHİMOV, 

tədqiqatçı-jurnalist 

 

Azərbaycan xalqı həmişə İslamın elm və mədəniyyət 

tarixinə mühüm töhfələr verib. Orta əsrlərdə yaşayıb-yaratmış 

xeyli şair və ədibin, təsəvvüf xadiminin, din aliminin adı Şimali 

Azərbaycan mənsubiyyətini ifadə edir. XIX-XX əsrlərdə o 

zamanın ən ünlü dini elm mərkəzlərindən sayılan Nəcəf, 

Kərbəla, Qum şəhərlərində yüzlərlə həmvətənimiz təhsil alırdı. 

Onların böyük bir hissəsi təhsil müddətini başa 

vurduqdan sonra öz vətəninə qayıtmış və İslam maarifini 

yaymaqla məşğul olmuşdur. Amma xeyli azərbaycanlı alim 

müəyyən səbəblər üzündən mədrəsədən ayrılmadı və ömrünü 

tədris işinə həsr etdi. Bu şəxslərin bir hissəsi elmi fəaliyyətə 

böyük önəm verdiyi üçün İraqda və İranda qalmağı, tələbə 

yetişdirməyi üstün tutdu. Bir hissəsi də Şimali Azərbaycanda 

Sovet üsul-idarəsinin yaradıldığını və ruhanilərə divan tutul-

duğunu eşidəndə bura qayıtmaqdan imtina etdi. Bu məqalədə 

İraqın və İranın dini elm mərkəzlərində parlaq fəaliyyət gös-

tərmiş ən məşhur həmvətənlərimizdən bir neçəsi haqqında 

məlumat verilir. 

Qeyd edək ki, birincisi, burada yalnız Şimali Azərbaycan 

torpaqlarından çıxmış şəxslərdən danışılır. İkincisi, ictihada 

çatmış hər azərbaycanlı alimi məqaləyə daxil etməmişik. 

Azərbaycanın hər bir bölgəsindən, hətta ən kiçik kəndlərindən 

belə, minlərlə insan məşhur elm mərkəzlərində oxuyub ictihad 

dərəcəsinə çatmışdır. Onların hamısı haqqında bir məqalə 

həcmində məlumat vermək qeyri-mümkündür. Aşağıda adları 

çəkilənlərin hər biri ya öz dövründə mərceyi-təqlid kimi 

tanınmışdır (yəni müqəllidləri olmuşdur), ya da dünya şöhrətli 

mərceyi-təqlidlərin yetişməsində mühüm rol oynamışdır.  

Məqalədə adı çəkilən alimlərin hamısı Cəfəri məz-

həbinə mənsubdurlar. Unutmaq olmaz ki, ötən əsrlərdə Azər-

baycan torpağından çıxmış dünya şöhrətli alimlərin içində 

xeyli əhli-sünnə mənsubu da var idi. Seyid Yəhya Bakuvi Şir-

vani, Şeyx İsmayıl Şirvani Kürdəmiri, Mir Həmzə Nigari, 

Qutqaşınlı Şeyx Yəhya Əfəndi kimi təsəvvüf yönümlü 

mütəfəkkirləri də bura aid etmək olar. Məqalədə şiə yönümlü 

alimlərin təmsil olunmasının səbəbi əhli-sünnə məzhəblərinə 

nisbətən, Cəfərilikdə ictihad və təqlid məsələlərinin daha 

qabarıq olması və aktuallıq kəsb etməsi ilə bağlıdır.  Haqqında 

danışılan alimlərin əksəriyyəti Nəcəf dini elmlər hövzəsində təhsil 

almış və yaşayıb-yaratmışdır. Bu da onunla bağlıdır ki, 1922-ci ilə 

kimi Cəfəri məzhəbi üzrə ən ali dini təhsil verən elm ocağı Nəcəf 

sayılırdı. 1922-ci ildə mərhum Ayətullahül-üzma Hairi Qum höv-

zəsini təşkil etdikdən sonra tələbələr Nəcəflə yanaşı, Quma da 

axışmağa başladı. Şimali Azərbaycan ərazisindən dini təhsil almağa 

gedənlərin ən böyük axını isə ölkədə Sovet hökuməti qurulana kimi 

müşahidə edilmişdir. 1920-ci ildə Sovet hökuməti qurulduqdan 

sonra tədricən dini dəyərlərə qarşı hücum başlamış, ruhanilər təqib 

edilmiş, dini təhsil almaq üçün xarici ölkələrə getmək istəyənlərin 

qarşısı alınmışdır. Ona görə də Qum hövzəsində təhsil alan 

tələbələrin sayı az olmuşdur; bu tələbələrin böyük əksəriyyətini ya 

gizlicə Azərbaycanı tərk edib gedənlər, ya da Sovet hökuməti 

qurulmazdan əvvəl gedənlərin övladları təşkil edirdi. 

 

            MİRZƏ MƏHƏMMƏD ŞİRVANİ 

“Molla Mirza” və “Müdəqqiq Şirvani” ləqəbləri ilə tanı-

nan Məhəmməd ibn Həsən Şirvani təqribən 1623-cü ildə Şirvanda 

doğulmuş, amma ömrünün çox hissəsini o dövrün dini elm 

mərkəzi sayılan İsfahan şəhərində keçirmişdir. O, əsas təhsilini İs-

fahanda məşhur alim Ağa Hüseyn Xansaridən almışdır.  

Bir müddətdən sonra Məhəmməd Şirvani biliyini 

təkmilləşdirmək məqsədilə İraqa yola düşür və Nəcəf 

şəhərində məskunlaşır. Lakin Süleyman Şah Səfəvi bu böyük 

alimin şəxsiyyətinə ehtiyac duyaraq, ona geri qayıtmağı təklif 

edir. Şirvani hökmdarın dəvətini qəbul edib İsfahana qayıdır 

və şəhərin Əhmədabad məhəlləsində, şah tərəfindən ona 

hədiyyə edilmiş evdə yaşamağa başlayır. 

Mənbələrdə Mirzə Məhəmməd Şirvanini “əllamə”, 

“vəhidül-əsr və fəridüd-dəhr” (zəmanənin və dünyanın yeganəsi), 

“sultanül-hükəma vəl-mütəkəllimin” (hikmət və kəlam alimlərinin 

sultanı) kimi ifadələrlə tərifləmişlər. Şirvaninin şagirdi Mirzə 

Abdullah Əfəndi öz xatirələrində “ustazənal-əllamə” (ustadımız 

əllamə) sözləri ilə öz müəllimindən söz açır. Qeyd etmək yerinə 

düşər ki, Mirzə Abdullah Əfəndi öz müəllimləri sırasında Məhəm-

məd Təqi Məclisini “ustazənal-istinad” (ustadımız sənəd və etibar 

sahibi), Ağa Hüseyn Xansarini “ustazənal-mühəqqiq” (ustadımız 

araşdırıcı), Məhəmməd Baqir Səbzəvarini “ustazənal-fazil” 

(ustadımız fəzilət sahibi) ləqəbləri ilə xatırlayırdı. Buna görə də bəzi 

tədqiqatçılar həmin ləqəbləri müqayisə edərək belə fikir yürüt-

müşlər ki, Mirzə Abdullah Əfəndi öz müəllimləri sırasında 

Şirvanini daha yüksək qiymətləndirmiş və onu digər üç böyük 

alimdən daha üstün saymışdır. 

Məhəmməd Şirvaninin şagirdləri arasında bir neçə nəfər 

xüsusi şöhrət qazanmışdır. Onlardan biri - təqribən 15 kitabın, o 

cümlədən hicri III-XI əsrlərdə yaşamış alimlərin həyatından bəhs 

edən “Riyazül-üləma” (“Alimlər bağçası”) əsərinin müəllifi, 

yuxarıda adıçəkilən Mirzə Abdullah Əfəndidir. Şirvaninin başqa 

bir şagirdi Molla Məhəmməd Əkməl Bəhbəhani Əxbarilik 

cərəyanı ilə şiddətli mübarizə aparıb üsuli məktəbini dirçəltmiş 

Vəhid Bəhbəhaninin atasıdır. Mirzə Məhəmməd Şirvani Əllamə 

Məhəmməd Baqir Məclisinin kürəkəni Əmir Məhəmməd Saleh 

Xatunabadiyə də dərs demişdir.    

Qeyd etmək yerinə düşər ki, Məhəmməd Şirvani Mə-

həmməd Təqi Məclisinin kürəkəni, “Biharül-ənvar” məcmuə-

sinin müəllifi Əllamə Məhəmməd Baqir Məclisinin yeznəsi 

olmuşdur. Bu izdivacdan dünyaya gələn Molla Heydər Əli də 

nüfuzlu din xadimi kimi şöhrət qazanmışdı. O, Əllamə Məc-

lisinin qızı ilə, yəni öz dayısı qızı ilə evlənmişdi. 

Məhəmməd Şirvani irili-xırdalı onlarla risalənin müəllifi-

dir. Onun əsərləri fiqh, üsuli-fiqh, təfsir, əqaid, kəlam, hədis, sərf-

nəhv, astronomiya, həndəsə və sair elm sahələrini əhatə edir. 

Şirvani bəzi məşhur dini mətnlərə (“Şərayeül-İslam”, “Şifa”, 

“Təhzibül-ehkam”, “Məalimüd-din”, Beyzavi təfsiri və s.) haşiyə 

və şərhlər də yazmışdır. Alim dini məsələlərdə dəqiqliyi və cid-

diyyəti ilə seçilirdi. O, şeirdə də öz qələmini məharətlə sınamış və 

dəyərli sənət nümunələri yaratmışdır. 

Məhəmməd Şirvani 65 il şərəfli ruhani ömrü yaşa-

dıqdan sonra hicri 1098-ci yaxud, 1099-cu ilin ramazan ayının 

29-da (miladi təqvimlə 1687-1688-ci illər) İsfahanda vəfat et-

miş, cənazəsi Məşhəd şəhərinə aparılaraq, Mirzə Cəfər mədrə-

səsinin sərdabəsində dəfn olunmuşdur. 

 

FAZİL DƏRBƏNDİ 

Əsl adı Axund Molla ağa ibn Abid ibn Ramazan Əli 

ibn Zahid olan bu alimə yüksək elmi dərəcəsinə görə “Fazil 

Dərbəndi” (yəni, dərbəndli fəzilət sahibi) ləqəbi verilmişdi. 

Tarixdə bir neçə məşhur din aliminə ehtiram məqsədilə “fazil” 

ləqəbi ilə müraciət edilmişdir. Məsələn, Fazil İrəvani, Fazil 

Miqdad, Fazil Bəstami, Fazil Şərabiyani və  başqaları. 

Fazil Dərbəndi təqribən 1785-ci ildə Dərbənd şəhə-

rində anadan olmuşdur. O, məşhur müctəhidlər Şeyx Məhəm-

məd Həsən İsfahani Nəcəfi və Şeyx Mürtəza Ənsari ilə müasir 

olmuş, Kərbəlada Şərifül-üləma Mazandaranidən dərs almış-

dır. Hələ gənclik illərindən Fazil Dərbəndi şəriət hökmlərinin 

əsaslandırılmasında diqqətcilliyi ilə seçilir, ictihad məsələləri-

nə dərin və əhatəli nəzər salmağa çalışırdı. Hətta bəzən öz us-

tadı Şərifül-üləmanın irəli sürdüyü fiqhi nəzəriyyələrə tənqidi 

yanaşaraq deyirmiş ki, filan məsələyə qarşı azı 40-50 etiraz 

(işkal) irəli sürə bilərəm. Şərifül-üləma isə cavabında 

söyləyirmiş: “Əgər bircə tutarlı etiraz söyləsən bəsdir, 

ikincisinə ehtiyac yoxdur”. Bəzi məlumatlara görə, Fazil Dər-

bəndi Nəcəfdə Şeyx Cəfər Kaşifül-Ğitanın oğlu Şeyx Əlidən 

də dərs almışdır. 

Müasirlərinin yazdığına görə, Fazil Dərbəndi fəsahət 

və bəlağətdə tayı-bərabəri olmayan, ərəb dilinə agahlıqda 

bənzərsiz alim idi. Rical elmində onun nəzəriyyələri alimlərin 

müraciət və etimad mənbəyi sayılırdı. O özü də bundan 

xəbərdar idi və dini biliklərinin dərin olduğunu gizlətmirdi. 

Elmi mübahisələr aparmaq həvəsi onu tez-tez dövrünün böyük 

alimləri ilə qarşı-qarşıya gətirirdi. Deyilənlərə görə, Şeyx 

Məhəmməd Həsən İsfahani Nəcəfi məclislərin birində 30 illik 

zəhmətinin bəhrəsi olan “Cəvahirül-kəlam” kitabı ilə fəxr 

edəndə Fazil Dərbəndi ona belə cavab vermişdi: “Bizim 

xəzinələrimizdə sizin cəvahiratdan çox var” (Fazil Dərbəndi 

burada özünün “Xəzainül-ehkam” və Şeyx Məhəməmməd 

Həsənin “Cəvahirül-kəlam” kitablarına işarə etmişdir). 

Fazil Dərbəndi İslam elmlərinin müxtəlif sahələrində 

öz qələmini məharətlə sınamışdır. Onun yazdığı əsərlər fiqh, 

üsuli-fiqh, tarix, əqaid, rical, astronomiya, əl-kimya və s. 

elmləri  əhatə edir. Fars dilində şəriət risaləsi, “Xəzainül-

ehkam” adlı irihəcmli fiqh külliyyatı, astronomik cihazlardan 

olan üstürlabın (astrolyabiya) iş prinsipi haqqında əsəri, iki 

cildlik “Xəzainül-üsul” və  10 fəsldən ibarət “əl-Qəvamis fi 

elmir-rical” kitabları xüsusi diqqətə layiqdir. Fazil Dərbəndini 

ən çox məşhurlaşdıran əsər “Əsrarüş-şəhadət” kitabıdır. İmam 

Hüseynin (ə) şəhadətini təsirli dillə, parlaq boyalarla əks 

etdirən bu əsər hicri 1272-ci (miladi 1856-cı) ildə ərəb dilində 

yazılıb. Kitab müqəddimə, 11 məclis və xatimədən (sonluq-

dan) ibarətdir. Bəzi mənbələrdə əsərin adı həm də “İksirül-

ibadat fi əsrariş-şəhadat” kimi xatırlanır. Müəllif özü kitabı 

ixtisarla fars dilinə tərcümə edərək, İran şahı Nasirəddin Şah 

Qacarın şərəfinə “Səadati-Nasiriyyə” adlandırmışdı.  

Fazil Dərbəndi Əhli-beytin sədaqətli aşiqlərindən idi. 

Xüsusilə, İmam Hüseynə (ə) böyük məhəbbəti vardı. 

Məhərrəmlikdə təziyə məclisləri təşkil edər, aşura müsibətinin 

xatirəsini yaddaşlarda canlandırar, atəşin moizələri ilə ürəklərdə 

hüzn və kədər qığılcımları yaradardı. Hətta aşura  günündə 

əmmaməsini başından açar, yaxasını cırar, təziyə karvanının 

önündə başına torpaq tökərək addımlayardı. Elə “Əsrarüş-şəha-

dət” kitabındakı bəzi zəif rəvayətləri də onun İmam Hüseynə (ə) 

olan ifrat sevgisi ilə əlaqələndirmişlər. Müasirləri Fazil Dər-

bəndinin bəzi kəramətlərini nəql etmişlər ki,  bu kəramətlərin ço-

xu onun İmam  Hüseyn (ə) əzadarlığında göstərdiyi səylərlə bağ-

lıdır. Əliəkbər Mehdipurun “Əcsami-cavidan” (“Diri meyitlər”) 

kitabında bu kəramətlərdən biri təsvir edilir: 

“Fazil Dərbəndi Təbrizin Cümə məscidində, Məscidi-

Ya Əli şəbistanında məhərrəmliyin ilk 10 günündə minbərə 

qalxıb moizə söyləyər, on minlərlə adam ona qulaq asardı. Bir 

dəfə məhərrəm ayının 9-da Fazil Dərbəndi camaata elan edir: 

“Sabah Həzrət Əbülfəzl Abbasın rövzəsini oxumaq istəyirəm. 

Hər kimin evində əlacsız xəstə varsa, sabah bura gətirsin ki, 

Bəni-Haşimin məhparəsindən şəfa alsın”. Ertəsi gün ayaq üstə 

gəzən xəstələrdən əlavə, 27 nəfər əlacsız mərizi məscidə gəti-

rir və bir guşədə yerləşdirirlər. Dərbəndi minbərə qalxmazdan 

əvvəl xəstələrə baş çəkir və onlara belə deyir: “Bir neçə dəqi-

qə də səbr edin, inşaallah, hamınız öz ayaqlarınızla buradan 

evinizə qayıdacaqsınız”. Sonra minbərə qalxıb, Kərbəla bay-

raqdarının fəziləti haqqında gözəl bir nitq söyləyir, Bəni-

Haşim məhparəsinin ruhuna xitab edərək deyir: “Mən Sizin 

kəramət və səxavətinizə arxayın olub, bu adamlara söz vermi-

şəm. Sizin səxavət və kəramətiniz buna yol verməz ki, dərga-

hınızın nökəri bu qədər adamın qabağında xar olsun”. Fazil 

Dərbəndi bundan sonra çox yanıqlı bir rövzə oxuyur. Həzrət 

Əbülfəzlin bərəkətindən xəstələrin hamısı məsciddən sağalmış 

halda çıxıb evlərinə gedirlər”. 

Fazil Dərbəndi hədis və rəvayətlərə hədsiz ehtiramla 

yanaşır, məsumların dilindən söylənilən kəlamlara sonsuz say-

ğı göstərirdi. Şeyxüt-taifə Tusinin “Təhzibül-ehkam” kitabını 

və sair hədis məcmuələrini hər dəfə əlinə götürəndə öpüb 

ehtiramla başı üstünə qaldırır və deyirdi: “Hədis kitabları da 

Qurani-Məcid qədər möhtərəmdir”. 

Fazil Dərbəndi Kərbəla və Tehran şəhərlərində dərs 

demiş, bir neçə görkəmli ruhani alimin yetişməsində xidmət 

göstərmişdir. Onun şagirdləri içində “Qisəsül-üləma” kitabı-

nın müəllifi Mirzə Məhəmməd Tənkabunini xüsusi qeyd et-

mək lazımdır. 

Qeyd edək ki, bəzi mənbələrdə Fazil Dərbəndinin 

xasiyyətinin ağır olduğu, bəzən öz şagirdləri ilə münasibətdə 

kobudluğa yol verdiyi də yazılır. Məhz bu səbəbdən onun 

dərsləri tez-tez pozulur və tələbələri dağılıb gedirdi. 

Fazil Dərbəndi ömrü boyu İslam maarifinin təbliği, 

cəfəri məzhəbinin güclənməsi naminə çalışır, təxribatçı 

hərəkat və cərəyanlarla mübarizə aparırdı. Babilər Kərbəlada 

öz zərərli fikirlərini yayarkən, Fazil Dərbəndi onlara etiraz 

edir. Babilər alimin evinə basqın edərək, onu öldürməyə 

çalışırlar. Şücaətli alim özünü müdafiə edərkən yaralanır, 

ömrünün sonuna kimi yaralardan birinin yeri onun sifətində 

qalıbmış. Bu hadisədən sonra Fazil Dərbəndi Kərbəlada 

qalmağın təhlükəli olduğunu görərək Tehrana köçür. 

Fazil Dərbəndi Tehrana daxil olanda camaat tərəfindən 

böyük hörmət və məhəbbətlə qarşılanır. Hətta Nasirəddin şah 

şəxsən onun görüşünə gəlir. Fazil Dərbəndi şahla görüşündə də 

özünəməxsus cəsarət və qorxmazlığını nümayiş etdirir. Şah uzun 

bığ saxladığına görə Fazil Dərbəndi ona etirazını bildirir və 

bığlarını qısaltmağı məsləhət görür. (İslam əxlaqına görə, bığları 

qısa saxlamaq məsləhətdir). Nasirəddin Şah Fazil Dərbəndinin 

sözü ilə razılaşmalı olur, elə həmin məclisdə bığlarını bir az 

kəsdirib qısaldır. Bu hadisə Fazil Dərbəndinin nə qədər nüfuz və 

təsir gücünə malik olduğunu açıq-aşkar sübuta  yetirir. 

Fazil Dərbəndi hicri 1285-ci, yaxud 1286-cı ildə 

(miladi 1868-69-cu illər) Tehran şəhərində vəfat etmiş, 

vəsiyyətinə əsasən Kərbəlada dəfn olunacağı vaxta kimi 

əmanət olaraq, cəsədi Tehranda torpağa basdırılmışdır. Bircə 

qızından savayı övladı qalmamışdır. Fazil Dərbəndinin 

vəfatından 6 ay sonra vəsiyyətinə əməl etmək üçün qəbri 

açılaraq nəşi çıxarılır və Kərbəlaya aparılır. Bu zaman 

görürlər ki, alimin cənazəsi qətiyyən çürüməyib. Onu 

Kərbəlada İmam Hüseynin (ə) məqbərəsinin kiçik həyətində, 

“Sahibi-Riyaz” ləqəbli Seyid Əli Təbatəbainin oğlu Seyid 

Məhəmməd Mehdinin məzarının yanında dəfn ediblər.  

 

İRƏVANİLƏR 

 

FAZİL İRƏVANİ 

Artıq neçə ildir ki, torpaqlarımızın bir hissəsi xain 

qonşularımızın tapdağı altındadır. Ermənilər həmin 

torpaqların Azərbaycana məxsusluğunu sübuta yetirən tarixi 

abidə və sənədləri təhrif edib özününküləşdirir, öz adlarına 

çıxarmaq istəyirlər. Amma inkaredilməz həqiqətdir ki, nəinki 

yalnız Dağlıq Qarabağ torpağı, hətta indiki Ermənistanın 

paytaxtı İrəvan şəhəri də tarixən Azərbaycanın bir parçası 

olmuşdur. Azərbaycanın tərkibindən qoparılmazdan və 

ermənilərin orada məskunlaşmasından əvvəl İrəvan müsəlman 

şəhəri olmuş, buradan dünya şöhrətli İslam alimləri çıxmışdır. 

Onlardan biri də Fazil İrəvanidir. 

“Fazil İrəvani” ləqəbi ilə şöhrət tapmış Ayətullahül-

üzma Molla Məhəmməd ibn Məhəmməd Baqir hicri 1232-ci 

(miladi 1817-ci) ildə qədim Azərbaycan şəhəri İrəvanda 

doğulmuşdur. Vətənində ibtidai dini təhsil aldıqdan sonra 

Məhəmməd daha yüksək səviyyəli bilik əldə etmək məqsədi 

ilə İraqa gedir. O, əvvəlcə Kərbəlada 4 il müddətində 

“Zəvabitül-üsul” kitabının müəllifi Seyid İbrahim Musəvi 

Qəzvinidən fiqh və üsuli-fiqh elmlərinin incəliklərini öyrənir. 

Sonra o, Nəcəfi-əşrəfə köçüb böyük müctəhidlərin 

dərslərinə qatılır. Şeyx Cəfər Kaşifül-Ğitanın oğlu Şeyx Hə-

sən, “Cəvahirül-kəlam” kitabının müəllifi Şeyx Məhəmməd 

Həsən İsfahani Nəcəfi və müctəhidlərin şeyxi Mürtəza Ənsari 

kimi elm nəhəngləri Fazil İrəvaniyə dərs deyirlər. Fazil İrə-

vani təhsilinin son mərhələsində yalnız Şeyx Ənsarinin dərs-

lərində iştirak edirdi. Nəhayət, o, ustadları Şeyx Mürtəza 

Ənsaridən və Sahibi-Cəvahirdən ictihad icazəsi alır, özünü  

hərtərəfli müctəhid kimi sübuta yetirərək dərs deməyə baş-

layır. Fazil İrəvaninin fiqh və üsuli-fiqh dərsləri öz əhatə 

dairəsinə və tutumuna görə yüksək qiymətləndirilir, çoxlu 

tələbə cəlb edirdi. Xüsusilə, Şimali və Cənubi Azərbaycandan 

dini təhsil almaq məqsədi ilə Nəcəfə gedən tələbələrin çoxu 

onun dərslərinə qatılırdı. Fazilin şagirdləri arasında aşağı-

dakılar xüsusilə seçilir: Seyid Əbülhəsən Əngəci, mərceyi-

təqlid Hüccətin atası Seyid Əli Kuhkəməri, Seyid Əhməd 

Xosrovşahi, Məhəmməd Əli Naxçıvani, Əbülqasim Ordubadi 

və başqaları. 

Təqribən 1881-ci ildə Nəcəfin adlı-sanlı  alimlərindən 

olan, azərbaycanlıların mərceyi-təqlidi kimi tanınan Ayətul-

lahül-üzma Seyid Hüseyn Kuhkəməri vəfat edir və həmin 

vaxtdan etibarən Fazil İrəvani mərceyi-təqlid kimi daha da 

məşhurlaşır. “Reyhanətül-ədəb” kitabında onun haqqında 

yazılıb: “Şeyx Ənsari və Seyid Hüseyn Kuhkəməridən sonra 

Nəcəf elm hövzəsində tədris və dini rəyasət ona verildi, o, 

bilik sahiblərinin müraciət mənbəyi oldu. O, Hindistan, İran, 

Türkiyə, Qafqaz və Rusiyada böyük şöhrətə malik idi və əksər 

şiələrin mərceyi-təqlidi sayılırdı”. 

Fazil İrəvani Nəcəf şəhərindəki Şeyx Tusi məscidində 

camaat namazına imamlıq edirdi. Deyilənlərə görə, bu namaz-

lar həddən artıq izdihamlı keçirmiş. 

Fazil İrəvaninin digər müctəhidlər arasında necə böyük 

nüfuza malik olduğunu aşağıdakı misaldan aydın görmək 

mümkündür: Fazilin müasiri olan məşhur müctəhid Şeyx 

Məhəmməd Həsən Maməqanidən bir dini məsələyə cavab 

verməsini xahiş edirlər. Ayətullah Maməqani bu təklifə qəti 

etiraz edərək deyir: “Nə qədər ki, Fazil İrəvani sağdır, fətva  

almaq məqsədilə mənə müraciət etməyin. Bizə yaraşmaz ki, 

Fazil İrəvaninin müqabilində durub öz rəyimizi bildirək”. 

Fazil İrəvani İslam maarifini yaymaq yolunda ömrü 

boyu səylə çalışmış, qiymətli kitablar yazmışdır. Mənbələrdə 

ona aid edilən 15-ə yaxın kitabın adı çəkilir. Bunların əksəriy-

yəti fiqh və üsuli-fiqh mövzusundadır, Beyzavi təfsirinə də 

haşiyəsi vardır.  

Fazil İrəvani hicri 1306-cı il rəbiül-əvvəl ayının 3-də 

(miladi 1888-ci il) Nəcəf şəhərində haqqa qovuşmuşdur. 

Fazil İrəvaninin Məhəmməd Cavad, Mahmud və Mür-

təza adlı oğulları da mükəmməl ruhani təhsili almışlar. Şeyx 

Məhəmməd Cavad (1870-1962) Nəcəfin böyük alimlərindən, 

o cümlədən Seyid Hüseyn Badkubeyidən dərs almışdı. Yük-

sək elmi məqamına görə, vəfat etdikdən sonra Həzrət Əlinin 

(ə) məqbərə kompleksində dəfn edilmək şərəfinə layiq görül-

müşdür. Onun oğlu Məhəmməd Təqi İrəvani (1913-2005) də 

Nəcəfin sayılıb-seçilən ustadlarından olub, Ayətullahül-üzma 

Xoyidən dərs almışdı. Onun oğlu Şeyx Məhəmməd Baqir 

İrəvani (doğ. 1949) hazırda məşhur din alimlərindən sayılır. 

Fazil İrəvaninin bacısı oğlu Seyid Əli ibn Seyid 

Abdullah İrəvani (1842-1907) ilk təhsilini İrəvanın tanınmış 

ruhanilərindən olan öz atasından alır, daha sonra Nəcəfə gedir. 

Orada bir müddət Şeyx Ənsarinin, daha sonra Seyid Kuhkə-

mərinin və dayısı Fazil İrəvaninin tələbəsi olur. 10 il Nəcəfdə 

oxuduqdan sonra İrəvana qayıdır (1873-cü il) və şəhərin Tax-

tabənd məscidində camaat namazlarına imamlıq edərək xütbə-

lər oxuyur. Dörd ildən sonra Təbrizə köçür. Bundan sonra o, 

dəfələrlə Nəcəf ziyarətinə gedir. Belə səfərlərin birində, 1907-

ci ildə Seyid Əli Nəcəfdə dünyasını dəyişir və öz vəsiyyətinə 

əsasən “Vadiyüs-salam” məzarlığında dəfn olunur. Oğlu Seyid 

Əbdülhüccət İrəvani (1893-1975) və nəvəsi Seyid Əbdülmə-

cid İrəvani (1936-9) də böyük alimlərdən sayılmışlar. 

 

MİRZƏ ƏBDÜLKƏRİM İRƏVANİ 

Ayətullah Hacı Mirzə Əbdülkərim İrəvani hicri 1220-

ci il zilhiccə ayının 9-da (miladi 1806-cı il) İrəvanda 

doğulmuş, ilk təhsilini öz şəhərində böyük alim kimi tanınan 

atası Mirzə Əbülqasim İrəvanidən almışdır. Mirzə Əbdülkərim 

İrəvani daha sonra atası ilə birlikdə Ərdəbilə gedib, bir 

müddət orada təhsil alır. Bundan sonra İraqa köçür, Kərbəla 

şəhərində “Sahibi-Riyaz” ləqəbli Seyid Əli Təbatəbainin və 

oğlu Seyid Məhəmmədin dərslərinə qatılır. Bəziləri onu təhsil 

yoldaşı, sonralar mərceyi-təqlid kimi məşhurlaşan Şərifül-

üləma Mazandaranidən də elmdə üstün bilirdilər. İctihad 

dərəcəsinə nail olduqdan sonra İrəvani bir müddət Kərbəlada 

dərs deməklə məşğul olur, sonra İrana gedib Qəzvin şəhərində 

məskunlaşır və tədrisə başlayır. O, öz dərslərini müəlliminin 

“Riyazul-məsail” kitabı əsasında qururdu.  

İrəvani bir neçə məşhur alimin yetişməsində mühüm 

rol oynamışdır. Ünlü müctəhid Mirzə Həbibullah Rəşti Qəz-

vində 7 il ondan dərs almışdır. Mirzə Əbdülkərim İrəvani öz 

həmyerlisi Fazil İrəvaniyə də dərs demişdi. Onun digər bir 

tələbəsi də “Qisəsül-üləma” kitabının müəllifi Mirzə Məhəm-

məd Tənkabunidir.  

İrəvani ibadət və riyazət aşiqi, təqvalı alim kimi tanınırdı. 

Deyilənlərə görə, hətta camaat namazına imamlıq etməkdən də 

imtina edərdi. Səbəbini soruşanda deyərdi ki, cavan vaxtımda 

məscidlərin birində imam-camaatlıq edirdim. Bir müddətdən son-

ra gördüm ki, namaza gələnlərin sayı get-gedə azalır. Ürəyimdə 

bir məyusluq hiss etdim. Bu zaman anladım ki, qıldırdığım 

namazlar Allaha xatir deyilmiş. Əgər arxamda namaz qılanların 

sayının azalması məni kədərləndirirsə, deməli, əslində qürbətən 

iləllah yox, təkəbbürlə ibadət etmişəm. Bu üzdən həmin vaxtdan 

namazda imamlıq etmirəm.  

Ayətullah Mirzə Əbdülkərim İrəvani hicri 1294-cü il 

məhərrəm ayının 14-də (miladi 1877-ci il) Təbrizdə vəfat etmiş və 

qabaqcadan özü üçün hazırladığı məzarda dəfn olunmuşdur. 

 MİRZƏ ƏLİ İRƏVANİ 

İrəvan torpağının başqa bir yetirməsi Mirzə Əli ibn 

Əbdülhüseyn İrəvani hicri 1301-ci ilin şaban ayında (miladi 

1884-cü il) Nəcəfdə doğulmuş, Axund Xorasani, Seyid 

Məhəmməd Kazım Təbatəbai Yəzdi və başqa alimlərdən dərs 

almışdı. O, ingilislərə qarşı cihad fətvası vermiş Ayətullahül-

üzma Mirzə Məhəmməd Təqi Şirazinin ən yaxın şagird-

lərindən sayılırdı. Ustadının ardınca Kərbəlaya getmiş və 

orada üç il yaşamışdı. Şirazi vəfat etdikdən sonra Mirzə Əli 

İrəvani yenidən Nəcəfə qayıdır. Neçə-neçə adlı-sanlı müctəhid 

onun şagirdi olmuşdur. Mənbələrdə alimin xeyli əsərinin adı 

çəkilir. Mirzə Əli İrəvani hicri 1354-cü il rəbiül-əvvəl ayının 

12-də (miladi 1935-ci il) Kərbəla şəhərində vəfat etmiş, cə-

nazəsi Nəcəfə gətirilərək, İmam Əlinin (ə) mübarək məq-

bərəsindəki 23-cü hücrədə basdırılmışdır. Mirzə Əli İrəva-

ninin babası Şeyx Əli Əsğər, atası Şeyx Əbdülhüseyn, qardaşı 

Şeyx Sadiq İraqda məşhur xətib və vaizlərdən sayılırdılar. 

Oğlu Mirzə Yusif İrəvani Nəcəfdə təhsil aldıqdan sonra İrana 

mühacirət etmiş və hicri 1411-ci ilin rəcəb ayında (miladi 

1991-ci il) vəfat edib Məşhəd şəhərində, İmam Rzanın (ə) 

hərəmində dəfn olunmuşdur. 

 

MİRZƏ BAQİR İRƏVANİ 

İrəvanilər nəslinin yetirməsi olan daha bir alim  Mirzə 

Baqir İrəvani Nəcəfdə Ayətullahül-üzma Seyid Şihabəddin 

Nəcəfi Mərəşiyə dərs demişdi. Qəraib (metafizik) elmlərin 

mahir bilicisi olan alim 1920-ci ildə Nəcəfdə vəfat etmiş, 

Vadiyüs-salam qəbristanlığında dəfn edilmişdir. 

QARABAĞİLƏR 
 

MOLLA İSMAYIL QARABAĞİ 

Molla İsmayıl Qarabaği qədim Azərbaycan torpağı olan 

Qarabağda doğulmuşdur. O, ibtidai təhsilini öz vətənində aldıq-

dan sonra Təbriz şəhərinə gedib Hacı Səfərəli mədrəsəsində 

məskunlaşır. Bir neçə il Təbrizdə oxuduqdan sonra elmini 

təkmilləşdirmək həvəsi ilə Məşhəd şəhərinə köçür, oradan 

İsfahana, daha sonra isə Tehrana gedir. Tehranda oxuduğu 

müddətdə Qarabaği öz dövrünün iki ən məşhur aliminin – Hacı 

Mirzə Məhəmməd Həsən Aştiyani Tehrani və Molla Əli Kənni 

Tehraninin dərslərində iştirak edir.  

Maraqlıdır ki, Qarabaği ilk vaxtlar bütün tələbələr kimi 

başına əmmamə yox, papaq qoyurdu. Bu, onun təvazökar-

lığından irəli gəlirdi. O, başına əmmamə qoymaqla özünü bö-

yük alimlərə tay tutmaqdan çəkinirdi. Buna görə ona “Molla 

İsmayıl Külahi” (papaqlı Molla İsmayıl) ləqəbini vermişdilər. 

Yalnız Molla Əli Kənni ona əmmamə qoymağı məsləhət 

gördükdən sonra Qarabaği rəsmi ruhani libasını geyinməyə 

başlayır. 

1883-cü ildə Molla İsmayıl Qarabaği Tehranı tərk edib 

İraqa köçmək qərarına gəlir. Tehran əhalisi onun üçün hər cür 

şərait yaradacaqlarına söz verib şəhərdə saxlamaq istəsələr də, 

alim razı olmur və Samirəyə yola düşür. 

Samirədə o, təqribən 2 il ərzində məşhur müctəhid 

Mirzayi-Şirazinin dərslərində iştirak edir, daha sonra Nəcəfə 

köçüb Fazil İrəvaninin tələbələrinə qoşulur. Zaman keçdikcə 

Qarabaği Nəcəf alimlərinin arasında məşhurlaşır. Hədsiz 

təvazökarlığına, sadə həyat tərzi sürdüyünə, təmtəraq və 

dəbdəbədən uzaq qaçdığına görə ona xüsusi etimad gös-

tərilirdi. Hətta İmam Əlinin (ə) müqəddəs məzarının kənarın-

da qılınan camaat namazlarına imamlıq edirmiş. Zöhd və təq-

va nümunəvi kimi xatırlanan Qarabaği hər dəfə İmam Hüsey-

nin (ə) məzarını ziyarət etməyə gedəndə Nəcəfdən Kərbə-

layadək miniksiz, piyada yol gedərdi. O, hər həftənin cümə 

axşamı günü Kufə şəhərindəki əsas məscidə və Səhlə məs-

cidinə gedib həmin yerlərin ziyarət əməllərini icra edərdi. 

1889-cu ildə Qarabağinin sevimli müəllimi Fazil İrə-

vani dünyasını dəyişdi. Ətrafındakılar Qarabağinin təqlid 

olunmağa layiq bir səviyyəyə çatdığını görərək, mərcəiyyəti 

qəbul etməsini ondan xahiş etdilər. Lakin alim özünü buna 

layiq bilməyərək imtina etdi. 

Kitablarda Molla İsmayıl Qarabağinin bəzi kə-

ramətlərindən də söz açılıb. “Mərdane-elm dər meydane-

əməl” kitabında (II, 460) yazılıb: Molla İsmayıl Qarabağinin 

yaxınlarından biri topladığı xeyli pulu dəsmala büküb ona 

verir ki, əmanət saxlasın. Qarabaği evinin divarındakı bir daşı 

yerindən tərpədib çıxarır, dəsmalı oyuğa qoyub, daşı öz yerinə 

otuzdurur. Bu işdən onun özundən savayı heç kimin xəbəri ol-

mur. Vəfat edəndə də unudub əmanət barədə vəsiyyətində heç 

nə qeyd etmir. Qarabaği vəfat edəndən sonra həmin adam ali-

min övladlarının yanına gəlib əmanəti geri istəyir. Övladları 

deyirlər ki, atamızdan bu barədə heç nə eşitməmişik. 

Əmanət sahibi ümidsiz halda evinə dönür. O gecə 

yuxuda Molla İsmayılı görür. Alim əmanəti hara qoyduğunu 

ona bildirir. Səhər həmin adam Qarabağinin evinə gəlib 

övladlarından xahiş edir ki, yuxuda gördüyü yerə baxsınlar. 

Divarın daşını çıxaranda görürlər ki, dəsmal arasındakı pulla 

birlikdə həmin yerdədir. 

Molla İsmayıl Qarabağinin tələbələri sırasında Mirzə 

Baqir Qazi Təbatəbai Təbrizi, Şeyx Həsənəli İsfahani Noxu-

dəki və başqalarının adını çəkmək olar. Alim hicri 1323-cü 

(miladi 1905-ci) ildə Nəcəf şəhərində vəfat etmiş və orada 

dəfn olunmuşdur.  

 

ŞEYX İSMAYIL İBN MƏHƏMMƏD  

CAVAD QARABAĞİ 

Bunu qeyd etmək yerinə düşər ki, XIX əsrin sonlarında 

Nəcəfdə İsmayıl Qarabaği adlı iki alim yaşamışdır. Bəzi 

müəlliflər bu iki nəfərin həyatı haqqında məlumatları 

qarışdıraraq, onları eyni şəxs hesab etmişlər.  

Qarabağın yetirməsi olan digər alim Şeyx İsmayıl ibn 

Məhəmməd Cavad Qarabaği Nəcəfi hicri 1327-ci (miladi 

1909-cu) ildə dünyasını dəyişmişdir. Alimin qələmindən çıxan 

“Mişkatül-müslimin” və “İrşadül-kafirin” əsərləri Nəcəfdə çap 

olunmuşdur. Kitablara o dövrün nəhəng alimlərindən Fazil 

İrəvani, Fazil Şərabiyani, Axund Xorasani, Ayətullah 

Maməqani, Ayətullah Mazandarani və başqaları müsbət rəy 

vermişlər (“əz-Zəriə”. XXI, 61).  

 

BADKUBEYİLƏR 

 

SEYİD HÜSEYN HÜSEYNİ BADKUBEYİ 

Seyid Hüseyn ibn Seyid Rza ibn Seyid Musa Hüseyni 

Badkubeyi hicri 1293-cü (miladi 1876-cı) ildə Bakının 

Xırdalan kəndində anadan olmuşdur (Bəzi mənbələrdə onu 

“Badkubeyi” nəsəbi ilə yanaşı, həm də “Lahici” nəsəbi ilə 

təqdim etmişlər). 

Seyid Hüseyn ibtidai təhsilini Bakıda aldıqdan sonra 

əvvəlcə Tehrana gedib Ayətullahül-üzma Sədrin adını daşıyan 

mədrəsədə təhsil almağa başlayır. O, Tehranda böyük alimlər 

Seyid Əbülhəsən Cilvə, Mirzə Həsən Kirmanşahi, Mirzə 

Məhəmməd Haşim İşkəvəri, Əli ağa Zünuzi və Mirzə 

Məhəmməd Rza Qomşeyidən dərs alır.  

Daha sonra Badkubeyi Nəcəfi-əşrəfə yola düşür. O, 

Nəcəfdə əsasən üç böyük müctəhid alimin dərslərində iştirak 

edir: “Axund Xorasani” ləqəbli Şeyx Məhəmməd Kazım 

Xorasani, Şeyx Məhəmməd Həsən Maməqani və ingilislərə 

qarşı cihad fətvasının müəllifi Mirzə Məhəmməd Təqi Şirazi. 

Seyid Hüseyn Badkubeyi tədricən Nəcəf dini elmlər mər-

kəzinin adlı-sanlı müəllimlərinin cərgəsinə qoşulur. Hərtərəfli və 

hüdudsuz biliyi, gözəl əxlaqı, dərin tədqiqatçılıq qabiliyyəti ona 

böyük şöhrət gətirir. O zamanlar Nəcəfdə iki nəfər ardıcıl olaraq 

əqli elmlərin tədrisi ilə məşğul olurdu: əslən Naxçıvandan olan 

mərhum Ayətullahül-üzma Məhəmməd Hüseyn İsfahani 

Kompani və Seyid Hüseyn Badkubeyi. 

Badkubeyi təqribən 40 il təlim və tədrislə məşğul ol-

muş, bir sıra alimlərin yetişməsində xidmət göstərmişdir. 

Onun tələbələri sırasında həm şimali, həm də cənubi azər-

baycanlılar üstünlük təşkil etmişlər. Seyid Hüseynin şagirdləri 

arasında üç azərbaycanlı alim xüsusilə seçilmişdir: 

1. “Əl-Mizan” təfsirinin müəllifi Əllamə Seyid 

Məhəmməd Hüseyn Təbatəbai. 

Əllamə Təbatəbai öz tərcümeyi-halında Seyid Hüseyn 

Badkubeyini belə xatırlayır: “Fəlsəfə elmini o dövrün tanın-

mış hikmət alimi və filosofu mərhum Seyid Hüseyn Bad-

kubeyidən öyrənməyə müvəffəq oldum. Bu əzəmətli şəxsin 

dərslərində iştirak etdiyim altı il ərzində Səbzəvarinin 

“Mənzumə”, Molla Sədranın “Əsfar” və “Məşair”, İbn 

Sinanın “Şəfa”, İbn Türkənin “Usuliciya” və “Təmhid”, 

habelə İbn Miskəveyhin “Əxlaq” kitablarını oxudum. Rəhmət-

lik Badkubeyi mənim təlim-tərbiyəmə xüsusi qayğı ilə yana-

şırdı. O, məni əsaslandırılmış təfəkkür tərzi ilə tanış etmək və 

fəlsəfi zövqümü qiymətləndirmək üçün məsləhət gördü ki, 

riyaziyyatı öyrənməyə başlayım. Mən ustadın tapşırığına əməl 

edərək, bacarıqlı riyaziyyatçı alim Ağa Seyid Əbülqasim Xan-

sarinin dərslərinə getdim və hesab, həndəsə və cəbr elmlərini 

oxudum”.  

Əllamə Təbatəbai “əl-Mizan” təfsirində “Bəqərə” surə-

sinin 124-cü ayəsini təfsir edərkən “ustadlarımdan biri” adı 

altında bir müəlliminin fikirlərini təqdim edir. Ayətullah 

Həsənzadə Amuli “Min bir kəlam” kitabında yazır ki, bu şəxsin 

kim olduğu barədə Əllamə Təbatəbaidən soruşmuş, o da bunun 

məhz Seyid Hüseyn Badkubeyi olduğunu bildirmişdi.  

Seyid Hüseyn Badkubeyi Əllamə Təbatəbainin qardaşı 

Seyid Məhəmməd Həsənə də dərs demişdi. 

2. Ayətullahül-üzma Seyid Əbülqasim Xoyi. 

3. Ayətullahül-üzma Seyid Məhəmməd Hadi Milani. 

Seyid Hüseyn Badkubeyinin 4 oğlu var imiş: Seyid 

Məhəmməd, Seyid Həsən, Seyid Əhməd və Seyid Məhəmməd 

Baqir. Seyid Əhməd atasının sağlığında vəfat etmişdir. 

Əllamə Təbatəbai xatırlayırdı ki, o, Badkubeyinin yanında 

fəlsəfə dərsi alanda dərs vaxtı oğlunun ölüm xəbərini 

müəllimə çatdırırlar. Badkubeyi bu xəbəri mərdliklə qarşılayıb 

cavab verir: “Dərs qurtarandan sonra gələrəm”. Göründüyü 

kimi, böyük alim tədrisi hər şeydən üstün tutur, heç bir hadisə, 

hətta oğlunun ölümü belə, onun dərsinə mane olmurdu. 

Seyid Hüseyn Badkubeyi hicri 1358-ci il şəvval ayının 

28-də (miladi 1939-cu ilin dekabrı) Nəcəfdə vəfat etmişdir. 

Seyid Hüseynin oğlu Ayətullah Seyid Məhəmməd 

Nəcəfi Badkubeyi də görkəmli din alimi idi. O, ibtidai təh-

silini atasından və digər alimlərdən almışdı. Seyid Məhəmməd 

30 yaşında ikən əmisi (Seyid Hüseyn Badkubeyinin qardaşı) 

ailəsi ilə birlikdə Bakıdan Nəcəfə qardaşı ilə görüşməyə gəlir. 

O özü ilə iki qızını da gətirmişdi. Qızlardan birini Seyid 

Məhəmmədə, o birini isə qardaşı Seyid Həsənə nişanlayırlar. 

Əmisi öz arvadını və iki qızını Nəcəfdə qoyub Bakıya qayıdır. 

Seyid Məhəmməd əmisi qızı ilə evlənir, qardaşı isə o biri bacı 

ilə ailə qurmağa razı olmur. Seyid Məhəmmədin əmisi qızı ilə 

izdivacından bir neçə övladı doğulur, amma hamısı kiçik 

yaşında ikən dünyasını dəyişir. Axırda uşaqların anası da xəs-

tələnib vəfat edir. Seyid Məhəmmədin əmisi xəbər göndərib 

xahiş edir ki, arvadını və sağ qalan qızını Bakıya göndərsinlər. 

Seyid Məhəmməd əmisinin həyat yoldaşı və qızı ilə Nəcəfi 

tərk edib, İranla Azərbaycanın sərhəddinə gəlir. Xəzər 

dənizinin cənubundakı Ənzəli limanına çatanda xəbər tuturlar 

ki, Azərbaycan hökuməti İranla sərhədləri bağlayıb. Seyid 

Məhəmməd qadınlarla birlikdə Ənzəlidə gözləmək məcburiy-

yətində qalır. Bir müddətdən sonra əmisinin o biri qızı ilə 

evlənir, əmisi arvadı üçün pasport düzəldib, onu Azərbaycana 

yola salır. Özü isə həyat yoldaşı ilə Ənzəlidə qalır, o vaxtdan 

ömrünün sonuna kimi bu şəhərdə yaşayır.  

Seyid Məhəmmədin elmi səviyyəsini müasirləri 

yüksək dəyərləndirirdilər. Hətta Ayətullahül-üzma Milani 

deyirmiş ki, əgər Seyid Məhəmməd Qum şəhərinə gəlsəydi, 

şübhəsiz, mərceyi-təqlidlərdən biri olardı. Seyid Məhəmmədin 

bəzi kəramətləri bu gün də Ənzəli əhalisinin xatirəsində yaşa-

yır. Aşura günündə havanın isti ya soyuq olmasına 

baxmayaraq, ayaqyalın halda təziyə yürüşünə qoşulardı. Bu 

üzdən ona “ayaqyalın ağa” deyirmişlər. 

Seyid Məhəmməd Nəcəfi Badkubeyi 1979-cu ilin okt-

yabrında 82 yaşında vəfat etmiş və Ənzəli şəhərində dəfn 

olunmuşdur. 

Seyid Hüseyn Badkubeyinin digər oğlu Seyid Məhəm-

məd Baqir Hüseyni Badkubeyi (1907-84) də Nəcəfin adlı-

sanlı elm adamlarından olmuşdur. 

 

ŞEYX SƏDRA BADKUBEYİ 

Şeyx Sədrəddin ibn Molla Mirzəağa Badkubeyi 1898-

ci ildə Bakının Qala kəndində anadan olmuş, kiçik yaşlarında 

atasını itirmiş, əmisinin himayəsi altında böyümüşdü. O, 

ibtidai təhsilini Bakıda alır. Azərbaycanda Sovet hakimiyyəti 

qurulduqdan sonra Sədrəddin bir neçə dindar gənclə birlikdə 

ölkəni gizlincə tərk edib İrana yola düşür. Xəzər dənizinin 

sahili ilə min-bir əziyyət bahasına özünü İrana yetirən 

Sədrəddin Məşhəd şəhərində dini dərslərə qatılır. Böyük 

alimlər Ağa Hüseyn Qumi, Şeyx Mürtəza Aştiyani, Axund 

Xorasaninin oğlu Şeyx Məhəmməd və başqaları onun dini 

dünyagörüşünə istiqamət verirlər.  

Bir neçə il Məşhəddə təhsil aldıqdan sonra Sədrəddin 

Nəcəfi-əşrəfə üz tutur. Burada o, əslən azərbaycanlı olan 

məşhur alimlər - Seyid Hüseyn Badkubeyi və Məhəmməd 

Hüseyn Kompanidən dərs alır, habelə, Seyid Əbülhəsən 

İsfahani, Seyid Əbdülhadi Şirazi, Naini, Xoyi və başqalarının 

dərslərinə qatılır. Böyük alimlərdən ictihad icazəsi alan Şeyx 

Sədrəddin Nəcəfdə fəlsəfə və hikmət mütəxəssisi kimi 

məşhurlaşır. Seyid Hüseyn Badkubeyinin və Şeyx Məhəmməd 

Hüseyn Kompaninin vəfatından sonra o, Nəcəfdə əqli elmlər 

üzrə ən tanınmış ustad sayılırdı. Bu səbəbdən və eləcə də, əsil 

adı ilə səsləşdiyi üçün ona böyük hikmət alimi Molla Sədranın 

şərəfinə “Şeyx Sədra” deyə müraciət edirdilər.  

Şeyx Sədra Badkubeyi Nəcəfdə fiqh və üsuli-fiqhdən də 

dərs deyirdi. Onun “Kifayətül-üsul” kitabı əsasında keçdiyi 

üsuli-fiqh dərslərində 400 nəfər tələbə iştirak edirdi. Şeyx Səd-

ranın tələbələri arasında İraq İslam hərəkatının liderləri şəhid Se-

yid Məhəmməd Baqir Sədr və şəhid İmam Musa Sədr xüsusi 

seçilirdilər. Mərceyi-təqlidliyə tam layiq olmasına baxmayaraq, 

Şeyx Sədra Badkubeyi təvazökarlıq üzündən risalə nəşr etdirmə-

mişdir. O, Ayətullahül-üzma Seyid Mahmud Şahrudinin istiftaat 

məclislərində iştirak edirdi. Mərhum Ayətullah Behcət 

xatırlayırdı ki, Şeyx Sədra Badkubeyi ömrü boyu Aşura 

ziyarətnaməsini tez-tez oxuyar və bu işi tərk etməzmiş. Şeyx 

Sədranın bəzi tələbələri onun dərslərini qələmə alaraq kitab 

şəklinə salmış və nəşr etdirmişlər. 

Böyük alim hicri 1392-ci il şaban ayının 11-də (miladi 

1972-ci ilin sentyabrı) vəfat etmiş və Nəcəfin Vadiyüs-salam 

məzarlığında, bakılıların məqbərəsində torpağa tapşırılmışdır. 

Bir müddətdən sonra bəzi səbəblər üzündən alimin cəsədini 

həmin məqbərədən çıxarıb başqa yerdə dəfn etmək qərarına 

gəlirlər. Qəbri açarkən, Şeyx Sədra Badkubeyinin cəsədi 

zərrəcə çürüntüyə məruz qalmamış halda aşkara çıxır və onu 

başqa bir məzarda dəfn edirlər.  

 

SEYYİD MİR HÜSEYNİ BADKUBEYİ 

Bakının yetirməsi olan daha bir neçə alimin adı Nəcəf 

şəhərinin tanınmış simaları sırasında çəkilir. Bunlardan biri 

Hüccətül-İslam vəl-müslimin Seyid Mir Seyid Təhmasib oğlu 

Hüseyni Badkubeyidir (1883-1940). Əslən Bakının Maştağa 

kəndindən olan Seyid Mirin həyatı haqqında çox az məlumat 

vardır. Bu sətirlərin müəllifi mərhum alim Əhmədağa 

Əhmədovdan eşitmişdi ki, onun atası, Maştağanın axundu, Nəcəf 

təhsilli Hacı Mirzə Əbdülkərim öz evində Seyid Mirə dindən dərs 

deyirmiş. (Əhmədağa müəllim onun adını “Seyid Miri” şəklində 

deyirdi). Mərhum Əhmədağa müəllim bunu da qeyd edirdi ki, 

Seyid Miri sonralar ali dini təhsil almaq üçün Nəcəfə getmiş və 

zamanın ünlü müctəhidi Seyid Əbülhəsən İsfahaninin kürəkəni 

olmaq şərəfini qazanmışdı. 

Sonralar bu məlumatın doğruluğu digər mənbələr 

vasitəsilə də təsdiq olundu. Nəcəf şəhərində İmam Əlinin (ə) 

müqəddəs məqbərəsindəki hücrələrdə dəfn edilmiş şəxslərin 

sırasında mərhum Hüccətül-İslam vəl-müslimin Seyid Mir 

Hüseyni Badkubeyinin də adına rast gəlirik.  

Məlum olan budur ki, Badkubeyi Seyid Əbülhəsən 

İsfahaninin tələbəsi olmuş, daha sonra onun qızı Fatimə ilə ailə 

qurmuşdur. Alimin iki oğlu haqqında məlumatımız vardır. Böyük 

oğlu Seyid Cavad Mir Səccadi (1918-2011) İraqda mükəmməl dini 

təhsil almış, sonra İrana köçmüşdü. Kiçik oğlu Ayətullah Seyid 

Məhəmməd Hüseyn Mir Səccadi (doğ. 1938) hazırda Tehranın 

məşhur ruhani alimlərindəndir. O, Nəcəfdə Ayətullahül-üzmalar 

Xoyi, Şahrudi, Zəncani və başqalarından dərs almış, 1984-cü ildə 

İraq rejimi tərəfindən ölkədən sürgün edilmişdir. O zamandan bəri 

alim Tehranda xaric fiqh və üsuli-fiqh fənlərini tədris edir. 

 

ŞEYX İBRAHİM BADKUBEYİ 

1904-cü ildə dünyasını dəyişmiş Şeyx İbrahim ibn Molla 

Məhəmməd Əli Badkubeyi də Həzrət Əlinin (ə) hərəmində 

camaat namazına imamlıq edirdi. O, Fazil Şərabiyanidən dərs 

almışdı. Bəzi mənbələrdə onun da mərceyi-təqlid məqamına 

yüksəldiyi bildirilir. Şeyx İbrahimin “Ənisül-ibad” adlı risaləsində 

şəriət məsələləri sual-cavab şəklində təqdim edilib.  

 

NAXÇIVANİLƏR 

 

AYƏTULLAH MƏHƏMMƏD ƏLİ NAXÇIVANİ 

Ayətullah Məhəmməd Əli ibn Hacı Xudadad Naxçıvani 

təqribən 1852-ci ildə Naxçıvanda doğulmuş, gənclik illərində dini 

təhsil almaq məqsədilə Nəcəf şəhərinə getmiş və ömrünün sonuna 

kimi orada yaşamışdır. 

Naxçıvaninin Nəcəfdəki müəllimləri sırasında üç nəfər 

xüsusi diqqətə layiqdir: Fazil İrəvani, Fazil Şərabiyani və Mirzə 

Həbibullah Rəşti. Ayətullah Naxçıvani bu cür böyük 

şəxsiyyətlərin dərsindən bəhrələnərək yetişmiş və özünü kamil 

alim kimi təsdiq etmişdir. Seyid Məhəmməd Mehdi İsfahani 

Kazimi “Əhsənül-vədiə” adlı biblioqrafik kitabında Ayətullah 

Naxçıvanini “fəzilət və kamal əhli, fiqh, üsul, hədis və rical 

elmlərinin bilicisi, gözəl xasiyyətli, pak əxlaqlı” xüsusiyyətləri ilə 

vəsf etdikdən sonra yazır: “O, pak Əhli-beytin, xüsusilə İmam 

Hüseynin (ə) məhəbbətində fani olan kəslərdən idi. Hər gün sübh 

namazından sonra İmam Hüseynin (ə) müsibətini, aşura günündə 

onun və ailəsinin başına gələn hadisələri xatırlayıb ucadan ağlayar 

və nalə edərdi. O, Fazil Şərabiyaninin vəfatından sonra fətva və 

hökm sahəsində mərceyi-təqlid oldu, Qafqaz, Azərbaycan və sair 

müsəlman ölkələrin əhalisinin müraciət mənbəyinə çevrildi”. 

Ayətullah Naxçıvani müxtəlif mövzuları əhatə edən bir 

neçə kitabın müəllifidir. Bunların əksəriyyəti fiqh və üsuli-fiqh 

sahəsindədir. Bəzi mənbələrdə Ayətullah Naxçıvaninin öz ana 

dilində Kərbəla faciəsinin təsvirinə həsr olunmuş kitab yazdığı 

qeyd edilir. Əsər üç hissədən ibarətdir. “Qürrətül-əbsar və 

dürrətül-əbrar” adlı birinci cild Əhli-beytdən ilk dörd məsumun 

həyatına həsr olunub. Kitabın ikinci cildi “Səhabüd-dümu” adlanır 

və bütünlükdə Kərbəla müsibətinin təsvirini əhatə edir. Nəzmlə 

nəsrin növbələşməsi üzərində qurulmuş bu əsər çox səlis dildə və 

bədii üslubda qələmə alınıb. Mətn arasında istifadə edilmiş ərəb, 

fars və azərbaycan dilindəki şeir nümunələri əsəri xüsusilə 

oxunaqlı edir. Nəhayət, üçüncü bölüm “Məzahirül-ənvar fi 

əqaidil-əxyar” adlanır və İslamın əqidə məsələləri barəsindədir.  

Şeyx İbrahim Lənkəraninin vəfatından sonra Nəcəfdə 

Həzrət Əlinin (ə) hərəmində qılınan camaat namazlarına 

Ayətullah Naxçıvani imamlıq edirdi. Böyük alim hicri 1334-cü il 

rəbiüs-sani ayının 17-də (miladi 1916-cı il) 66 yaşında ikən Kər-

bəla şəhərində vəfat etmişdir. Onun cənazəsini Nəcəfə apararaq, 

Həzrət Əlinin (ə) məqbərəsinin kənarında, İmran məscidinə bitişik 

hücrələrin birində torpağa tapşırmışlar.  

 

ŞEYX MUSTAFA MUSƏVİ NAXÇIVANİ 

Həzrət Əlinin (ə) məqbərəsində, “Alimlər eyvanı”nın 

yaxınlığındakı hücrələrdən birində Şeyx Mustafa Musəvi 

Naxçıvaninin qəbri mövcuddur. O, hicri 1275-ci ildə (miladi 

1858-59-cu illər) Naxçıvanda doğulmuş, ibtidai təhsilini vətənində 

aldıqdan sonra Nəcəfə getmişdi. Axund Xorasani, Şeyx Hüseyn 

Xəlili və başqaları ona dərs demişlər. Naxçıvani müəllimlərindən 

Ayətullahül-üzma Şeyx Məhəmməd Həsən Maməqaniyə daha çox 

bağlı idi. O, yüksək əxlaqı keyfiyyətləri, kəramətləri, zöhd və 

təqvası ilə tanınırdı. Hicri 1337-ci il cəmadiyüs-sani ayının 12-də 

(miladi 1919-cu il) vəfat etmişdir. 

 

ŞEYX MƏHƏMMƏD HÜSEYN NAXÇIVANİ 

(KOMPANİ) 

Naxçıvan torpağına mənsub böyük alimlərdən biri də 

“Kompani” ləqəbi ilə tanınan mərhum Ayətullahül-üzma Şeyx 

Məhəmməd Hüseyn İsfahani Ğərəvi Naxçıvanidir. Onun ulu 

babası Hacı Məhəmməd İsmayıl Türkmənçay müqaviləsindən 

sonra Rusiyanın tərkibinə keçmiş Naxçıvanı tərk edib İrana 

köçmüşdü. O, əvvəlcə Təbriz şəhərinə gəlir, daha sonra İsfahanda 

məskunlaşır. Bu şəhərdə çox qaldığı və özünə yaxşı ad-san qazan-

dığı üçün Hacı Məhəmməd İsmayılı və övladlarını “İsfahani” 

nəsəbi ilə tanıyırlar.  

Ailə daha sonra İraqın Kazimeyn şəhərinə üz tutur. Alimin 

atası Məhəmməd Həsən etibarlı bir tacir kimi tanınırdı. Ona 

“müinüt-tüccar” (tacirlərin yardımşıçı) ləqəbi ilə müraciət 

edirdilər. Məhəmməd Həsən Bağdad-Kazimeyn dəmiryolunu 

çəkən şirkətə rəhbərlik edirdi; bu üzdən onu “Kompani” ləqəbi ilə 

çağırırdılar. Ayətullah Məhəmməd Hüseynin “Kompani” ləqəbi 

ilə məşhur olmasının səbəbi də elə budur. İlk dəfə bu ləqəb onun 

şeir divanının üz qabığında yazılmış, bundan sonra müəllif həmin 

ləqəblə tanınmağa başlamışdı. Deyilənlərə görə, alim bu ləqəblə 

çağırılmağı xoşlamazmış. Alim “Ğərəvi” nəsəbi ilə də tanınır ki, 

bu, onun Nəcəf şəhərində yaşayıb-yaratması ilə bağlıdır. 

Şeyx Məhəmməd Hüseyn Naxçıvani İsfahani Ğərəvi hicri 

1296-cı il məhərrəm ayının 2-də (miladi 1878-ci ilin sonları) 

Kazimeyndə dünyaya göz açmışdır. Atası onun tacir olmasını 

istəyirdi, amma balaca Məhəmməd Hüseyn həmişə ruhani libaslı 

tələbələrə həsrətlə baxırdı. Nəhayət, İmam Musa Kazımın (ə) 

mübarək hərəmində onun ruhuna təvəssül edir və bu duanın 

nəticəsində atası dini təhsil almasına razı olur.  

Məhəmməd Hüseyn təqribən 20 yaşında ikən ilahiyyat 

dərslərinin yüksək mərhələsinə qədəm qoyur. O, Nəcəf dini elmlər 

mərkəzində Şeyx Həcən Tuysərkani, Seyid Məhəmməd Fişarəki, 

Ağa Rza Həmədani, Axund Xorasani, Məhəmməd Baqir 

İstəhbanati kimi böyük alimlərdən dərs alır. Şeyxüş-şəriə İsfahani, 

Mirzə Hüseyn Nuri kimi məşhur alimlər ona hədis rəvayəti üçün 

icazə verirlər. 

Şeyx Məhəmməd Hüseyn dini elmlər sahəsində misilsiz 

bilik sahibi idi. Həm fiqh və üsuli-fiqh, həm də fəlsəfə və hikmət 

dərsləri verirdi. İbadətdə, irfan və təqvada çox uca məqama sahib 

idi. Əhli-beytə hədsiz məhəbbəti vardı, bunu öz şeirlərində parlaq 

şəkildə ifadə edirdi. Alimin şeir divanı onun böyük istedadından 

xəbər verir. Tələbəsi mərhum Ayətullah Behcət qeyd edir ki, Şeyx 

Məhəmməd Hüseynin şəxsiyyətində elmi və irfani xüsusiyyətlər 

bərabər şəkildə cəmlənmişdi. Onun elmi fəaliyyətini izləyənlər elə 

güman edirdilər ki, gecə-gündüz oxuyub-yazmaqdan, dərs 

deməkdən başı ayılmaz. Amma onun irfan dünyasından, 

ibadətindən xəbərdar olanlar elə təsəvvür edirdilər ki, bu adam 

ibadətdən savayı heç nəyə vaxt tapa bilməz.  

Maraqlıdır ki, XX əsrin Nəcəf dini elmlər mərkəzində 

onilliklər boyunca fəlsəfə, hikmət və s. əqli elmlər üzrə dərs deyən 

ən məşhur müəllimlərin hamısı Şimali Azərbaycan əsillidir. Seyid 

Hüseyn Badkubeyi və Şeyx Sədra Badkubeyi ilə yanaşı, 

Məhəmməd Hüseyn İsfahani Ğərəvi Naxçıvaninin də adı bu 

sırada ilk yerlərdə durur. 

Nəcəf hövzəsində təhsil alan və sonralar böyük alim kimi 

şöhrət qazanan onlarla şəxsiyyət Şeyx Məhəmməd Hüseynin 

yetirməsidir. Ayətullahül-üzmalar Hüccət Kuhkəməri, Burucerdi, 

Milani, Xoyi, Ruhani, Əllamə Təbatəbai, Behcət, Əllamə Əmini, 

Əllamə Müzəffər, Mühəmməd Əli Ordubadi onun şagirdi 

olmuşlar. 

Məhəmməd Hüseyn İsfahani Ğərəvi Naxçıvani hicri 

1361-ci il zil-hiccə ayının 5-də (miladi 1942-ci il) Nəcəfdə 

rəhmətə getmiş, İmam Əlinin (ə) hərəmində, Əllamə Hillinin 

məzarının yaxınlığındakı hücrədə dəfn olunmuşdur. 

 

ORDUBADİLƏR 

 

AYƏTULLAH ƏBÜL-QASIM ORDUBADİ 

Azərbaycanın məşhur ruhani alimləri arasında 

Ordubaddan olan iki şəxs (ata və oğul) xüsusi seçilirlər. Ayətullah 

Mirzə Əbül-Qasim ibn Məhəmməd Təqi ibn Məhəmməd Qasim 

ibn Əbdi-Əli Ordubadi Nəcəfi əslən Ordubad məntəqəsindən idi, 

hicri 1274-cü il cəmadiyül-əvvəl ayında (təqribən miladi 1858-ci 

il) Təbrizdə anadan olmuşdu. İbtidai təhsilini aldıqdan sonra Əbül-

Qasim Ordubadi İraqa gedib, Nəcəf hövzəsinə daxil olur. O, fiqh, 

üsuli-fiqh, hədis, rical və s. elmləri mənimsəmək üçün öz 

dövrünün məşhur alimlərindən sayılan Fazil İrəvani, Fazil 

Ərdəkani, Şeyx Məhəmməd Hüseyn Kazımı və Molla Əli 

Nəhavəndidən dərs alır. Əbül-Qasim Ordubadi, həmçinin Samirə 

şəhərində Ayətullahül-üzma Mirzayi-Şirazinin, Kazimeyndə 

Ayətullah Məhəmməd Həsən Ali-Yasinin dərslərinə qatılır. Bəzi 

biblioqraflar onun müəlimləri sırasında məşhur arif Molla 

Hüseynqulu Həmədaninin də adını qeyd etmişlər. Hədis elmi 

sahəsində isə onun əsas müəllimi Şeyx Məhəmməd Taha Nəcəf 

olmuşdur. Əbül-Qasim Ordubadinin ictihad qabiliyyətini Fazil 

Şərabiyani, Şeyx Zeynül-abidin Mazandarani Hairi, Mirzayi-

Şirazi kimi elm nəhəngləri təsdiq etmişlər. 

Müdərris Təbrizinin “Reyhanətül-ədəb”, İsfahaninin 

“Əhsənül-vədiə”  kitablarında Əbül-Qasim Ordubadi “fəzilətli 

alim, kamil ədib, üsul və rical elmlərini gözəl bilən fiqh mütəxəs-

sisi, cəfəri məzhəbi fəqihlərinin seçilmişi, öz dövründə şiələrin 

mərceyi-təqlidi, rical elmində məharətli” və sair epitetlərlə təqdim 

edilir, rical şəxsiyyətləri barələ məlumat dairəsində, hafizədə, 

dostluq və ünsiyyət möhkəmliyində, davranış və rəftarda, səliqədə 

çox üstün məqama malik olduğu vurğulanır. Seyid Möhsin Əmin 

Amulinin “Əyanüş-şiə” əsərində Ordubadi barəsində oxuyuruq: 

“O, alim, fəqih, təqvalı, zahid, Allahdan qorxan idi. Azərbaycan 

və Qafqazda mərceyi-təqlidlərdən biri sayılırdı. Bu yerlərin 

əhalisinin bir hissəsi Fazil Şərabiyaninin və Ayətullah 

Maməqaninin vəfatından sonra ona təqlid edirdi. O, Həzrət Əli (ə) 

məscidinin imam-camaatlarından idi”. 

Mənbələrdə alimin qələmindən çıxmış, fiqh, üsuli-fiqh, 

təfsir, rical, əqaid, sərf-nəhv və başqa elm sahələrini əhatə edən 

50-dən artıq kitabın adı çəkilir. Ordubadi zamanın tələblərinə 

vaxtında reaksiya verməyi bacarır, aktual mövzulara da 

münasubət bildirirdi. Onun xristianlar əleyhinə qələmə alınmış 

“Mənahicül-yəqin”, vəhdəti-vücud əqidəsinə qarşı yazılmış “əş-

Şühübüs-saqibə”, babilər əleyhinə qələmə alınmış “əs-Sihamün-

nafizə” kitabları məşhurdur.  

Əbül-Qasim Ordubadi hicri 1308-ci (miladi 1891-ci) ildə 

Təbrizə gələrək orada şəriətin təbliği ilə məşğul olur. Yeddi ildən 

sonra (1898) yenidən Nəcəfə qayıdıb tədris fəaliyyətini davam 

etdirir. Nəhayət, hicri 1333-cü il şəban ayının 5-də (miladi 1915-ci 

il) Məşhədə, İmam Rzanın (ə) məzarını ziyarət etməyə gedən 

Ordubadi yolda Həmədan şəhərində dünyasını dəyişir. Oğlu - 

məşhur din alimi Mirzə Məhəmməd Əli Ğərəvi Ordubadi bir neçə 

ildən sonra onun cəsədini Nəcəfə apararaq Həzrət Əlinin (ə) 

məzarı ətrafındakı hücrələrdən birində torpağa tapşırır. 

 

AYƏTULLAH MƏHƏMMƏD 

 ƏLİ ORDUBADİ 

Əbül-Qasim Ordubadinin oğlu Ayətullah Hacı Mirzə Mə-

həmməd Əli Ğərəvi Ordubadi hicri 1312-ci il rəcəb ayının 21-də 

(miladi 1895-ci il) Təbriz şəhərində doğulmuşdur. Həmin dövrdə 

onun atası Əbül-Qasim Ordubadi müvəqqəti yaşamaq üçün 

Təbrizə gəlmişdi. 1898-ci ildə ailə bütünlükdə Nəcəfə qayıdır. 

Məhəmməd Əli ibtidai təhsilini bitirdikdən sonra fiqh və üsuli-

fiqh dərslərini oxumağa başlayır. Bu sahədə onun ilk müəllimi 

atası Ayətullah Əbül-Qasim Ordubadi olmuşdur. Atasının 

vəfatından sonra Məhəmməd Əli öz zəmanəsinin ən məşhur 

alimlərindən sayılan Ayətullahül-üzmalar Şəriət İsfahani, Mirzə 

Əli ağa Şirazi (Şeyx Məhəmməd Həsən Şirazinin oğlu), Şeyx 

Məhəmməd Hüseyn Naxçıvani Kompani və başqalarından dərs 

alır. O, məşhur təfsirçi Şeyx Məhəmməd Cavad Bəlağinin 

dərslərində daha çox iştirak edirdi. Ordubadi təqribən 30 məşhur 

alimin dilindən hədis rəvayət edirmiş. 

Müasirləri bu böyük şəxsiyyətin şeir və ədəbiyyatda 

misilsiz istedad sahibi olduğunu söyləmişlər. Onun şeirlərinin 

əksəriyyəti ərəb dilindədir, Peyğəmbərin (s) və Əhli-beytin 

barəsindədir; fars dilində şeirləri də vardır. 

“Məfaxiri-Azərbaycan” kitabında yazıldığına görə Ordu-

badi “əl-Ğədir” əsərinin qələmə alınmasında Əllamə Əminiyə 

yaxından köməklik göstərmişdir. O, “əl-Ğədir” kitabının səlis dil 

və aydın üslubda qələmə alınması üçün müəllifə dəyərli məs-

ləhətlər vermiş, əsərin redaktəsində fəal iştirak etmişdir. Zən-

nimizcə, bu cür müstəsna dəyərə malik bir əsərin yaradılmasına 

yardım göstərməklə, Mirzə Məhəmməd Əli Ordubadi öz adını 

tarix səhifələrinə əbədi yaza bilmişdir. 

Ordubadi dini məzmunlu bir neçə əsərin müəllifidir. Misal 

olaraq, İmam Mehdi (ə) barəsində “əl-Ənvarüs-satiə” kitabı, 

Kərbəla şəhidlərinin qanını almış Muxtarın tərcümeyi-halı, aşura 

gününün müsibətlərinə həsr olunmuş mərsiyələr məcmuəsi, bəzi 

müsəlman alimlərinin həyatını əhatə edən “Zəhrür-rəbiyy” əsəri, 

Şeyx Təntaviyə mənsub “Cəvahir” təfsirinin tənqidi, saqqalı qırx-

mağın hökmü barədə risalə, vəhhabi qazısı Əbu Büleyhidin əley-

hinə yazılmış kitab və digərləri göstərə bilərik. Onun qələmindən 

çıxmış və Həzrət Əlinin (ə) Kəbədə doğulması faktını sübut edən 

risalə Əllamə Əmini tərəfindən yüksək dəyərləndirilmişdir. 

Mirzə Məhəmməd Əli Ğərəvi Ordubadi hicri 1380-cı il 

səfər ayının 1-də (miladi 1960-cı il) 72 yaşında ikən dünyasını 

dəyişmiş, İmam Əlinin (ə) hərəmində dəfn olunmuşdur. 

LƏNKƏRANİLƏR 

 

ŞEYX İBRAHİM LƏNKƏRANİ 

Nəcəf dini elmlər mərkəzinin məşhur ustadlarından biri 

də mərhum Şeyx İbrahim Lənkəranidir. Şeyx İbrahim (və ya 

Məhəmməd İbrahim) Lənkərani Hairi Nəcəfi əvvəlcə Kərbəla 

şəhərində məşhur müctəhid Fazil Ərdəkanidən dərs alır. Hələ 

ustadının sağlığında o, Kərbəla elmi mühitində özünəməxsus 

yerə malik idi. Fazil Ərdəkani vəfat etdikdən (1884-cü il) sonra o 

zamanın mərceyi-təqlidi Fazil Şərabiyani xəbər göndərib 

Lənkəranini Nəcəfə dəvət edir. Şeyx İbrahim Lənkərani dəvəti 

qəbul edib Nəcəfdə məskunlaşır və elmini təkmilləşdirməkdə 

davam edir. Onun Nəcəfdəki müəllimləri sırasında Mirzə 

Həbibullah Rəşti, Fazil Şərabiyani, Fazil İrəvani və başqalarının 

adını çəkmək olar. Lənkərani həm də Həzrət Əlinin (ə) mübarək 

hərəmində camaat namazına imamlıq edirdi. Onun vəfatından 

sonra imam-camaatlığı Şeyx Məhəmməd Əli Naxçıvani 

öhdəsinə aldı. 

“Məşahirül-mədfunin fis-sahnil-Ələviyyiş-şərif” (“İmam 

Əlinin şərafətli məqbərəsində dəfn olunmuş məşhur şəxslər”) 

kitabında yazılıb ki, Fazil Şərabiyanidən sonra Lənkəraninin 

mərcəiyyətə layiq görüləcəyi gözlənirmiş. Amma əcəl ona aman 

vermir və Lənkərani müəllimindən əvəz dünyasını dəyişir. Onun 

əsərlərinin əksəriyyəti fiqh və üsuli-fiqh mövzusundadır.  

Şeyx İbrahim Lənkərani hicri 1314-cü il rəbiüs-sani ayının 

15-də (miladi 1896-cı il) vəfat etmiş və Həzrət Əli (ə) 

məqbərəsinin qiblə qapısı istiqamətindəki hücrələrdən birində 

torpağa tapşırılmışdır. 

Onun oğlu Şeyx Əbdülğəffar Lənkərani də Nəcəfin elmi 

mühitində özünəməxsus yerə malik idi. Ömrünün son 11 ilində 

Kazımeyndə məskunlaşıb camaat namazına başçılıq edirdi. O, 

hicri 1376-cı il rəbiül-əvvəl ayının 6-da (miladi 1956-cı il) vəfat 

etmiş, cənazəsi Nəcəfə gətirilərək atasının qəbrinin yanında dəfn 

olunmuşdur.  

 

ŞEYX MÜCTƏBA LƏNKƏRANİ 

Şeyx Müctəba Lənkərani hicri 1315-ci ildə Nəcəfdə 

doğulmuşdur. Atası Şeyx Əhməd (1863-1942) Lənkərandan 

Nəcəfə köçmüş, burada Mirzə Hüseyn Xəlili, Seyid Həsən Sədr 

və başqalarından dərs almışdı. Şeyx Müctəba da ilk təhsilini 

atasından alır, daha sonra Seyid Əbülhəsən İsfahani, Naini, Ağa 

Ziya Əraqi, Seyid Əbu Türab Xansari, Əllamə Bəlaği kimi böyük 

alimlərin dərslərinə qatılır. Bu arada həmyerlilərimiz Seyid 

Hüseyn Badkubeyi, Mirzə Əli İrəvani, Məhəmməd Hüseyn 

Kompaninin elmindən də istifadə edir.  

Ayətullahül-üzma Burucerdinin xahişi ilə Şeyx Müctəba 

Lənkərani İraqın Samirə şəhərinə köçür. Samirə şəhəri Mirzayi-

Şirazinin vaxtında çiçəklənib inkişaf etmiş, onun vəfatından sonra 

tənəzzülə uğramışdı. Ayətullah Lənkəraninin səyləri nəticəsində 

Samirənin elmi mühiti yenidən dirçəldi. Burada qaldığı 9 il 

ərzində onun tələbələrinin bir hissəsi də Samirəyə köçdü. 

İraq rejimi Ayətullah Lənkəraninin nüfuzundan narahat 

olaraq onu ölkədən uzaqlaşdırmaq qərarına gəlir. Buna görə alim 

hicri 1391-ci (miladi 1971-ci) ildə İrana hicrət edir. Onun 

tələbələrinin əksəriyyəti İsfahan şəhərindən idi. Bu səbəbdən 

Ayətullah Lənkərani həmin tələbələri də özü ilə götürüb İsfahana 

gəlir. O, vəfatından cəmi 8 ay əvvələ kimi tədrislə məşğul oldu. 

Çox məhsuldar müəllim olan Ayətullah Lənkərani özünün 

dediyinə görə tələbələrə 30 dövrə “Rəsail”, 25 dövrə “Məkasib” 

və 28 dövrə “Kifayə” dərsi vermişdi (Bu kitabların hər birinin 

tam tədrisi dövrə adlanırdı və hər dövrə illərlə davam edirdi). 

Ayətullah Lənkəraninin şagirdləri sırasına İraq şiələrinin 

mərceyi-təqlidi Şeyx Məhəmməd İshaq Fəyyaz, İslam 

Məzhəblərini Yaxınlaşdırma Alyansı”nın sabiq rəisi Ayətullah 

Məhəmməd Əli Təsxiri və başqaları daxildir.  

Şeyx Müctəba Lənkərani hicri 1406-cı il şaban ayının 2-

də (miladi 1986-cı il) İsfahan şəhərində vəfat etmiş, cənazəsi 

böyük ehtiramla Qum şəhərinə aparılaraq Həzrət Məsumənin 

(ə) hərəmində torpağa tapşırılmışdır. 

 

AYƏTULLAH ŞEYX FAZİL 

 QAFQAZİ LƏNKƏRANİ 

O, son dövrlərin ən məşhur mərceyi-təqlidlərindən biri 

kimi tanınmış mərhum Ayətullahül-üzma Şeyx Məhəmməd 

Fazil Lənkəraninin atasıdır. Ayətullah Şeyx Fazil Lənkərani 

1892-ci ildə Lənkəranın Ərkivan kəndində dindar ailədə 

doğulmuş, ibtidai təhsilini vətənində aldıqdan sonra oxumaq 

üçün İranın Ərdəbil şəhərinə getmişdir. O, əvvəlcə Ərdəbil, 

sonra Zəncan şəhərində dini təhsil alır. Azərbaycana qayıdıb bir 

müddət burada qaldıqdan sonra Sovet hakimiyyətinin 

qurulması nəticəsində həmişəlik Azərbaycanı tərk edib İrana 

yola düşür. Bu dəfə təhsil üçün Məşhəd dini elmlər mərkəzini 

seçir və burada Axund Xorasaninin oğlu Mirzə Məhəmməddən, 

Ağa Hüseyn Qumidən şəriət elminin incəliklərini öyrənir.  

Qum dini elmlər mərkəzinin şöhrətini eşidən Lənkərani 

təhsilini burada davam etdirmək qərarına gəlir. O, Qum 

hövzəsinin təsisçisi və rəhbəri Ayətullahül-üzma Şeyx 

Əbdülkərim Hairinin ən yaxşı tələbələrindən birinə çevrilir. 

Lənkərani Ayətullahül-üzma Seyid Hüseyn Burucer-

dinin dövründə Qum hövzəsinin qabaqcıl müəllimlərindən 

sayılırdı. Ayətullah Burucerdi ona böyük hörmət bəsləyir, hətta 

bir çox məsələlərdə onunla məsləhətləşirdi.  

Böyük alim 1972-ci ildə dünyasını dəyişmiş və Qum 

şəhərində dəfn olunmuşdur. 

 

AYƏTULLAHÜL-ÜZMA ŞEYX MƏHƏMMƏD 

FAZİL LƏNKƏRANİ 

O, son dövrlərin ən məşhur mərceyi-təqlidlərindən 

sayılırdı. Qum hövzəsinin yüksək səviyyəli ustadlarından olan 

mərhum Ayətullahül-üzma Fazil Lənkəraninin istər 

Azərbaycanda, isərsə də İranda çoxlu müqəllidi vardı. Alimin 

tərcümeyi-halı bir çox mənbələrdə, o cümlədən risaləsinin 

Azərbaycan dilinə tərcüməsində verildiyi üçün burada 

təkrarlamağa ehtiyac duymadıq.  

 

AYƏTULLAH SALYANİ 

Mənbələrdə az məlumat verilən alimlərdən biri də 

mərhum Ayətullah Məhəmməd İbrahim Salyani Ğərəvidir 

(“Ğərəvi” – “nəcəfi” sözünün sinonimidir). Onun doğum tarixi 

barədə məlumatımız yoxdur. Öz yazılarından məlum olur ki, 

atasının adı Rza imiş. Alimin Nəcəfdəki müəllimləri sırasında 

Fazil İrəvani, Mirzə Həbibullah Rəşti, Şeyx Məhəmməd Həsən 

Maməqani və Şeyx Hüseyn Hillinin adlarını çəkmək olar.  

Təəssüf doğuran cəhət bundan ibarətdir ki, kitablarda 

Ayətullah Salyani barəsində çox az məlumat vardır. Aşağıda 

verilən faktların böyük əksəriyyəti bu sətirlərin müəllifinin ailə 

arxivindəki məktublardan götürülüb. Bu sətirlərin müəllifinin 

ulu babası Şeyx Hüseyn Maştağa kəndindən Nəcəf şəhərinə 

təhsil almağa getmiş və orada uzun müddət cəfəri fiqhinin 

incəliklərini öyrənmişdi. Nəcəfdə oxuduğu dövrdə Şeyx 

Hüseyn azərbaycanlı tələbələrlə sıx dostluq əlaqələri saxlayırdı. 

Hətta Şeyx Hüseyn təqribən 1922-ci ildə Nəcəfdən Bakıya 

qayıtdıqdan sonra da oradakı dostları ilə əlaqəni kəsmir, onlarla 

mütəmadi məktublaşırmış. Şeyx Hüseyndən yadigar qalmış 

sənədlər arasında Ayətullah Salyaninin ona yazdığı üç məktub 

da var. Məhz bu məktublar Ayətullah Salyani barədə az da olsa, 

məlumat əldə etməyə imkan verir. Fars dilində olan 

məktubların birincisi hicri 1340-cı il rəbiül-əvvəl ayının 25-də 

(miladi 1921-ci il noyabrın 26-da), ikincisi həmin ilin 

cəmadiyüs-sani ayının 10-da (miladi 1922-ci il fevralın 8-də), 

üçüncüsü isə 1342-ci il zil-hiccə ayının 14-də (miladi 1924-cü 

il iyulun 17-də) yazılmışdır. Həmin illərdə İraq ingilislərin 

təcavüzünə məruz qalmış, Azərbaycanda isə Sovet hakimiyyəti 

qurulmuşdu. Buna görə də Ayətullah Salyaninin məktublarında 

zəmanədən şikayət motivləri tez-tez gözə çarpır.  

Ayətullah Salyani öz dost və həmkarlarının yanında 

hədsiz dərəcədə etibarlı şəxs kimi tanınmışdı. Şeyx Hüseyn 

Nəcəfdən qayıtdıqdan sonra Kufədəki evin icarə məsələsi ilə 

məşğul olmağı və icarə pulunu yığmağı ona həvalə etmişdi. 

Salyani öhdəsinə düşən işi böyük dəqiqliklə yerinə yetirir, evin 

icarəsindən əldə olunan pulun hər lirəsi barədə Şeyx Hüseynə 

hesabat verirdi. 

Məktublarından məlum olur ki, Ayətullah Salyani 

Azərbaycan müsəlmanlarının böyük  bir hissəsinin mərceyi-

təqlidi idi. 1921-ci il noyabrın 26-sı tarixli məktubda yazırdı: 

“Bu qədər xəbərdar olun ki, Salyan, bütün Şirvan, Kür və 

Arazətrafı məntəqələrin əhalisi bəndənin müqəllidi olublar. 

Həmin məntəqələrə çoxlu risalə göndərilib. Hazırda Hacı Şeyx 

Sadiq Kitabfüruşun mətbəəsində bəndənin risaləsini yenidən 

çap etməklə məşğuldur. İnşaallah, iki həftəyə çap işi sona 

çatacaq”. 

İki ay yarımdan sonraya aid ikinci məktubda isə yazılıb: 

“...Allah-Təala öz gizli lütfü ilə bütün Salyan, onun kəndləri, 

Şirvan, Muğan, Navahı, xüsusilə Bakı, Quba və ətraf 

qəsəbələrinin əhalisinin qəlbini bu həqirə tərəf yönəltdi. Hamısı 

müqəllidim oldular. Camaat ətrafımı bürüdü. Hətta keçmişdə 

inad edən bəziləri də sinələrini irəli verib müdafiəçilərimdən 

oldular. Əlbəttə, bu, Allahın lütfüdür. Qarşı tərəfdə olan 

inadkar adamlar həmişə mənim mövqeyimi zəiflədib adamları 

ətrafımdan dağıtmaq və başqa səmtə çəkmək üçün gecə-gündüz 

çalışır və aram olmurlar. Amma Allahın iradəsini dəyişdirmək 

mümkün olmadığı üçün işləri bəhrə vermir. Mən işlərimi 

Allaha həvalə etmişəm. Həqiqətən, Allah öz bəndələrinin 

əhvalını biləndir. 

Risalənin azlığından və haşiyələrin gəlib-çatmamasın-

dan çox əziyyət çəkdik. Hətta camaatın çox hissəsi, xüsusilə 

Ərdəbil əhalisi risalənin tapılmamasından məyus olub getdilər. 

Ona görə zərurət üzündən risaləni yenidən çap etdik. Çap üçün 

lazım olan 700 rupinin 450-sini Salyan və Navahı əhalisi verdi. 

İndiyə kimi mətbəəyə 250 rupi borcluyam; inşaallah, Allah işlə-

rimə sahman versin. Risalənin bu nəşri əvvəlkindən daha 

etibarlıdır (səhvsizdir)”.  

Bu sətirlərdən məlum olur ki, Ayətullah Salyani yüksək 

elmi səviyyəsinə baxmayaraq, zahidanə həyat tərzi sürürmüş; 

hətta öz risaləsini nəşr etdirmək üçün kifayət qədər maddi 

vəsaiti də yox imiş.  

Məktubda haqqında sözaçılan haşiyəyə gəlincə, yəqin ki 

bu, XIX əsrin ikinci yarısında yaşamış məşhur müctəhid 

Ayətullah Korbasinin “Nüxbə” risaləsinə yazılmış haşiyədir. 

Ayətullah Salyani tərəfindən yazılmış haşiyənin bir nüsxəsi 

Azərbaycan Milli Elmlər Akademiyasının Şərq Ədəbiyyatı 

kitabxanasında F-699 şifrəsi altında saxlanılır. Hicri 1340-cı 

ildə (miladi 1921-22-ci illər) Nəcəfdə Şeyx Məhəmməd Sadiq 

və Şeyx Məhəmməd İbrahim qardaşlarına məxsus “Heydəriy-

yə” mətbəəsində çap olunmuş bu risalə 124 səhifədən ibarətdir. 

Kitabın adında Ayətullah Salyani “Əllamə misilsiz fəhm sahibi, 

müctəhidlərin bəzəyi və düz yolda olan fəqihlərin seçilmişi, 

İslamın və müsəlmanların hüccəti (sübutu), aləmlərdə Allahın 

ayəti” kəlmələri ilə tərif olunur. Risalənin əvvəlində Ayətullah 

Salyaninin farsca qeydi verilmişdir ki, tərcüməsi belədir: 

“Həqirin haşiyəsi ilə birgə “Nüxbə” adlı bu risaleyi-şərifəyə 

əməl olunmalıdır, əməl edən şəxs inşaallah, savab və əcr 

sahibidir. Əl-Əhqər Məhəmməd İbrahim Salyani”. Bu qeyd 

Salyaninin öz möhürü ilə təsdiq olunmuşdur. Nəhayət, risalənin 

sonunda Ayətullah Salyani özünü belə təqdim edir: “Həqir və 

günahkar Mühəmməd İbrahim ibn Rza Şirvani Salyani”.  

Kazım Əbbud Fətlavinin qələmə aldığı “Məşahirül-

mədfunin fis-sahnil-Ələviyyiş-şərif” (“İmam Əlinin şərafətli 

məqbərəsində dəfn olunmuş məşhur şəxslər”) kitabında 

Ayətullah Salyani haqqında yazılıb: “O, Nəcəfdə öz təqvası ilə 

tanınan alim və fəqihlərdən biri idi. İmam Əlinin (ə) qızıl 

eyvanında camaat namazı qıldırırdı. Elm və əxlaq əhlindən bö-

yük bir dəstə ona iqtida edirdi. Azərbaycan və Qafqaz əhalisi 

təqlid işində ona müraciət edirdi. Ona xeyli pul və əmlak 

göndərirdilər (xüms-zəkat olaraq), o da hamısını tələbələrə və 

başqa ehtiyaclı adamlara paylayırdı. Ayətullahın əsərləri və 

ustadlarının dərslərindən etdiyi qeydlər qaralama şəklində 

qalıb” (səh. 20). 

 Şeyx Məhəmməd İbrahim Salyaninin ailə vəziyyəti 

barədə bu məlumdur ki, o, seyidə bir xanımla evlənmişdir. 

Şeyx Hüseynə göndərdiyi üçüncü məktubda Salyani, onun 

oğullarının əhvalını xəbər alır və bundan sonra yazır: “Ağa 

Camal da salamatdır və dərs oxuyur. Amma kiçik qardaşı Calal 

ötən ilin zil-qədə ayında yanğına düşüb bədəninin yarısı yandı; 

12 gün ərzində xeyli müalicə olunsa da, axırda ömrünü sizə 

bağışladı”. Yəqin ki, adları çəkilən Camal və Calal Ayətullah 

Salyaninin oğulları imiş. Təqdirəlayiq cəhət budur ki, alim 

kiçik oğlunun vəfatını səbrlə, əsil ruhaniyə yaraşan  mətanətlə 

xatırlayır. 

Alimin qardaşı Mirzə Xəlilullah da mömin bir şəxs 

olmuşdur. O, həm də bacarıqlı diş həkimi kimi tanınmışdı. 

Mirzə Xəlilullah xəstələri, indiki Daxili İşlər Nazirliyinin 

qarşısında yerləşən mənzilində qəbul edirdi.  

Ayətullah Salyaninin tələbələri haqqında məlumatlar da 

azdır. Tədqiqatçı-alim Əqiqi Bəxşayişi “Məfaxiri-Azərbaycan” 

(“Azərbaycanın fəxri olan şəxsiyyətlər”) kitabının I cildinin 

357-ci səhifəsində məşhur mərceyi-təqlid Ayətullahül-üzma 

Seyid Məhəmməd Hadi Milaninin (1896-1975) “sütuhi-aliyə” 

(ictihada hazırlıq) dərslərini Nəcəfdə Şeyx İbrahim Salyanidən 

öyrəndiyini yazır. Qeyd etmək yerinə düşər ki, Ayətullah 

Milani Nəcəfdə oxuyarkən, daha iki həmyerlimizdən – Seyid 

Hüseyn Badkubeyi və Mirzə Əli İrəvanidən də dərs almışdır. 

Ayətullah Salyani böyük ruhani alim olmaqla yanaşı, 

həm də gözəl şeir təbinə malik idi. Onun yaradıcılığından 

yalnız bir nümunə - ərəb dilində qələmə aldığı 14 beytlik tilavət 

bu sətirlərin müəllifinə məlumdur. Tilavət bu beytlə başlayır: 
 

Rəbbəna salli əla ruhi nəbiyyin mutəmən, 

Daiyil-xəlqi iləl-həqqi bisirrin və ələn. 
 

Ayətullah Şeyx Məhəmməd İbrahim Salyani qısa, am-

ma şərəfli bir ömür yaşamışdır. O, elmi fəaliyyətinin çiçək-

ləndiyi bir dövrdə – hicri 1343-cü il rəbiül-axir ayının 23-də 

(21 noyabr 1924-cü il) Nəcəf şəhərində dünyasını dəyişmiş, 

İmam Əlinin (ə) hərəminin şimal tərəfindəki hücrələrdən birin-

də dəfn olunmuşdur. 

 

Nəcəfdəki Azərbaycan mədrəsələri 

 

Nəcəfdəki bir neçə mədrəsə məhz Azərbaycandan gələn 

tələbələrin təhsil ocağı kimi tanınırdı. Hicri 1305-ci ildə (miladi 

1887-88-ci illər) tikilmiş ikimərtəbəli İrəvani mədrəsəsi 300 

kv.m. sahəyə və 19 hücrəyə malik idi. Fazil İrəvani bu 

mədrəsəni azərbaycanlı, xüsusən irəvanlı tələbələrə vəqf 

etmişdi (Mədrəsəni inşa etdirən Hacı Mehdi İrəvaninin məzarı 

da tikilinin yaxınlığında yerləşir). Hicri 1325-ci (miladi 1907-

ci) ildə Nəcəfi ziyarət edib burada bir il yaşamış Hacı Əli Nəqi 

Badkubeyinin vəsaiti hesabına tikilmiş Badkubeyi məd-

rəsəsinin isə 28 hücrəsi vardı, üstəlik, yaxınlıqdakı ikimətrəbəli 

binada daha 8 hücrə mövcud idi. Bu hücrələrdə Orta Asiya və 

Bakıdan gəlmiş tələbələr məskunlaşmışlar. Təəssüf ki, hicri 

1383-cü ildə (miladi 1963-64-cü illər) yolun genişləndirilməsi 

bəhanəsi ilə mədrəsənin bir hissəsi uçuruldu. Hazırda mədrəsə 

baxımsız hala düşüb və dağılmaq üzrədir. Nəcəfdəki 

azərbaycanlı tələbələrin məhərrəm ayında əzadarlıq etdikləri 

Türklər məscidi də şəhərin sayılıb-seçilən dini mərkəzlərindən 

idi. Məlumdur ki, Kərbəla şəhərində də hicri 1270-ci (miladi 

1854-cü) ildə tikilmiş Badkubeyi mədrəsəsi fəaliyyət göstərirdi. 

Sonda bunu qeyd edək ki, Nəcəf, Qum və digər böyük 

dini elm mərkəzlərində Azərbaycan əsilli alim və tədqiqatçılar 

çalışmaqda davam edirlər. Bunlara misal kimi, Nəcəf dini 

mühitinin yetirməsi, sonralar Qum şəhərinə köçüb burada öz 

fəaliyyətini davam etdirməkdə olan İrəvanilər nəslinin 

nümayəndəsi, Fazil İrəvaninin nəticəsi Şeyx Məhəmməd Baqir 

İrəvanini (doğ. 1949), əcdadları Ordubaddan İrana köçmüş, 

günümüzün ünlü mərceyi-təqlidlərindən sayılan, vətənimizdə 

də xeyli müqəllidləri olan Ayətullahül-üzma Seyid Əbdülkərim 

Musəvi Ərdəbilini (doğ. 1926) və başqalarını göstərmək olar. 

 

Məqalədə Əbdürrəhim Əqiqi Bəxşayişinin “Məfaxiri-Azərbaycan” 

(Təbriz, 1997) və “Füqəhaye-namdare-şiə” (Qum, 1372 h.ş.), Seyid Mühsin əl-

Əminin “Əyanüş-şiə” (Beyrut, 1983), Ağa Büzürg Tehraninin “Əz-Zəriə ila 

təsanifiş-şiə” (Nəcəf, 1936), Müdərris Təbrizinin “Reyhanətül-

ədəb”(“Heydəri” mətbəəsi, 1374 h.ş.), K.Ə.Əl-Fətlavinin “Məşahirül-

mədfuninə fis-sahnil-Ələviyyiş-şərif” (Qum, 2006), Həcən İsa əl-Həkimin “Əl-

Müfəssəl fi tarixin-Nəcəfil-əşrəf” (Qum, 1427 h.q.), Rza Muxtarinin “Simaye-

fərzanəgan” (Qum, 1371 h.ş.), S.M.H.Dəştinin “Məarif və məariyf” (Qum, 

1376 h.ş.) kitablarından və digər mənbələrdən istifadə edilmişdir. 

Haqqında danışılan alimlərin əksəriyyəti Nəcəf dini 

elmlər hövzəsində təhsil almış və yaşayıb-yaratmışdır. Bu 

da onunla bağlıdır ki, 1922-ci ilə kimi Cəfəri məzhəbi üzrə 

ən ali dini təhsil verən elm ocağı Nəcəf sayılırdı. 1922-ci 

ildə mərhum Ayətullahül-üzma Hairi Qum hövzəsini təşkil 

etdikdən sonra tələbələr Nəcəflə yanaşı, Quma da 

axışmağa başladı. Şimali Azərbaycan ərazisindən dini 

təhsil almağa gedənlərin ən böyük axını isə ölkədə Sovet 

hökuməti qurulana kimi müşahidə edilmişdir. 1920-ci ildə 

Sovet hökuməti qurulduqdan sonra tədricən dini dəyərlərə 

qarşı hücum başlamış, ruhanilər təqib edilmiş, dini təhsil 

almaq üçün xarici ölkələrə getmək istəyənlərin qarşısı 

alınmışdır. Ona görə də Qum hövzəsində təhsil alan 

tələbələrin sayı az olmuşdur; bu tələbələrin böyük 

əksəriyyətini ya gizlicə Azərbaycanı tərk edib gedənlər, ya 

da Sovet hökuməti qurulmazdan əvvəl gedənlərin övladları 

təşkil edirdi. 

ƏHLİ-BEYT SEVGİSİNİN MİLLİ 

KİMLİYİMİZDƏKİ İZLƏRİ 
                                                                                          

 Elmin ƏLİYEV, 

ilahiyyatçı, Ankara  

Universitetinin doktorantı  
 

“Qardaşlar, yatmaq vaxtı deyil! Ayılıb bir fikr 

edin, bu işlərin axırı necə olacaq? Yoxsa, həqiqət, bizim 

ruhumuz gedib bircə cəsədimiz qalıb?! Belə də vay bizim 

halımıza”. 

Həsən bəy Zərdabi 

 

Fərdin sosio-psixoloji identikliyini təmin edən milli 

kimlik məfhumu ən bəsit ifadəsi ilə “mən kiməm/biz kimik?” 

sualının cavabından ibarətdir. Bu cavab cəmiyyəti əmələ 

gətirən fərdlərin və qrupların qarşılıqlı əlaqələrindən doğmaqla 

yanaşı, eyni zamanda bu əlaqələrin yenidən formalaşdırıl-

masına, sistemləşdirilərək müəyyən status qazanmasına da xid-

mət edir. Digər bir ifadə ilə kimlik duyğusu fərqinə varmadan 

işləyən bir mexanizmdən daha çox, “mən/biz” düşüncəsinin 

şüurlu bir hissəsi olaraq qəbul edilməlidir. Kimlik duyğusu, 

eləcə də “mən/biz” düşüncəsi bir tərəfdən fərdin və ya qrupun 

cəmiyyət içərisindəki yerini, digər tərəfdən isə əks qütbdə daya-

nan “başqaları” kateqoriyasının hüdudlarını müəyyənləşdirir. 

Beləliklə də, insanlararası əlaqələr çərçivəsində müəyyən bir 

kateqoriyalaşdırma prosesi, yəni fərdin/qrupun özünüdərki və 

başqalarına məna yükləməsi reallaşır. Sözügedən kateqoriyalar-

dan bir qismi mövcud cəmiyyətdən hazır vəziyyətdə qəbul 

edilir, digər qismi isə fərdin/qrupun özü tərəfindən yaradılaraq 

sosial çərçivə formalaşdırılır.
1
  

Bu baxımdan milli kimlik tarixi təkamül prosesi içə-

risində milli mədəniyyət (culture) ünsürlərinin formalaşdırdığı 

kimlik növüdür deyə bilərik. Milli mədəniyyət isə bir millətin 

“başqa olanlar”, digər cəmiyyətlər ilə fərqliliyini ortaya çıxa-

ran, yəni milli olan xarakterin meydana gətirdiyi mə-

dəniyyətdir.
2
 Ya da əsərlərində Ziya Gökalpın təsiri kifayət 

qədər hiss olunan türkiyəli sosioloq Erol Güngörün də dediyi 

kimi, milli mədəniyyət tarixin hər hansı bir anında cəmiyyətin 

böyük əksəriyyətinin mənimsədiyi mədəniyyət ünsürlərinin 

kompleks şəkildə ifadəsindən ibarətdir.
3
  

Burada haşiyə çıxaraq qeyd etmək istəyirik ki, bir neçə 

səhifəlik məqalə çərçivəsində ümumilikdə milli kimlik, eləcə 

də Azərbaycan xalqının milli kimliyini səciyyələndirən 

xüsusiyyətlər haqqında bütün təfərrüatları ilə bəhs etmək 

mümkün deyil. Bizim məqsədimiz də milli kimliyi və milli 

mədəniyyəti formalaşdıran əsas ünsürlər arasındakı əlaqəni 

göstərib Azərbaycan xalqına xas olan milli kimlikdə kök 

salmış “Əhli-beyt sevgisinin” mahiyyətinə nəzər salmaqdır. O 

halda hər şeydən əvvəl ümmət və millət düşüncəsinin bir-

birindən ayrıldığı XIX əsrdə yaşamış Azərbaycan mütəfəkkir-

lərinin milli kimliyə yüklədikləri mənaya toxunmaq məqsədə-

uyğun olacaqdır.  

                                                 
1 Nuri Bilgin. Kollektif kimlik. İzmir, 1995, səh.74. 
2 Orhan Türkdoğan. Milli kültür modernleşme ve islam. İstanbul, 1983, səh.15-16. 
3 Erol Güngör. Dünden bugünden tarih-kültür və milliyetçilik. Ankara, 1982, 

s.158. 

XIX əsr Azərbaycan mütəfəkkirlərindən bir çoxunun 

fikirincə, milli kimliyin ən mühüm komponentlərindən biri 

heç şübhəsiz ki, dildir. Çünki dil reallıqdakı ictimai quruluşun 

bir mənada həm qaynağı, həm də vasitəsidir. Dil fərdi təc-

rübəni müəyyən bir nöqtədə toplayar, onu müəyyən istiqamətə 

yönəldər və ona ümumilik status qazandırar. Dil fərdin 

başqalarıyla əlaqə/ünsiyyət qurmasını təmin edən, beləliklə də 

onların müştərək dünyada birgəyaşayışını həyata keçirən 

mühüm bir vasitədir. Eyni zamanda bu birgəyaşayış içərisində 

fərdləri və qrupları bir-birindən ayırd edən kimlik 

faktorlarından biri, bəlkə də ən əsası da yenə dildir.  

Ana dilimizdə çıxan ilk mətbuat orqanının təşəbbüskarı 

və banisi, milli təfəkkürümüzün formalaşmasında əvəzsiz 

xidmətlərə malik olan görkəmli Azərbaycan mütəfəkkiri Həsən 

bəy Zərdabinin dili ilə desək: “Bizim zəmanəmiz elm 

zamanıdır və elm təhsil etmək hər tayfaya (millətə) vacibdir ki, 

zindəganlıq davasında (həyat mübarizəsində) heç olmasa özünü 

saxlaya bilsin. Belə elm təhsil etmək ilə tərəqqi edib irəli gedən 

vaxtda hər tayfa gərək iki şeyi bərk saxlasın ki, bu şeylər hər 

tayfanın dirəkləri hesab olunurlar və onların tayfa olmağına 

səbəbdirlər. Bu şeylərin birisi dil, digəri [də] din və məzhəbdir. 

Elə ki, bunların birisi əldən getdi, tayfanın beli sınan kimidir”.
4
  

Göründüyü kimi, dil ilə yanaşı, din və məzhəbi də bir 

millətin gələcəyi və inkişafı üçün əsas ünsür qəbul edən 

H.Zərdabi irəliləyən sətirlərdə dili və dini/məzhəbi bir millətin 

ruhu şəklində təqdim etmiş və bunlar olmadan millətin məhvə 

məhkum olduğunu israrla vurğulamışdır. Eyni şəkildə Şərqdə 

ilk demokratik respublika sayılan Azərbaycan Xalq Cüm-

                                                 
4 Həyat.14 fevral 1906, n.35 

huriyyətinin qurucularından Məhəmməd Əmin Rəsulzadə də dil 

və din faktorunu cəmiyyətin formalaşmasındakı iki mühüm 

amil olaraq qəbul etmişdir. Onun fikrincə, universal xarakterə 

malik olan din müxtəlif dillərdə danışan və fərqli irqlərdən 

olan, milli mahiyyət kəsb edən dil isə ancaq müəyyən bir dilə 

və irqə mənsub insanları birləşdirməyə qadirdir. Dil ilə dinin 

milli kimliyin təşəkkülündəki rolunu müqayisə edən və bu 

baxımdan dili ön plana çıxaran M.Ə.Rəsulzadə dilə “Millətin 

məntiqi, ruhu və müştərək şəxsiyyəti” şəklində tərif vermişdir.
5
  

Ancaq başqa bir yazısında da milli kimliyin, habelə bu 

kimliyin ayrılmaz hissəsi olan ana dilinin qorunması üçün 

dinin böyük əhəmiyyətə sahib olduğunu: “Dil bir millətin 

əsliyyətini mühafizə edə bilər. Fəqət çox kərə də din bir 

millətin dilinin baqi qalmasına və bu münasibətlə milliyyət 

fikri və amalının inkişafına səbəb oluyor”, – sözlərilə qeyd 

etmişdir
6
.  Çox maraqlıdır ki, M.Ə.Rəsulzadənin öz fikrini 

dəstəkləmək üçün verdiyi nümunə ermənilər olmuşdur: 

“Ermənilər kiçik bir millət olduqları halda bu günə qədər 

mənliklərini mühafizə edib də bir millət olaraq qalmaları 

həmən dinləri sayəsindədir. Erməni dili bir məzhəbə məxsus 

dil olduğu üçün millət tərəfindən hifz edilib saxlanmış və 

ermənilər kilsəni dinin bir amili olmaq səbəbilə göz bəbəyi 

kimi bəsləmişdir. Katalikoslar daimən onun hamisi, 

mücəddidi və müəllimi olaraq gəlmişlərdir. Yaxınlarda Tiflisə 

gəlmiş olan indiki erməni katalikosu mətbuata verdiyi bir 

müsahibə əsnasında “Nə qədər ki mən sağam, qoymaram ki, 

                                                 
5 Şəlalə. 10 avqust 1913, n.27. 
6 Dirilik. 16 dekabr 1914, n.7. 



Azərbaycan və Əhli-beyt irsi 

 

 264 

erməni dilinə bir kimsə toxunsun”, – deyə dil ilə dinin nə 

qədər yekdigərinə müəyyəd və yar olduğunu göstərmişdir”.
7
  

Milli kimlik və bu kimliyin ayrılmaz hissəsi sayılan 

milli mədəniyyət ilə dini düşüncə arasındakı əlaqənin 

əhəmiyyətini vurğuladıqdan sonra mövzumuzla bağlı cavab 

verilməsi lazım olan bir sual vardır: Dini düşüncə, xüsusilə də 

Əhli-beyt sevgisi Azərbaycan xalqının daşıdığı milli kimliyin 

formalaşmasında nə kimi rol oynamışdır? Əlbəttə, burada 

mövzunun tədqiqat çərçivəsindən çıxmamaq üçün din düşüncə 

məfhumu ilə sadəcə İslamı nəzərdə tuturuq. Ümumilikdə isə 

Azərbaycan xalqına məxsus milli kimliyin formalaşmasında 

Zərdüştlüyün və Qafqaz Albaniyasının rəsmi dini sayılan 

Xristianlığın da müəyyən qədər rolu olmuşdur. Eyni zamanda 

istər digər dinlər, istərsə də İslam və Əhli-beyt sevgisi olsun, 

bunların bilavasitə milli kimlikdən daha çox bu məfhum ilə 

yaxından əlaqəli olan milli şüurun, milli dəyərlər sisteminin 

və milli etno-psixologiyanın formalaşmasındakı əhəmiy-

yətindən bəhs etməyin daha doğru olduğunu düşünürük. Onu 

da qeyd edək ki, ümumilikdə İslamın, xüsusilə də Əhli-beyt 

sevgisinin Azərbaycan xalqına aid milli şüur və milli dəyərlər 

sistemindəki izlərindən bəhs edərkən elm, fəlsəfə, incəsənət 

və adət-ənənəni də əhatə edən geniş mənada din məfhumu ilə 

sadəcə konkret şəriət hökmlərindən ibarət olan dar mənada din 

məfhumu arasındakı fərqi daima diqqət mərkəzində saxlamaq 

lazımdır.  

Məsələyə geniş mənada dini baxımdan yanaşsaq, Əhli-

beyt sevgisinin həqiqətən də milli şüurumuzda, milli dəyərlər 

sistemimizdə və ən nəhayət milli mədəniyyətimizdə necə 

                                                 
7 Dirilik.16 dekabr 1914, n.7. 

dərin izlər buraxdığını açıq-aşkar görə bilərik. Təbii ki, 

Azərbaycandakı Əhli-beyt məhəbbətini VII İmam Musa 

Kazımın (ə) övladlarına aid edilən məzarların burada 

yerləşməsi ilə birbaşa əlaqələndirmək mümkündür. Belə ki, 

İmam Rzanın (ə) bacısı Həkimə xanım IX əsrin əvvəllərində 

qardaşına görə təqib edilmiş və Azərbaycana pənah 

gətirmişdir. Burada tanınmaması üçün “Heybətin bibisi” adı 

ilə yaşayan və ətraf bölgələrdə məskunlaşan insanlar üçün 

mənəvi qida mənbəyi olan Həkimə xanımın vəfatından sonra 

dəfn edildiyi yer Bibiheybət adı ilə pir kimi şöhrət tapmışdır. 

Eyni şəkildə Nardaran və Bilgəhdə Həkimə xanımın bacıları 

Rəhimə xanıma və Leyla xanıma aid edilən pirlər də 

mövcuddur. Hətta xalqın Əhli-beyt sevgisi o qədər dərin 

mahiyyət kəsb etmişdir ki, Azərbaycana gəlmədiyi tarixi 

qaynaqlara görə sübut olunan Həzrət Əli (ə) üçün burada bir 

neçə qədəmgah-ziyarətgah tikilmişdir.  

Bölgə xalqındakı Əhli-beyt məhəbbətini sadəcə pirlər 

və ziyarətgahlarla məhdudlaşdırmaq doğru olmazdı. Ən baş-

lıcası ona görə ki, Əhli-beyt sevgisi Azərbaycan şifahi xalq 

ədəbiyyatında kifayət qədər dərin iz buraxmışdır. Məsələn, 

gündəlik həyatda, aşıq yaradıcılığında və bədii ədəbiyyatda 

geniş istifadə edilən ağılar, and, dua, alqış, qarğış, atalar sözü 

və məsəllərdən (Allah, Məhəmməd ya Əli; bu Əli yolu haqqı; əl 

tutmaq Əlidən qalıb; imam haqqı üçün və s.) bir çoxunun Əhli-

beyt ilə bağlı olduğu məlumdur. Eyni zamanda Azərbaycanda 

milli dramaturgiyanın, müasir teatrın yaranmasında və 

inkişafında Kərbəla müsibətinin təsvir edildiyi “şəbih” 

tamaşalarının əvəzsiz rolu olmuşdur.
8
 Bundan başqa Əhli-

                                                 
8 İlham Rəhimli. Azərbaycan teatr tarixi. Bakı, 2005, səh. 26-28. 

beytdən olan şəxslərlə əlaqələndirilən toponimlərin və xüsusi 

adların (Əliabad, Həsən, Hüseyn, Fatimə, Zeynəb və s.) geniş 

yayıldığı Azərbaycandakı müəyyən spesifik adətlərin, 

qonaqpərvərliyin və xeyriyyəçilik təmayülünün də sözügedən 

sevgi ilə izah edilməsi mümkündür.  

Azərbaycan xalqının əsas məziyyətlərindən birinə 

çevrilmiş Əhli-beyt sevgisi bəzi siyasi hadisələri çıxmaq şərtilə 

burada məzhəblərarası münaqişələrin minimum səviyyəyə 

enməsinə, tolerantlıq prinsiplərinin bərqərar olmasına xidmət 

etmişdir. Məsələn, Bibiheybət piri ərazisində ilk minarə, məscid 

və ziyarətgah kompleksinin əsası 1257-ci ildə məhz sünni 

məzhəbindən olan Şirvanşah II Fərruxzadın əmri ilə 

qoyulmuşdur. Abbasqulu Ağa Bakıxanovun atası II Mirzə 

Məhəmməd xan biri şiə, digəri isə sünni məzhəbindən olan 

Molla Məhəmməd ibn Molla Nəcafalı Bakuvi və Hacı 

Məhəmməd Çələbi Əlici Gülxani adlı iki müəllimdən dərs 

almışdır. Hətta onun xahişi ilə daima hörmətlə yad etdiyi bu 

alimlər sünni və şiə məzhəblərini yaxınlaşdırmaq üçün birlikdə 

xüsusi traktat da qələmə almışdı.
9
 Eyni şəkildə Çar Rusiyasına 

qarşı verdiyi cihad hökmü ilə Qafqazda müridizm hərakatının 

nəzəri əsaslarını bir növ təsis edən Şeyx İsmayıl Kürdəmirinin, 

həmçinin məşhur Qarabağ sufilərindən olan Seyid Həmzə 

Nigarinin məzhəblərarası yaxınlaşmanı və İslam birliyini 

aşılayan fikirləri də əslində Əhli-beyt sevgisindən qaynaq-

lanmışdır.  

Azərbaycanda Əhli-beyt məhəbbətinin ən bariz şəkildə 

təzahür etdiyi sahə bəlkə də ədəbiyyatdır. Klassik dövr divan 

ədəbiyyatının ən parlaq simalarından sayılan Məhəmməd 

                                                 
9 Bakıxanov. Gülüstani-irəm. Bakı, 1970, səh. 213. 

Füzulinin, İmadəddin Nəsiminin, həmçinin XIX-XX əsrlərdə 

yaşayıb yaratmış Mir Möhsün Nəvvab, Seyid Əzim Şirvani və 

Mirzə Ələkbər Sabir kimi dühaların əsərlərində bu məhəbbəti 

görməmək mümkün deyil. Yeri gəlmişkən Azərbaycan Səfəvilər 

dövlətinin qurucusu Şah İsmayılın bədii yaradıcılığında Əhli-

beyt mövzusunun xüsusi ağırlığa malik olduğu, bu qüdrətli 

sərkərdənin seçdiyi “Xətai” təxəllüsü ilə Kərbəla şəhidləri 

arasındakı əlaqə də unudulmamalıdır. Hətta Azərbaycan şairləri 

tərəfindən daha çox Həzrət Hüseynin (ə) Kərbəla çölündəki 

qətlilə əlaqələndirilən mərsiyə və məqtəl növünə dair məşhur 

əsərlər də qələmə alınmışdır. Bunlara misal olaraq M. Füzulinin 

“Hədiqətüs-süəda”, Abbasqulu Ağa Bakıxanovun “Riyazül-

qüds” əsərlərini, Mir Möhsün Nəvvabın məqtəlini, Molla 

Bihudun, Baqir Ağamirzə Məhəmmədbağır Xalxalinin, Valeh 

Gülablının, Növrəs Mirzənin və Məhəmməd Dilsuzun mərs-

iyələrini göstərmək mümkündür.  

Xüsusilə XIX əsrin sonlarından etibarən məqtəllərə 

nisbətən daha çox müraciət olunan mərsiyyə janrı Azərbaycan 

ədəbiyyatında o qədər geniş yayılmışdır ki: “Biz Azərbaycan 

türklərinin ədəbiyyatını tədqiq edəcək olan, şübhəsiz, ən 

əvvəlcə mərsiyələrdə dayanmaq məcburiyyətini hiss edəcək”, 

– deyən M.Ə.Rəsulzadə tənqidi bir üslubla da olsa, 

mərsiyyənin şiə məzhəbinə mənsub olan azərbaycanlılar üçün 

bir növ mənəvi qida mənbəyi olduğunu etiraf etmək 

məcburiyyətində qalmışdır.
10

  

F.Köçərli XIX əsrdə bu Həzrət Hüseyn (ə) haqqındakı 

ədəbi əsərlərin çoxluğunu xalqın Əhli-beyt mövzusuna olan 

                                                 
10 Dirilik. 16 dekabr 1914, n.7. 

diqqəti ilə səciyyələndirmişdir.
11

 Bəzi müasir tədqiqatçıların 

fikrincə, bunda Azərbaycanın Rusiya tərəfindən işğalının 

doğurduğu ümidsizlik və kədərin də təsiri olmuşdur.
12

  

Onu da qeyd edək ki, istər XX əsrin əvvəllərindəki 

siyasi-ictimai maarifçilik fəaliyyətlərini istərsə də, Sovet 

dövründə aşura məclislərinə yüklənən missiya nəzərə alındıqda 

Kərbəla müsibətilə bağlı ədəbi əsərlərin vətənpərvərlik və 

şəhidlik prinsipi çərçivəsində insanlara əzmkarlıq və mübarizlik 

ruhu aşıladığı da ifadə edilə bilər. Maraqlıdır ki, əsərlərində 

dini mövhumat və cəhaləti, eləcə də Kərbəla vaqiəsini sadəcə 

ağlamaq üçün bir vasitə olaraq görən müsəlmanları tənqid edən 

M.Ə.Rəsulzadə belə erməni və bolşevik dəstələri tərəfindən 

törədilən 31 mart soyqırımını aşura gününə bənzətmiş, bununla 

da xalqın ruhuna xitab etməyə çalışmışdır.
13

 Bunu təsdiq edən 

digər bir nümunə isə Şeyx Həsən Mollazadə Gəncəvinin XX 

əsrin əvvəllərində qələmə aldığı “Müxtəsər tarixi-islam” 

əsərində izlədiyi metoddur. Müəllif bu əsərində Kərbəla 

hadisələrinə tamamilə fərqli bir prizmadan yanaşmış Həzrət 

Hüseynin (ə) zalım və cahil bir xəlifəyə tabe olmaqdansa, din 

və millət yolunda ölməyi seçdiyini, ona ağlamağın isə əslində 

millət üçün ağlamaqdan ibarət olduğunu qeyd edərək bir növ 

Yezid ilə dövrün çarı arasında əlaqə qurmağa çalışmışdır.
14

  

 

 

 

                                                 
11 F.Köçərli. Azərbaycan Ədəbiyyatı. Bakı, 1978, c. 2, səh. 326. 
12 Möhsün Nağısoylu. A.Bakıxanovun “Riyazül-qüds” əsəri (klassik tərcümə 

nümunəsi kimi)., Bakı, 2006, səh.12. 
13 Azərbaycan. 31 mart 1919. 
14 Gəncəvi. Müxtəsər tarixi-islam. Gəncə, 1326/1908, c.1, səh. 96–99. 

Dini düşüncə, xüsusilə də Əhli-beyt sevgisi Azərbaycan 

xalqının daşıdığı milli kimliyin formalaşmasında nə 

kimi rol oynamışdır? Əlbəttə, burada mövzunun 

tədqiqat çərçivəsindən çıxmamaq üçün din düşüncə 

məfhumu ilə sadəcə İslamı nəzərdə tuturuq. 

Ümumilikdə isə Azərbaycan xalqına məxsus milli 

kimliyin formalaşmasında Zərdüştlüyün və Qafqaz 

Albaniyasının rəsmi dini sayılan Xristianlığın da 

müəyyən qədər rolu olmuşdur. Eyni zamanda istər  

digər dinlər, istərsə də İslam və Əhli-beyt sevgisi olsun, 

bunların bilavasitə milli kimlikdən daha çox bu 

məfhum ilə yaxından əlaqəli olan milli şüurun, milli 

dəyərlər sisteminin və milli etno-psixologiyanın 

formalaşmasındakı əhəmiyyətindən bəhs etməyin daha 

doğru olduğunu düşünürük. 

CAR-BALAKƏN SUFİ-TƏRİQƏT 

HƏYATINDA ƏHLİ-BEYT 
 

i.f.d. Əhməd NİYAZOV, 

Bakı İslam Universiteti  

Zaqatala şöbəsinin müəllimi 
 

İnsanı yaşatma və həyatı qoruma əsasında köklənmiş 

sufizm prinsipləri ictimai həyatda daha çox sosial birlik 

nümayiş etdirmişdir. Bir sosial sərmayə kimi təsəvvüf və 

sufizm, xoşgörülük və sülhsevərlik prinsipləri ilə dünyada 

olduğu kimi, Azərbaycanda da dərin köklərə sahib olmuş, 

keçmişdən bu günədək bölgəyə xas nümunələr əks 

etdirmişdir. Qafqaz silsiləsinin cənub ətəkləri boyu Kaxetiya 

silsiləsindən Girdman çayınadək uzanan Alazan-Həftəran 

vadisi tarixi keçmişində belə bir mənəviyyatın dirçəldiyi 

məkan olmuşdur.  

Onun müsbət təcrübəsi göstərir ki, bu dövrdə ictimai 

həyatda istər əxlaq kodekslərinin təzahürü, istərsə də milli-

mənəvi irsin qorunmasında sufizm məktəbi bu coğrafiyada 

böyük rol oynamış, xüsusilə də Qafqazda Çar Rusiyasının şiə-

sünni münaqişəsi siyasətinə qarşı vəhdət konsepsiyalarından 

çıxış etmişdir. Sufizm hərəkatının bu işində əsas amil isə 

Əhli-beyt sevgisi və Əhli-beyt yoluna bağlılıq olmuşdur. 

 

I. Alazan-Həftəranda sufi mədəniyyəti 

və onun sülhsevər töhfələri 

Azərbaycanın şimal-qərbində sufizm və təsəvvüf İslamın 

buraya gəldiyi tarix qədər qədimdir. Hələ hicri beşinci əsrdə 

yaşamış dərbəndli sufi alim Məhəmməd ibn Musa Şimali 

Qafqazda bu irfan məktəbinin banisi hesab edilir. Onun qələmə 

aldığı “ريحان الحقائق و بستان الدقائق / Reyhanul-həqaiq və bustanud-

dəqaiq” adlı əsəri təsəvvüf elmi və müridizmin əsaslarından bəhs 

edən əsər olmuş, uzun müddət bölgə insanı tərəfindən 

oxunmuşdur. Əsərin hicri 743-cü ildə (miladi 1342-ci il) yazılmış 

nüsxələri indiki dövrədək gəlib çatmışdır. Bu da onu göstərir ki, 

müridizm Qafqaz üçün yeni bir şey deyil, daha dərin köklərə 

malik olub doqquz əsrlik bir ənənəyə sahibdir.
1
 

İsmayıl Siracəddin Şirvani (1782-1848) ilə tanınan 

Nəqşibəndi-Xalidi təsəvvüf yolu isə XIX əsrin əvvəllərindən 

başlayaraq Cənubi Qafqazın böyük bir hissəsinə yayılmışdır.  

Məlumdur ki, İsmayıl Şirvani məşhur sufi Şeyx Xalidi-

Bağdadidən icazə alaraq
2
 Azərbaycana qayıtmış və Şirvanda 

ilk Nəqşibəndiyyə məktəbini quraraq sufi təlimlərinə 

başlamışdır. Şirvandan şaxələnən təriqət qolları Xas 

Məhəmməd Şirvani ilə Dağıstana, Həmzə Nigari ilə (1805-

1885) Qarabağa, Hacı Yəhya Bəy Qutqaşenli ilə 

Azərbaycanın şimal-qərb bölgəsinə yayılmışdır. Hacı Yəhya 

Qutqaşenlidən sonra təriqət şeyxliyi Lələli Yunus Əfəndi, 

Almalılı Mahmud Əfəndi, Talalı Əhməd Əfəndi, Baquni 

Şueyb Əfəndi, Hacyov Əfəndi və axırıncı şeyx Muxaxlı Nasih 

Əfəndiyə (vəfatı 1996-cı il) qədər davam etmişdir.  

Almalılı Mahmud Əfəndi ilə özünün zirvə dövrünü 

yaşayan Mahmudiyyə irfan yolu şimal-qərb bölgəsində güclü 

bir məktəb kimi həyatın hər sahəsinə nüfuz edir, dərin təsir 

                                                 
1 Hicri 492-ci ildə (miladi 1099) həyatda olduğu qeyd edilən Məhəmməd ibn Musa, 

özü dərbəndli sufi alim olub, təhsilini Bağdadda almışdır. Əsl adı Əbu Bəkir ibn 

əl-Fərəc olan Məhəmməd ibn Musa keçmiş Dağıstan bölgəsində təsəvvüf 

sahəsində ilk əsər qələmə alan sufi alim kimi tanınır (Bax: Ali Kayayev, Təracimi-

ulemayi-Dağıstan, Ankara 2012, s 118.).  
2 Mehmet Rıhtım – Fariz Xəlilli, Mövlanə İsmayıl Siracəddin Şirvani, Bakı 2011, s 63. 

dairəsi təşəkkül edirdi. Bu potensiala görədir ki, Kraçkovski 

belə qeyd edir: “İslam mədəniyyəti Qafqazda özünəməxsus 

nümunə kimi çıxış etmişdir”.
3
  

Bölgə alimləri seyrü-süluku ilə nümunəvi bir mürid kimi 

Mahmudiyyə irfan yolunun prinsiplərini nümayiş etdirən bir 

ziyalı təbəqəsi təşkil etmişlər. Onlar əsasən maarifçilik 

fəaliyyətləri ilə öz missiyalarını davam etdirmişlər. Bu məktəb 

bölgədə o qədər güclü təlim yolu keçmişdi ki, məşhur 

qafqazşünas alim Pyotr Karloviç Uslar yazırdı: “Əgər xalqın 

savadlılıq dərəcəsi dini məktəb nisbətində götürülərsə, onda 

Qafqazın bu hissəsi Avropanın maariflənmiş xalqlarını 

çoxdan arxada qoymuş olar”.
4
 

Mahmudiyyə irfan məktəbində bu təlimlər aşağıdakı 

başlıqlarda öyrədilmişdir: 

a) Özünü tanımaq; 

b) Rəbbini tanımaq;  

c) Varlıq aləmini tanımaq;  

ç) Ubudiyyət sirlərini öyrənməklə varlıqlar arası münasi-

bətləri ədəb-əxlaq zəminində inkişaf etdirmək.  

Sufi təlimində Həzrət Peyğəmbərin (s.a.) hədislərində 

tövsiyə olunan ölümü düşünmə
5
 ilə ölümü təfəkkür etmə 

(təfəkküri-mövt və ya rabıtai-mövt) üsulu bir təlimə çevril-

mişdi. Təmiz və saf ruhla dünyaya qədəm qoyan insanoğlunun 

ülvi duyğularla və gözəl əxlaqla həyatı başa vura bilməsi, 

ölümdən sonra çəkiləcəyi hesabı düşünməklə mümkündür. 

Dilçi alim Şaban ibn Ramazan özünün yazdığı əsərin girişində 

bunu belə ifadə edir:  

                                                 
3 И. Ю. Крачковский, Сочинения, с. 571-616,  t. 6, M. Л.  1960. 
4 Габуниа,  Генерал Услар и Кавказские языки, с. 24, Эхо Кавказа, No 1. 1992. 
5 Tirmizi, Zühd, 4. 

 جِعْنَا إلَي التُّرَابِ مَعَ الذُّنُوبِخُلِقْنَا مِنَ التُّرَابِ بِغَيْرِ ذَنْبٍ ، رُ

 Torpaqdan günahsız yaradıldıq, lakin torpağa 

günahlarla qaytarılırıq.
6
 

Təsəvvüf axınları yayıldığı bölgələrdə bir digər adı ilə 

- əxlaq hərəkatı və cərəyanı kimi təzahür etmişdir. Bölgədə 

sufizm özünün prinsipləri və əsasları ilə bir tərəfdən də 

İslamın cahanşümul dəyərlərini əks etdirərək təsir dairəsini 

genişləndirir və təbii olaraq ünsiyyətdə olduğu toplumlarla 

ortaq həyat anlayışı qurur və onlarla olan münasibətlərində 

yüksələn dəyərləri öz əxlaqi prinsiplərinə görə təyin edirdi.  

Tarixən məlumdur ki, Qafqazda müsəlmanların ünsiy-

yətdə olduğu ən böyük qeyri-müsəlman toplum xristian 

icmalarıdır. Rus mənbələrində qeyd edildiyinə görə, 

xristian–ların müsəlmanlarla birlikdə yaşadığı yerlərdə 

müsəlmançılıq düşüncə, həyat fəlsəfəsi və elmi ilə digər 

toplumlara təsir etmiş, bəzən də onun mənəvi təsiri ilə 

xristianlar din kimi İslamı seçərək qalan həyatlarını bu 

dinlə davam etdirmişlər.
7
 

Xüsusilə Car-Tala (Car-Balakən) bölgəsində Xalidili-

yin ən güclü fəaliyyət göstərdiyi XIX əsrdə müsəlmanlarla 

xristianlar arasında qarşılıqlı hörmət və yardımlaşma əsa-

sında qurulan bir sıra nümunəvi əlaqələr mövcud olmuşdur.  

                                                 
6 Zaqatala Tarix və Diyarşünaslıq Muzeyi ЗКМ КП –  6605. 
7 İslam Rusiya İmperiyasının heç bir bölgəsində öz mövqeyini itirməmiş, əksinə öz 

təsirlərini qonşu xristian əhalisinə göstərmək üçün bütün imkanlardan istifadə 

etmişdir. Təsadüf deyildir ki, o dövrün Rusiyadakı müsəlman tədqiqatçıları qeyd 

edirdilər ki, İslamı qəbul edən xalqlar ölsə də, yenidən Xristianlığa qayıtmırdılar.  
(Тихонов, Андрей Константинович, Политика Российской империи по 

отношению к католикам, мусульманам, иудеям в последней четверти XVIII - 

начале XX в. Санкт-Петербург, 2008, с. 8 

http://www.dissercat.com/content/politika-rossiiskoi-imperii-po-otnosheniyu-k-
katolikam-musulmanam-iudeyam-v-poslednei-chetve#ix zz2 jn APBKPb. 

http://www.dissercat.com/content/politika-rossiiskoi-imperii-po-otnosheniyu-k-katolikam-musulmanam-iudeyam-v-poslednei-chetve#ix
http://www.dissercat.com/content/politika-rossiiskoi-imperii-po-otnosheniyu-k-katolikam-musulmanam-iudeyam-v-poslednei-chetve#ix

İctimai həyatın zəminini təşkil edən mənəvi əsaslar böl-

gə insanı üçün bir əxlaq kodeksi və mənəvi tərbiyə olmuşdur. 

Belə ki, onlara daim humanist dəyərlərdən çıxış edir, mühari-

bələrdə belə bu dəyərlərə sadiq qalırdılar. Bölgə insanının 

müharibələrdə olsa belə, insanpərvər davranışları A. Fonn 

Plotto, A.F.Paserbski və N.Qlinoyetski kimi hərb tarixçilə-

rini təəccübləndirmişdir. Qlinoyetski bu haqda belə yazırdı 

ki, onlar cəsur, savaşçı ruhunda olsalar da, demək olmaz ki, 

müharibəni sevirdilər. Onların həyat tərzinə nəzər salsaq, bu 

cür məişəti olan xalq heç vaxt qarətçi ola bilməzdi.
8
 

Sahib olduqları əxlaqi məziyyətləri ilə onlar təkcə 

yaşadıqları ictimaiyyət içində deyil, ətraf bölgə və qon-

şuların da etimadını qazanmışdılar. Fransız elçisi Qamba 

özünün qeydlərində: “Qonşuları onlarla ittifaq içərisində 

olmaqda həmişə maraqlı idi”, - deyə yazırdı. 
9
 

Bu, bölgənin coğrafi mövgeyi və hərbi nüfuzuna görə 

olduğu qədər, yuxarıda qeyd edilən insan faktoru ilə də 

yaxından əlaqəli idi. Çünki qonşu toplumlar arasında 

düşüncəsi, həyat tərzi və əxlaqi keyfiyyətləri baxımından 

qabaqcıllıq göstərirdilər. Məsələn, Fonn Plotto qeyd edirdi 

ki, onlar Kaxetiya kəndlilərindən daha yüksək mənəvi və 

əqli səviyyəyə malik idilər.
10

  

Misallardan görüldüyü kimi, xristianlarla münasibət-

lərdə təsəvvüf və sufi prinsiplər ictimaiyyətin ortaq yaşam 

                                                 
8 Николай Павлович Глиноецкий,  Поездка в  Дагестан.  Военный сборник,  с 

23-24, 1862 
9 Путешествие в южную Россию и особенно Закавказские провинции, 

совершенные с 1820 по 1824 г., кавалером Гамбой, консулом короля в 

Тифлисе, НАИИ; В.Гаджиев, Джаро-Белоканский союз в освещении 
французского консула Гамбы. Общественный строй союза сельских обществ 

Дагестана, Мх., 1981. Ayrıca bax: (Süleymanova, e.a.ə., s 9-67; 

http://ethnoglobus.az/index.php?l=ru&m=news&id=480 (19/XII-2013.) 
10 А.И. Фонн Плотто, Природа и люди Закатльского округа, Сборник сведений 
о кавказских горцах (ССКГ). Тифлис, 1869. Вып. IV, с 67. 

arzusunu insanpərvər dəyərlər müstəvisində inkişaf etdir-

mişdir. Rusların təbiri ilə desək, ümumiyyətlə müsəlman-

çılıq, çarlıq imperiyasında qonşu yaşadığı Xristianlığa 

nəzərən nəinki zəiflik göstərmiş, əksinə öz təsir dairəsini 

daha da genişləndirən bir dinə çevrilmişdi. Təsadüfi deyil 

ki, bu dövrlərdə İslamı qəbul edənlər ölüm bahasına olsa da, 

Xristianlığa qayıtmırdılar.
11

  

 

II. Məzhəblərarası xöşgörülük və Əhli-beyt sevgisi 

Çar Rusiyasının xarici siyasətində Cənubi Qafqazın 

xristianlaşdırılması və burada aparılan misionerlik fəaliy-

yəti
12

 başda olmaqla din faktorundan istifadə etmək ən 

əhəmiyyətli məsələlərdən biri idi. Ancaq qeyd edilməlidir 

ki, Qafqaz xalqlarının xristianlaşdırılması planı baş tutmadı. 

Çünki bölgədə sürətlə yayılan Nəqşibəndiyyə sufi cərəyanı 

həm elm və irfan hərəkatı başlatmış, həm də Çar Rusiya-

sının amansız işğalçı qüvvələrinə qarşı mübarizə apararaq 

Qafqaz xalqlarının azadlıq mücadiləsinin qəhrəmanlıq 

dastanına çevrilmişdi.
13

 

Bu siyasətin bir hissəsi Qafqazda məzhəb ayrı-seçkiliyi 

salmaq, sünni-şiə münaqişəsi əsasında iş görmək idi. Çar 

                                                 
11 Тихонов, e.a.ə, s 9-10.  
12 Rusiya ali hakimiyyəti ölkədə katolik, müsəlman və yəhudilərin üzərində 

nəzarətini həyata keçirmək Rusiya imperatoruna tabe olan idarəetmə orqanlarını 

yaratmağa çalışırdı. Bu zaman ölkədə missioner fəaliyyəti ilə məşğul olmaq hüququ 

yalnız  provaslavlara tanınmışdı (Тихонов,e.a.ə, s 10). 
Necə ki, rus tarixçisi R. A. Fadeyev bölgə əhalisinin xristianlaşdırılmasından 

yazarkən buna ən yaxın görünən ingloy xalqını öz tərəflərinə çəkə bilmədiklərini 

“bunu bacarsaydıq”,- deyə heyfslənərək belə yazırdı: “Zaqatala ərazisində elə bir 

element var ki, əgər bunu biz bacarsaydıq, çoxdan onu öz tərəfimizə çəkə bilərdik. 
100 ildən də az bir vaxtda İslamı qəbul etmiş inqiloy-gürcülər hazırda da gürcücə 

danışırlar. Bu tayfanın Xristianlığa qayıtması üçün hələ knyaz Varansovun 

dövründən cəhdlər edilmişdir.” (Ростислав Андреевич Фадеев, “Сочинения, s. 

177 ” Санкт-Петербург 2005 г. ; Soltanov, e.a.ə., s 182-dən nəqlən.) 
13 Rıhtım –Xəlilli, e.a.ə., s 6-36. 

Rusiyasının sünni-şiə ədavəti sayəsində məzhəblərarası çax-

naşmalar yaratmaq və kütlələrarası qarşıdurmanı öz mən-

fəətlərinə uyğun idarə etmək planları hər yerdə özünü büruzə 

verirdi. Ancaq rusların bu üsuli-idarəsi bölgədə nəinki uğur 

qazana bilməmiş, onlar arzu etdikləri münaqişə ab-havası 

üçün də heç bir şərait qura bilmədilər. Əgər bölgədə İslam, 

xüsusən də sufizm təlimləri olmasaydı bölgənin taleyi heç də 

bugünki kimi olmayacaqdı. Çünki burada kök salmış Nəqşi-

bənd sufi əsasları rusların həm xristianlaşdırma, həm də 

məzhəb təfriqəsi siyasəti üçün ən böyük maneə idi. 

Məlumdur ki, rus məmurları İsmayıl Şirvani təliminin 

siyasi münasibətlərdə özlərinə zərərli olduğunu sübut 

etməyə çalışırdılar. Onların zərərli hesab etdikləri müridizm 

maddələrindən biri belə idi: 

- Şiə və sünnilər arasında İslam birliyini yaratmaq.
14

  

Ən əsası odur ki, burada mövcud olan mədrəsələr
15

 öz 

təlimlərini insan mərkəzli prinsiplər əsasında qururdular. 

Eyni zamanda məzhəb faktorunu da dinin əsasları daxilində 

eyni amala xidmət edən fərqli ictihadlar müstəvisində 

öyrədirdilər. Yəni digər dinlərdə və bəzi radikal ünsürlərin 

                                                 
14 Daha geniş bax: Rıhtım-Xəlilli, e.a.ə, s 89-90.  
15 Bölgədə milli şüuru inkişaf etdirən və xarici təsirlərə qarşı mübarizənin keşiyində 

duran əsas faktor burada fəaliyyət göstərən mədrəsələr olmuşdur. Ərəb, fars və 

türk dilində ənənəvi (nəqli) və rasional (əqli) elmlərin tədrisini sistemli bir 

səviyyədə tədris edən mədrəsələr  xalqın düşüncə mərkəzləri kimi fəaliyyət 

göstərirdi.  Zaqatala Tarix Diyarşünaslıq və Muzeyinə məxsus “Divanul-Məmnun” 
əsəri bunun ən gözəl nümunəsidir. Mədrəsələrində bölgə alimlərindən dil, din və 

məntiq elmini necə öyrəndiyini böyük fəxrlə qeyd edən müəllif Hüseyn Əfəndi 

Kurəvi əd-Dağıstani nəzm əsəri tərtib edərkən üç dildən də ustalıqla istifadə 

etmişdir (Bax: Zaqatala Tarix və Diyarşünaslıq Muzeyi, Eksponat No:ЗКМ КП-
6568). Bütün bu sadalananlar sufizm kimi güclü bir məktəbin həyatın hər 

sahəsində dərin təsir dairəsilə təşəkkül tapırdı. Bu elmi potensiala görədir ki, 

məşhur rus şərqşünası Bartold bölgə haqqında deyirdi: “Heç bir qeyri-ərəb 

ölkəsində ərəb dili və ədəbiyyatı XX əsrin ortalarınadək bu cür tam canlılığını 
saxlamamışdır” (В. Бартолд,  Дагестан, Сочинения, с. 417-418, t. 3. M. 1963.). 

anlayışında olan fərqli din əsaslarına söykənən müxtəlif 

qruplar kimi yox, İslamın məzhəb ünsürünü səhabə və 

tabeindən gələn “ibadətdə ixlas yarışı” anlayışına xidmət 

edən prinsiplər əsasında təlim edirdilər. Bu da bölgədə 

İslam məzhəbləri arasında hər hansı bir təzad və ixtilafa 

meyilli hər cür siyasətə əngəl idi. Belə təlimlərindən biri 

mədrəsələrdə mütaliblərə öyrədilən “ المذاهب كلها مسلكة إلي

 Məzhəblər hər biri cənnətə aparan yoldur” şüarı / الجنة

olmuşdur.
16

 Bu ruhda aparılan tədris fəaliyyətləri 

nəticəsində mütaliblər ictihad fərqlilikləri qarşısında dinin 

zəngin fikir dünyası ilə tanış edilir, “Ümmətimin ixtilafı 

rəhmətdir” hədisi
17

 ilə ruhlandırılırdılar. Bunun nəticə və 

səbəbləridir ki, bu ruhda təsis edilən təlimlər vasitəsilə 

məzhəb fərqlilikləri mənəvi könül birliklərinə çevrilirdi. 

Nəqşibəndilik əsaslarının yayılmasından sonra bölgədə 

Əhli-beyt sevgisi birlik təmayülləri meydana gətirdi. Çünki 

Nəqşilik silsiləsinin üçüncü həlqəsi övliyaullahdan Əhli-

beyt soyundan gələn Cəfəri Sadiqdir (ə). Bu faktor rəsmi 

yazışmalarda belə öz əksini tapmağa başladı. Çünki XVIII 

əsrədək olan bəzi məktublar məzmun baxımından siyasi 

çəkişmələri əks etdirən tərzdə yazılmış məzhəblərarası 

münaqişəyə xidmət etmişdir. Ancaq bölgədə sufi təlimlərin 

yayılmasından sonrakı dövrlərdə qələmə alınan yazılar 

göstərir ki, bu təlimlər və bölgəyə hakim olan prinsiplər 

nəticəsində ədavət, kin və küdurət ortadan qalxmış, onun 

yerini qarşılıqlı sevgi, biri-birinə hörmət və ehtiram hissləri 

                                                 
16 Zaqatala tarix və diyarşünaslıq muzeyi ЗКМ КП-6509. 
17 Suyuti, Camius-Sağir, I/13. Hədisin zəif olduğu haqqında bəzi mülahizələr olsa da, 

onu dəstəkləyən bəzi səhih hədislər də vardır. Bax: Buxari, İtisam, 21; Müslim, 
Əqdıyə, 15.  

almışdır. Məsələn, Qarabağ xanı İbrahim Xəlil Xanın vəkili 

öz oğullarına yazdığı məktubda Car camaatlığına olan 

yaxınlıq və səmimiyyətini aşağıdakı kimi ifadə edir:  

“...Ondan sonra da sizin, ixvanlarımızdan Car 

camaatlığına getdiyinizi və sair eşitdik. Həmçinin biz 

çox fərəh hissi ilə sevindik. Çünki həqiqətən də onların 

evləri bizim evlərimiz sayılır. Onlarla bizim aramızda 

xeyir və şərdə heç bir fərq yoxdur. Çox (mütməin) rahat 

oldum ki, ixvanlarımız həmin camaatdır və həqiqi 

köməkçilərdir. Onlara açıq və tam etimad edin. Onlar 

Allahın ağ (sifət) üzlü xalis bəndələridir. Şərəfli 

qardaşlarınızla qucaqlaşın. Əziz qəlbləriniz geniş olsun. 

Fikrinizə zərrə qədər qəm-qüssə gəlməsin. Allah sizin və 

sizinlə birgə olanların muradını yerinə yetirsin. Zalım 

düşmənləri sizdən uzaqlaşdırsın”. 

Bölgədə Əhli-beyt sevgisi nümunələri göstərir ki, bu 

iki məzhəbi birləşdirən və onları daim ehtiram hissi ilə 

yaxınlaşdıran ünsür olmuşdur. Bu sevgi o həddə gəlib 

çatmışdır ki, idarəçilərin möhürlərində, üləma və şeyxlərin 

əsərlərində də bunu görmək mümkündür. 

Ümumiyyətlə, İslam dinindən gələn bir ənənədir ki, 

möminlər Quran və sünnəyə müvafiq Peyğəmbərə (s.a.) və 

onun ailəsinə həmişə sadiq qalmış, onlara olan hörməti 

həmişə Allah rizası müstəvisində göstərmişdir. Bir qismi 

dilinin döndüyü qədər dualarla, bəziləri övladlarına 

qoyduğu adlarla, başqaları isə şeir və qəsidələrlə onları yad 

etmişlər. Ancaq şimal-qərb bölgəsinin mənəvi keçmişində 

elə nümunələr də var ki, Allaha və Əhli-beytə olan 

təvəccühün nadir timsallarındandır. Bunlardan biri Qax-

İlisu sultanı Sultan Danyalın (?-1873) xüsusi möhürünə 

həkk olunmuş tarixi nümunədir. Din aliminə ünvanladığı 

məktubda ərəbcə yazılarla bəzənmiş möhür surəti dahi 

sərkərdənin daxili aləmi və duyğularını əks etdirir.
18

  

Möhürün kənar hissələrində məğribli Fas şairi 

Həmdun ibn Hac əs-Suləminin Əhli-beytə həsr olunmuş 

qəsidəsindən iki sətrlik ərəb dilində şeirin bir hissəsi həkk 

edilmişdir. Nəsx xətti ilə yazılmış şeirin transkripsiyası və 

tərcüməsi aşağıdakı kimidir: 

 Aləllahi fi kullil-umuri / عَلَى الِله فِي كُلِّ الأمُورِ تَوكُّلِي

təvəkküli 

Bütün işlərdə təvəkkülüm yalnız Allahadır, 

 və bil-xəmsi əshabil-əbai /  وَبِالخَمْسِ أصْحَابِ العَبَاءِ تَوَسُّلِي 

təvəssüli 

Əba əhlinin beşi də, təvəssülümdür.        

Qəsidə və onun müəllifinə gəlincə, Həmdun ibn Abdurra-

hman bin əl-Hac əs-Suləmi əl-Maliki (vəfatı 1817-ci il) İslam 

alimləri arasında yetişmiş böyük ədib, müfəssir və fəqihdir. 

Osmanlı şairi kimi tanınmış Həmdun ibn Hac əs-Suləmi daha 

çox qəsidələri ilə məşhurdur ki, onun “Allaha təvəkkül” adlı iki 

beytlik şeiri Peyğəmbər (s.a) nəsli – Əhli beyt haqqında 

yazılmış ən gözəl beyt olaraq hələ şair həyatda ikən dillər 

əzbəri olmuşdur.  

                                                 
18 Möhür bir böyük dördkünc orta və səkkiz kənar hissələrdən ibarətdir. Böyük orta 

hissədə عبده دانيال  (abduhu Danyal) – Onun (Allahın) bəndəsi Danyal sözü 

yazılmışdır. Künclərdəki həcmcə ən kiçik dörd hissədə hər birində ayrı-ayrı,  الله – 

Allah, ربي-Rabbi, و محمد - və Muhamməd, رسولي – Rasuli ; yəni, Rəbbim Allah, 

Rəsulum Muhamməddir cümləsi yazılıdır (Məktubun əsli Zaqatala Tarix və 
Diyarşünaslıq Muzeyində ЗКМ КП-5846 eksponat nömrəsi ilə qorunur). 

Danyal sultana aid həmin möhür 

Şeirdə iki təlim öz əksini tapmışdır; bunlar təvəkkül və 

təvəssüldən ibarətdir. İlk misrada işlərini Allaha həvalə edən 

şair bütün varlığı ilə ona pənah apararaq hər bir işində ona necə 

təvəkkül etdiyini tərənnüm etmişdir. Digər misrada isə hər 

işində Peyğəmbər (s.a) və onun dörd əzizinin xətri və 

hörmətinə, onları vəsilə (təvəssül) edərək Allahdan necə nəzr-

niyaz etdiyini əks etdirmişdir.  

“Xəmseyi-ali əba” (beş əba əhli), Həzrət Peyğəmbər (s.a) 

ilə birgə qızı Həzrət Fatimə anamız, kürəkəni Həzrət Əli (ə) və 

nəvələri Həzrət Həsən (ə) və Həzrət Hüseyndən (ə) ibarət Əhli-

beyt üzvləridir. Həzrət Peyğəmbər (s.a) geydiyi əbasını qeyd 

edilən səhabə həzrətlərinin üstünə örtərək xüsusi dua etdiyinə 

görə bu adla məşhurlaşmışdır. Alimlərin izahına görə, Həzrət 

Peyğəmbər (s.a), Həzrət Əlini (ə) ümmət nəzərində təmiz və 

təbərrü etmək, Həzrət Hüseyni (ə) təsəlli etmək, Həzrət Həsəni 

(ə) təbrik etmək və mühüm bir fitnəni qaldırmaqla şərəfini və 

ümmətə olan faydasını elan etmək və Həzrət Fatimənin 

zürriyyətinin təmiz və şərəfli olacağını və Əhli-beyt kimi ali 

ünvana layiq olacaqlarını elan etmək üçün, o dörd şəxsə, özü ilə 

birgə “xəmseyi-ali-əba” ünvanını bəxş edən o əbanı örtmüş və 

dua etmişdir. Əba altında Peyğəmbər (s.a) duası alan bu əshab 

“əhli-əba” adlanır.
19

  

Şeirin möhürdə qeyd edilməmiş qalan iki misrası isə 

aşağıdakı kimidir; 

المَبْعُوثِ حَقاً وَبِنْتِهِمُحَمَّدٍ   / Muhammədin əl-məbusi haqqan və 

bintihi 

Həqq olaraq göndərilən Muhamməd və onun qızı,  

 və sibteyhi summəl-muqtəda / وَسِبْطَيْهِ ثُمَّ المُقْتَدَى المُرْتَضَى عَلِي

əl-Murtəza Ali 

və onun iki nəvəsi, sonra Murtaza Əli.  

Əhli-beyt sevgisinin təzahürlərini bölgədə o dövrün şifahi 

xalq ədəbiyyatında müşahidə etmək mümkündür. Dinin və 

mənəviyyatın xidmətində olan haqq aşıqları ruhani mahiyyətdə 

tərənnüm etdikləri şeirlərində Peyğəmbər (s.a) soyuna olan 

hörmət və ehtiramı çalarlı ifadələrlə səsləndirmişlər. Aşıq Hacı 

Xəlil, aşıq Murtaza Əli,
20

 aşıq Cuma və sair söz ustadları 

bunlara misaldır. Ancaq burada qəlbində Allah eşqi, dilindən 

haqq duası olan şeyxlərdən Bəkri Əfəndi Meşleşinin
21

 (v. 1904) 

“Aman Allah” şeirindən misal verməklə bunun təkcə aşıqların 

                                                 
19 Müslüm, Fəzailus-Səhabə, 61; İbn Əbi Şeybə, əl-Müsənnəf, 6/370; Səid əl-Maraşi, 

İhqaqul-Həqq, 2/568. 
20 Aşıq Hacı Xəlil, Aşıq Murtaza Əli və bölgəyə aid  bir çox  el sənəti ustadları vardır ki, 

onların həyat və yaradıcılıqları  haqqında hələ elmi dövriyyədə məlumat yoxdur. 
21 Bəkri Əfəndi nəqşi şeyxi Talalı Əhməd Əfəndinin 23 icazətli yetirməsindən biridir. 

dilində yox, ictimaiyyətin hər təbəqəsində bir sevgi selinə 

çevrildiyini görürük. 

 

Dəxi Haydari-Kərrara, 

Və həm övladi məşhura, 

Hasan, Hüseyin ənvara, 

İnayət, ya Həbib Allah! 

 

Dəxi əmmey Rasulillah, 

Abbas, Həmzə vəliyyullah, 

Məal-ətbai əhlilləh,  

İnayət ya, Cəlil Allah! 

 

Bəzən də bölgədə yazılmış elmi əsərlər (əlyazmalar) 

Əhli-beyt motivləri ilə başlayır və ya onlara aid misralarla 

müqəddimələr bəzədilirdi. Məsələn, Mahmudiyyə Nəqşibənd 

irfan yolunun şeyxlərindən Şuayb ibn İdris əl-Baqini (1853-

1909) özünün həcmcə ən böyük əsəri olan “Tabaqatul-Xaceqan 

ən-Nəqşibəndiyyə və Sadatul-Məşayixil-Xalidiyyəl-Mahmudiy–

yə”
22

 əsərinə başlanğıc cümləsi kimi yuxarıda qeyd etdiyimiz 

Süləminin Divanından Əhli-beytlə bağlı misralarla başlamış, 

kitabın bəsmələsindən sonra birbaşa Əhli-beyti anmaqla bir növ 

əsərin bərəkətlənəcəyini ümid etmişdir.
23

  
 

 

                                                 
22 Şuayb Əfəndinin bunlardan başqa aşağıdakı əsərləri də vardır ki, onları ərəb 

dilində qələmə almış, onlardan sadəcə “Tabaqat”  əsəri çapdan çıxmış, digərləri isə 

əlyazmalar şəklindədir. a) “Qalaidu cəvahiril-ə`cam fi siyəri Seyyidil-ənam”, b) 
“Zubdətul-Əxbar”, c) “ət-Təxmis”, d) “əl-Fəridətul-Müxəmməsə”, e) “əl-

Qasidətun-Nazmiyyə fi bəyani silsilətin-Nəqşibəndiyyə”, f) “əl-Mərsiyyəfi haqqit-

Talali hinə intəqalə ilə daril-Qubur”. 
23 Şuayb ibn İdris əl-Baqini, ət-Tabaqatul-Xacəqan ən-Nəqşibəndiyyə və Sadatul-

Məşayixil-Xalidiyyəl-Mahmudiyyə, Dəməşq 1996,  s 13. 

Nəqşi Şeyxi Şuayb Əfəndinin  

“Tabaqat” kitabının ilk cümlələri 
 

Bu, o dövr insanının bir cəhətdən yüksək intellektual 

səviyyəsini göstərməklə yanaşı, digər cəhətdən onların Əhli-beytə 

olan sevgisini və bu sevginin ictimai həyatdakı yerini əks etdirən 

ülvi bir dəyərdir. Məhz bunun nəticəsidir ki, ictimai həyatda bu və 

ya digər ülvi dəyərlər vəhdət konsepsiyası müstəvisində sosial 

sərmayənin meydana gəlməsinə səbəb olmuş və milli mənəvi 

dəyərlərin qorunub saxlanmasında böyük rol oynamışdır ki, 

bunların ən başlıcası Əhli-beyt sevgisi ətrafında birlik olmuşdur. 

Nəqşibənd təriqəti İslam aləmində olduğu kimi, 

Azərbaycanın şimal-qərb bölgəsində də öz mistik təlimləri ilə təkcə 

müsəlmanlar arasında yox, həm də digər dini qruplara qarşı 

münasibətdə İslamın sülhsevər prinsiplərindən çıxış etmişdir. 

Nəticədə istər qeyri-müsəlmanlar, istərsə də müsəlman məzhəblər 

arasında ən yüksək tolerantlıq nümayiş etdirmişlər. Burada diqqəti 

cəlb edən faktorlardan biri Çar Rusiyasının məzhəblərarası mü-

naqişə siyasətinə mane olan İslami dəyərlərdir ki, Əhli-beyt sevgisi 

ilə birlik və vəhdət konsepsiyası ən gözəl nümunə təşkil edir. Bu və 

ya digər səbəblərə görədir ki, Nəqşibəndi şeyxləri bölgədə ruslar 

tərəfindən həmişə təqiblərə məruz qalmış, həbs edilmiş və ya 

bölgəni tərk etmək məcburiyyətində qalmışlar. Görünən odur ki, 

sufizm prinsiplərinin bu kimi əsasları rus siyasətinin nüfuzuna im-

kan vermir, ictimai fəsadların qarşısını alır, cəmiyyətin bütövlüyünü 

bir fanus kimi qoruyurdu. 

Qloballaşan dünyamızda qardaşlıq layihəsi olaraq toplumlara 

təqdim edilən layihələr vaxtilə müsəlman toplumların təməl dəyər-

lər şəklində tətbiq etdikləri düşüncə və həyat tərzi olmuş və bü-

tövlükdə ictimaiyyəti sevgi zəminində canlandıran ünsür olaraq ya-

şanmışdır. 

Şimal-qərb bölgəsinin mənəvi keçmişində elə nümunələr də 

var ki, Allaha və Əhli-beytə olan təvəccühün nadir 

timsallarındandır. Bunlardan biri Qax-İlisu sultanı Sultan 

Danyalın (?-1873) xüsusi möhürünə həkk olunmuş tarixi 

nümunədir. Din aliminə ünvanladığı məktubda ərəbcə 

yazılarla bəzənmiş möhür surəti dahi sərkərdənin daxili 

aləmi və duyğularını əks etdirir. 

“ƏLİ VƏ NİNO” ROMANINDA 

ƏHLİ-BEYT 
 

i.f.d. Aslan HƏBİBOV, 

Bakı İslam Universitetinin müəllimi 
 

 

Həzrət Peyğəmbər (s) Vida həccindən qayıdarkən oxuduğu 

məşhur xütbəsində “iki ağır əmanət” qoyduğunu buyurdu.  Biri 

Allahın Kitabı, digəri isə Əhli-beyt. 

Rəsulullah (s) bu iki əmanətin bir-birindən Qiyamətə qədər 

ayrılmayacağını bildirdikdən sonra Əhli-beyti haqqında diqqət 

edilməsi gərəkdiyini xüsusilə vurğuladı: “… Və sizə Əhli-beytim 

haqqında Allahı xatırladıram və görün məndən sonra onlarla necə 

rəftar edəcəksiniz”. 

Bəli, Həzrət Peyğəmbər (s) özündən sonra Əhli-beyti 

haqqında narahat idi. Necə narahat olmasın? Baş verən hadisələr 

gələcəkdən xəbər verirdi. Zaman Həzrət Peyğəmbəri (s) haqlı çıxartdı. 

Rəsulullahın (s) vəfatından sonra baş verənlər hər şeyi açıq bir şəkildə 

göstərdi. Həzrət Peyğəmbərin (s) vəfatından sonra onun Əhli-beyti 

demək olar ki, rahatlıq görmədi. Peyğəmbərdən sonra nəinki Əhli-

beytə tabe oldular, əksinə daim onları təhlükə olaraq gördülər, həbs 

etdilər, zəhərlədilər və şəhid etdilər. Əhli-beyt tərəfdarları da ağır 

şəkildə cəzalandırıldı. 

Ancaq bir xalq var ki, İslamı Həzrət Peyğəmbərin (s) 

vəfatından sonra qəbul etmiş olsa da, onun vəsiyyətinə sahib çıxmış, 

əmanət olaraq qoyub getdiyi iki misilsiz xəzinədən möhkəm 

yapışmışdır. Bu xalq Azərbaycan xalqıdır. 

Azərbaycan xalqı istər Əməvilər, istər Abbasilər və istərsə də 

digər dövrlərdə işgəncə görən, təqibə məruz qalan Əhli-beyt 

mənsublarına və tərəfdarlarına qucaq açmışdır. Bu xalq Həzrət 

Peyğəmbərə (s) onu görmədən iman gətirmiş, Vida xütbəsinə birbaşa 

qulaq asmadan əməl etmişlər. Özlərinə pənah gətirən Əhli-beytə sahib 

çıxmış, nəyin bahasına olursa-olsun onları düşmənlərə təhvil 

verməmişlər. Əslində bu xalq, Həzrət Peyğəmbərin (s) görməyi 

arzuladığı qardaşlarıdır. Necə buyurmuşdu Allahın Rəsulu (s): 

 “Məni görmədikləri halda mənə inanan qardaşlarımı görməyi 

çox istəyərdim”. 

Əhli-beyt sevgisini qəlbində daşıyan bu xalq, onların vəfa-

tından sonra məzarlarını ziyarətgaha çevirmiş, Allahdan onların 

xatirinə yardım istəmiş, axirətdə şəfaətlərini Uca Yaradandan 

diləmişdir. Beşinci İmam Məhəmməd əl-Baqirin (ə) oğlu Mövlana 

İbrahimin Gəncədə, yeddinci İmam Musa Kazımın (ə) qızı Həkimə 

xanımın Bibiheybətdə, yenə İmam Kazımın (ə) bir başqa qızı Rəhimə 

xanımın Nardaranda dəfn olunması bu xalqda olan Əhli-beyt 

sevgisinin parlaq təzahürüdür. 

Əhli-beyt ailəsindən olan bu pak insanlar dövrün siyasi 

təzyiqindən xilas olmaq üçün Azərbaycana gəlmişlər. Onların 

Azərbaycana pənah gətirməsi təsadüfi deyildir. Yardımsevər 

Azərbaycan xalqı onları tək qoymamış, mühacirə kömək edən ənsar 

kimi onlara ehtiram göstərərək bağrına basmışdır. Tarix boyu var olan 

bu gözəl ənənə bu gün də Azərbaycan xalqı tərəfindən davam etdirilir. 

Azərbaycan xalqının Əhli-beyt sevgisi tarixi köklərindən gələn 

inancından qaynaqlanır. Məlum olduğu kimi, bu torpaqlarda İslam 

üçüncü xəlifə Osman ibn Əffan zamanında yayılmağa başlamış və 

Həzrət Əlinin (ə) xilafəti dövründə Dərbəndə qədər fəthlər 

tamamlanmışdır. Beləliklə Azərbaycan başdan-başa İslamı qəbul 

etmişdir. İslam orduları tərəfindən fəth olunduqdan sonra bu torpaq-

ların insanları yeni dini qəbul etmiş, sonrakı həyatlarını bu dinin 

göstərdiyi şəkildə davam etdirməyə çalışmışlar. Bu dinin qayda və 

qanunlarını düstur kimi götürmüş və Uca İslam Peyğəmbərinin (s) 

gətirdiyi təlimlərə bağlı qalmağa çalışmışlar. Beləliklə, İslam dini 

Azərbaycan xalqının milli-mənəvi dəyərlərinin formalaşmasında əsas 

amilə çevrilmişdir. 

İslam dininin təlimlərinə bağlı qalmağa, Həzrət Peyğəmbərin 

(s) göstərişlərinə əməl etməyə çalışan Azərbaycan xalqında yuxarıda 

qeyd etdiyimiz hədislə yanaşı, Əhli-beyt haqqında nəql olunan 

çoxsaylı rəvayətlər, Allahın Rəsulunun (s) pak ailəsinə qarşı sevgi və 

məhəbbət meydana gətirmişdir. Əhli-beyt sevgisi Azərbaycan xalqının 

həyatının demək olar ki, hər sahəsində özünə yer tapmışdır. 

Azərbaycan ədəbiyyatı da bu haldan istisna deyildir. Məşhur 

Azərbaycan şairləri və yazıçıları Əhli-beyt haqqında əsərlər qələmə 

almış, onları mədh etmişlər. 

Məsələn, Azərbaycanın dünya şöhrətli şairi Məhəmməd 

Füzuli (1483-1556) “Hədiqətüs-süəda” əsərini İmam Hüseyn (ə) və 

Kərbəla hadisəsinə həsr etmişdir. XIX əsrdə Molla Məhəmməd 

Naxçıvani (1852-?) “Sihabud-dumu” (Ağlayan buludlar) adlı üç cildik 

əsərinin “Qurrətul-əbrar və Durrətul-əbrar” adlanan birinci cildini 

Həzrət Peyğəmbər (s) və Əhli-beytdən bəhs olunmuşdur. 

Azərbaycanın böyük şairi Məhəmmədhüseyn Şəhriyar (1906-1988) da 

əsərlərində Əhli-beytə geniş yer ayırmışdır. Onun “Əli ey Humayi 

Rəhmət” şeiri dillərdə dastan olmuşdur. Bu səbəbdəndir ki, Şəhriyar 

Əhli-beyt şairi olaraq bilinir. Müasir Azərbaycan şair və yazıçıları da 

əsərlərində Əhli-beytə yer verirlər. Əhli-beyt motivləri ilə 

qarşılaşdığımız əsərlərdən biri də “Əli və Nino” romanıdır. Qurban 

Səid tərəfindən qələmə alınan bu romanda XX əsrin əvvəllərindəki 

Azərbaycan təsvir olunur. Burada Azərbaycan xalqının bir çox cəhəti 

ilə birlikdə milli-mənəvi dəyərləri də geniş əksini tapmışdır. 

Hər şeydən əvvəl onu qeyd edək ki, romanda bəhs olunan 

hadisələr Azərbaycan tarixinin önəmli səhifələrindəndir. Bu dövrdə 

Azərbaycan Türkmənçay müqaviləsi (1828) ilə iki hissəyə bölünmüş, 

şimal hissəsi Rusiya İmperiyasının, cənub hissəsi isə İranın nəzarətinə 

keçmişdi.  

Cənubi Azərbaycan Şərq adət-ənənələrinə bağlıdır və milli-

mənəvi dəyərlərini yaşatmağa davam edir. Şimali Azərbaycan isə Şərq 

və Qərb mədəniyyətinin mübarizə meydanına çevrilmiş, bəziləri bu 

torpaqları Avropaya aid bilir, digərləri isə şərqli olaraq qalmağa 

üstünlük verir. 

Bir çox azərbaycanlı ailə kimi romanın baş qəhrəmanı Əli xan 

Şirvanşirin mənsub olduğu Şirvanşir ailəsinin də bir hissəsi şimalda, 

digər hissəsi isə cənubda qalmışdır.  

Yenə bu dövrdə Şərqin ilk demokratik respublikası olan 

Azərbaycan Demokratik Respublikası qurulmuş, iki illik qısa 

ömründən sonra ruslar tərəfindən işğal edilmişdir. 

Romanın baş qəhrəmanı Əli xan Şirvanşir rus gimnaziyasında 

oxuyur. Bununla birlikdə o, şərqlidir və Şərq adət-ənənəsinə bağlıdır. 

Qərb yönümlü təhsil alsa da, rus məktəbində oxusa da, özünü Şərqə 

aid bilir və bunu hər yerdə dilə gətirməkdən çəkinmir. 

Əli xanın ailəsi mühafizəkar müsəlmandır. Bu ailə, eyni 

zamanda Əhli-beyt məzhəbinə mənsubdur. Əlinin atası bunu oğluna 

“...Məhəmmədin (s)  imanını və İmam Cəfər (ə) təriqətinin şiəlik 

təməllərini heç vaxt yaddan çıxartma”, - deyərək xatırladır. 

Biz bunu Əli xan Şirvanşirin öz dilindən eşidirik. Şəriət dər-

sinin imtahanından bəhs edərkən belə deyir: “Onun əynində ipək kimi 

titrəyən bürüncək və Peyğəmbərin (s) varisi olduğunu göstərən yaşıl 

qurşaq var idi. Şagirdlərə qarşı onun ürəyi yumşaq idi. O, məndən 

yalnız kəlmeyi-şəhadəti soruşdu və mən cəsarətlə bir şiə kimi 

“Allahdan başqa Rəbb yoxdur, Məhəmməd Onun Peyğəmbəridir (s), 

Əli (ə) də Allahın canişinidir”, - deyəndən sonra mənə ən yüksək 

qiyməti verib buraxdı”.
1
  

Bəli, Əli xan Əhli-beyt məktəbinə mənsubdur. Amma diğər 

məzhəblərə və hətta dinlərə qarşı tolerant mövqe nümayiş etdirir. 

Əslində tolerantlıq tarix boyunca bu xalqın ayrılmaz parçası olmuşdur. 

Ancaq beş barmağın beşi də bir deyil. Əli xan və onun şəriət 

müəllimi kimi mötədillərin yanında Seyid Mustafa kimi təəssübkeş 

insanlar da vardır. Azərbaycanın çətin günündə məzhəb fərqliliyini 

gündəmə gətirərək ayrı-seçkiliyə yol verir: 

“Bir işə bax, Əli xan-dedi-Şiələr sünni xəlifənin tərəfində 

vuruşurlar. Məgər Yezid Peyğəmbərin (s) nəvəsinin qanını tökməmiş-

dir? Məgər Müaviyə Həzrəti Əlini (ə) qətl etdirmədimi? Bəs 

Peyğəmbərin (s) varisi kimdir? Xəlifəmi, yoxsa damarlarında 

Peyğəmbər (s) qanı axan gözəgörünməz əbədiyyət imamı? Yüz 

illərdən bəridir şiə kütləsi yas saxlayır, bizimlə kafirlərdən də betər olan 

bu dönüklər arasında qan axır. Burada şiə, orada sünni və onların 

arasında heç bir körpü yoxdur.  

Sultan Səlimin qırx min şiəni qılıncdan keçitrdiyi gündən heç 

də çox keçməmişdir. Bəs indi? Şiələr Peyğəmbərin (s) varisini məhv 

edən xəlifə üçün vuruşurlar. Məgər hər şey, möminlərin qanı, 

                                                 
1 Qurban Səid. Əli və Nino. Bakı, “Şərq-Qərb”, 2004. 

imamların sirli ölümləri yaddan çıxmışdır? Burada, şiə şəhərində 

insanlar oturub sünnilərin gəlməsini gözləyirlər”. 

Həzrət Peyğəmbərdən (s) sonra Həzrət Əli (ə) və onun on bir 

övladının imamətinə inananlara “şiə” deyilir. Azərbaycanda şiəliyin ilk 

izlərinə Hülakülərin hakimiyyəti illərində rast gəlinir. İslamı qəbul 

edən Qazan xanın (1295-1304), eyni zamanda şiəliyi seçdiyi bəzi 

mənbələrdə qeyd olunur. Xələfi Olcaytu zamanında isə şiəlik 

Azərbaycanda sürətlə inkişaf etməyə başladı. Şiəliyin Azərbaycanda 

kütləvi olaraq yayılması Səfəvilər dövrünə təsadüf edir.  

Tolerantlığı ilə seçilən Azərbaycan xalqı fərqli düşüncəyə və 

düşüncə sahiblərinə hörmətlə yanaşmış, birlikdə yaşamağın 

mümkünlüyünü hər zaman nümayiş etdirmişdir. Müəyyən dövrlərdə 

bəzi hadisələri istisna etsək, İslam tarixi boyunca Azərbaycanda 

məzhəb probleminin olmadığını deyə bilərik. İslamın fərqli 

məzhəblərinə mənsub müsəlmanlar bu torpaqlarda inanclarını azad bir 

şəkildə yaşamışlar. Bu ənənə günümüzdə də davam edir.  

Romanın baş qəhrəmanı Əli xan Şirvanşir vətənini, torpağını, 

xalqını və doğulub-böyüdüyü Bakısını çox sevir. Eyni zamanda 

əqidəsinə bağlı insandır:  

“Şəhərimiz sayısız-hesabsız sirlər şəhəridir. Onun künc-

bucaqları qəribə möcüzələrlə doludur. Mən bu möcüzələri, bu künc-

bucaqları, gecələr uğuldayan qaranlığı və günorta çağı məscidin 

həyətindəki səssiz pıçıltıları sevirəm. Allah mənə şiə təriqətinə, İmam 

Cəfər (ə) təriqətinə mənsub bir insan kimi burada dünyaya gəlməyə 

imkan vermişdir. Əgər O, mənə mərhəmət göstərirsə, qoy imkan 

versin ki, elə burada, eyni küçədə doğulduğum eyni evdə ölüm”. 

Şərqli-müsəlman Əli xan Şirvanşir gürcü qızı xaçpərəst 

Ninoya aşiqdir. Nino isə avropalı olmağa üstünlük verir. Aralarındakı 

kəskin fərqliliyə baxmayaraq, Əli xan Nino ilə evlənmək 

niyyətindədir.  Bəli, Əli xan vətənini və xalqını çox sevir. Yuxarıda da 

qeyd etdiyimiz kimi, doğulub boya-başa çatdığı Bakıda, yaşadığı 

küçədə ölməyi arzulayır. Vətəni uğrunda canını verməyə hazırdır. Qısa 

müddətə Bakını tərk etmək məcburiyyətində qalsa da, yenidən vətənə 

qayıdır və öz əcdadlarının adət-ənənəsinə sadiq qalaraq Azərbaycanın 

müstəqilliyi uğrunda döyüşlərdə şəhid olur.  

“Əli və Nino” romanı bəhsi keçən dövrdə Azərbaycan 

xalqının milli-mənəvi dəyərlərini əks etdirən romandır. Xüsusilə baş 

qəhrəmanın Əhli-beyt məktəbinə mənsub olması səbəbilə burada 

xalqımızın Peyğəmbər (s) nəslinə sevgisi və onlara bağlılığı çox gözəl 

şəkildə işlənmişdir. 

Əhli-beytə bağlı olan Azərbaycan xalqının qəlbində İmam 

Hüseynin (ə) xüsusi yeri vardır. Bu xalq İmam Hüseynin (ə) adı ilə 

bağlı olduğu üçün məhərrəm ayına ramazan və zil-hiccə ayı kimi 

xüsusi dəyər verir. Bu ayda ibadətlər daha da çoxaldılır və duaların 

Allah qatında daha çox məqbul olacağına inanılır. Romanda Seyid 

Mustafa da Əli xana bunu tövsiyə edir: 

“Allaha dua etməlisən ki, sənə bunun üçün qüvvət versin. 

Gələn həftə məhərrəmlik başlayır. Məhərrəm ayında Allaha yalvarsan, 

o, mütləq sənə qüvvət verər”. 

İmamların “Bizi vəfatımızdan sonra ziyarət edənlər, 

sağlığımızda ziyarət etmiş kimidir” hədisinə sədaqətlə əməl etməyə 

çalışan Azərbaycan xalqı onları ziyarət edir, müqəddəs gördükləri bu 

məkanları düşdükləri çətinliklərdən qurtulma, xəstəliklərinə şəfa, 

dərdlərinə dəva yeri olaraq görürlər. Bu xalq sadəcə Əhli-beyt 

mənsublarına deyil, eyni zamanda onun məzarını ziyarət edənlərə də 

xüsusi hörmət bəsləyir, məclislərinin baş tərəfində onlara yer verir, 

çətinliklərlə qarşılaşdıqlarında onlardan dua etmələrini istəyir. 

Romanda uşağı olmayan gənc arvadının xəstəliyinə çarə axtaran Əli 

xan Şirvanşirin əmisi Əsəd əd-Dövlətin hərəkəti bu xalqın Əhli-beyt 

sevgisinin önəmli göstəricilərindəndir: 

“Kərbəla dərvişlərinin duası və tilsimi, Məşhəd ərənlərinin 

ovsunları ... onu sevindirə bilməmişdi”. 

İmam Hüseyn (ə) və Kərbəla haqqında daha geniş məlumat 

verəcəyik. Ancaq yeri gəlmişkən burada qısaca İmam Rza (ə) və 

Məşhəddən bəhs etmək istəyirik.  

Azərbaycan xalqı üçün müqəddəs sayılan məkanlardan biri də 

Məşhəd şəhərindəki İmam Rza (ə) türbəsidir. İki bacısına qucaq açaraq 

sahib çıxan bu xalqın qəlbində imamın xüsusi yeri vardır. 

Əhli-beyt imamlarının səkkizincisi olan İmam Rza (ə), 

yeddinci İmam Musa Kazımın (ə) oğludur və 765 (və ya 770)-ci ildə 

Mədinədə dünyaya gəlmişdir.  

Xəlifə Məmun qardaşı Əminin ölümündən sonra hakimiyyəti 

tamamilə ələ keçirdi və nəzarət altında saxlaya bilmək üçün İmam 

Rzanı (ə) Mərv şəhərinə gətirtdi. 818-ci ildə Bağdadda baş verən 

üsyanın qarşısını almaq üçün yola çıxdı və İmam Rzanı (ə)  da özü ilə 

götürdü. Tus şəhərinin (indiki Məşhəd) Nuqan qəsəbəsində onu 

zəhərlətdi və şəhid etdi.
2
  

Həmin qəsəbədə dəfn olunan İmam Rzanın (ə) vəfatından 

sonra bura Əhli-beyt dostlarının ziyarətgahına çevrildi. 

İmam Rzanın (ə) burada dəfn edilməsindən sonra Məşhəd 

şəhəri, eyni zamanda elm mərkəzi halına gəldi. İslam elmlərinin hər 

sahəsindən elm adamları buraya toplanır, həm yerli xalqa, həm də 

imamı ziyarətə gələnlərə dini təbliğ edirdilər. Romanda adı tez-tez 

                                                 
2 Təbəri. Dəlailul-İmamə.  səh. 174, 175, 208; Təbərsi. Ela–mul-vərə. səh. 313-314. 

keçən Seyid Mustafanın “Babası da müqəddəs Məşhəd şəhərində 

İmam Rzanın (ə) qəbri başında tanınmış alim idi”. 

İmam Rzanın (ə) Allah dərgahında sahib olduğu yüksək 

dərəcə sayəsində onu sevənlər həm qəbrini ziyarət edir, həm də orada 

müşküllərin həlli üçün Uca Yaradana yalvarır, imamdan problemlərin 

həlli üçün vəsilə olmasını təmənna edirlər. Əli xanın əmisi Əsəd əd-

Dövlətin uşağı olmayan xanımının xəstəliyinin şəfası üçün etdiyi kimi. 

Azərbaycan xalqının Əhli-beyt və o cümlədən İmam Hüseyn 

(ə) sevgisinin bir başqa təzahür forması isə onların yanlarında dəfn 

olunmaq istəmələridir.  

Kərbəlada çətin vaxtında İmam Hüseynin (ə) yanında ola 

bilməyən və sevgisini qəlbində daşıyan Əhli-beyt tərəfdarları, heç 

olmazsa vəfat etdikdən sonra onların yanında olmağı arzulayırlar. 

Harada vəfat etmələrinə baxmayaraq, vəsiyyətinə əməl edərək öz 

ölülərini Kərbəlada İmam Hüseynin (ə) məzarına yaxın yerdə dəfn 

etmək istəyirlər. Bu ənənə Azərbaycan xalqında da vardır. “Əli və 

Nino” romanında bu ənənəyə də şahid oluruq. Romanın baş 

qəhrəmanı Əli gördüyü mənzərəni belə təsvir edir: 

“Maşın dayandı. Dəvələrin omuzlarındakı yük cəsədlər idi. 

Onların sayı yüz, iki yüz idi və meyitlər qara parçaya bükülmüşdü. 

Dəvələr ağır yerişlə yanımızdan keçirdilər. Bu karvan öz yükünü 

səhralardan və dalğalardan dənizlərin qırağındakı yamyaşıl vadilərdən 

keçirirdi. Lap uzaqda, qərbdə türk sərhədində dəvələr diz çökəcəklər 

və qırmızı fəsli məmurlar meyitlərə əl vurub yoxladıqdan sonra karvan 

yenə yola düzəlib ta müqəddəs Kərbəla şəhərinin günbəzlərinə qədər 

məsafəni qət edəcəkdi. Karvan İmam Hüseynin (ə) məzarına çatıb 

dayanmalı idi. Orada qayğıkeş əllər meyitləri qəbrə qoyacaqlar ki, baş 

məlaikənin şeypur səsi onları əbədiyyət yuxusundan oyadana kimi 

Kərbəla qumunda rahatlıq tapsınlar. Əllərimizlə gözlərimizi bağlayıb 

onların qabağında səcdə qıldıq. Bərkdən qışqırıb dedik ki, İmamın 

məzarında bizim üçün də dua edin”. Sarvan da cavab verib dedi: “Biz 

özümüz də duaya möhtacıq. 

Kərbəlada faciəvi şəkildə şəhid edilən, ailəsi, uşaqları əsir 

götürülən məzlum İmam Hüseynin (ə) halı onu sevənlərin 

yaddaşından silinmir, ilin bütün günlərində bu hissləri daşımaqla 

bərabər Məhərrəm ayında yenidən alovlanır. Məhz bu səbəblə “Əli və 

Nino” romanında Əhli-beytdən ən çox İmam Hüseyn (ə) və onun 

Kərbəlada şəhid olması hadisəsi yer alır.  

Kimdir İmam Hüseyn (ə) və Kərbəlada nələr baş verdi? 

Həzrət Peyğəmbərin (s) çox sevdiyi, “övladlarım”, - deyə 

xitab etdiyi, Cənnət gənclərinin ağası olaraq təqdim etdiyi iki 

nəvəsindən biri olan İmam Hüseyn (ə) 626-cı ildə Mədindədə dünyaya 

gəldi. O, Həzrət Əli (ə) və Peyğəmbərin (s)  qızı Xanım Zəhranın 

ikinci övladı idi. 

İmam Hüseyn (ə) uşaqlıq dövrünün altı ilini babası 

Peyğəmbərin (s) yanında keçirmişdir. Peyğəmbərin (s) vəfatından 

sonra otuz il Həzrət Əli (ə) ilə birgə yaşamış və atasının hakimiyyəti 

dövründə yaranan çətinliklərin həllində fəal iştirak etmişdir. Əlinin (ə) 

şəhadətindən sonra siyasi və ictimai səhnələrdə qardaşı İmam Həsənlə 

(ə) çiyin-çiyinə çalışmışdır. İmam Həsənin (ə) şəhadətindən sonra on il 

müddətinə qədər Müaviyə ibn Əbu Süfyanın hakimiyyəti dövründəki 

İslami vəzifələr İmam Hüseynin (ə) boynuna düşmüşdür. Müaviyənin 

ölümündən sonra hakimiyyətə gələn Yezidin dövründə inqilab etmiş 

və nəhayət 680-cı ildə Məhərrəm ayının 10-da İraqın Kərbəla çölündə 

çoxlu sayda yaxını ilə birlikdə şəhid edilmişdir. 

İmam Hüseynin (ə) şəhadəti Əhli-beyt tərəfdarlarının qəlbində 

sağalmaz yara açmışdır. Kərbəla şəhidlərinin xatirəsini canlı saxlamaq 

üçün məzarını ziyarətgaha çevirmişlər. “Hər gün aşura, hər yer 

Kərbəla” cümləsini şüar halına gətirən Əhli-beyt tərəfdarları, zalım ilə 

məzlumun qarşı-qarşıya gəldiyi Kərbəla hadisəsini yaddan çıxarmır, 

Qiyamətə qədər var olacaq yezidi düşüncə qarşısında hüseyni 

düşüncəni ayaqda tutmağa çalışırlar. 

Azərbaycan xalqı da eyni şəkildə bu faciəni qəlbində yaşadır. 

Xalqımız digər Əhli-beyt tərəfdarları kimi hər il məhərrəm ayını 

matəm ayı kimi qeyd edir. Bu müddət ərzində məclislər qurulur, 

mərsiyə və rövzələr oxunur, ehsanlar verilir, şəbehlər hazırlanır. “Əli 

və Nino” romanında da bu ənənə təfərrüatlı şəkildə baş qəhrəman Əli 

xan Şirvanşirin dilindən oxucuya çatdırılır. Əli bir şəbeh səhnəsini belə 

təsvir edir: “Daşdan tikilmiş nəhəng, mavi bir salon, girişində də 

Nəsrəddin şahın həkk edilmiş şərəfli adı. Ortada dörtkünclü bir səhnə. 

Və bütün salon əyləşən, ayaq üstə duran, uzanan ləyaqətli kişilər, dəcəl 

uşaqlar, vəcdə gəlmiş cavanlarla doludur. Onlar Həzrət Hüseynin (ə) 

Kərbəla müsibətini nəql edən şəbehə tamaşa edirlər. Salonda zəif bir 

işıq yanır. Səhnədə saqqallı bir mələk gənc Hüseynə (ə) təsəlli verir. 

Zalım xəlifə Yezid süvarilərini səhraya göndərir ki, bu müqəddəs 

gəncin başını gətirsinlər. Nalə və şivən səslərini qılıncların cingiltisi 

kəsir. Əli (ə), Fatimə (ə)  və dünyada birinci qadın olan Həvva (ə) 

səhnədə gəzişib rübailər oxuyurdular. Gəncin başını böyük bir sinidə 

gətirib allahsız xəlifənin qabağına qoyurlar. Bir molla cərgələri gəzir və 

tamaşaçıların göz yaşlarını balaca bir şüşəyə yığır. Bu göz yaşlarında 

hər növ sehrli qüdrət vardır. Tamaşaçıların inamı çox olduqca, şəbehin 

təsiri də güclənir. Enli bir taxta-səhranı, sandıq-xəlifəni ləl-cəvahiri 

taxtını, bir neçə paya-Ədən bağını və bir saqqallı kişi-Peyğəmbərin (ə) 

qızını təsvir edirdi”. 

İmam Hüseynin (ə) Kərbəlada faciəvi şəkildə şəhid edilmə 

hadisəsini canlandıran şəbeh ənənəsi bu gün də davam edir. 

Həzrət Hüseyn (ə) və Kərbəla hadisəsini geniş kütlələrə çat-

dırmaq üçün ən çox istifadə olunan metod aşura mərasimləridir. 

Burada xalqın hər təbəqəsinə mənsub insanlar iştirak edir və belə 

mərasimlər daha çox rəğbət görür. Əli xan Şirvanşir bir aşura 

mərasimində şahid olduğu mənzərəni belə təsvir edir: 

“Uzaqdan şeypurun səsi sönük gəlirdi. Bu səs Gözəgörünmə-

zin xəbərdarlığı qədər qorxunc və cəzbedici idi. Pəncərəyə 

yaxınlaşdım. Küçə tozlu idi. İstidən yanıb-əriyirdi. Günəş düz Şəmiran 

sarayının təpəsində dayanmışdı. Təbilin səsi yavaş yavaş yaxınlaşırdı. 

Onun səsini minlərlə insanın təkrar etdiyi “Şaxsey... Vaxsey-Şah 

Hüseyn... Vay Hüseyn” nidaları müşayiət edirdi. 

İzdiham tində göründü. Qızılla işlənmiş üç nəhəng bayrağı 

qüdrətli əllər izdihamın başı üstündə ucaldırdı. Onların birinin üstündə 

böyük qızıl hərflərlə Əlinin (ə) - Allahın yer üzündəki dostunun adı 

yazılmışdı. İkinci bayrağın qara məxmər parçası üstündə sol əlin 

qalxıb düşən şəkli çəkilmişdi. Bu, Peyğəmbərin (s) qızı Fatimənin (ə) 

əli idi. Və üçüncü bayraqda nəhəng hərflərlə yalnız bir söz yazılmışdı: 

“Hüseyn”, Peyğəmbərin (s) nəvəsi, Şəhid və Xilaskar. 

İzdiham ağır addımlarla küçədən keçirdi. Bu izdihamın 

qabağında qara matəm libası geymiş, belləri çılpaq və əllərində ağır 

zəncirlər tutmuş, günahlarını tövbə edən möminlər gedirdilər. Təbilin 

ahənginə uyğun olaraq onlar əllərini qaldırır və zəncirlər qanayan 

çiyinlərini zolaq-zolaq edirdi. Onların dalınca geniş bir yarım dairədə 

daim iki addım qabağa, bir addım dala atan enlikürəkli kişilər 

gedirdilər. Onların sönük səsli: “Şaxsey... Vaxsey” nidaları küçəni 

bürümüşdü və hər bu nida gələndə nəhəng yumruqları ilə bərkdən 

çılpaq tüklü sinələrinə vururdular. Onların ardınca bellərinə yaşıl 

kəmər bağlamış və Peyğəmbər (s) nəslindən olan seyidlər gəlirdilər. 

Dallarınca kəfənə bürünmüş məhərrəm şəhidləri, başı qırxılmış və 

əllərində uzun xəncərlər tutmuş adamlar gəlirdi. Onların siması 

qəzəbli, qapalı idi və elə bil başqa bir düynaya qərq olmuşdular. 

“Şaxsey... Vaxsey... “Xəncərlər göydə parlayır və aşağı, qırxılmış 

kəllələrə enirdi. Şəhidlərin libasını qan bürümüşdü. Birinin başı 

gicəlləndi və yanında gedən dostları onu izdihamın içindən çıxartdılar. 

Onun dodaqlarında xoşbəxt bir təbəssüm var idi”. 

Uzaqdan baş verənləri izləyən Əli, ruhunun dərinliklərindən 

gələn hisslərlə bu mənzərədən təsirlənir. On dörd əsr əvvəl həqiqi din 

uğrunda Kərbəla çölündə şəhid olan İmam Hüseyn (ə), onun ailəsi və 

dostlarının halı Əhli-beyti sevən biri olaraq Əlini də bu mənzərənin bir 

parçasına çevirir: 

“Mən pəncərənin qabağında durmuşdum. İndiyədək mənə 

məlum olmayan bir hiss almışdı caynağına məni. 

Bu, indi mənim ruhumda xəbərdarlıq kimi səslənirdi və 

fədakarlıq arzusu içimi doldururdu. Küçədəki tozun üstünə tökülən 

qan damlalarını gördüm. Şeypurun səsi isə cazibədar qurtuluşa çağırır 

kimi səslənirdi. Gözəgörünməzin sirri, xilasa aparan kədərin darvazası 

bu idi. Mən dodaqlarımı sıxdım. Hüseynin (ə) bayrağı qabağımdan 

keçdi. Fatimənin əlini gördüm və bütün aşkar olan şeylər gözlərimin 

qabağında yox oldu. 

Təbilin sönük səsini bir də eşitdim və bu səsin cingiltisi içimdə 

vəhşi bir qışqırığa çevrildi. Qəflətən bir an içərisində bu izdihamın bir 

hissəsinə çevrildim. Mən enli kürəklilərin dairəsində irəliləyir və iri 



Məqalələr toplusu 

 

 299 

yumruqlarım çılpaq sinəmə çəkic kimi zərbə endirirdi. Bir az sonra bir 

məscidin qaranlıq sərinliyini hiss etdim və imamın nalə çalan nidasını 

eşitdim. Kimsə mənə ağır bir zəncir verdi və mən kürəyimdə iniltili bir 

ağrı hiss etdim. Saatlar keçdi. Qabağımda geniş bir meydan gördüm və 

boğazımdan elə əvvəlki vəhşi və şad bir nida çıxdı: “Şaxsey... 

Vaxsey”. Üzü əldən düşmüş bir dərviş peyda oldu qarşımda. Bürüşük 

dərisinin altında qabırğaları görünürdü. İzdihamdakıların gözlərində 

inadcıllıq ifadəsi vardı. Onlar oxuyurdular və meydanda çulu qana 

bulaşmış bir at hərəkət edirdi. Körpə Hüseynin atı. Əldən düşmüş 

dərviş var gücü ilə qışqırırdı. O, mis fincanını qırağa tulladı və özünü 

atın ayaqları altına atdı. Başım gicəlləndi. İri yumruqları çılpaq sinəmə 

endirirdim. “...Şahxey... Vaxsey”. İzdiham xoşbəxt idi. Ağ libası qana 

batmış bir cavanı yanımdan sürüyüb apardılar. Uzaqdan sayısız-

hesabsız məşəllər gəlib məni də özü ilə apardı. Mən bir məscidin 

həyətində oturmuşdum və yanımdakı adamlarin hündür yumru 

papaqları var idi. Onların gözündən yaş gəlirdi. Kimsə körpə Hüseyn 

barədə mərsiyə oxumağa başladı. Kəskin ağrı onu boğurdu. Ayağa 

durdum. İzdiham sel kimi dala axmağa başladı....” 

Bəli, Avropa təhsili görmüş və Azərbaycanın cənuba nisbətən 

daha mütərəqqi olan şimal hissəsində yaşayan Əli xan Şirvanşir aşura 

mərasiminin bir parçasına çevrilmişdi. Əvvəlcə kənardan izləməkdə 

olan Əli, indi matəm məclisinin tam ortasındadır. O da izdihamdakılar 

kimi sinə döyür, zəncir vurur, mərsiyədə iştirak edir və “Şaxsey-

Vaxsey”, - deyə qışqırır. Əli ilə tanımadığı bu insanları bir araya 

gətirən ortaq nöqtə Əhli-beyt sevgisi idi.  

Əslində Əlinin keçirdiyi bu hisslər təsadüfi deyildi. Məsələyə 

daha dərindən baxıldığında İmam Hüseyn (ə) ilə Əli xan Şirvanşirin 

ortaq nöqtələri var idi: “Azadlıq”. İmam Hüseyn (ə) Yezid və Əməvi 

zalımları tərəfindən zülmə məruz qalan, istismar edilərək qula çevrilən, 

azadlıqları əlindən alınan və əqidələri dəyişdirilməyə çalışılan İslam 

ümmətinin azadlığı uğrunda canından belə keçdi. Əli xan da 

parçalanmış, fiziki və mədəni mənada işğala məruz qalan çox sevdiyi 

ölkəsi Azərbaycanın və onun fədakar xalqının azadlığı uğrunda hər 

şeyini və hətta canını fəda etdi. Yəni İmam Hüseyn (ə) Əli xan üçün 

gözəl bir örnək təşkil edirdi. 

Bəli, məhərrəm ayında təşkil olunan məclislərdə sinə döymə, 

zəncir vurma və xəncərlə baş yarma səhnələri ilə qarşılaşırıq. Romanda 

təsvir edildiyi kimi, Kərbəla şəhidləri və əsirlərin çəkdiyi əzabı hiss 

etmək üçün bu davranışlarla bağlı alimlərin fikri birmənalı deyildir.  

Hər şeydən əvvəl onu qeyd edək ki, Əhli-beyt imamları özləri 

də hər il bu faciənin xatirəsini yaşatmış, tərəfdarlarına da bunu tövsiyə 

etmişlər. İmam Hüseyn (ə) üçün göz yaşı tökmüş, əzadarlıq 

məclislərində iştirak etmiş, şairlərin növhə və mərsiyyələrini dinləmiş, 

həmin şairləri mükafatlandırmışlar. Bu haqda kifayət qədər rəvayətlər 

vardır. Lakin sinə döymək, zəncir vurmaq və baş yarmaq kimi 

hərəkətləri təsdiq etdiklərinə dair heç bir rəvayətlə qarşılaşa bilmərik. 

Bu səbəblə bir çox alim və müctəhid aşura mərasimlərində insanların, 

xüsusilə zəncir vurmaq və baş yarmaqla özlərinə əziyyət vermələri və 

qan tökmələrini qadağan etmişlər. Məsələn, Mirzayi Şirazi, Seyid 

Məhəmməd Kazım Təbətəbai Yəzdi, Seyid Əbulhəsən İsfahani, Şeyx 

Abdulkərim Hairi, Seyid Möhsün Həkim, Seyid Hüseyn Burucərdi 

kimi alimlər buna qarşı çıxmışlar. Əllamə Seyid Möhsün əl-Əmin 

təziyə məclislərində rast gəlinən əməllərə aydınlıq gətirmək üçün “ət-

Tənzih li-əmaliş-şəbih” adlı əsər qələmə almışdır. O, aşura 

mərasimində nəinki zəncir vurmaq və baş yarmaq, hətta kəfən geyinib 

küçələrə çıxmaq, şəbeh təşkil etmək, sinə vurmaq kimi əməllərin belə 

haram və şeytan əməli olduğunu qeyd etmişdir. Dövrün böyük 

ustadlarından mərhum Ayətullah uzma Seyid Əbülhəsən İsfahani 

Seyid Möhsün əl-Əmini dəstəkləmiş, “Aşura günündə əza 

məclislərində qılınc, zəncir, təbil və kərənaydan (uzun nəfəsli alət) 

istifadə etmək və buna oxşar əməllərə yol vermək haramdır və şəriətə 

uyğun deyildir”
3
 şəklində fətva vermişdir.  

Müasir dövrün alimlərindən Ayətullah Fazil Lənkərani, 

Ayətullah Xameneyi, Ayətullah Behcət, Ayətullah Məkarim Şirazi və 

Nuri Həmədani, Muhəmməd Hüseyn Fəzlullah da aşura məclislərində 

bədənə əziyyət verən və qan tökən bu kimi hallara yol verməyin doğru 

olmadığı fikrindədirlər. 

Ümimiyyətlə bir insana bəslənən ifrat sevgi bəzi həddi aşma 

hallarına da gətirib çıxardır. Məsələn, Həzrət Peyğəmbərin (s) “Ya Əli! 

İki dəstə sənin barəndə həlak olacaq: Sənin fəzilətlərin barəsində həddi 

aşanlar və səninlə düşmənçilik edənlər”
4
 reallaşmış, İslam tarixində 

Həzrət Əliyə (ə) qarşı duyulan ifrat sevgi sayəsində ona “nəbi”, hətta 

“ilah” deyən firqələr ortaya çıxmışdır. Yenə Əhli-beyt imamlarına 

bəslənən ifrat sevgi sayəsində ifratçı bəzi qruplar yaranmışdır. Həzrət 

Hüseyn (ə) sevgisi də bəzi ifrat hərəkətlərə səbəb olmuşdur. İmamı və 

Kərbəla hadisəsini yaddaşlarda saxlamaq və gələcək nəslə ötürmək 

üçün tövsiyə edilən əzadarlıq, ifrat davranışlarla xoşa gəlməz hala 

gətirilmişdir. Baş yarmaq, zəncir vurmaq və başa sinəyə şiddətli bir 

şəkildə vurmaqla qan tökmə ənənəsi, imamların tövsiyə etdiyi 

əzadarlığı tamamilə fərqli istiqamətlərə çəkmişdir.  

Çox təəssüf ki, romanda da qeyd olunduğu kimi, son iki-üç 

əsrdir Əhli-beyt tərəfdarları, o cümlədən Azərbaycan xalqı arasında 

                                                 
3 Dairətül-məarife-təşəyyu. 2 cild. Tehran, 1368 şəmsi, səh. 531. 
4 Hakim. Əl-Müstədrək. 3 cild. səh. 123; Əbu Yalə. Əl-Müsnəd. 1 cild. səh. 407. 

yayılan bu ənənənin tamamilə ortadan qaldırılmaq mümkün 

olmamışdır. Bütün şəri məsələlərdə yuxarıda adı çəkilən müctəhidləri 

təqlid edən bir çox insan, əzadarlıq məsələsində verdikləri fətvalara 

məhəl qoymayıb özlərinə əziyyət verməyə və qan tökməyə davam 

edir. 

Son olaraq qeyd etmək istəyirik ki, tarixi roman olan “Əli və 

Nino” müxtəlif cəhətləri ilə yanaşı, Azərbaycan xalqının milli-mənəvi 

dəyərlərini göstərən önəmli bir əsərdir.  

Burada Azərbaycan xalqının Əhli-beyt sevgisi geniş bir 

şəkildə əks olunmuşdur. Xüsusilə İmam Hüseyn (ə) və onun 

Kərbəlada şəhid olması münasibətilə təşkil edilən aşura mərasimi 

dolğun bir şəkildə öz təsvirini bu romanda tapmışdır. Görünən odur ki, 

çətin zamanlarında belə Azərbaycan xalqı Əhli-beytə olan bağlılığını 

göstərən bu cür mərasimləri təşkil etməkdən çəkinməmişdir. 

Romanda bəhsi keçən zaman kəsiyindən sonra qurulan Sovet 

rejimi bütün cəhdlərinə rəğmən Azərbaycan xalqının qəlbindən İslamı, 

o cümlədən Əhli-beyt sevgisini silə bilməmişdir. Bütün təzyiqlərə və 

təqiblərə baxmayaraq, xalqımız Əhli-beytə sahib çıxmış və əminik ki, 

qiyamətədək də çıxacaqdır.              

“Əli və Nino” romanı bəhsi keçən dövrdə Azərbaycan 

xalqının milli-mənəvi dəyərlərini əks etdirən romandır. 

Xüsusilə baş qəhrəmanın Əhli-beyt məktəbinə mənsub 

olması səbəbilə burada xalqımızın Peyğəmbər (s) nəslinə 

sevgisi və onlara bağlılığı çox gözəl şəkildə işlənmişdir. 

